
जामिआ मिलिआ या सुप्रसिद्ध विश्वविद्यालयाचे माजी कुलगुरु प्रा. मुजीब हे स्वातंत्र्य-पूर्वकालातही एक राष्ट्रवादी विद्वान म्हणून प्रसिद्ध होते. त्यांच्या ग्रंथाचे संक्षिप्त भाषांतर करण्याची संधी मला मिळाली हे एक भाग्यच म्हटले पाहिजे. भारतीय मुसलमानांचा सात-आठशे वर्षांचा राजकीय, सामाजिक, सांस्कृतिक आणि धार्मिक इतिहास लिहिण्याचे काम अत्यंत दुष्कर असूनसुद्धा प्रचंड अभ्यास करून व शास्रीय दृष्टिकोणातून विवरण करून त्यांनी मूळ ५५२ पृष्ठांचा ग्रंथराज तयार केला. आपल्या समाजाचे असे परखड आत्मसंशोधन करणारे विद्वान विरळाच. त्यांचे इंग्रजी भाषेवरील प्रभुत्व विलक्षण आहे. मातृभाषा इंग्रजी नसताना अत्यंत सुरेख इंग्रजी लिहू शकणाऱ्या मोजक्या भारतीय लेखकात त्यांची गणना केली पाहिजे.
भाषांतराने मूळ ग्रंथाचे मूल्य किंचित् कमी होतेच. संक्षिप्त अनुवादाने तर ते अधिक कमी होणार. प्रा. मुजीब यांच्या उत्कृष्ट इंग्रजीचा मी केलेला संक्षिप्त अनुवाद त्यांच्या मूळ शैलीइतक्या चांगल्या मराठी शैलीत असू शकणार नाही याची मला संपूर्ण जाणीव आहे. त्यासाठी वाचकांची क्षमा मागणे एवढेच माझ्या हाती आहे. पाच लाख इंग्रजी शब्दांचा एक लाखाहून कमी शब्दात संक्षिप्त अनुवाद करताना लेखकाने मांडलेले सर्वच्या सर्व मुद्दे आणण्याचा मी प्रयत्न केला आहे. तो कितपत यशस्वी झाला ते ठरविण्याचे काम मी वाचकांवरच सोपवितो. मूळ ग्रंथातील ‘स्थापत्य आणि कला’ या शीर्षकाची एकूण ३५ पानांची दोन प्रकरणे अनुवादात गाळली आहेत. मूळ ग्रंथात सूफी आणि सूफी तत्त्वप्रणाली यासाठी सहा आणि सात अशी आणि सामाजिक जीवनासंबंधी बावीस आणि तेवीस अशी दोन-दोन प्रकरणे आहेत. पण यांचा अनुवाद प्रत्येकी एकाच प्रकरणात केलेला आहे. त्यामुळे मुळात २४ प्रकरणे असूनसुद्धा अनुवादात वीसच आढळतील.
प्रत्येक इतिहासकार भूतकालातील घटना निवडून त्याच्या दृष्टीने सुसंगत रीतीने मांडतो. तसेच त्यावर आपले स्वतःचे असे भाष्य करतो. हे दोन्ही त्याचे हक्कच असतात. एकूण ग्रंथावरून प्रा. मुजीब यांनी खास असे निष्कर्ष काढले नसले तरी जागोजागी आपली स्वतःची मते मांडली आहेत. शास्रीय व निष्पक्षपाती दृष्टिकोन राखावा हे जरी त्यांच्या बुद्धिला पटले असले तरी त्यांचे सनातनित्व त्यांच्या अभिप्रायात अधूनमधून डोकावत राहते. चोखंदळ वाचकाला त्यांच्या विवेचनात कितीही उणीवा आणि परस्परविरोधी युक्तिवाद आढळले तरी हिंदी मुसलमानांवरचा हा एक अत्यंत मौलिक ग्रंथ आहे हे नाकबूल करता येणार नाही.
नवी दिल्ली, | वसंत नगरकर |
दिनांक १ जानेवारी, १९७९. |
|
लेखकाची प्रस्तावना
ज्या काली इतिहास लिहिला जातो त्या कालच्या परिस्थितीनुसार गतेतिहासातील कोणत्या घटना महत्त्वपूर्ण मानाव्यात हे ठरविले जाणे स्वाभाविकच आहे. ब्रिटिश अमदानीत आणि त्यानंतर जे इतिहास लिहिले गेले त्यांनाही हा नियम लागू आहे. अशा प्रकारच्या इतिहासांची किंवा विशिष्ट ऐतिहासिक घटना अथवा प्रश्न यावर लिहिल्या गेलेल्या प्रबंधांची सर्वसामान्य चर्चा करणे येथे अप्रस्तुत होईल. हा ग्रंथ हिंदी मुसलमानांवर लिहिलेला असल्यामुळे एक गोष्ट नमूद करावीशी वाटते. तुरळक अपवाद वगळता मुसलमान इतिहासकारांनी निष्पक्षदृष्टी ठेवलेली दिसत नाही. त्यामुळे आजवर मुसलमान समाजाचे व्यक्तिमत्व, त्यांचे प्रश्न आणि यशापयश यांचे संपूर्ण आकलन होऊ शकलेले नाही.
प्रस्तुत ग्रंथाची मोठी व्याप्ति पाहता उपलब्ध साधनांचा साकल्याने अभ्यास करणे आवश्यक असूनही ते लेखकाच्या आवाक्याबाहेरचे काम होते. त्यामुळे त्याने फक्त आवश्यक तेवढ्याच साधनांचा सखोल अभ्यास करण्याचा प्रयत्न केला. परंतु आज ना उद्या प्रत्येक साधनाचा परिपूर्ण अभ्यास करावयास हवा आहे. ह्या अभ्यासाची दिशा सुचविण्याचा प्रयत्न या ग्रंथात केला आहे. याबाबत थोडक्यात असे म्हणता येईल की, वस्तुस्थितीचे प्रथम परिपूर्ण आकलन करून घेतले पाहिजे. त्यानंतर इतिहासकाराने आपापल्या काळचे परीक्षणासंबंधीचे मान्य निकष लावले पाहिजेत. असे केल्यानेच डिल्थी यांच्या शब्दात सांगायचे तर गतकालासंबंधीचे योग्य आकलन होऊन ऐतिहासिक सत्ये उमजतील. आताच्या इतिहासकारात नेमकी याच गोष्टीची उणीव भासते.
माँट्रिअलच्या (कॅनडा), मॅकगिल विश्वविद्यालयाच्या इस्लामी अभ्यास संस्थेचे माजी संचालक, डॉ. विल्फ्रेड सी. स्मिथ यांच्या प्रोत्साहनामुळेच हे काम लेखकाला पुरे करता आले. सध्याचे संचालक डॉ. चार्लस् जे. अॅडॅम्स व त्यांचे सहकारी यांचे ऋणही कमी नाही. त्यांनी प्रसिद्धीबाबत खूप लक्ष घातले. कलकत्त्याच्या राष्ट्रीय संग्रहालयाच्या सेवकवर्गाने ग्रंथसूची तयार केल्यामुळे लेंखकाला सर्व साधने पाहून आवश्यक त्या साधनांची निवड करता आली. शेवटी लेखकाच्या सहकाऱ्यांनी केलेल्या मदतीबद्दल त्यांचेही आभार मानणे आवश्यक आहे.
जामिया मिलिया, |
नवी दिल्ली, |
२० जुलै, १९६६. |
भाग पहिला
प्रकरण १
विषय–प्रवेश
हिंदी मुसलमान म्हणजे नेमके कोणते लोक? ते कुणीही असोत आणि देशाच्या कोणत्याही भागात असोत त्यांनी इतिहासात आपल्याला नानाविध प्रकारांनी हिंदी मुसलमान म्हणून गृहीतच धरलेले आहे. काहीही ऐतिहासिक कारण नसताना फाळणी झाली तरीही हे गृहीतकृत्य अबाधित आहे. हिंदी मुसलमान या संज्ञेची व्याख्या दुष्कर आहे. कोणताही हिंदी नागरिक स्वतःस मुसलमान म्हणवीत असला म्हणजे तो हिंदी मुसलमान असे शिरगणतीचे वेळी मानले जाते. परंतु हिंदी मुसलमान असण्यात किती गोष्टी अभिप्रेत आहेत हे या ढोबळ व्याख्येने समजून येत नाही. कोणत्याही मानव समूहास जमात म्हणून मानण्याबाबतचे अनेक निकष आहेत. परंतु त्यापैकी कोणताही निकष लावला की त्यामध्ये या ऐक्याबरोबर किती विविधता आहे ते दिसून येते. मुसलमान समाजाची ऐतिहासिक घडण समजून घेतल्याखेरीज या विविधतेची कल्पना येणार नाही.
या ग्रंथात मुसलमान लोक हिंदुस्थानात आल्यापासून आजतागायतच्या त्यांच्या जीवनाचे साक्षेपी चित्रण करण्याचा प्रयत्न केला आहे. हे चित्र परिपूर्ण करावयाचे तर त्यासाठी जवळजवळ बारा शतकांची संपूर्ण दप्तरे आधार म्हणून अभ्यासली पाहिजेत. परंतु राजकीय घडामोडींबाबतचे काही अहवाल आणि मूठभर प्रवाशांनी किंवा अभ्यासकांनी लिहून ठेवलेली वर्णने याखेरीज तिसरे कोणतेही साधन उपलब्ध नाही. संबंध देशातल्या मुसलमानासंबंधीची एकत्रित अशी माहिती पहिल्यानेच गेल्या शतकाच्या अखेरीस तयार झालेल्या इंपीरियल गॅझेटमध्ये ग्रंथित करण्यात आली. मुसलमानांचे विविध रीतिरिवाज आणि त्यांच्यात रूढ असलेल्या विविध समजुती यासंबंधीचा तपशील त्यात दिला आहे. हिंदी मुसलमानांचे जीवन किती वैचित्र्यपूर्ण होते हे या गॅझेट्सवरून दिसून येते.
मुसलमानांची वस्ती असलेल्या सर्वच देशातून नागरी जीवन विकसित झाले. इस्लामी संस्कृति प्रायः नागरी संस्कृतीच आहे. यामुळे सारेच मुसलमान हे शहरवासी आणि शहरी मूल्ये पाळणारे आहेत असे सुशिक्षित मुसलमानांना वाटते. ते खेड्यातल्या अशिक्षित मुसलमानांची साधी दखलसुद्धा घेत नाहीत. परंतु शहरी तसेच ग्रामीण घटकांचे विवेचन केल्याखेरीज मुसलमान सामाजाचा अभ्यास पूर्ण होणार नाही. आता इंपीरियल गॅझेटमध्ये नमूद केल्याप्रमाणे त्यांच्यात किती नानाविध समजुती आणि चालीरीती रूढ होत्या ते पाहू.
दिल्लीच्या उत्तरेस कर्नालचे मुसलमान सुंता करीत असले आणि कलमा पढत असले तरी त्याबरोबर १८६५ पर्यंत स्थानिक ग्रामदेवतांच्या मूर्तीची पूजाही करीत. पंजाब, सरहद व जम्मू काश्मीरचे मुसलमान मृत फकीरांच्या कबरींसमोर नवससायास करीत. अलवार-भरतपुरचे मेओ आपल्या हिंदू नावापुढे ‘खान’ ही उपाधी लावीत. त्यांच्यापैकी फार थोड्यांना कलमा येत असे. त्यांच्यात दर्गा व उरुस यांचे मोठेच प्रस्थ होते. ते सर्व हिंदु सण साजरे करीत, अमावस्येला सुटी घेत, विहिर खणण्यापूर्वी हनुमानाचा चौथरा बांधीत आणि सगोत्र विवाह निषिद्ध समजत असत. मीना मुसलमान कट्यारीवर हात ठेवून शपथा घेत. ते हनुमान आणि भैरवाची पूजा करीत. जावऱ्याचे मुसलमान हिंदु विधीनी विवाह साजरे करीत व शितळादेवीची आराधना करीत.
पालनपुरचे मुसलमान महा दवी पंथाचे होते. सय्यद महंमद जौनपुरी याला ते माहदी मानीत. माहदीच्या आगमनामुळे अतःपर पापापासून मुक्तीसाठी किंवा मृतात्म्यांना शांती मिळावी म्हणून प्रार्थनांची आवश्यकताच नाही अशी त्यांची समजूत होती. त्यांच्या गुरुना ‘सय्यद’ असे म्हणत. पालनपुरच्या आसपास धर्मांतरित आदिवासीही होते. परंतु त्यांनी आपल्या प्राचीन परंपरा सोडलेल्या नव्हत्या.
सिंधमध्ये सुन्नी मेमन वगळले तर बाकी सर्व मुसलमान जिवंत किंवा मृत फकीरावर श्रद्धा ठेवणारे आणि वृक्षपूजा, नदीपूजा इ. प्राचीन परंपरांवर विश्वास ठेवणारे होते. तेथील पांजभाई जमात आगाखानच्या अनुयायांची होती. ते अलीला विष्णूचा दहावा अवतार मानीत आणि कुराणाऐवजी सदुद्दिनची गाथा वाचीत असत. बलुचिस्तानच्या धिकरी किंवा दाई मुसलमानांनी तर कोह-ह-मुराद या गावी स्वतंत्र काबा स्थापन केला होता. ते मक्केऐवजी कोह-ह-मुरादची यात्रा करीत असत.
उत्तरप्रदेश आणि बिहारच्या मुसलमानांमध्ये दर्ग्याचे मोठेच महात्म्य होते. माणेरच्या गाझी मियाचा उरुस हा एक औरच प्रकार होता. तेथे हिजडे लुटुपुटीच्या वरातीत वऱ्हाडी म्हणून मिरवीत असत. बायका आणि मुली गाझी मियाच्या कबरीशेजारी लोटांगणे घालून अंगात आल्याप्रमाणे पिंगा घालीत असत. या जत्रेत हंडेच्या हंडे ताडी फस्त होत असे. पूर्णिआ जिल्ह्यातले मुसलमान घरात छोटी देवळे करीत. तेथे अल्ला आणि कालीमाता अशा दोहोंचीही आराधना केली जात असे. काही मुसलमान कुटुंबे भगवती देवीच्या मंदिरात विवाह साजरे करीत.
बंगालच्या २४ परगणा जिल्ह्यात मुबारक गाझीवर लोकांना विश्वास होता. तो वाघावर स्वार होऊन जंगलात हिंडत असतो व हिंस्र श्वापदांपासून माणसांचे रक्षण करतो अशी समजूत होती. खेड्याखेड्यातून त्याच्या नावाचे चौथरे होते. जंगलतोडीचे काम सुरू करण्यापूर्वी प्रथम मुबारक गाझीच्या वंशजाला जागी नेऊन तेथे मुबारक गाझी आणि अनेक देवतांची आराधना केली जाई व त्यानंतरच लाकूड तोडण्याच्या कामाला सुरुवात होई. चितगाव जिल्ह्यातले हिंदु व मुसलमान जलपर्यटनापूर्वी पीर बंदरची प्रार्थना करीत.
गुजराथेत बऱ्याच मुसलमान जमाती होत्या. महदवी आणि खोजा अनेक ठिकाणी होते. सोमाली लँडमधून पूर्वी गुलाम म्हणून आलेल्यांचे वंशज धंद्याने गवई आणि नर्तक होते. मोलेसलाम, कसबाती आणि राठोड मूळचे रजपूत, आणि धर्मांतरानंतर त्यांच्या रीतिरिवाजात काडीचाही बदल झाला नव्हता. राठोड आणि कसबाती मुसलमानांचे तर समान हिंदु जमातींमध्ये बेटीव्यवहारही होत. गुजरातमध्ये हुसेनी ब्राह्मण हीही एक मुसलमान जमात होती. ते स्वतःला अथर्ववेदी म्हणूनच घेत. त्यांच्या जमातीचे नाव पैगंबरांचे नातू हुसेन यांचेवरून पडले होते. पुरुष मुसलमानासारखा पोषाख करीत आणि कपाळाला मात्र टिळा लावीत. ते सुनता करीत नसत. धर्मविधीसाठी त्यांचे खास पुरोहित असत. ते रमझानचे उपवास पाळीत. त्यांची अजमेरच्या चिश्ती दर्ग्यावर श्रद्धा होती. मृत देहाला बसलेल्या अवस्थेत पुरीत असत. गुजराथचे मदारी मुसलमान प्रसिद्ध संत बद्रुद्दिन मदारशहाचे अनुयायी होते. तो आपल्या कबरीत अजूनही जिवंत आहे अशी त्यांची श्रद्धा होती. हे लोक मुसलमान पीर आणि हिंदु दैवतांचीही पूजा करीत असत. अहमदाबादजवळच्या पिराणा गावच्या बाला महंमदशाहचे अनुयायी शेख किंवा शेखडा या नावाने ओखळले जात. ते हिंदु व मुसलमान दोन्ही धर्मांच्या चालीरीती पाळीत. परंतु सुनता करीत नसत. त्यांच्या लग्नकार्यात हिंदु भटजी व मुसलमान फकीर दोन्ही धर्मांचे विधी करीत असत. कच्छचे शिया मोमना शाकाहारी होते. ते सुनता, नमज, रोझा आदी मुस्लिम रीतिरिवाज पाळीत नसत. मूल जन्मल्यानंतर बाराव्या दिवशी, सारस्वत ब्राह्मणाला बोलावून बारसे करीत.
मध्यप्रदेशच्या बऱ्हाणपूरजवळ २५० वर्षांपूर्वी होऊन गेलेल्या महंमद शहादुल्ला याने स्थापन केलेल्या पीरजादा पंथाचे अनेक अनुयायी होते. हिंदु आणि इस्लाम या दोन्ही धर्म ग्रंथातील निवडक उतारे संकलित करून पीरजादा पंथाचा धर्मग्रंथ तयार करण्यात आला होता. ह्या पंथाचे लोक विष्णूची उपासना करीत आणि भविष्यात विष्णूचा निष्कलंकी अवतार होणार आहे असे मानीत.
वऱ्हाड व महाराष्ट्रातील अनेक खेड्यातले मुसलमान आचारविचाराने हिंदूच होते. बुलडाणा जिल्ह्यातील धर्मांतरित देशमुख आणि देशपांडे ब्राह्मणाला बोलावून आपल्या पूर्वापारच्या देवतांची पूजा अर्चा करीत. अहमदनगरचे बकरकसाई व पिंजारी आपापल्या घरातून मूर्ती पूजा करीत. विजापूर नगरच्या कसायांना गोमांसाचे वावडे होते. गोहत्त्या करणाऱ्या कसायांचा ते विटाळ मानीत असत.
दक्षिण हिंदुस्थानमधल्या मुसलमानांनी मात्र सनातन इस्लामी श्रद्धा कायम ठेवल्या होत्या असे दिसते. वर नमूद केलेला तपशील फक्त ग्रामीण विभागातल्या मुसलमानांबाबतचा आहे. त्यात शहरी शिया किंवा सुन्नी मुसलमानांचा समावेश केलेला नाही. मुसलमान समाजात अजूनही अशी विविधता आढळते. राजस्थानातल्या सुरतगड जवळच्या धोधाजीच्या मंदिराचे पुजारी मुसलमान आहेत. १९५१ साली रतनसिंह चौहाण या नावाच्या गृहस्थानी सरकारला अर्ज करून पूजेचा अधिकार मुसलमान पुजाऱ्यांना असू शकत नाही असा दावा केला होता परंतु तो सरकारने चौकशीअंती फेटाळून लावला.
वरील आढाव्यावरून असे दिसून येते की, धर्मांतराची प्रक्रिया शतकानुशतके संथपणे चालू राहिली. एक धार्मिक जमात म्हणून हिंदी मुसलमानांची घडण अद्यापही पूर्ण झालेली नाही. मुसलमान येथे आल्यापासून त्यांच्यातली सामाजिक समानता व एकसंघ घटक असल्याची कल्पना इतरांच्या ध्यानात आल्यावाचून राहिली नसेल. व्यापार किंवा इतर व्यवसाय करणाऱ्या हिंदूंना आपल्या समाजात हीन स्थान होते. यापैकी जे मुसलमान झाले त्यांना नवीन उच्च दर्जा मिळाला तो मिळणे इतर कोणत्याही मार्गाने शक्य नव्हते. त्यांना सय्यद, शेख, तुर्क, मुधल, पठाण आदी मुस्लिम गटात सामावून घेण्यात आले. त्यासाठी काहींना दंतकथाही तयार कराव्या लागल्या. अर्थात काही उच्च घराण्यातल्या मुसलमानांनी आपली वंशशुद्धता राखण्यासाठी इतरांशी बेटी व्यवहार करण्याचे टाळले होते. खालच्या वर्गातल्या धर्मांतरितांनी मात्र आपले पूर्वीचे जातिभेद कायम ठेवले. सहभोजन आणि सामुदायिक प्रार्थना यामुळे विविध गटातल्या मुसलमानात आत्मीयता निर्माण झाली.
हिंदुस्थानातील मुसलमान वस्ती परदेशाहून स्थलांतर, साम्राज्य विस्तार आणि स्थानिक लोकांच्या धर्मांतरामुळे झाली. पुढे अनेक वंशाचे लोक एकमेकात मिसळून गेले. दक्षिण हिंदुस्थानच्या पूर्व-पश्चिम किनाऱ्यावर अरब व्यापारी स्थायिक झाले. सिंध व उत्तर हिंदुस्थान जिंकल्यानंतर मध्य आशिया, अफगाणिस्तान, इराण, पश्चिम आशिया येथील काही मुसलमान हिंदुस्थानात स्थलांतर करून स्थायिक होऊ लागले. मात्र वायव्य सरहद्द प्रांतातील पठाण टोळ्यांखेरीज इतर कोणतेही मुसलमान गट मोठ्या संख्येने आले नाहीत. थोडी थोडी कुटुंबे येत राहिली. येथे आल्यावरही एका भागातून दुसऱ्या भागात स्थलांतर होत राहिले. दक्षिण हिंदुस्थानात मुस्लिम सत्ता स्थापन झाल्यावर उत्तरेतून तसेच दुसऱ्या देशाहूनही मुसलमान दक्षिणेत आले. तरीसुद्धा एकूण परदेशी स्थलांतरितांची संख्या फार थोडी होती. हिंदी मुसलमानांपैकी बरीच मोठी संख्या धर्मांतरितांची आहे. काही प्रसंगी धर्मांतराची सक्ती झाली. परंतु सक्तीने किती लोकांचे धर्मांतर झाले याचा अंदाज करता येत नाही. अर्थात धर्मांतराची सक्ती करण्यात धोके होते हे विसरून चालणार नाही. अनेक हिंदु कुटुंबांना त्यांच्या पेशामुळे किंवा मुसलमानांशी नोकरीधंद्यानिमित्त संबंध ठेवल्यामुळे वाळीत टाकले गेले होते ते पुढे मुसलमान झाले. खोजा, बोहरा आणि मेमन या जमातीच्या जमाती धर्मप्रचारामुळे मुसलमान झाल्या. ज्या धर्मांतरितांचे धर्मांतर अर्धवट झाले ते बहुतेक विशिष्ट संतांच्या चमत्कार सामर्थ्यावरील श्रद्धेमुळे मुसलमान झाले असावेत. या उलट शहरातल्या व्यापारी आणि इतर व्यावसायिकांचे धर्मांतर संपूर्णपणे झाले होते. धर्मप्रसार करून धर्मांतर करणारे बहुसंख्य सुफी संत होते.
या अठरापगड जातीजमातींचे कडबोळे असलेल्या हिंदी मुसलमान सामाजाला एकत्र सांधणारा दुवा कोणता होता? राजकीय हितसंबंध हा तो दुवा खासच नव्हे. राजकीय सत्तेमुळे नोकऱ्या, अधिकार आणि पैसा मिळण्याची संधी मिळाली आणि वाङ्मय, कला, संस्कृती आदींचे संवर्धन झाले असले तरी ज्यांचे हितसंबंध राजकारणात गुंतले होते असा सत्ताधारी वर्ग फार छोटा होता. सर्व मुसलमानांचे आर्थिक हितसंबंधही समान होते असे नाही. वस्तूंचे उत्पादन आणि विक्रय करणाऱ्यांचे विविध गट होते. प्रत्येक गटातील किंवा वर्गातील घटक पारंपारिक भ्रातृभावाने एकसंघ झाले होते. त्यामुळे मुसलमानांचे ऐक्य साधणारा घटक इस्लामखेरीज दुसरा कोणताच नव्हता असे म्हणावे लागते. इस्लामनिष्ठेमुळेच आपण एका जमातीचे घटक आहोत, आपण आपले अस्तित्व, राजकीय हितसंबंध, सामाजिक परंपरा टिकवल्या पाहिजेत या भावना निर्माण झाल्या. या भावना बऱ्याच कालापर्यंत सुप्त राहिल्या तरी अगदी थोड्या वेळात जागृत होऊ शकतात. या निष्ठेमुळे सामाजिक आणि पारंपारिक बंधनातून मुक्ति मिळाल्याचा आनंद होतो. तसेच समाजसुधारणा करण्यास प्रेरणा मिळते. कोणी अपरिचित व्यक्ति मुसलमान आहे असे कळल्यावर एक प्रकारची जवळिक वाटते आणि विशाल अशा विश्वमुस्लिम भ्रातृभावाची सुखद जाणीव होते. तथापि या भावनेमुळे पंथोपपंथीय अभिनिवेश दूर होऊ शकत नाहीत किंवा एक जागृत अशी राजकीय शक्ती उभी राहू शकत नाही हे एक सत्य आहे.
हिंदी मुसलमान या संज्ञेची व्याख्या करायचीच झाली तर असे म्हणता येईल की (अ) जे हिंदी मुसलमान स्वतःस मुसलमान म्हणवतात, (आ) परंतु धर्मशास्र व आचरण यात कितीही मतभेद असले तरी, (इ) एक धार्मिक व सामाजिक जमात या नात्याने मुस्लिम भ्रातृभावाच्या कल्पनेवर पूर्ण विश्वास ठेवतात, आणि (ई) या विश्वासानुसार प्रत्यक्ष वागतात ते हिंदी मुसलमान.
हिंदी मुसलमानांमधली विविधता साऱ्या जगातली इस्लामी जीवनपद्धती किती वैचित्यपूर्ण आहे हेच दर्शविते. या विविधतेमुळेच त्यांच्यातली ऐक्यभावना अधिक उंचावली आहे, उदात्त झालेली आहे. ज्या देशातले लोक (वंशाने, भाषने, धर्माने) एकजिनसी नसतात तेथे सर्व लोकांमधली ऐक्यभावना आणि सर्वांसाठी समान राजकीय संस्था उभारण्याची त्यांची तळमळ ह्याच दोन गोष्टी त्यांच्या राष्ट्रवादाला आधारभूत असतात. हिंदी मुसलमानांची इस्लामवरची समान श्रद्धा आणि त्यांच्यातली सुप्त ऐक्यभावना यामुळे ते एक वेगळा राजकीय घटक आहेत किंवा राष्ट्रच आहेत असा गैरसमज करणे सोपे झाले. परंतु वास्तवात ते कधीही एक राष्ट्र असे नव्हते किंवा आपले राष्ट्र बनवण्याची त्यांची इच्छाही नव्हती.
निरनिराळ्या मुसलमान गटांच्या श्रद्धा आणि धर्माचरण यात जी विविधता दिसते तशी अगदी सुरुवातीपासूनच होती असे म्हणण्यास हरकत नाही. परंतु त्या सर्वांचे एकच प्रमुख ध्येय होते आणि ते हे की, इस्लामवर श्रद्धा ठेवणाऱ्यांचा, समानतेवर आधारलेला असा एकजिनसी समाज निर्माण करावा. वेगळा राजकीय घटक बनवावा हे ध्येय असले तरी ते दुय्यमच होते. कारण जमात म्हणून सक्रीय आणि परिपूर्ण असे जीवन घडविण्यासाठी राजसत्ता आवश्यकच होती असे नाही.
सर्व मुसलमानांवर समान, एकजिनसी धर्मतत्त्वे लादण्याचे प्रयत्न झाले. पण या प्रयत्नांचे दोन स्पष्ट परिणाम घडले. काहींनी अगदी हटवादी, अतिशय कठोर भूमिका घेतली. उलट इतर काही जणांनी वैयक्तिक मोक्षप्राप्ती करून घेण्याचे साहस केले आणि त्यासाठी धर्माचरणाचे बाबतीत बऱ्याच तडजोडी केल्या. अर्थात अशा तडजोडींमुळेच ज्यांना इस्लामची बाहेरून नुसती तोंडओळख होती अशा असंख्य लोकांना इस्लाममध्ये समाविष्ट करून घेण्याचे काम सुकर झाले.
इतरांनी मुसलमानांना जसे पुरते समजून घेतलेले नाही तसे मुसलमानांनीही आपल्याला पूर्णपणे जाणून घेतलेले नाही. संपूर्ण आणि यथातथ्य आकलन करून घ्यायचे असेल तर अवघ्या ऐतिहासिक ओघाचे आणि समाजजीवनातील प्रत्येक अंगोपांगाचे निरीक्षण करावयास हवे. असे केले तरच किती विविध प्रकारच्या शक्ती मुसलमान समाजात क्रियाशील होत्या त्याचे आकलन होईल. त्यांचे सामर्थ्य आणि उणीवा दिसून येतील. स्वतःविषयी विचार करताना मुसलमानांनी कधीच तयस्थाची भूमिका घेतली नाही. कधी धार्मिक सत्याचा आणि मुत्सद्देगिरीचा मक्ता जणू आपल्याकडेच असल्याचा दावा केला तर कधी ज्यांनी राजकीय-सामाजिक न्यायाचे आदर्श उभे केले आणि जगभर कुराण पसरविले त्या आपल्या पूर्वजांचे वारस म्हणून घेण्यास आपण किती नालायक आहोत हे त्यांनी दाखवून दिले. हे दोन्ही दृष्टीकोण अतिरेकी आहेत. अशा दृष्टिकोणामुळे भविष्यकालात निरोगी वाढ होण्यासाठी चालू परिस्थितीचे तसेच इतिहासाचे सम्यक आकलन होणे जरूर असते ते होऊ शकत नाही. गेल्या शतकापासून इतरांच्या तुलनेत आपण किती श्रेष्ठ आहोत हे दाखविण्यासाठी आटापिटा करण्याचा तिसराच एक प्रकार सुरू झाला आहे. पाश्चात्य जीवनपद्धती आणि हिंदु चालीरीती यातील उणीवांचे भडक चित्र रंगवून त्या दोहोंपेक्षा आपण कसे चांगले ते आग्रहपूर्वक सांगितले जाते. आपण किती श्रेष्ठ आहोत की किती अवनत झालो आहोत हे ठरविण्यासाठी मुसलमानांनी दुसरीकडे नजर टाकण्याची आवश्यकताच नाही. लेखकाचा असा दृढविश्वास आहे की इस्लाम आणि इस्लामी नैतिक व पारमार्थिक मूल्ये यांचे खरेखुरे प्रतिनिधित्व करणाऱ्या श्रेष्ठ व्यक्तींचा निकष लावून आपले मूल्यमापन यथातथ्य होऊ शकेल.
प्रस्तुत ग्रंथामध्ये लेखकाने भावनाविवश होऊन एकतर्फी, अतिरेकी निष्कर्ष काढण्याचे टाळले आहे. हिंदी मुसलमानांच्या जीवनाचे अधिक चांगले आकलन होण्यासाठी इतिहासाचे पहिला, मधला आणि आधुनिक असे तीन कालखंड केले आहेत. सनातन विचारसरणी, मुत्सद्दी व प्रशासक, धार्मिक विचारधारा, सुफी प्रणाली, लेखक व कवि आणि सामाजिक जीवन असे उप विभाग प्रत्येक कालखंडासाठी केले आहेत. या प्रत्येक उप विभागासाठी महत्त्वाच्या तशाच प्रातिनिधिक व्यक्ती आणि कल्पना निवडल्या आहेत. ही निवड सर्वांनाच पसंत पडेल असे नाही. पण ग्रंथाचा आकार मर्यादित ठेवण्यासाठी निवडक व्यक्ति आणि कल्पना यांच्यापुरताच विचार करण्याखेरीज दुसरा मार्ग नव्हता. काही वाचकांना येथे मांडलेले विचार रुचणार नाहीत. काहींना ग्रंथाचा आराखडा आणि मांडणी सदोष वाटेल. परंतु आजवर हिंदी मुसलमानांच्या जीवनातील सर्व अंगोपांगांचे साक्षेपी चित्रण कोणी केलेच नसल्यामुळे काही विद्वानांना या विषयावर अधिक सखोल आणि परिपूर्ण निर्मिती करण्याची प्रेरणा या ग्रंथामुळे मिळाली तर त्याचे सार्थक होईल.
प्रकरण २
राज्यपद्धती
हिंदुस्थान हा आधीच एक खंडप्राय देश आहे. त्यातून त्याच्या सीमांवर विशाल पर्वतराजी किंवा हजारो मैल समुद्र किनारा असल्यामुळे येथील लोकांच्यात जगापासून तुटकपणे राहाण्याची तशीच खोट्या सुरक्षिततेची भावना निर्माण झाली. त्यामुळे त्यांना फार भोगावे लागले. खैबर, खुर्रम आणि बोलन खिंडी घातक ठरल्या. विशाल सागर किनाऱ्यामुळे समुद्रावर वर्चस्व प्रस्थापित केलेल्या शत्रूपासून संरक्षण करणे अशक्य झाले.
आपल्या राजकीय इतिहासात केंद्र सत्ता स्थापन करू पाहणारे आणि देशाचे राजकीय विघटन इच्छिणारे यांच्यात अव्याहत द्वंद्व चालू असलेले आढळते. भौगोलिक किंवा आंतरराष्ट्रीय व्यापाराचे दृष्टीनेही केंद्र सत्तेची निकड भासली नाही. कारण उत्तरेकडचा मैदानी प्रदेश, दख्खनचे पठार आणि तुंगभद्रा-पेन्नार नद्यांचे खोरे या देशाच्या तीन वेगळ्या भौगोलिक प्रदेशांसाठी वेगळी राज्ये होऊ शकली. कधी या प्रत्येक राज्याची शकलेही झाली. व्यापाराचे दृष्टीनेही देशाचे तीन वेगळे विभाग होते : चीन व मध्य आशियाला जोडणाऱ्या रेशीम-मार्गावरचे प्रदेश; कापड, साखर, तांदूळ, नीळ आदी वस्तूंची निर्यात करणारी बंदरे असलेले सिंध, गुजराथ आणि बंगाल हे प्रांत; आणि आग्नेय आशिया व भूमध्य समुद्रालगतच्या देशांमधल्या आंतरराष्ट्रीय मसाले-मार्गावर येणारी दक्षिण हिंदुस्थानची बंदरे, या तिन्ही मार्गांवर वेगळ्या वस्तूंचा व्यापार होत असल्यामुळे त्याच्या रक्षणासाठी प्रबळ केंद्र सत्तेची आवश्यकता भासली नाही.
अरब देशांचा हिंदुस्थानशी अगदी प्राचीन काळापासून व्यापार चालत असे. अरब मुसलमान व्यापाऱ्यांमुळेच हिंदुस्थानची इस्लामशी पहिली ओळख झाली. व्यापारपेठा हस्तगत करण्यासाठीच अरबांनी सिंध जिंकून घेतला. पुढे दिल्लीला सुलतानी सत्ता स्थापन झाली. सुलतानी आणि मुगल साम्राज्य ५०० वर्षे टिकून राहिले. शेवटी मुख्यतः मुसलमानांकडूनच ब्रिटिशांनी हिंदुस्थान जिंकून घेतला. या ५०० वर्षांच्या कालावधीतली संरक्षणव्यवस्था व मुलकी कारभाराचा आढावा घेतल्याने मध्ययुगीन राज्यपद्धतीवर चांगला प्रकाश पडेल.
सैनिकी आक्रमणे करून तुर्की मुसलमानांनी येथे साम्राज्य स्थापन केले. हिंदू व मुसलमान या दोन परस्परविरोधी संस्कृतींमधला तो संघर्ष होता असे म्हणता येईल.
मुसलमानपूर्व समाजव्यवस्था तसेच राज्यव्यवस्थाही जातीसंस्थेवर आधारली होती. ज्ञान संपादन, धर्माचरण, शासन, युद्ध, व्यापार आणि शारीरिक श्रमांची कामे या सर्व बाबतीत जातीसंस्थेने नियम बांधून दिलेले होते. राज्य करण्याचा अधिकार फक्त राजघराण्यातल्या सदस्यांना असल्यामुळे त्या बाहेरचा कोणी कितीही शूर, धाडसी व कर्तबगार असला तरी त्याला राजसत्ता मिळणे अशक्य होते. जी युद्धे होत ती सारी राजघराण्यातली आपसातलीच असत. एकाद्या समर्थ राजाने शेजाऱ्यावर यशस्वी आक्रमण केले तर पदच्युत राजाच्या कुठल्या तरी नातेवाईकाला मांडलिक म्हणून गादीवर बसवण्यात येई. प्रजेला याची काही झळ लागतच नसे. काही विशिष्ट जमातीच युद्धात लढू शकत. राज्याची सर्व साधनसामग्री कधीच पणाला लागत नसे. खेडी स्वयंपूर्ण होती. शासनापासून होईल तितके स्वतंत्र राहण्यासाठी ग्रामप्रमुखांची धडपड चाले. ही ग्रामशक्ती जरी स्वातंत्र्यासाठी लढणारांची मोठी शक्ती असली तरी ग्रामप्रमुखांच्याकरवी सबंध देशाची प्रगती होणे अशक्य होते. प्राचीन सिंधू संस्कृती शहरी संस्कृती होती. गुप्त साम्राज्याचे काली शहरी संस्कृती वाढीस लागली. ते साम्राज्य संपुष्टात आल्यावर नागरी संस्कृतीचा ऱ्हास होऊ लागला.
तुर्कांची मुस्लिम संस्कृती याहून अगदी भिन्न होती. प्रत्येक मुसलमानास समान हक्क आणि दर्जा असला तरी समष्टीसाठी व्यक्तीला सर्वस्व अर्पण करावे लागे. प्रत्येक धडधाकट मुसलमानाला धर्मरक्षणार्थ हाती शस्र घ्यावे लागे. मुस्लिम धार्मिक कायदा घडल्यानंतर सबंध समाजाचे अधिकार राज्यकर्त्याकडे आले. त्यामुळे राज्याची सर्व साधनसामग्री व प्रजा यांचेवर त्याला नियंत्रण ठेवता येऊ लागले. अर्थातच तुर्की राज्यपद्धतीपुढे रजपूत राज्यपद्धतीचा टिकाव लागणे शक्य झाले नाही. मुस्लिम राजसत्तेत वाटणी होत नसल्यामुळे मांडलिकांच्या सामंतशाहीची आधीची प्रथा रद्द झाली. राज्याच्या साधनसामग्रीवर नियंत्रण ठेवता यावे यासाठी खेड्यांमध्येही प्रत्यक्ष अंमल सुरू करण्याचे प्रयत्न झाले. त्यांना ग्रामप्रमुखांकडून सतत विरोध होत राहिला.
तुर्की सुलतानांच्या समर्थ राजसत्तेसाठी तात्त्विक अधिष्ठान होते. आधीच्या परंपरा व इस्लामी कायदा यामुळे हे अधिष्ठान प्राप्त झाले होते. राज्यकर्त्यांच्या आज्ञा पाळल्याच पाहिजेत असा धर्मशास्राचा दंडक होता. महत्त्वाच्या व्यक्तींना राजनिष्ठेची शपथ (बाइआह) घ्यावी लागे. शुक्रवारच्या सामुदायिक प्रार्थनेत (खुतबा) सुलतानाचा खास उल्लेख केला जात असे. नाण्यावर सुलतानाचे नाव असे. परंतु असे असूनही सुलतानाचे आसन निर्धोक नसे. त्याच्या मृत्यूनंतर नेमक्या कोणत्या मुलाला गादी मिळावी याबाबत काहीही नियम नव्हता. राजसत्ता सातत्याने एका वंशात ठेवण्याची स्पष्ट तरतूद धार्मिक कायद्यात नव्हती. त्यामुळे कोणीही धाडसी व पराक्रमी पुरुष सुलतानाला पदच्युत करून गादी बळकावू शके. मुस्लिम राज्यशास्रातला हा घातकी दोष सबंध इतिहासात प्रकर्षाने ध्यानात येतो. त्यामुळे राज्यसत्तेवरचा आपला अधिकार सर्वस्वी आपल्या सामर्थ्यावर अवलंबून आहे याची जाणीव सुलतानास सतत ठेवावी लागे. आपली सत्ता अबाधित राखण्यासाठी अनेक उपाय योजावे लागत. सुलतान सर्वश्रेष्ठ असून त्याच्या आज्ञा सर्वांनी पाळल्या पाहिजेत या धर्मदंडकाची प्रजेला एकसारखी आठवण करून द्यावी लागे. विरोधकांवर सतत नजर ठेवणे, समर्थकांचा पक्ष मजबूत ठेवणे आणि समर्थकांपैकीही कुणी वरचढ होणार नाही याची दक्षता घेणे याची डोळ्यात तेल घालून काळजी घ्यावी लागे. प्रत्येक निर्णय दूरदृष्टीने घेत असतानासुद्धा सुलतान कोणत्या वेळी काय करील याचा नेम नसल्याची भावना लोकांत सतत जागृत ठेवावी लागे.
दिल्लीला सुलतानी सत्ता स्थापन झाल्यानंतरचे पहिले काही सुलतान नामवंत गुलाम होते. शहाबुद्दिन घोरीच्या मृत्यूनंतर त्याच्या ताजुद्दिन, नासिरुद्दिन आणि कुतुबुद्दिन या गुलामांना अनुक्रमे गझनी, सिंध आणि दिल्लीची राज्ये मिळाली. चौथा गुलाम इलेतमिश कुतुबुद्दिनच्या मृत्यूनंतर सुलतान झाला. परंतु या काळात चाळीस गुलामांना सत्तेत वाटा मिळाल्यामुळे राजसत्ता प्रबळ होऊ शकली नाही. गुलामांच्या नंतर खिलजी (१२८८–१३२०), तुघलख (१३२०–१३९८), सुरी (१५४०–१५५६) आणि मुगल (१५२६–१५४०, १५५६–१७४८) या घराण्यांकडे राजसत्ता आली. परंतु फक्त मुगलांचे कालीच बापाकडून मुलाकडे राज्य येत राहिले. अर्थात नेमक्या कोणत्या सुलाकडे राज्यपद जावे याचा निर्णय तेव्हाही झाला नाही.
कुतुबुद्दिन मुबारक (१३१६–१३२०) या सुलतानाने आपल्या नाण्यांवर स्वतःविषयी ‘सर्वसामर्थ्यवान इमाम, परमेश्वराचा प्रतिनिधी, स्वर्ग आणि पृथ्वी यांच्या मालकाचा वारस’ असे लिहिले होते. महंमद तुघलखाने ‘परमेश्वराचा सेवक, परमेश्वराचा कृपाभिलाषी, पैगंबरांच्या परंपरांचे समर्थन करणारा’ असे काही नाण्यावर तर काही नाण्यांवर कुराण व हादिसमधली वचने कोरली होती. त्यात एक बनावट वचनही आढळते : ‘जर राज्यात कोणी सुलतान नसेल तर लोक एकमेकाला खाऊन टाकतील’. आपल्या नाण्यांवर ‘सुलतान म्हणजे परमेश्वराची छायाच आहे’ असे शब्द प्रथम लिहिणाराही महंमद तुघलखच होता.
सुलतानी राजवटीत प्रांतांचे राज्यपाल नेमण्यात येत. त्यांना इक्तदार असे म्हणत. मुगल कारकीर्दीत त्यांना सुभेदार अशी संज्ञा होती. त्यांची एका प्रांताहून दुसऱ्या प्रांतात बदली होत असे. पगार किंवा पगाराऐवजी जहागिरी देण्याची पद्धत होती. परंतु मृत्यूनंतर जहागिरी सरकारजमा होत. राज्यपाल सैन्यतुकड्या बाळगीत असत. या फौजा शाही फौजांचाच भाग असे मानण्यात येई. दरवर्षी राज्यपालांना जमाबंदी आणि केलेला खर्च याचा तपशील सादर करावा लागे. हिशेब तपासणीचे काम मोठ्या कसोशीने करण्यात येत असे. राज्यपालाकडे काही बाकी निघत असली तर ती वसूल करण्यासाठी जरूर तर कडक उपायही अंमलात आणीत असत. ही प्रथा मुगल साम्राज्य विलयाला जाईपर्यंत चालू राहिली.
त्यावेळी मंत्रिमंडळाची पद्धती नव्हती. कोणत्याही माणसाला मंत्री म्हणून नेमण्यात येई किंवा बडतर्फ केले जाई. प्रमुख काझी (धार्मिक कायद्याची अंमलबजावणी), वझीर-इ-विजारत किंवा सदर-इ-अली किंवा ख्वाजा-इ-जहाँ (महसूल), मुशरिफ-इ-मुमालिक (प्रमुख लेखापाल), आरिद-इ-मुमालिक किंवा मीर बक्षी (सेनादल), बरिद-इ-ममालक (गुप्तचर प्रमुख), अमीर-इ-दाद (न्याय खाते), अमीर हाजिब (दरबाराची व्यवस्था) आणि वकील-इ-दार (खाजगी कारभारी) असे मंत्री नेमले जात. त्यांची खाते विभागणी सुस्पष्ट नव्हती. अबुबासी खलिफांचे कालात जसे खलिफांचे गैरहजेरीत त्यांचेवतीने निर्णय घेणारे वजीर असत त्या दर्जाचे मंत्री हिंदुस्थानात नेमले जात नसत. सर्व मंत्री एकत्र बसून निर्णय घेत नसत.
राज्य कारभार सरंजामशाही पद्धतीने नव्हे तर नोकरशाही पद्धतीने चालविण्यात येत असे. बहुतेक वरिष्ठ अधिकाऱ्यांची भरती परदेशाहून आलेल्यांच्यामधून केली जात असे परकियांच्या हाती राज्य कारभाराची सूत्रे असल्यामुळे देशात परकी अंमल असल्यासारखे वातावरण राही. नोकरशाहीमुळे सुलतान एकाकी पडत. त्यांच्यात व प्रजेमध्ये यामुळे भावनिक ऐक्य किंवा जवळीक होऊ शकली नाही. सरकारी नोकरीमध्ये भरतीबाबतचे काहीही नियम नव्हते. सुलतानाला वाटले म्हणून किंवा काही वेळा अधिकाऱ्यांच्या शिफारशींवरून कोणासही भरती केले जाई. नव्याने वरिष्ठ हुद्यावर भरती केलेल्यांना दरबारात हजर करण्यात येत असे. बढतीबाबतही काही नियम नव्हते. काही वेळा कनिष्ठ अधिकाऱ्यांना एकदम मोठ्या जागेवर बढती देण्यात येत असे. त्यावेळी तीन महत्त्वाच्या श्रेणी होत्या : मालिक, अमीर आणि खान. अकबराने मनसबदारी पद्धती सुरू केली. दहा सैनिक बाळगणाऱ्या छोट्या मनसबदारापासून तीस हजार सैनिक राखू शकणारे राजपुत्र मनसबदार असत. दोन किंवा अधिक पिढ्यापासून सरकारी अधिकारी असलेल्यांना ‘खानजाद’ असा किताब असे.
सुलतानी आणि मुगल अमदानीत वांशिक भेदभाव पाळला जाई. तेराव्या शतकाच्या मध्याससुद्धा तुर्की व बिगर तुर्की आणि परदेशी व स्थानिक मुसलमान यांच्यात भेदभाव केला जात असे. तुर्की आणि बिगर तुर्की अमीरांमध्ये सत्तेसाठी रस्सीखेच चालत असे. राजसत्ता व कारभार संपूर्णपणे तुर्कांच्या हाती असावा असे बलबनचे धोरण होते. केवळ चांगल्या कुळातला नाही या कारणास्तव बलबन कोणालाही अधिकारपद देत नसे. त्याच्या मृत्यूनंतर त्याच्या वंशात राजसत्ता राहावी यासाठी तुर्की बहुसंख्य असलेल्या दिल्लीवासियांनी खूप धडपड केली. जलालुद्दिन खिलजीने सत्ता काबीज केल्यानंतरही तो शुद्ध तुर्की वंशाचा नाही म्हणून दिल्लीवासियांनी त्याला शहरात प्रवेश करू दिला नाही. वातावरण शांत होईपर्यंत त्याला बरेच दिवस दिल्लीबाहेरच तिष्ठत राहावे लागले. अलाउद्दिन खिलजीने (१२९६–१३१६) मात्र नेमणुका करताना वंश, कुळ यांचा कधी विचार केला नाही. त्याच्या उतारवयात मलिक काफूर हजारदिनारी या एका धर्मांतरिताकडे सर्व सत्ता गेली. बिगर तुर्की अमीरांकडे बराच काळ सत्ता राहिली. त्यांचे वर्चस्व कमी करण्यासाठी महंमद तुघलखाने मोठ्या प्रमाणावर परदेशी मुसलमानाची भरती केली. ते येथे स्थायिक व्हावेत म्हणून अनेक सवलतीही दिल्या. त्यामुळेच स्थानिक अमीरांनी १३३९ साली ऐनुल मुल्क मुलतानी याचे नेतृत्वाखाली बंड केले. शेवटी फिरुझ तुघलखाचे कारकीर्दीत स्थानिक अमीर बलवान झाले. मलिक काफूरसारखाच खान-इ-जहाँ हा पूर्वाश्रमीचा ब्राह्मण मनुष्य फिरुझ तुघलखाचे वेळी प्रबळ झाला होता. दक्षिणेच्या बहामनी राज्यातसुद्धा स्थानिक आणि परदेशी अधिकाऱ्यांमध्ये सतत सत्तास्पर्धा चाले. अशी स्पर्धा मुगल अमदानीच्या तर पाचवीला पुजल्यासारखीच होती.
शारिया किंवा इस्लामी कायद्याशी विसंगत अशी कोणतीच गोष्ट सुलतान करू शकत नसल्यामुळे त्याची सत्ता अनियंत्रित नव्हती. पण हा केवळ एक तात्त्विक सिद्धांत होता. प्रत्यक्षात त्याला बरीच मोकळीक होती. प्रमुख काझी तसेच प्रांतिक आणि स्थानिक काझींच्या नेमणुका सुलतान स्वतःच करीत असे. तो काझींना बडतर्फही करू शके. धर्मपंडितांना जमिनी किंवा इतर बक्षिसी देण्याचे काम एका सरकारी खात्यामार्फतच चाले. अशारीतीने शरियावर अधिकारवाणीने बोलू शकणाऱ्यांचा वर्ग सुलतानाच्या मुठीत असे. स्वतःच्या विवाह, वारसा इत्यादी बाबतीत म्हणजे सुलतानाच्या खाजगी जीवनाला शरियाचे कोणतेच नियम लागू नव्हते. सर्वसामान्य गुन्ह्यांसाठी कोणती शिक्षा द्यावी ही गोष्ट सुलतानाच्या अखत्यारातली असे. याबाबतीत शरियाचे नियम प्रत्यक्षात कधीच लागू झाले नाहीत. धार्मिक गुन्ह्यांबाबत किंवा पाखंडीपणासाठीच्या शिक्षा काय असाव्यात याची धर्मपंडित शिफारस करीत. पण या शिक्षाही सुलतानाच्या आज्ञेखेरीज अंमलात येऊ शकत नसत.
पाश्चिमात्य कायद्याप्रमाणे अगोदरचे निकालपत्र तशाच प्रकारच्या कज्जांबाबत बंधनकारक मानण्याची तरतूद इस्लामी कायद्यात नाही ही खेदाची गोष्ट आहे. त्यामुळे केस लॉ किंवा निवाड्यांचा कायदा तयार होऊ शकला नाही. कोर्टाच्या कामकाजाबद्दलही काही नियम नव्हते. अनेक कोर्टात खालच्या कोर्टांच्या निकालाविरुद्ध अपीले घेतली जात तसे मूळ दावेही स्वीकारले जात. खेड्यांसाठी वेगळी न्यायपद्धती नव्हती. हिंदूना फक्त शासकीय कायदे लागू असत. त्यांचे कज्जे पंडितांकडे जात. वादी आणि प्रतिवादी हिंदू आणि मुसलमान असले तर मात्र दिवाणी व फौजदारी दावे फक्त काझींकडेच जात असत.
राज्याचे मुख्य उत्पन्न म्हणजे जमीन महसूल, छोटे मांडलिक आपल्याकडच्या जमिनींसाठी ठराविक खंडणी देत. अधिकारीही आपापल्या जहागिरीतून विवक्षित रक्कमा देत. खालसा जमिनीबाबत लागवडीखालचे क्षेत्र, वार्षिक उत्पन्नाचा अंदाज यांचा विचार करून वेळच्या वेळी योग्य महसूल वसूल करण्यासाठी सुलतानी व मुगल अमदानीत विविध प्रयोग झाले. कालांतराने अधिक जमीन लागवडीखाली आली पण पाणीपुरवठ्याचे बाबतीत विशेष प्रगती झाली नाही. फक्त फिरुझ तुघलख आणि शहाजहानने काही कालवे बांधले एवढेच. नगदी पिके घेण्याची पद्धती अकबराचे वेळेपासून सुरू झाली. मुसलमानांकडून जकात, शेतकऱ्यांकडून खिराज आणि झिम्मींकडून जिझिया हे कर वसूल केले जात. व्यापार आणि उद्योगांवरही वेगळे कर असत. आयात-निर्यात मालावर अडीच ते तीन टक्के जकात आकारली जाई. काही जहागिरदार अनधिकृत कर लादीत. वाटसरू कर, टोल यांसारख्या या अनधिकृत करांविरुद्ध फार तक्रारी झाल्या म्हणजे ते रद्द होत. नवीन राजा गादीवर आला म्हणजे असले कर रद्द केल्याची घोषणा होई. काही काळ लोटल्यावर ते पुनः बनवले जात.
प्रांतांचे राज्यपाल आपापल्या मुलखात कर गोळा करीत. ते सुलतानाचे हुकूम अंमलात आणीत. कायदा व सुव्यवस्था यांची जबाबदारी त्यांचेकडेच असे. राज्यपालांचे हाताखाली सेनाधिकारी, सैन्यभरती आणि पगारवाटपासाठीचे अधिकारी, राजस्व अधिकारी आणि प्रांतिक काझी काम करीत असले तरी हे सर्वजण केंद्र सत्तेच्या खाते प्रमुखाशी परस्पर पत्रव्यवहार करू शकत. तसेच आपापले अहवालही धाडीत. केंद्रातर्फे सर्वत्र गुप्तचर नेमलेले असत. त्यांचे अहवाल काळजीपूर्वक तपासले जात.
सुती व रेशमी कापड, अत्तरे, हस्तीदंताच्या वस्तू, लाकडी वस्तू, हिरे माणके, रजया, रंगीत चित्रे, चिलखते, ढाली, चाकूखंजिन्यांच्या मुठी, अंगठ्या, बटने आणि हिंदी वस्तूंना परदेशात मोठी बाजारपेठ होती. तेराव्या शतकापासून पुढे तीनशे वर्षेपर्यंत मुसलमान व्यापारी परदेशात हिंदी मालाची निर्यात करीत असत. मुसलमान राजे व काही उच्च अधिकारीही आयात-निर्यात व्यापार करीत. आंतरराष्ट्रीय व्यापार अनिर्बंधित होता. परंतु सतराव्या शतकापासून पोर्तुगीज व इंग्रज चाचे हिंदी मालबोटी पकडू लागले. प्रथम जागोजागी किल्ले बांधून चाच्यांपासून संरक्षण देण्याचा प्रयत्न झाला. समर्थ नौदलाचे अभावी मुगल सत्तेला आंतरराष्ट्रीय व्यापार खुला राखता आला नाही. मुगलांपेक्षा पोर्तुगीज आणि इंग्रजांची जहाजे अधिक चांगली आणि शस्रे अधिक प्रभावी असल्यामुळे नौदल युद्धात त्यांची सरशी होत राहिली. १५३८ मध्ये गुजरात आणि तुर्कस्तानच्या सुलतानांनी संयुक्तपणे पोर्तुगीजापासून दीव काबीज करण्याचा प्रयत्न केला. परंतु तो अयशस्वी झाल्यानंतर युरोपीय सत्तांचा सागरी पराभव करण्याची आशा साफ मावळली. त्यानंतर या सत्तांना देशात ठाणी स्थापन करण्यास कसलीच आडकाठी राहिली नाही. बलशाही नौसेनेच्या अभावी केवळ मुगल साम्राज्याचाच नव्हे तर साऱ्या आशियाई देशांचा विनाश झाला.
संरक्षणाबाबतच्या धोरणाचा राज्यव्यस्थेवरही प्रभाव पडतो. सुलतानी सत्ता स्थापन झाल्यानंतर खैबर खिंडीपलीकडील देशांपासून धोका असल्याची जाणीव झालेली होती. त्यामुळे तिकडील घडामोडीवर सुलतानांचे बारीक लक्ष असे. १२१९ ते १२२२ चे दरम्यान मोंगलांनी मध्य आशिया जिंकला. त्यानंतर बरेच निर्वासित येथे आले त्यामुळे या प्रश्नाची निकड ध्यानात आली. मोंगल धाडी सुरू झाल्यावर बलबनने आपल्या राज्याची सीमा सिंधूच्या पूर्व तीरापर्यंतच ठेवली. तेथून ४०-५० मैलांचा पट्टा इतका बेचिराख करून ठेवण्यात आला की वाटेत शत्रूला प्यायलासुद्धा पाणी मिळू नये. लाहोर, दीपालपूर आणि मुलतानला सुसज्ज सैन्य तुकड्या ठेवण्यात आल्या. अलाउद्दिन खिलजीने आघाडीचे धोरण ठेवून सीमा वाढविली. कंदाहार, गझनी आणि काबूलच्या रस्त्यावर त्याच्या फौजा हालचाली करू लागल्या. मुगलांनीही हेच धोरण ठेवले होते. १७३८ पर्यंत काबूल हे दिल्ली साम्राज्यातच राहिले होते.
वायव्य सरहद्दीवरील मुक्त टोळ्यांची डोकेदुखी कधी शमली नाही. त्यांपैकी अनेकांना सैन्यात भरती करण्यात येत असे. टोळी प्रमुखांना मोठी वर्षासनेही दिली जात. त्या मानाने ईशान्य सरहद्द एवढी धोकादायक नव्हती. पर्वतावरच्या टोळीवाल्यांचा बंदोबस्त करण्यासाठी अधून मधून सैन्य तुकड्या पाठवाव्या लागत एवढेच. मुगलकाळी बंगालचा विस्तार झाला. नंतर कुचबिहार व आहोम राजांशी लढाया करून तिबेट रस्त्यावर नियंत्रण ठेवता आले.
वर उल्लेखिल्याप्रमाणे नौकादल नेहमीच कमकुवत राहिले. युरोपीय सत्तांनी वखारी घातल्यानंतर अठराव्या शतकात प्रथम हे लोक नुसता व्यापार करीत नसून मुलुखगिरीही करीत आहेत याची जाणीव झाली. परंतु आपसातल्या हेवेदाव्यांमुळे कोणालाही परिणामकारक पावले टाकता आली नाहीत.
दैनंदिन मुलकी कारभारासाठीही सेनादलाचा वापर होत असे. सेनाधिकाऱ्यांना मुलकी अधिकारही होते. सैन्यभरती आणि पगारवाटप यांची स्वतंत्र व्यवस्था असल्यामुळे सैनिकांवर आपल्या अधिकाऱ्यांपेक्षा केंद्र सत्तेचाच अधिक प्रभाव राहिला. देशाचा प्रचंड विस्तार आणि दळणवळणाच्या अपुऱ्या साधनांमुळे फुटीर प्रवृत्ती अधूनमधून डोके वर काढीत. देशभर समर्थ केंद्र सत्ता राखण्यासाठी सेनेची निष्ठा कायम ठेवणे हे एक नित्याचेच कर्तव्य मानले गेले. सैनिकांना धार्मिक आवाहन केले जाई. त्यांचे हित राजसत्तेशी निगडित असल्याची जाणीव वारंवार करून देण्यात येई. निष्ठा ढळल्याचे दिसले किंवा बंडाचा प्रादुर्भाव झाला तर जबर शिक्षा केल्या जात.
शस्त्रोत्पादनाचे काम राजधानीतच होत असे. शस्रभांडार तर राजवाड्यात ठेवले जाई. राजधानीत, सीमेवर आणि देशामधल्या मोक्याच्या जागी सैन्य तुकड्या जय्यत राखल्या जात. प्रांतांच्या राज्यपालंकडेही सेनादल असे. कोठेही बंड झाले आणि प्रांतिक फौज अपुरी पडली तर शेजारच्या प्रांतातून कुमक धाडली जात असे. अठराव्या शतकास येथे बंदुका तयार होऊ लागल्या. मोठ्या तोफा ओतण्याचे कामही सुरू झाले. परंतु येथला लोह उद्योग पुरेसा विकसित झाला नव्हता आणि तोफा-बंदुका युरोपहून सहजपणे आयात करता येत. त्यामुळे येथील या शस्रांचे उत्पादन मर्यादित राहिले.
दिवाण-इ-अर्द खात्यातर्फे सैन्यभरती केली जाई. शेरशहा तर स्वतःच सैनिकांची निवड करी. त्यांना रोख पगार देण्याची पद्धत होती. घोडेस्वाराला स्वतःचा घोडा, खोगीर आणि शस्रे आणावी लागत. प्रत्येकाने युद्धाचे शिक्षण भरती होण्यापूर्वी स्वतःच घ्यावे अशी अपेक्षा असल्यामुळे सैनिकांना सामुदायिक प्रशिक्षण दिले जात नसे. त्यामुळे अनेक कुशल योद्धे झाले तरी सेनादलात विशेष क्षमता आली नाही. जेवढे अधिक सैन्य तेवढे चांगले अशी कल्पना असल्यामुळे खोगीर भरतीवर भर देण्यात येई. सतराव्या शतकात कमी शस्रे बाळगणाऱ्या पण शीघ्र गतीने चालणाऱ्या मराठा सैनिकांशी मुकाबला झाला तेव्हा मंदगतीने चालणाऱ्या मोठ्या सैन्याचा दोष प्रथम ध्यानात आला. परंतु यापासून काही बोध घेतला नसल्यामुळे उत्तम कवायत केलेल्या शिस्तबद्ध छोट्या युरोपियन तुकड्यांनी अवाढव्य मुगल सैन्याची चटणी उडविली. तेव्हापासून कवायतीचे शिक्षण सुरू करण्यात आले. परंतु तोवर वेळ टळून गेलेली होती.
आता मुसलमान आणि हिंदू जनतेची राज्याकडे पाहण्याची दृष्टि काय होती त्याचा आढावा घेऊ.
इहलोकी संतुष्ट राहावे आणि परलोकी स्वर्ग मिळावा यासाठी राजसत्तेपासून दूर राहिले पाहिजे अशी धार्मिक शिकवण असली तरी मुसलमानांना प्रत्यक्षात तसे करणे अवघड होते. कारण कोण कधी राजद्रोही ठरेल याचा नेम नव्हता. मुस्लिम साम्राज्य वाढले म्हणून ज्याला हर्ष होणार नाही, ते कमी झाल्याने जो दुःखी होणार नाही, दरबारातल्या भपक्याने जो दिपून जाणार नाही, सुलतानाच्या औदार्याने जो भारावणार नाही किंवा तत्कालीन उच्च नीच दर्जाची जाण ठेवून जो आपल्या पायरीने नम्रपणे वागणार नाही त्याला विद्रोही समजण्यात येत असे. सत्तेचा विशेष गैरवापर होई तेव्हा राजकारणापासून अलिप्त असलेले लोकही क्वचित विरुद्ध पक्षाला सामील होत. पाखंड्यांविरुद्ध लोकांच्या भावना प्रक्षोभित करणे राज्यकर्त्यांना सुलभ असे. बंडखोरांचा पराभव केल्यानंतर त्यांच्या शिरच्छेदाचे वेळी तोबा गर्दी होत असे.
सश्रद्ध मुसलमान अल्ला, पैगंबर, शरिया आणि राज्यकर्त्यांवर श्रद्धा ठेवीत असत. परंतु राजसत्ता आनुवंशिक नव्हती. एखाद्याच्या हाती कशीही सत्ता आली तरी त्याच्या आज्ञा लोकांनी पाळल्या पाहिजेत या धर्मदंडकामुळे अनेकांना आपली अधिकारप्राप्तीची ईर्ष्या सिद्ध करण्यासाठी बंड करण्याखेरीज दुसरा मार्ग नव्हता. एखाद्या राजाचे आसन डळमळित झाले तर त्याचेवरील निष्ठा चालू ठेवावी की नाही हा ज्याच्या त्याच्या मर्जीचा प्रश्न होता. कारण तशी निष्ठा ठेवल्याने आपण सश्रद्ध मुसलमान म्हणून मानले जाऊ अशी खात्री नव्हती. वर प्रचलित राजा पदच्युत झाला तर त्याचेवर निष्ठा राखली म्हणून आपत्ती ओढवणे अपरिहार्यच होते. धर्मनिष्ठ उलमा आणि सूफी संत व त्यांचा शिष्य परिवार भाविकतेने जीवन व्यतीत करीत. त्यांना राजकीय घडामोडी हे एक मोहजाल वाटे. इतरांनी केलेल्या दानधर्मावर त्यांचा उदरनिर्वाह चाले परंतु दाते पैसा कसा मिळवितात या चौकशीत ते पडत नसत. नामवंत धर्मपंडितांनी आणि सूफी संतांनी आपले दान स्वीकारले म्हणजे त्यांच्याकडून आपल्याला मान्यताच मिळाली असे राज्यकर्त्यांना वाटे. कुतबुद्दिन मुबारकच्या पूर्ण विश्वासात असलेल्या खुसरुनेच त्याचा खून करून राज्य घेतले. नंतर खुसरुने धाडलेल्या भेटी स्वीकारुन निजामुद्दिन अवलियांनी अप्रत्यक्षपणे त्याला मान्यता दिली.
हिंदूचा दृष्टिकोण जातीसंस्थेने घडविला होता. मुसलमान राज्य आले याचा अर्थ शासनकर्ते व योद्धे जे क्षत्रिय ते पराभूत झाले एवढाच होता. त्यांच्यासाठी आपण हातात शस्र घेतले पाहिजे असा दंडक नव्हता. तरीसुद्धा धर्मदृष्ट्या मुस्लिम सत्ता मान्य करणे शक्य नव्हते. मुसलमानांना जातीसंस्थेत समाविष्ट करण्यासारखे नव्हते. हिंदू कायद्याप्रमाणे मुसलमानांना सामाजिक प्रतिष्ठा देता येत नव्हती. हा सिद्धांत झाला तरी प्रत्यक्षात मुस्लिम राजवटीला हिंदूंनी सहकार्य दिले. क्षत्रियांना मुस्लिम सैन्यात भरती होण्यास धार्मिक आडकाठी नव्हती. खुद्द महंमह गझनीचासुद्धा एक सेनापती व अनेक सैनिक हिंदू होते. सुलतानी साम्राज्यात पायदलातले बरेच सैनिक हिंदू होते. आरंभापासूनच राज्य कारभरात खालच्या जागांवर हिंदूना नेमण्यात येत असे. हिंदु-मुसलमानांचे व्यापारी संबंध तर शतकानुशतके चालू होते. मुसलमानी राज्यात मुसलमान अमीराच्या मालमत्तेपेक्षा हिंदू व्यापाऱ्याचे भांडवल अधिक सुरक्षित असे. प्रत्यक्षात हिंदूंनी मुस्लिम सत्ता स्वीकारली तरी राजकीय सहकार्याला खंबीर तात्त्विक बैठक नव्हती. सुलतान कोणाच्याही धर्मात ढवळाढवळ करू शकत नसत. राजकीय व सामाजिक एकात्मता निर्माण करण्याचे अधिकृत प्रयत्नही करू शकत नव्हते. त्यांच्या हातात सर्वांना सारखा न्याय देणे एवढीच गोष्ट होती. हिंदी मुसलमान राज्यकर्त्याच्या विविध धोरणांचा विचार करताना त्यांचे पुढचा हा पेच लक्षात ठेवला पाहिजे. तर्कशुद्ध भूमिका घेऊन त्यांनी पूर्वग्रह सोडले असते तर त्यांना मुसलमानांचा पाठिंबा गमवावा लागला असता. इतकेही करून हिंदूंची तात्त्विकदृष्ट्या निष्ठा प्राप्त करून घेता आली नसती ती नसतीच.
भाग दुसरा पहिला कालखंड
प्रकरण ३
सनातन इस्लाम आणि सनातनमतवादी
शरिया ही आचारसंहिता
आपला एक वेगळा धार्मिक समूह आहे अशी धारणा हिंदी मुसलमानांच्यात पूर्वापार चालत आलेली आहे. धर्मश्रद्धा, राजकीय धोरणे, सामाजिक चालीरीती आणि एकूण जीवनपद्धतीबाबत जेव्हा जेव्हा प्रश्न निर्माण झाले तेव्हा तात्विक दृष्ट्या तरी त्यांनी आपले निर्णय इस्लामी शिकवणुकीचे शक्यतो तंतोतंत पालन करण्याच्या तळमळीतून घेतलेले आहेत. हीच त्यांच्या सनातनित्वाची बैठक आहे. ऐहिक अभ्युदय व पारमार्थिक कल्याण या दोहोंचा पाया एकच आहे. ईश्वरापुढे सर्वजण समान असल्यामुळे राजकीय किंवा कायद्याच्या दृष्टीनेही सर्वांना समान लेखले पाहिजे आणि इस्लाम केवळ धर्म नसून एक आदर्श अशी जीवनपद्धती आहे या त्यांच्या श्रद्धा आहेत. इस्लामच्या सनातन आचारसंहितातून सत्यासत्य, इष्टानिष्ट याबाबतचे निर्णय ग्रंथित केलेले आहेत त्यात काडीमात्र फरक करण्यास किंवा कोणताही नवा विचार आणण्यास सनातनमतवाद्यांचा कडवा विरोध असतो. या नीतिनियमांनुसार सर्वांनी आपले आचरण करावे यासाठी कायद्याचा दंडक आवश्यक असतो.
परंपरांना चिकटून रहाणे, त्यात कसलाही बदल सहन न करणे आणि परंपरागत आचारविचारांचे बरेवाईट परिणाम स्वीकारण्याची तयारी असणे ही सनातनित्वाची मुख्य लक्षणे असतात. चालू समाजव्यवस्था टिकवून ठेवण्याची प्रवृत्ती आणि तिच्यात बदल करण्याची धडपड करण्याची प्रवृत्ती किंवा सनातन विचारसरणी आणि नवविचार यांच्यातील संघर्ष अनादि कालापासून अव्याहत चालू आहे. जीवनात जसे स्थैर्य आवश्यक असते तसा बदलही लागतो. सामान्यपणे कोणतीही नवी कल्पना सर्वमान्य झाली तिचा सनातनप्रणालीत समावेश होतो. परंतु नव्या कल्पना हे बदल नसून आद्य प्रणालीच्या अधिक निकट जाण्यासाठीच मांडलेल्या आहेत असा जेव्हा दावा केला जातो तेव्हा गोंधळ निर्माण होतो. मूळ श्रद्धा नेमकी कोणती यावर वादंग सुरू होते. कोणत्या श्रद्धा आणि कसले आचरण आद्य धर्मानुसार आहे याची निश्चिती होऊ न शकल्यामुळे सनातनप्रणाली ही एका विशिष्ट पंथापुरतीच मर्यादित रहाते. धर्माच्या सर्वच अनुयाचांची सनातनप्रणाली असे स्थान तिला कधीच प्राप्त होऊ शकत नाही.
इस्लामी धार्मिक श्रद्धा, कर्मकांड, सार्वजनिक व व्यक्तिगत कायदा, पोषाख, रहाणी आणि सामाजिक व्यवहाराचे नियम या सर्वांची मिळून जी जीवनपद्धती बनते तिला शरिया अशी संज्ञा आहे. महंमद पैगंबरांच्या मूत्यूनंतर ही जीवनपद्धती सर्वांग परिपूर्ण करण्याच्या प्रयत्नातून मतभेद उद्भवले. शरियाचा मूलाधार या नात्याने कुराणाचे निरपवाद प्रामाण्य सर्वमान्य व संशयातीत होतेच. परंतु विशिष्ट संदर्भात कुराणाचे मार्गदर्शन सुस्पष्ट नसेल तेव्हा पैगंबरांचा तत्संबंधी प्रमाणभूत निर्णय, कृती किंवा उक्ति शोधून काढीत असत. पण या दोन्हीतूनही संशयातीत मार्गदर्शन मिळत नसेल तर पंडितांचे वैयक्तिक मत (इतिहाद) घेतले जाई. अशा रीतीने इस्लामी कायदा म्हणजे पंडितांचे धर्म निर्णयच होते. प्रत्येक निर्णयाला किंवा या निर्णयांच्या संकलनांना किती पंडितांची मान्यता मिळते यावरून ती कमी अधिक प्रमाणात स्वीकृत झाली. या मंथनातून धार्मिक कायद्याच्या मालिकी, हनफी, शाफीई आणि हनबली या चार शाखा निघाल्या. सुरुवातीला विवक्षित प्रश्नावर निर्णय देताना या चारही संकलनांचा आधार घेतला जात असे. कालांतराने फक्त एकाच संहितेनुसार निवाडे देण्याची पद्धती रूढ झाली. आपापल्या शाखेच्या संकलनाचे किंवा संहितेचे शब्द प्रामाण्य (तकलीद) स्वीकारणे अशा रीतीने क्रमप्राप्तच झाले. ही प्रत्येक संहिता साहजिकच सर्वसमावेशक इस्लामी जीवनपद्धती म्हणून मानली जाऊ लागली. चार संहितेपैकी कोणत्याही एका संहितेचे शब्द प्रामाण्य स्वीकारणे आणि तिचे शब्दशः आचरण करणे हेच पुढे सनातन इस्लामचे महत्त्वाचे वैशिष्ट्य झाले. अर्थात कायद्याच्या चार शाखा झाल्या तरी सर्वांनी पैगंबरांच्या जीवनाचा आदर्श आपलेपुढे ठेवावा व मुसलमानाचा एकसंघी समाज असावा याबाबतीत कोणाचे दुमत नव्हते.
हिंदुस्थानात तुर्की मुसलमानांची सत्ता स्थापन झाल्यावर ते पाळीत असलेला हनफी कायदाच सनातन धर्मशास्र म्हणून प्रमाणभूत ठरला. सर्व पाठशालांतून हनफी कायदाच शिकविण्यात येत असे. या कायद्याचे कसोशीने पालन करवून घेण्याची जबाबदारी सुलतानाकडे आली. बहुतेक धर्मपंडित हनफी कायद्याच्या मान्य ग्रंथावर स्पष्टीकरणात्मक लेखन करू लागले. कुराण, पैगंबरांची वचने आणि त्यांच्या परंपरा यांचा अभ्यास करून स्वतंत्र धर्मनिर्णय मांडण्यापासून पंडितांना परावृत्त करण्यात आले. अगदी क्षुल्लक तपशिलाचे बाबतीतही स्वतंत्र अभ्यास करून आपला वेगळा निर्णय मांडण्याची मुभा हिंदुस्थानातील कायदे पंडितांनी घेतली नाही. परंतु भोवतालच्या परिस्थितीमुळे व्यवहारात तडजोड करावी लागणे अपरिहार्य होते. नव्याने धर्मांतर केलेले लोक आपल्या जुन्या परंपरा टाकणे शक्य नव्हते. वास्तविक पहाता रूढी (ऊर्फ) आणि परंपरागत हक्क (अदा) विचारात घेऊन धार्मिक कायदा सद्यःपरिस्थितीशी सुसंगत करण्याची सोय इस्लामी कायद्यातच होती. परंतु तसा प्रयत्न कोणी केलाच नाही. त्यामुळे हिंदुस्थानातला मुस्लिम कायदा स्थानिक परिस्थितीशी अगदी विसंगत अशा बैठकीवर आधारला गेला. अशा रीतीने परकीय देशातील परिस्थिती विचारात घेऊन केलेला कायदा येथे परकीय राहिला.
मुस्लिम कायदा पुरेसा प्रगत झाल्यावर उलमांचे (विद्वांन, पंडित, आलिम या अरबी शब्दाचे अनेकवचन) कायदे पंडित, धार्मिक विचारवंत आणि सूफी संत असे वर्गीकरण झाले. तिघेही तेच ग्रंथ आधारभूत मानीत असले तरी प्रत्येकाची उद्दिष्टे वेगळी होती. कायदेपंडित हे सरकारी अधिकारी असत आणि कायद्याची अंमलबजावणी करीत. प्रत्येक प्रश्नावर आधीच्या कायदेपंडितांनी काय निवाडे दिले याचा ते विशेष अभ्यास करीत. धार्मिक विचारवंत सामान्यतः राजसत्तेपासून दूर रहात. कुराण व पैगंबरांच्या परंपरा यावर भर देऊन शरिया दैनंदिन आचरणात कसा आणता येईल याचा ते विचार करीत. सूफींची शरियावर श्रद्धा नव्हती असे नाही. परंतु आपल्या श्रद्धा आणि आचरण पारमार्थिक जीवनास कसे उपयुक्त होईल याकडे ते लक्ष पुरवीत.
तज्ज्ञ कायदे पंडितांना मुफ्ती ही संज्ञा असे. ते विविध प्रश्नांवर आपली अभ्यासपूर्ण मते व्यक्त करीत. न्याय खाते चालविण्याचे काम काझींकडे असे. सर्वांत विद्वान काझींना सुलतानाचे धार्मिक सल्लागार म्हणून नेमण्यात येई. ते इतर काझींच्या नेमणुका, बदल्या आदि बाबतीत शिफारसी करीत. इनामे आणि वर्षासने देण्याचे बाबतीतही त्यांचा सल्ला घेतला जात असे. अशा रीतीने मुफ्ती, मुख्य काझी व इतर काझी यांचा मिळून होणारा कायदे पंडितांचा वर्ग सर्वस्वी सरकारवर अवलंबून असे. अर्थातच कोणत्याही प्रश्नावर मत द्यायचे झाले तर स्वतःची सद्सद्विवेकबुद्धि किंवा शरियाचे परिशीलन याऐवजी राजाचा कल पाहून ते निर्णय देत. अशा कायदे पंडितांपासून धार्मिक विचारवंत चार पावले दूरच रहात आणि प्रसंगी कायदे पंडितांची निर्भर्त्सनाही करीत. पण सरकारी सहाय्य बंद करून कायदे पंडित या विचारवंतांना अडचणीत टाकीत. यामुळे धार्मिक प्रश्नांवर इष्टानिष्ट काय ते ठरविण्याचा कायदे पंडितांचा अधिकार अबाधित राहू शकला. मुस्लिम जनतेमध्ये सरकारी कायदे पंडितांबद्दल आदराची भावना नसे. उलट धार्मिक विचारवंतांना कितीही लोकप्रियता मिळाली तरी त्यांची मते सरकारवर बंधनकारक नसत. परंतु त्यांच्या टीकाप्रहरांमुळे राजसत्तेचे नैतिक अधिष्ठान डळमळू लागे व लोकात प्रक्षोभ होई. या कारणानेच स्वतंत्र धर्मवेत्त्यांची संपूर्ण गळचेपी करणे अशक्य होते. सूफी संतांना तर कायद्याचा कीस काढण्यात रसच वाटत नसे.
सुरळीत राज्यव्यवस्थेसाठी जशी शिस्तीची आवश्यकता असते तशी ढळढळीत अन्यायाविरुद्ध आवाजही उठण्याची जरूर असते. पैगंबरांची काही वचने असे दर्शवितात की लोकांनी निमूटपणे राजाच्या आज्ञा पाळल्याच पाहिजेत. उलट पक्षी इतर काही वचनांवरून असे दिसते की राजा पापाचरणी असेल तर त्याच्या आज्ञा उल्लंघण्यास प्रत्यवाय नाही. “अन्यायी सुलतानापुढे सत्य निर्भयपणे जाहीर करणे यासारखे उत्कृष्ट धर्मयुद्ध नाही” असे उद्गार त्यांनी एकदा काढले होते. याचा अर्थ असा की सुलतानाची कृति बरोबर आहे की नाही यावर विचार करण्याचा मुसलमान जनतेला हक्क आहे. सुलतानाच्या आज्ञा बिनशर्त पाळल्याच पाहिजेत असे धार्मिक बंधन नव्हते. कोणत्या प्रसंगी राजाज्ञा पाळाव्यात आणि कोणत्या वेळी त्यांचे उल्लंघन करावे याचे विवेचन व स्पष्टीकरण कायदे पंडितांनी करावयास हवे होते. असे करण्यात धोका होता हे खरे. परंतु मुसलमान कायदे पंडित दुसऱ्या टोकाला गेले. सुलतान हा प्रजेला उत्तरदायी नसून त्याला फक्त परमेश्वरालाच जबाब द्यावा लागेल असा त्यांनी निर्णय दिला. याहीपेक्षा भयंकर गोष्ट म्हणजे ज्याच्या हाती सत्ता येते तो कायदेशीरच सुलतान असतो आणि मुसलमानांच्या हिताच्या दृष्टीने सुलतान समर्थ असला पाहिजे असेही निर्णय त्यांनी दिले. यामुळे कोणत्याही परिस्थितीत राजाज्ञा पाळल्याच पाहिजेत हे जनतेचे कर्तव्य ठरविले गेले. ही सनातन भूमिका अत्यंत विसंगत व सदोष आहे. तीमुळे नैतिक अधःपात झाला आणि जगात सर्वत्र मुसलमानांना ही भूमिका घातक ठरली.
सय्यिद नुरुद्दिन मुबारिक गझनवी या पंडिताने इलेतमिशच्या कारकीर्दीत आपल्या एका प्रवचनात तत्कालीन दरबारी चालीरीती धर्मदृष्ट्या निषिद्ध असल्याचे ठासून सांगितले होते. फतवा-ई-जहांदारी या ग्रंथात झियाउद्दिन बरणीनेही दरबारातला थाटमाट, लोकांनी आज्ञापालन करावे म्हणून चालविण्यात येणारी क्रूर दडपशाही, जनतेत पसरलेली भीतीची भावना आदि गोष्टींचा धर्मशास्राच्या दृष्टिकोनातून कडक निषेध केला. बयाणाचे काझी मुधीस यांनी अलाउद्दिन खिलजीला खडसावले. ‘तुमचा अगडबंब खर्च, दरबारातला थाटमाट, शरियात सांगितलेल्यापेक्षा अधिक कडक शिक्षा देण्याची प्रथा, देवगिरीस मिळालेल्या लुटीचे अपहरण या सर्व गोष्टी शरियाने निषिद्ध ठरविल्या आहेत.’ एकतंत्री व जुलमी कारभार, नशाबाजी, नैतिक, भ्रष्टाचार इत्यादी कारणांवरून अनेक धार्मिक विचारवंतांनी सुलतानांची कानउघाडणी केली होती. परंतु खाजगीरीत्या वैयक्तिक कान उघाडणीखेरीज दुसरे काहीही करणे त्यांना अशक्य होते. उलट सर्व कायदेपंडितांनी असे धर्म निर्णय दिले होते की ज्यानुसार अन्याय व दुराचरण यांचेविरुद्ध बंड तर राहोच पण सामुदायिक निषेधसुद्धा धर्मबाह्य ठरला.
शरियाचे लोकांकडून पालन करून घेण्याची जबाबदारी पार पाडण्यासाठी सुलतान उलमांच्या नेमणुका करीत. सुलतानच्या दंडशक्तीच्या मदतीशिवाय उलमाही काही करण्यास असमर्थ होते. त्यामुळे राजसत्ता आणि उलमा यांची जोडगोळी बनली. एकमेकांचे हितसंबंध अबाधित राखण्याचा दोघेही प्रयत्न करीत. सुलतान आणि सरकारी उलमा या दोघांचाही धार्मिक विचारवंत आणि सूफी संत उपहास करीत असत. या परिस्थितीत स्वतःचा मोठेपणा टिकविण्यासाठी सरकारी उलमा मुसलमान समाजाच्या भावना उद्दीपीत करीत राहात. मुसलमान हे किती श्रेष्ठ आहेत व बिगर-मुसलमान केवढे हीन असतात या विषयावर ते एकसारखी प्रवचने झोडीत असत. परिणामी मुसलमानांच्यात अहंगंड निर्माण झाला. आपले राजकीय प्रभुत्व टिकवण्याची त्यांच्यात ईर्ष्या उत्पन्न झाली. हिंदू व मुसलमान यांच्यातील दरी वाढली. राज्यकर्ते आणि उलमा यांचा कार्यभाग साधला गेला. राज्यकर्ते आणि सरदार घराण्यातील लोक या दोघांनाही सामान्य जनतेची पिळवणूक करणे सुलभ झाले.
जगावर स्वामित्व मिळविले पाहिजे अशी सर्वच मुसलमानांची भावना होती. सगळ्याच आक्रमकांना चढाईसाठी काही ना काही तरी सबब सापडतेच. तुर्की मुसलमानांची आक्रमणे इस्लामच्या प्रसारासाठी झाली. तुर्की व मुगल सेनांच्या लढाया व त्यांचे विजय यांची वर्णने फारसी बखरीतून केलेली आहेत. या विजयांचा उदो उदो केलेला आहे. नवे नवे प्रदेश जिंकून बिगर-मुस्लिमांना इस्लामची दीक्षा देण्यानेच इस्लामचा प्रसार करणे शक्य आहे असे समर्थन या बखरीतून एकसारखे करण्यात आले आहे कुराणातील धर्मयुद्धांसंबंधीच्या आयतींचा विपर्यास करून बिगर-मुस्लिमांशी सतत युद्ध करीत राहिले पाहिजे असा अर्थ अनेक संहितांमधून (हिदाया) लावलेला आढळतो, बिगर-मुस्लिमांनी आक्रमण केले नसले तरी त्यांचेविरुद्धच्या लढाया म्हणजे धर्मयुद्धच आहे असे या संहितांतून वारंवार मांडण्यात आले आहे. धर्मयुद्धाचे विवेचन करताना झियाउद्दिन बरणीने मुस्लिम राज्यातून हिंदूंना कशा प्रकारची वागणूक द्यावी त्या संबंधीही सूचना केल्या आहेत. त्याने लिहिले आहे की, ‘सद्धर्माच्या रक्षणासाठी काफीर आणि मूर्तिपूजा यांचा नायनाट केला पाहिजे. हिंदू लोक हे परमेश्वर आणि त्याचे पैगंबर यांचे कट्टे शत्रू आहेत. त्यांची संख्या फार मोठी आहे व त्याचे निर्दालन करणे शक्य होणार नाही. अशा परिस्थितीत कमीत कमी त्यांचा पदोपदी अपमान करीत राहणे एवढे तरी करता येईल. एकाही हिंदूला सन्मानाने राहणे अशक्य करून टाकण्यानेच इस्लामचे वैभव वाढविता येईल.’ वरणी हा एक माथेफिरू प्रचारक होता. तो काही कायदे पंडित नव्हता. परंतु काझी मुधीस या पंडितानेही अशीच मते मांडली आहेत. त्याच्या मते, ‘हिंदूंना नेहमी अपमानास्पद आणि हीन परिस्थितीत राखण्यानेच खरी-खुरी धार्मिकता, भाविकता व्यक्त करता येईल.’
तात्त्विकदृष्ट्या पाहिले तर मुस्लिम राज्यातले बिगरमुसलमान प्रजाजन या नात्याने हिंदू लोक झिम्मी (सुरक्षित बिगरमुस्लिम प्रजाजन) होते. परंतु त्यांचे बाबतीत सनातन्यांनी नेहमीच उद्धटपणाची, प्रक्षोभक आणि धर्मवेडी भूमिका घेतलेली दिसते. मुसलमान व मुसलमानेतर यांच्यातील परस्परसंबंधाची ऐतिहासिक घडण कोणी विचारातच घेतली नाही. पैगंबराचे काली मुसलमान आणि अरबस्तानातले काफिर यांच्यात कठोर संग्राम झाला. त्यावेळी पैगंबरांनी बिगरमुसलमानांना सक्तीने युद्धात ओढले नाही. सक्तीच्या लष्करभरतीपासून त्यांना सूट मिळण्यासाठी व त्यांचे संरक्षण करण्यासाठी पैगंबरांनी जिझिया कर वसूल केला. जे बिगरमुसलमान स्वखुषीने सैन्यात दाखल होत त्यांना हा कर द्यावा लागत नसे. वृद्धापकाळी किंवा अडचणीचे वेळी सरकारी खजिन्यातून जशी मुसलमानांना मदत देण्यात येत असे तशी बिगरमुसलमानांनाही दिली जाई. ही ऐतिहाससिक पार्श्वभूमी इस्लामी कायद्याची घडण करीत असताना डोळ्याआड केली गेली. अरबी काफिरांशी भयंकर लढाया चालू असतानाचे वेळेस पैगंबरांना कुराणाच्या ज्या आयती उत्स्फूर्त झाल्या त्यांना अनर्थ करून बिगरमुसलमानांचा संपूर्ण नायनाट करणे हेच मुसलमानांचे कर्तव्य असल्याचे ठरविण्यात आले. सर्वच बिगरमुसलमान हे मक्केच्या काफिरांसारखे इस्लामचे हाडवैरी असल्याचे धर्मनिर्णय झाले. त्यांची जेवढी विटंबना व अवहेलना करता येईल तेवढी इस्लामची प्रतिमा अधिक उज्वल होईल असा अभिप्राय अधिकृतपणे मांडण्यात आला. जिझिया कर हा वास्तविक पाहता सक्तीच्या सैन्यभरतीहून सूट देण्याबद्दल होता. परंतु हिंदुस्थानात बिगरमुसलमान इस्लामचा स्वीकार करीत नाहीत यासाठी त्यांना शिक्षा म्हणून आणि त्यांचा अपमान करण्याच्या हेतूने लादण्यात आला.
अर्थातच मुसलमानांच्या धर्मवेडाचे, माथेफिरूपणाचे आणि भेदभावाचे जिझिया कर हे प्रतीकच आहे असे हिंदूना वाटले यात आश्चर्य ते काय?
सनातन्यांनी हिंदू-मुस्लिम संबंधांवर घातलेली बंधने फतावा-ए-आलमगिरीमध्ये नमूद केलेली आहेत. कोणत्याही मशिदीत जाण्याची हिंदूंना मुभा होती. परंतु हिंदु मंदिरातून सैतानाचा संचार होत असतो हे कारण सांगून मुसलमानांना तेथे जाण्यास मज्जाव करण्यात आला. ‘हिंदू लोक हे खोटे व सैतानी वृत्तीचे असतात’ म्हणून त्यांच्याशी मुसलमानांनी फक्त कामापुरताच संबंध ठेवावा, नामवंत मुसलमानांनी त्यांच्याशी संपर्कसुद्धा ठेवू नये असे सांगण्यात आले. नमाज पढताना हिंदूंच्या मालकीचे कपडे स्वच्छ धुतलेले असले तरी वापरू नयेत, स्वयंपाकासाठी हिंदूंची भांडी घेणे आवश्यक झाले तर ती धुवून घ्यावीत, हिंदूंनी शिजविलेले अन्न क्वचितच खावे पण अशावेळीसुद्धा हिंदू काही पुटपुटत असले तर ते अन्न वर्ज्य मानावे, हिंदू कितीही प्रतिष्ठित असला तरी आल्यावर उठून त्याला अभिवादन करणे गैर आहे इत्यादी या नियमांना अपवाद पुढीलप्रमाणे : कोणी हिंदू मुसलमान होण्याची शक्यता असेल तर किंवा त्याने बराच काळ जिझिया कर देत राहावे असे वाटले तरच त्याला दीर्घायुष्य चिंतावे, काफिर म्हटल्याने त्याला दुःख होणार असेल तर तसे म्हणू नये, घराशेजारी राहणारा हिंदू प्रवासाहून परत आला आणि त्याचेशी हस्तांदोलन केले नाही म्हणून रागावण्याची शक्यता असेल तरच हस्तांदोलन करावे इत्यादी. अर्थात आर्थिक गरजा, राजकीय परिस्थिती इत्यादी कारणांनी या नियमांचे दीर्घकाल काटेकोरपणे पालन करणे अशक्यच होते.
अखेरच्या निवाड्याचे दिवशी परमेश्वराने नरकाची शिक्षा दिली तर येथील यातना किती भयंकर असतात याची भडक वर्णने करण्यात धर्मोपदेशकांचा हातखंडाच होता. यावर सत्यधर्मावर श्रद्धा ठेवण्याखेरीज दुसरा उपायच नाही असे ते आग्रहाने सांगत. सत्यधर्माची त्यांची कल्पना अत्यंत साधी होती. ‘अल्लाखेरीज दुसरा कोणी परमेश्वर नाही आणि महंमद पैगंबर त्याचे प्रेषित आहेत’ हे घोषवाक्य (कलिमा) जाहीरपणे म्हणण्याने नरकयातनातून मुक्ती मिळण्याची हमी मिळते असा ते प्रचार करीत. महंमद पैगंबर केवढे श्रेष्ठ होते आणि त्यांच्या व पहिल्या चार पवित्र खलिफांच्या काळची युद्धे किती भव्य, उदात्त व यशस्वी होती हे एकसारखे सांगून मुसलमानांच्यात आत्मविश्वास निर्माण करण्यात येई. तसेच त्या काळी सर्वजण कसे नीतीने वागून आपली धर्मकर्तव्ये पार पाडीत आणि त्या उलट प्रस्तुत काळी केवढा अधःपात झालेला आहे हा त्यांच्या प्रवचनांचा नित्याचा विषय असे. हेच मुद्दे धर्मोपदेशक शतकानुशतके उगाळीत राहिले, अर्थात सैन्यात भरती होणे हे एक धर्मकर्तव्यच होऊन बसले. आपण करीत असलेली प्रत्येक लढाई धर्मयुद्धच आहे असा राजे आणि सेनाधिकारी प्रचार करीत. सैनिकांना त्यामुळे मानसिक समाधान मिळे. राज्यकर्त्यांनी सनातन श्रद्धांचा पुरेपूर फायदा घेतला. सैनिक आणि सेनाधिकारी हे सुलतानाचे नोकर. व्यापारीवर्गही राजसत्तेवर अवलंबून. या तीन वर्गाचे प्रस्थापित हितसंबंध निर्माण झाले आणि शेतकरी व कारागीरवर्ग यांची एकसारखी पिळवणूक होत राहिली.
सनातन मतप्रणाली कधी कधी डोकेदुखी होऊन बसत असे खरी. परंतु राज्यकर्त्यांच्या दृष्टीने ती अत्यंत उपयुक्तही होती. अब्बासी खलिफांची सत्ता दहाव्या शतकात जवळ जवळ नामशेष झाली. तथापि आपापल्या स्वतंत्र राज्यांसाठी या खलिफांची मान्यता मिळविणे सनातन प्रणालीनुसार आवश्यक होते. महंमद गझनीनेही अशी मान्यता मिळविली होती. दिल्लीच्या सुलतानांनी ही प्रथा चालू ठेवली. शुक्रवारच्या सामुहिक प्रार्थनेचे वेळी सुलतान आणि खलिफा या दोघांचीही नावे वाचण्याची प्रथा सनातन्यांनी पाडलेलीच होती. अनेक नाण्यांवर खलिफा आणि सुलतान या दोघांचीही नावे असत. सर्व स्वतंत्र सुलतानांनी खलिफांचे तात्त्विक आधिपत्य मान्य केल्यामुळे ही वेगळाली राज्ये एकमेकांशी संलग्न राहात. खलिफाकडून मान्यता मिळविण्याने सुलतानाच्या अधिकारावर कसलीही मर्यादा पडत नसे. उलट त्याच्या राज्याला मुस्लिम जगतात कायदेशीर स्वरूप येई. लहानसहान गोष्टींमधून आपली सनातन मतप्रणालीवरील श्रद्धा पुनःपुन्हा व्यक्त करणे सुलतानाला फायदेशीर ठरे. उदाहरणार्थ, धर्माने निषिद्ध ठरविलेल्या गोष्टी उघडपणे न करणे, धर्मपंडितांचे संगतीत काही क्षण घालविणे, त्यांना आदराने वागविणे, आपल्या धर्मबाह्य वर्तनाबद्दल त्यांनी केलेली कानउघाडणी मख्खपणे ऐकून घेणे, शुक्रवारच्या सामुदायिक प्रार्थनेला उपस्थित राहाणे इत्यादी. याखेरीज अधूनमधून मूर्तिपूजक, शिया व पाखंडी लोकांबद्दल तिरस्कार व्यक्त केला तर सुलतान सनातन्यांच्या गळ्यातला ताईतच बने.
एकदा सनातन्यांना आपलेसे केल्यानंतर सुलतानाला मनस्वीपणे वागण्याचे स्वातंत्र्य मिळे. मग शरियाबाह्य आचरण केले तरी सनातनी मंडळी विरोध करीत नसत. अधूनमधून युद्धात विजय प्राप्त केले आणि पाखंडी लोकांना कडक शिक्षा दिल्या की जनतेच्या भावनाही उचंबळून जात. अशा स्थितीत धार्मिक विचारवंत आणि सूफी संत यांची टीका लोक विसरून जात. सर्व कुजबुज बंद होत असे. त्यानंतर कोणत्याही कारणासाठी सुलतानावर स्तुतिसुमने उधळण्याची संधी सनातनी दवडत नसत.
दिल्लीला जे सुलतान झाले त्यामध्ये फक्त इलेतमिश (१२११–१२३६) हा सनातनी व सूफी संत या दोघांनाही आदरणीय वाटत असे. बलवन (१२६६–१२८६) वैयक्तिक आचरणात सनातनी असला तरी राज्याच्या सुरक्षिततेच्या नावाखाली त्याने अनेक निरपराधी स्रिया व मुले यांना अमानुष शिक्षा ठोठावल्या. जलालुद्दिन खिलजीने (१२९०–१२९६) सिद्दी मौला या सूफी संताला राज्याविरुद्ध कट केल्याचे आरोपावरून चौकशीसुद्धा न करता देहांताची शिक्षा फर्माविली. अलाउद्दिन खिलजी (१२९६–१३१६) सनातन्यांची अजिबात पर्वा करीत नसे. त्याने एकदा जलमांना स्पष्टपणे सांगून टाकले, ‘शरियाचे आदेश काय आहेत ते मला माहीत नाही. राज्याच्या हिताच्या दृष्टीने योग्य ते मी करतो. अखेरच्या निवाड्याच्या दिवशी माझे काय करावयाचे ते परमेश्वरालाच ठरवू दे’. अलाउद्दिनप्रमाणे इतर सुलतान स्पष्ट वक्ते नसले तरी त्यापैकी कोणीही सनातन मताखातर राज्याच्या हिताकडे दुर्लक्ष केले नाही.
जलालुद्दिन, अलाउद्दिन, कुतुबुद्दिन मुबारक आणि धियासुद्दिन तुघलक यांच्या कारकीर्दीत सूफी संत शेख निजामुद्दिन यांना प्रचंड लोकप्रियता मिळाली होती. त्यांनी सुलतानांच्या भेटी व इनामे नाकारली होती. त्यांच्यापासून आपल्या राज्याला भीती आहे अशी धास्ती चारही सुलतानांना वाटत असे. कुतुबुद्दिनने शेख निजामुद्दिन यांना मारण्याचे ठरविले होते. परंतु तेवढ्यातच खुद्द कुतुबुद्दिनचाच खून झाला. राजकारणापासून अलिप्त राहिल्यामुळेच निजामुद्दिन बचावले. सूफी खानक्यात म्हटली जाणारी भक्तिगीते धर्मबाह्य आहेत अशी जोराची तक्रार झाल्यानंतर मात्र निजामुद्दिनना धियासुद्दिनच्या दरबारात हजर राहून आपली बाजू मांडावी लागली होती.
महंमद तुघलखाने (१३२५–१३५१) सुलतान-इ-आदिल किंवा सनातन धर्माचे पालन करणारा सुलतान अशी स्वतःला पदवी घेतली. त्यानंतर त्याने उलमांना सहकार्याचे आवाहन केले. परंतु क्रूर सुलतानाला ही पदवी शोभत नाही असे शेख शिहाबुद्दिन यांनी भर दरबारात उत्तर दिले म्हणून त्यांना कडेलोटाची शिक्षा ताबडतोब देण्यात आली. महंमह तुघलखाने असे अनेक जणांना दुखावले होते. त्याचे प्रायश्चित्त फिरूझ तुघलखाला घ्यावे लागले. सनातन्यांना रूचतील अशा गोष्टी करून त्याला सनातन्यांचा पाठिंबा मिळवावा लागला.
सरकारी नोकरीतले सनातन कायदेपंडित एकमेकाला पाण्यात पाहात असत आणि वाटेल ती कारस्थाने करीत. कोणाला लोकप्रियता लाभू लागली की इतर कायदेपंडितांनी त्याचे विरुद्ध नाही ते आरोप बेधडकपणे करण्याची जणू प्रथाच पडली होती. शेख नजुमुद्दिन सुधराने एका विवाहित स्रीला पढवून ठेवले की आपल्याशी शेख जलाल दतबरिझींचे अनैतिक संबंध आहेत. तिने तसे सांगावयास सुरवातही केली. परंतु सुधराचे बेत ढासळून यात त्याचीच नामुष्की झाली. सुलतान इब्राहिम शर्कीचा (१४०२–१४३६) प्रमुख काझी शिहाबुद्दिन दौलताबादी विद्वान आणि समर्थ लेखक असला तरी अत्यंत घमेंडखोर होता. आपले दरबारातले स्थान सय्यदापेक्षाही वरचे आहे असा दावा करून त्याने भांडणे केली. नंतर एक चोपडे लिहून त्यात सामान्य कुळात जन्मलेल्या परंतु विद्वान असलेल्यांचा दर्जा पैगंबरांच्या कुळात जन्म घेतलेल्या सय्यदापेक्षाही श्रेष्ठ कसा असतो हे मत मांडले. शेवटी याबद्दल त्याला माफी मागावी लागली. आपण लिहिलेले कुराणावरचे भाष्य धार्मिक पाठशालांतून क्रमिक पुस्तक म्हणून लावावे असा त्याने आग्रह धरला. परंतु त्यात आशयापेक्षा शब्दावडंबरच जास्त होते म्हणून इतर पंडितांनी साफ नकार दिला. मांजराची लाळ स्वच्छ असते की नाही या क्षुल्लक मुद्यावर त्याने एका पंडिताशी वाग्युद्ध केले. त्यात दोघांनीही एकमेकाला भरपूर शिव्याशाप दिले. बहुतेक सरकारी कायदेपंडित असेच अहंमन्य आणि भांडकुदळ असत. सनातन मतप्रणालीला तीन कारणांसाठी महत्त्व दिले जाते. या प्रणालीमुळे समाजात एकात्मता निर्माण होते हे पहिले कारण. या समाजाचे स्वतंत्र अस्तित्व कायम राहावे आणि आपला समाज इतर घटकांमध्ये समाविष्ट होऊन जाऊ नये या दोन गोष्टींसाठी सनातनी नेहमी धडपडत असतात. परंतु या तीन्ही बाबतीत हिंदी मुसलमानांची सनातन प्रणाली अपेशी ठरली.
इस्लामचा झेंडा उंचावला म्हणून सनातन्यांनी प्रत्येक विजयाचा मोठा उदो उदो केला. परंतु त्यामुळे विशाल बहुसंख्या असलेल्या बिगरमुस्लिमांची निष्ठा मिळविणे दुष्कर झाले. येथे स्थायिक झालेल्या मुसलमानांना त्याचप्रमाणे नव्याने धर्मांतर केलेल्यांना मुसलमानेतरांच्याबद्दल एकसारखी तुच्छता बाळगणे आणि दर्शविणे अशक्य होते. थोडे धनवान समर्थ लोक सोडले तर बहुसंख्य मुसलमान गरीब आणि दुबळे होते. इतर लोक नरकात जातील व कलिमा पढणारे फक्त स्वर्ग प्राप्त करून घेऊ शकतील या अव्याहत प्रचारामुळे त्यांच्यात श्रेष्ठत्वाची भावना निर्माण झाली असेल. परंतु ही भावना कृत्रिम होती. मुसलमान समाजाचे कर्तृत्व आणि क्षमता वाढविण्याचा सनातन्यांनी प्रयत्न केलाच नाही. निदान शरियाच्या उच्च आदर्शाप्रमाणे मुसलमानांकडून आचरण करवून घेणे शक्य होते तेही सनातन्यांनी केले नाही. त्यांनी फक्त लष्करी विजय व राजसत्ता यावरच भर दिला आणि बिगरमुस्लिमांची एकसारखी अवहेलना केली. परंतु मुसलमानांकडून कलिमा म्हणण्यापलिकडे कशाचीही अपेक्षा ठेवली नाही. धर्म हा निव्वळ पोरखेळ झाला. त्याच्या जोरावर समाज एकसंघ राहणे अशक्य होते.
समान तत्त्वांवर श्रद्धा बाळगण्याने कोणत्याही जनसमूहात एकात्मता येते. सनातन्यांनी फक्त हनफी संहितेच्या शब्दप्रामाण्यावर भर दिला. ज्यांनी शब्दप्रामाण्य मान्य केले नाही अगर स्वतंत्र मते मांडली त्यांचेवर ते तुटून पडले. पण सुलतानांनी किंवा इतर कोणीही प्रत्यक्षात शरियाबाह्य वर्तन केले असता सनातन्यांनी विरोध करण्याची हिंमत दाखविली नाही. ज्या शब्दप्रामाण्यावर त्यांचा विश्वास होता त्याबरहुकुम सर्वांनी आचरण केले पाहिजे असा त्यांनी आग्रह धरला नाही. एकमेकांच्या उखाळ्यापाखाळ्या काढण्यापलिकडे आणि परस्परांना शिव्याशाप देण्यापलिकडे उलमांनी काहीच केले नाही. यामुळे एकात्मता उत्पन्न होण्याऐवजी फक्त दुजाभाव अधिक वाढला.
जेव्हा जेव्हा राज्यक्रांतीचा धोका उभा राहिला त्या एकही प्रसंगी उलमांनी स्थैर्य टिकवण्याचा प्रयत्नसुद्धा केला नाही. मुसलमांना राजकीय नेतृत्व देण्याऐवजी चालू सत्तास्पर्धेच्या धुमाळीत काहीतरी निर्णायक घटना घडेपर्यंत ते स्वस्थ बसून राहात आणि नंतर यशस्वी माणसाचे समर्थन करीत. कुतुबुद्दिन मुबारकचा खून एका हिंदूने केला अशी शंका होती. परंतु, त्या संशयिताच्या सैन्याला अनेक सनातनी मुसलमानांनी प्रत्यक्ष मदत केली. जे फक्त युद्धाच्या परिणामाची वाट पाहात ते समाजाला स्थैर्य कोठून पुरविणार? शरियाचा आदर्श प्रत्यक्षात उतरविण्याऐवजी त्यांनी शरियाचेच भवितव्य राजकारणावर सोडून दिले.
शरियाची खरी बूज राखली ती फक्त धार्मिक विचारवंतानी आणि सूफी संतांनी. या दोन वर्गानीच फक्त नैतिक आणि परमार्थिक मूल्यांचा आदर्श बाळगला. एका बाजूला शासन आणि दुसऱ्या बाजूला धार्मिक विचारवंत व सूफी संत यांच्यातला दुवा बनण्याऐवजी सनातनी धर्मपंडित शासनाचेच चाकर बनले. त्यांनी सर्वांनाच आपल्यासारखेच क्षुद्रपणे वागण्यास शिकविले. ते धार्मिक विचारवंतांच्या किंवा सूफींच्या वाऱ्याला सुद्धा उभे राहात नसत. शांतपणे चर्चा आणि विचार केल्यास सूफी संत आणि उलमा यांच्यात काहीच फरक आढळणार नाही असे शेख गेसु दराझ नेहमी म्हणत. परंतु सनातनी उलमांनी सूफीची अज्ञानी, धर्मभ्रष्ट आणि नास्तिक म्हणून निर्भर्त्सना केली. अशा वातावरणात शासन, धार्मिक विचारवंत आणि सूफी संत यांच्यात साहचर्य होऊ शकले नाही. सनातन्यांनी मुसलमान समाजात एकात्मता निर्माण केली नाही. समान नैतिक व सामाजिक मूल्यांच्या आधारावर मुसलमानांचे स्वतंत्र अस्तित्व टिकविण्याऐवजी त्यांनी पूर्वग्रह निर्माण केले. केवळ मुसलमान म्हणूनच आपण श्रेष्ठ आहो असा गंड उत्पन्न केला. सनातन्यांबाबतचा हा निष्कर्ष काहींना फार कडक वाटेल. परंतु ऐतिहासिक मूल्यांकन करताना नुसती तत्कालीन परिस्थिती घेऊन भागत नाही. त्यावेळी कोणीही जे काही केले त्याचा भावी पिढ्यांवर होणारा परिणामही ध्यानात घ्यावा लागतो.
प्रकरण ४
मुत्सद्दी आणि प्रशासक
१ : अलाउद्दीन खिलजी
११९३ मध्ये दिल्ली काबीज होऊन पुढे १२०४ साली सुलतानी साम्राज्य स्थापन झाले. इलेतमिश व बलबन हे सुलतान तुर्की गुलाम असल्यामुळे खिलजी घराणे सत्तेवर येईपर्यंत म्हणजे १२८८ पर्यंत हिंदी मुसलमानांची राजवट आली होती असे म्हणता येणार नाही. जलालुद्दिन खिलजीचा अलाउद्दिन जावई होता, अलाउद्दिनचा बाप शिहाउद्दिन यशस्वी सेनाधिकारी होता. त्यांच्याकडे कारा येथील जहागीर होती. अलाउद्दिनकडे कारभार आल्यानंतर १२९२ साली त्याने भिलसावर हल्ला करून बरीच लूट मिळविली. यामुळे जलालुद्दिन प्रसन्न होऊन अलाउद्दिनची अवधचा राज्यपाल म्हणून नेमणूक झाली. चंदेरीवर स्वारी करण्याची परवानगी मिळवून त्याने एक वर्षाची खंडणी रद्द करवून घेतली. नंतर चंदेरीला निघतो असे सांगून तो आपल्या सैन्यानिशी देवगिरीकडे वळला. देवगिरीच्या विजयानंतर प्रचंड संपत्ती घेऊन तो कारा या मूळ जहागिरीच्या गावी परत आला. ही लूट कशी पचवायची हा एक प्रश्नच होता. शेवटी त्याने आपला सासरा जलालुद्दिनला कारा येथे येण्याचे आमंत्रण दिले. संपत्तीच्या मोहाने जलालुद्दिनने ते स्वीकारले. परंतु काराच्या नदी किनाऱ्यालगत एका जागी अत्यंत अधमपणे अलाउद्दिनने सासऱ्याचा खून करविला. थोड्या दिवसांनी त्याने दिल्लीला कूच केले. वाटेत सोन्यारुप्याची खैरात करून सुलतानी सैन्याचा बराच भाग त्याने आपल्याला वश केला. शेवटी दिल्लीजवळ छोटीशी लढाई जिंकून त्यांने राज्यच हस्तगत केले.
सुलतान झाला तरी अलाउद्दिन अशिक्षितच होता. दिल्लीला त्याने दारूच्या मैफली भरविण्यास सुरुवात केली. एका मागून एक कारस्थाने यशस्वी झाल्याने त्याला स्वर्ग जणू दोन बोटे उरला होता. दारूच्या नशेत असताना त्याने अनेकदा स्वतःचा नवीन धर्म स्थापन करण्याचा इरादा बोलून दाखवला. जग जिंकण्याची भाषाही सुरू केली. यामुळे दिल्लीवासियांत खळबळ उडाली. शेवटी दिल्लीच्या कोतवालाने धीर करून सुलतानाला चार गोष्टी सुनावल्या. धर्मात ढवळाढवळ करण्याऐवजी आणि जग जिंकण्यापूर्वी प्रथम आपले राज्य स्थिरस्थावर करा असे त्याने स्पष्ट शब्दात सांगितल्यावर अलाउद्दिनचे पाय जमिनीला लागले.
१२९९ साली मोंगोल टोळ्या थेट दिल्लीसमोर येऊन दाखल झाल्यावर अलाउद्दिन खडबडून जागा झाला. तडकाफडकी सेना जमवून त्याने मोंगोल सेनेवर हल्ला केला त्यामुळेच दिल्लीचा वेढा टळू शकला. त्याचा सेनापती झफरखान याने मोंगोल सैन्याच्या डाव्या फळीवर एवढी जोराची धडक दिली की सर्वच मोंगोल सैन्याने पळ काढला. थोड्याच दिवसात अकटखान या सेनाधिकाऱ्याने बंड केले. ते शमते न शमते तोच त्याच्या दोन पुतण्यांनीही बंड केले. मोंगोल हल्ला व तीन बंडे यांनी अलाउद्दिनचे डोळे साफ उघडले आणि राज्यात सुव्यवस्था राखण्यासाठी विश्वासू सहकाऱ्यांचा सल्ला घेतला. त्यांनी निर्भीडपणे काही मार्ग सुचविले; दारूच्या मैफली बंद करा, अविचाराने काही करू नका; राज्य कारभारात अधिक लक्ष घाला; उच्च अधिकाऱ्यांच्या कुटुंबांत आपसात बरेच विवाह होतात आणि त्यामुळे कारस्थाने शिजतात म्हणून असे विवाह बंद करा, लोकांजवळ फार पैसा झाल्याने राजद्रोहाचे विचार त्यांना सुचतात तेव्हा त्यांच्याकडील संपत्ती कमी करा.
अलाउद्दिनने ताबडतोब राजवाड्यातली दारूची सर्व भांडी ओतून टाकून दिल्लीच्या एका दरवाजासमोर त्यांचा ढीग रचला. दारू पिणाऱ्यांना कडक शिक्षा होऊ लागल्या. जागोजागी खड्डे खणून त्यात दारूबाजांना फेकण्यात येऊ लागले. अधिकाऱ्यांच्या कुटुंबांत आपसात विवाह करण्यावर बंदी आली. सर्वत्र गुप्तचर अधिकारी नेमण्यात येऊन त्यांच्या अहवालावरून बेजबाबदार उद्गाराबद्दलसुद्धा लोकांना जबरदस्त शिक्षा ठोठावण्यात आल्या. लोकांना इतकी जरब बसली की त्यांनी आपसातील संभाषण व गप्पागोष्टीही बंद केल्या. अमीर, मालीक, अधिकारीवर्ग आणि सावकार यांखेरीज बहुतेक लोकांची संपत्ती हळूहळू काढून घेण्यात आली. अनेकांना पूर्वी सारामाफी मिळाली होती ती रद्द करण्यात आली. सारेजण उदरनिर्वाहाच्या विवंचनेत लागले.
आपला राजस्व मंत्री शरफ काई याच्या मदतीने अलाउद्दिनने जमीन महसूल पद्धतीत क्रांतिकारक बदल केला. वंशपरंपरागत इनामे, जहागिरी रद्द करण्यात आल्या आणि सर्वांवर सारा भरण्याची सक्ती झाली. जमिनीची प्रत्यक्ष मोजणी करून आकार ठरविण्यात आला. घरे व माळराने यांचेवरही कर बसविण्यात आले. कर वसुलीसाठी खास यंत्रणा उभी राहिली. कागदपत्रांची कसोशीने तपासणी होऊन गैरव्यवहाराबद्दल कडक शिक्षा देण्यात येऊ लागल्या. अलाउद्दिनने आर्थिक नियंत्रणासाठी इतक्या क्षमतेने उपाय योजले की तो एक चमत्कारच म्हणावा लागेल. आवश्यक वस्तूंच्या किमती निश्चित करून त्यापेक्षा अधिक भावाने विक्री होत नाही हे पाहाण्यासाठी अधिकारी आणि गुप्तचरांच्या नेमणूका केल्या. अधिकृत वजनमापे तयार करवण्यात आली. त्यानंतर कमी तोल देणाऱ्यांना शिक्षा म्हणून जेवढे वजन कमी भरेल तेवढे त्यांच्या अंगावरचे मांस काढून घेण्यास सुरुवात झाली. अनेक ठिकाणी जमीन महसूल धान्याच्या रुपाने गोळा करून मोठे धान्यसाठे उभे करण्यात आले. पिके कमी येतील त्या वर्षी शिधापद्धती सुरू करून सरकारी कोठारातून लोकांना धान्य मिळण्याची सोय केली. कापड व्यापाऱ्यांना आर्थिक मदत देऊन पुरेसे कापड संग्रही राखण्याची व्यवस्था केली. शहरातल्या व्यापाऱ्यांना आपल्या जवळील सर्व मालाचा पूर्ण हिशोब ठेवून तो वेळोवेळी सरकारी कचेऱ्यांत सादर करण्याची सक्ती करण्यात आली. या सर्व उपायांमुळे बाजारात नेहमी भरपूर वस्तू राहिल्या आणि लोकांना रास्त भावात पुरेपूर वजनाच्या वस्तू मिळू लागल्या.
मोंगोल टोळयांपासून संरक्षण करण्यासाठी त्याने त्यांच्या मार्गावरील सर्व किल्ले दुरूस्त केले, काही नवीन बांधले आणि तेथे सज्ज सैनिक तुकड्या राखल्या. त्यांना धान्य व शस्रपुरवठा नियमितपणे मिळावा म्हणून जागोजागी कोतवाल नेमले. तरीसुद्धा अनेक वेळा मोंगोल टोळ्या बऱ्याच आतपर्यंत घुसू शकल्या. परंतु अशा प्रत्येक वेळी या टोळ्यांना कोंडीत पकडून त्यांचा फडशा पाडण्यात आला. १३०७ नंतर मोंगोलांनी स्वारी करण्याचे धाडस केले नाही.
अलाउद्दिनने १२९७ साली गुजराथ जिंकला. त्यानंतर तीन वर्षांत सर्व माळवा आपल्या अंमलाखाली आणला. १३०८ मध्ये मारवाड आणि तेलंगणावर यशस्वी स्वाऱ्या केल्या. १३१० मध्ये पुन्हा एकदा हिंदुस्थान पादाक्रांत केला. परंतु देवगिरी-खेरीज कोणतेही दक्षिणेतले राज्य त्याने आपल्या साम्राज्यात सामील करून घेतले नाही. इतर सर्व स्थानिक राजांकडून त्याने जबरदस्त खंडणी घेतली.
अलाउद्दिनचे सैनिक त्याचेशी नेहमी एकनिष्ठ राहिले. त्याँना तो रोख पगार देत असे. घोडेस्वार स्वतःचे घोडे आणत असत. त्यांनी फसवू नये म्हणून त्याने घोड्याना डाग देण्याची पद्धत सुरू केली. अलाउद्दिनला अनेक विश्वासू सल्लागार व अधिकारी लाभले. त्यांचेवर भरवसा ठेवून तो संपूर्ण जबाबदारीही टाकीत असे. त्यापैकी एकानेही त्याचा विश्वासघात केला नाही. उलट ते बहुतेक अतिशय कर्तबगार निघाले. त्यामुळेच परकी स्वाऱ्यांपासून संरक्षण झाले आणि अंतर्गत सुव्यवस्था प्रस्थापित करता आली.
हिंदी मुसलमानांमधले सर्वोत्कृष्ट गुण तसेच अत्यंत हीन, दुर्गुण यांचा अलाउद्दिनमध्ये मिलाफ झाला होता. आपला आश्रयदाता, चुलता आणि सासरा जलालुद्दिन खिलजीचा त्याने निर्घूण खून करविला. तो इतका रानटी वृत्तीचा होता की पुरुषांनी केलेल्या गुन्ह्यांबद्दल त्यांच्या बायका मुलानांही तो क्रूर शिक्षा ठोठावीत असे. तो मनाचा निर्दय नव्हता पण केवळ शासनकर्ता म्हणून नाईलाजाने त्याला काही गोष्टी कराव्या लागल्या असा युक्तिवाद करून चालणार नाही. त्याने व त्याच्या सहकाऱ्यांनी काही चमत्कार करून दाखविले. त्यांच्या सचोटीच्या व कार्यक्षम कारभारामुळे लोकांचे डोळे दिपून गेले. परंतु अंतर्गत शांतता, संरक्षण, आर्थिक भरभराट, वस्तूंच्या किंमतीवर यशस्वी नियंत्रण इत्यादी सर्व बाबतीतले श्रेय लोकांनी अलाउद्दिन ऐवजी शेख निजामुद्दिन या संताच्या कृपेला दिले. तो निर्घूण रक्तपिपासू होता असेच लोकांचे मत राहीले. त्याच्या कडक शिक्षांबाबत काही उलमांनी नाराजी व्यक्त केली तेव्हा तो मौलाना मुधीसला म्हणाला, ‘अनेक पिढ्या मुसलमान असलेल्या घराण्यात माझा जन्म झाला आहे. बंडे होऊन लोकांचे प्राण खर्ची पडू नयेत म्हणून मी प्रजेला हुकूम केला की जे काही काम कराल ते राज्याच्या आणि स्वतःच्या भल्यासाठी करा. परंतु अनेकजण विश्वासघातकी निघाले. त्यांना जबर शिक्षा ठोठाव्या लागल्या. अशा शिक्षा शारियामध्ये सांगितल्या आहेत की नाही ते मला माहीत नाही. मला राज्याच्या हिताच्या दृष्टीने जे जे योग्य वाटेल ते करावयास मी मागेपुढे पाहात नाही. आताच्या काळी चारपाचशे माणसांत एखादाच असा निघतो की जो इहलोक आणि परलोक या दोहोंच्या दृष्टीने योग्य पावले टाकतो. बाकी नुसते वायफळ बडबड करतात.
त्याच्या काळच्या लोकांनी त्याचे जे मूल्यमापन केले त्याहून वेगळे मूल्यांकन राजकीय इतिहासकाराला करावे लागेल. त्या काळात एका माणसाच्या सत्तेवर सारे राज्यशकट उभे असे. जनता किती थोर ते राजाच्या वैभवात आणि यशातच दिसून येई. राजकारणात सार्वजनिक किंवा शासकीय हित सर्वात महत्त्वाचे असते. त्यामुळेच अलाउद्दिनने लोकांना आपल्याला निष्ठा देण्यासाठी केलेली सक्ताई, शासन बळकट करण्यासाठीची त्याची सर्व कारवाई, परकी आक्रमणापासून संरक्षण करून साम्राज्याचा केलेला विस्तार आणि समर्थ केंद्र शासनाची निर्मिती या सर्व गोष्टी समर्थनीय ठरतात.
२ : ऐनुल मुल्क मुलतानी
ऐनुल मुल्क तरुण असतानाच अलाउद्दिन खिलजीच्या डोळ्यात भरला, अलाउद्दिनने त्याला आपल्या सल्लागार मंडळात घेतले. नंतर त्याला माळव्याच्या स्वारीवर धाडण्यात आले तेथे त्याने एका मागून एक अशी अनेक ठाणी सर केली. तेव्हा त्याला माळव्याचा पहिला राज्यपाल म्हणून नेमण्यात आले. अलाउद्दिनच्या कारकीर्दीच्या अखेरीस त्याची नेमणूक देवगिरीला झाली होती. त्यावेळी प्रत्यक्ष सत्ता मलिक काफूरकडे होती. त्याने गुजराथच्या राज्यपालाचा खून करविल्यामुळे तेथे बंड झाले होते. ते मोडून टाकण्याची जबाबदारी ऐनुल मुल्कवर टाकण्यात आली. परंतु सरळ गुजराथला न जाता ऐनुल मुल्क दिल्लीकडेच निघाला वाटेत चितोडला मलिक काफूरचाही खून झाल्याचे वृत्त समजल्यावर तो तेथेच थांबला. नवीन सुलतान कुतुबुद्दिन मुबारकनेही त्याला गुजराथकडे जाण्यास सांगितले तेव्हा त्याने गुजराथमध्ये शांतता प्रस्थापित केली. नंतर त्याला दिल्लीला बोलावून घेण्यात आले. दिल्लीला त्याला गुजराथच्या कामगिरीबद्दल इनाम मिळाले. परंतु त्याला आणि इतर अधिकाऱ्यांना खुद्द दरबारात सुलतानाचे खुषमस्करे आणि वेश्यांकडून झालेला पाणउतारा सहन करावा लागला. शेवटी त्याची पुन्हा देवगिरीस बदली झाली.
थोड्याच कालाने कुतुबुद्दिन मुबारकचाही खून झाला. नवीन सुलतान खुसरु खान स्वतः मुसलमान आहे की नाही याबाबत संशयाचे वातावरण पसरले होते. ऐनुल मुल्क देवगिरीहून दिल्लीला आला. प्रथम त्याने खुसरु खानावर निष्ठा व्यक्त केली आणि खुसरुचा प्रतिस्पर्धी गाझी मलिक तुघलक याचे आलेले पत्रही खुसरुला दाखविले. परंतु गाझी मलिकच्या दुसऱ्या पत्राने मात्र तो गहिवरला. सद्यः परिस्थितीत आपण काहीही करू शकत नसलो तरी खुसरु खानला आपण मदत करणार नाही असे उत्तर ऐनुल मुल्कने धाडले. नंतर गाझी मलिकने दिल्लीवर स्वारी केली तेव्हा ऐनुल मुल्क उज्जैनला आपल्या जहागिरीवर जाऊन बसला. गाझी मलिकच्या विजयानंतर तो पुन्हा दिल्लीला आला. तेथे त्याला सन्मानाने वागवण्यात आले.
महंमद तुघलखाने ऐनुल मुल्कला अवधचा राज्यपाल नेमले होते त्यावेळी म्हणजे १३३७ साली महाभयंकर दुष्काळ पडला. सुलतानाला साऱ्या दिल्लीवासियांसह स्वर्गद्वारी या गावाकडे स्थानांतर करावे लागले. त्यावेळी ऐनुल मुल्कने सर्वांना आवश्यक वस्तूंचा व्यवस्थित पुरवठा केला आणि दोआबच्या दुष्काळग्रस्तांना मदत म्हणून पुष्कळ द्रव्य सुलतानास नजर केले. ऐनुल मुल्कचा स्थानिक जनतेवरचा प्रभाव पाहून महंमद तुघलखाला संशयाने घेरले आणि त्याची पुन्हा देवगिरीला बदली करण्यात आली. सुलतान आपला सर्वनाश करणार आहे अशी ऐनुल मुल्क आणि त्याच्या भावांची समजूत झाली. त्यांनी सर्वांनी बंड केले. त्यात अपयश तर आलेच परंतु सर्व भाऊ आणि पाठीराखे प्राणांना मुकले. महंमद तुघलखाने ऐनुल मुल्कला जीवदान दिले व पुढे छोटीशी अधिकाराची जागाही दिली.
महंमद तुघलख वारल्यानंतर नवीन सुलतान फिरूझ तुघलक याचा ऐनुल मुल्कने विश्वास संपादन केला. १३५२ मध्ये त्याला दिल्लीला महालेखापाल म्हणून नेमण्यात आले. परंतु त्याचा तरुण वरिष्ठ अधिकारी खान-इ-जहाँ तिलिंगानी याच्याशी त्याचे अजिबात पटेना. सुलतानाने या भांडणात खान-इ-जहाँच्या बाजूने निर्णय देऊन ऐनुल मुल्कची मुलतानला बदली केली. तो याने रागावला. शेवटी सुलतानाच्या कारभाराचे हिशेब खान-इ-जहाँ याचेमार्फत न धाडता सरळ सुलतानाकडे धाडू ही त्याची अट फिरूझ तुघलखने मान्य केली तेव्हा तो मुलतानला निघाला. इकडे दिल्लीस इतर अधिकारी नाराज झाले होते. त्यांनी खान-इ-जहाँ इतका प्रबळ होऊन ऐनुल मुल्कसारख्या अनुभवी व उतार वयाच्या अधिकाऱ्याची तो दिल्लीहून बदली करू शकला हे त्यांना पसंत पडले नाही. त्यांनी फिरूझला हे गाऱ्हाणे सांगितले. तेव्हा सुलतानाने ऐनुल मुल्कला बोलावून घेतले. इतर अधिकाऱ्यांनी केलेल्या तक्रारीशी आपण सहमत नाही. खान-इ-जहाँचे चुकले असले तरी त्याचा एवढा बाऊ करण्याची आवश्यकता नाही असे मत त्याने व्यक्त केले.
ऐनुल मुल्क मुलतानाचा राज्यपाल म्हणूनही खूप यशस्वी झाला. प्रत्येक क्षेत्रात त्याने नाव कमावले. त्याला दीर्घायुष्य लाभले होते. १३६२ साली तो मरण पावला.
प्रकरण ५
धार्मिक विचारमंथन
शरिया ही जीवनपद्धती
सनातनमतवादी, स्वतंत्र धर्मविचारवंत आणि सूफी यांच्यातील फरक दाखविण्याचा प्रयत्न मागील प्रकरणातून केलेला असला तरी हे फरक अगदी काटेकोर नव्हते हे स्पष्ट केले पाहिजे. धर्मजिज्ञासेमधून हिंदी मुसलमान विचारवंतांनी वेगळे तत्त्वज्ञान शोधून काढले नाही. तिन्ही प्रकारच्या धर्मपंडितांनी शरियाचा मूळ आत्मा काय याचा शोध घेतला. इस्लामी सिद्धांत धार्मिक तसेच सार्वजनिक कायद्यांच्या चौकटीत बसविल्याने ते अधिक स्पष्ट होतील व त्यांना स्थैर्य येईल हा सनातन दृष्टिकोण होता. तर स्वतंत्र विचारवंताला इस्लामी श्रद्धा आणि दैनंदिन आचरण यांच्यात मेळ घालून उत्कट धार्मिक जीवन व्यतीत करण्याची तळमळ असे. वैयक्तिक पारमार्थिक अनुभवांच्या आधारे सूफींनी धर्मसिद्धांत व कायदा यांचा स्वतंत्र अन्वयार्थ लावण्याचा प्रयत्न केला. वैयक्तिक आचरणात मानवी प्रवृत्ती आणि धार्मिक सत्य यांची सांगड घातली आणि आत्मानंदासाठी धार्मिक जीवन व्यतीत केले. पहिल्या आणि मधल्या कालखंडात स्वतंत्र विचारवंतांनी सनातन्यांप्रमाणे धर्मसिद्धांत आणि जीवनपद्धती यांच्या मूलभूत मूल्यांवर भर दिला तसेच सूफींच्या इतकाच प्रामाणिकपणा बाळगला. सनातन्यांचे ढोंग आणि सूफींचा अतिरेक या दोन्ही प्रवृत्ती वर्ज्य करून त्यांनी धर्माच्या मूलभूत श्रद्धा आणि सूफींचा परमार्थ यांचा समन्वय केला. अचूक श्रद्धा आणि अचूक आचरण यांवर त्यांचा भर असे.
पहिल्या आणि मधल्या कालखंडातील स्वतंत्र धार्मिक विचारवंतांनी धर्मविचारामध्ये कोणतीही नवीन भर घातली नाही. सनातन धर्मपंडितांचा सारा भर शरियामधल्या कायद्यावर (फिका) असे. ते धर्मतत्त्वांचा आदर करीत पण फक्त धार्मिक कायदा म्हणून ज्या गोष्टीचा धर्माचरणात समावेश केला होता तेवढ्यापुरताच ते आग्रह धरीत. धार्मिक विचारवंतांनी धर्मतत्त्वांना कायद्याइतकेच महत्त्व दिले. धर्मतत्त्वे म्हणजे धर्मज्ञानच असून कायद्याच्या परिभाषेत मांडली असोत वा नसोत कायद्याइतक्याच कसोशीने आचरणात आणली पाहिजेत असा त्यांचा दावा असे. या उलट सनातन कायदेपंडितांनी प्रस्थापित राजसत्तेला संपूर्ण पाठिंबा दिला. सुलतानाचे कायदे न्यायी आहेत की नाही, शरियाला धरून आहेत की नाही याचा विचार न करता त्यांचा पुरस्कार केला. अशारीतीने तत्कालीन आर्थिक व सामाजिक चौकटीला पाठिंबा देऊन त्यांनी मूठभर लोकांकडून सामान्य जनतेचे शोषण करण्यास हातभार लावला. त्या उलट धार्मिक विचारवंतांनी कुराण आणि पैगंबरांच्या परंपरा यांमधून आपले विचार विकसित केले. यासाठी प्रसंगी त्यांनी हिंदायांनाही (धर्मसंहिता) बाजूला सारले आणि कुराण व पैगंबर परंपरांची मूल्ये प्रत्यक्षात आचरिल्याखेरीज खरे धार्मिक जीवन व्यतीत करता येणार नाही असे आग्रहाने प्रतिपादिले. सुदैवाने पहिल्या कालखंडातील हिंदी मुसलमान धार्मिक विचारवंताबाबत फारच थोडी माहिती उपलब्ध आहे.
रझिया सुलतानाच्या कारकीर्दीत (१२३६–१२४०) प्रसिद्ध असलेल्या शेख नुरुद्दिन तुर्क यांची अल्पशी माहिती मिळू शकते. त्याकाळचे अधिकृत उलमा ऐहिक गोष्टीत एवढे गुरफटून गेले होते की त्यांची नुरूद्दिन यांना चीड आली. ते स्पष्टवक्ते होते व त्यांच्या उघड टीकेमुळे उलमा त्यांचेवर तुटून पडले. परंतु ते डगमगले नाहीत. आपल्या सखोल धार्मिक अभ्यासामुळे आणि पारमार्थिक आचरणामुळे त्यांना आत्मविश्वास प्राप्त झाला होता. त्यांच्या वक्तुत्वाने सर्वांवर छाप पडे. ते इतके कर्मठ आणि निरिच्छ होते की त्यांचा रोजचा खर्च फक्त एक डरहम एवढाच होता आणि त्यांचा गुलामच त्यांची रोजी मिळवीत असे. एकदा रझिया सुलतानाने त्याचेकडे खूप द्रव्य भेट म्हणून धाडले. ते त्यांनी ताबडतोब परत केले. त्याकाळी नुरुद्दिनसारखेच शेख निझामुद्दिन अबुल मुवय्यद हेही एक प्रभावी वक्ते होते. त्यांच्या धार्मिक प्रवचनांनी श्रोत्यांच्या डोळ्यात अश्रू उभे राहत.
शेख निझामुद्दिन अवलियांचे कालात मौलाना दियादुद्दिन सुनानी नावाचे एक विचारवंत होऊन गेले. कर्मठपणा, निरिच्छता आणि धर्माविषयी तळमळ या बाबतीत त्यांचा कोणी हात धरू शकत नसे. शारिया विशुद्ध असावा या बाबतीत ते अत्याग्रही असत. ध्यान करावयाचे ते स्वस्थपणे; परमेश्वराच्या आराधनेत भक्तिभावाने म्हटलेली गाणी आणि ब्रह्मांनंदाच्या धुंदीत केलेला नाच यांना स्थान नाही असे त्यांचे मत होते. या विषयावर त्यांचे शेख निझामुद्दिनशी भांडणही झाले होते. तथापि शेख निझामुद्दिन त्यांच्याशी अत्यंत आदराने आणि अदबीने वागत. दियादुद्दिनच्या अंतकाळी निझामुद्दिन भेटायला गेले तेव्हा त्यांनी आपले पागोटे पायघड्या म्हणून अंतरण्याची व्यवस्था केली. परंतु निझामुद्दिननी त्यावरून चालण्याऐवजी पागोटे मस्तकाला लावले. थोड्याच वेळात दियादुद्दिन यांनी प्राण सोडले. तेव्हा निझामुद्दिननी आकांत केला ते म्हणाले, ‘शरियाचा हा एकटाच संरक्षक जगात उरला होता. तोही आता आपणास सोडून गेला.’
शेख बद्रूद्दिन गझनवी हे एक नामवंत धर्मोपदेशक होते. भक्ती आणि प्रेम यांवर भर असे. अगदी उतारवयात गलितगात्र झालेले असतानाही ते ब्रह्मानंदाच्या धुंदीत एखाद्या लहान मुलासारखे नाचत असत. तुम्ही नाचू कसे शकता असे विचारल्यावर त्यांनी सांगितले, ‘ज्याच्या ठायी भक्तिभाव आणि प्रेम आहे त्याचे नृत्य उत्स्फूर्तच असते’.
मौलाना कमालुद्दिन झाशीद, शेख बुऱ्हाणुद्दिन नसफी आणि मौलाना अलाउद्दिन उसुली हे विद्वत्तेबद्दल, भाविकपणाबद्दल आणि कर्मठपणाबद्दल सुप्रसिद्ध होते. बलबनने राजमशिदीचा इमाम ही जागा देऊ केली ती कमालुद्दिनने साफ नाकारली. नसफींचा शिष्य होणे हे महाकठीण काम होते. कारण शिष्याने एकदाच भोजन करावे, एक दिवससुद्धा पाठ चुकवू नये आणि रस्त्यात भेटल्यावर दुरून अभिवादन करून चकार शब्द न बोलता किंवा पायाला हात न लावता चालू लागावे अशा त्यांच्या अटी असत. मौलाना अलाउद्दिनही एवढेच निरिच्छ आणि कर्मठ होते. कोणीही मदत दिली तर फक्त थोडेसे अत्यंत आवश्यक तेवढेच ठेऊन ते उरलेले पदार्थ परत करीत असत. एकदा ते भुकेने व्याकूळ होऊन शेंगदाण्याच्या पेंडेचा तुकडा चघळू लागले. तेवढ्यात त्यांचा न्हावी आला म्हणून त्यांनी तो तुकडा पागोट्यात लपविला. परंतु केस कापून झाल्यावर पागोटे डोक्यावर ठेवताना तो तुकडा त्याला सापडला आणि खरा प्रकार ध्यानात आला. तेव्हा तो सरळ गावातल्या अमीराकडे गेला आणि ही हकिगत सांगितली. अमीराने उत्तमोत्तम पदार्थ पाठवून दिले. मौलानांनी ते तर परत धाडलेच परंतु हा उपद्व्याप केल्याबद्दल न्हाव्याला आता यापुढे माझे तोंडही पाहू नकोस अशी आज्ञा केली.
या थोर विभूतींची वचने आज उपलब्ध नाहीत. त्या सर्वांना अधिकृत सनातनी उलमांचे वावडे होते. कारण हे उलमा परमेश्वराऐवजी शासनाची चाकरीसेवा करीत. त्यांचा शासनाला विरोध होता. कारण शासनयंत्रणा आणि राजकीय धोरणे शरियाशी पूर्णपणे विसंगत होती संपत्तीसंचय आणि धनार्जन त्यांना मान्य नव्हते. दुसऱ्यांचे शोषण करण्यास त्यांचा कडवा विरोध असे. त्यांनी तत्कालीन राज्यशकटाला उघडउघड विरोध केला नाही किंवा समाजाचे दडपण आणले नाही. कारण असे केल्याने मुस्लिम समाजात दुफळ्या आणि संघर्ष उत्पन्न केल्याचे पाप आपणास लागेल असे त्यांचे मत होते. वस्तुतः त्यांची तात्त्विक भूमिकाही तितकीशी बरोबर नव्हती. कारण राजसत्ता संपादन करणे, तिचा वापर करणे, धनसंचय करणे किंवा दुसऱ्यांच्या श्रमाचे शोषण करणे या गोष्टी शरियाने निषिद्ध ठरविलेल्या नाहीत.
फिरूझ तुघलखाचे काळी स्वतंत्र धर्मजिज्ञासेला जणू उघाणच आले होते. केंद्रीय सत्ता दुर्बळ झाली. ठिकठिकाणी सामंत प्रबळ झाले. सरकारी उलमा छोट्या राज्यात विखरून गेले. त्यामुळे त्यांच्या विरोधाची धार बोथट झाली. शिया धर्मगुरूंनी उघड प्रचार सुरू केला. अहमद बिहारीने स्वतः अल्लाचा अवतार असल्याचे घोषित केले. तर रूकनुद्दिनने आपणच माहदी असल्याचा दावा केला. अशा वातावरणात त्याकाळचे सर्वात जास्त विचाराचे धर्मपंडित जौनपूरचे सय्यद महंमद यांनी आपल्या प्रचारकार्याचा श्रीगणेशा केला.
सय्यद महंमद १४४३ साली जौनपूरला जन्मले. त्यांच्या बालपणाविषयी काही माहिती उपलब्ध नाही. पण ते इतके हुषार होते की तरुण वयातच त्यांना असद-उल-उलसा किंवा धर्मपंडितांचा सिंह ही उपाधि प्राप्त झाली. नंतर त्याना उच्च प्रतीचे पारमार्थिक अनुभव आले. हे अनुभव धार्मिक चर्चाविषय होऊच शकले नसते. या अनुभवाचे वेळी ते आत्मानंदाच्या शिखरावर जात आणि त्यांच्या तोंडून ‘मीच परमेश्वर आहे’ असे उद्गार निघत. असे बोलल्याबद्दल मागाहून त्यांना खेद होई. त्यांचा माहदी कल्पनेवरही विश्वास होता. परंतु त्यांचे काही अज्ञानी स्तुतिपाठक ते परमेश्वर असल्याचा किंवा माहदी असल्याचा दावा करू लागले. नंतर ते मुस्लिम जीवनात सुधारणा घडवून आणण्यासाठी धर्मप्रचार करीत देशभर हिंडले. त्यांचे वक्तृत्वाचा श्रोत्यांवर उत्कट परिणाम होत असे. वयाच्या ५५ व्या वर्षी त्यांनी स्वतःच आपण माहदी असल्याचे घोषित केले. त्यानंतर मात्र उलमांनी त्यांना कडाडून विरोध केला. परंतु त्यांचा यावर अढळ विश्वास होता. त्यांनी गुजराथच्या सुलतानाला पत्र धाडून कळविले की ‘मी सर्वत्र प्रचार करीत हिंडत राहण्याचे ठरविले आहे. माझे म्हणणे खरे वाटले तर माझे शिष्य व्हा. माझा माहदी असल्याचा दावा खोटा असेल तर मला शिक्षा करा.’ त्यांच्या या भूमिकेमुळे कोणत्याही सुलतानाला उलमांची मागणी नाकारणे अशक्य झाले. त्यांना गुजरात सोडून जावे लागले. पुढे सिंधमधून खोरासनकडे जात असताना वयाच्या ६१ व्या वर्षी मरण पावले.
सय्यद महंमद माहदी होते की नाही हा वाद पुढे जवळजवळ शंभर वर्षे चालू राहिला. त्यांचे विरोधक त्यांची निर्भत्सना करीत आणि त्यांच्या अनुयायांचा छळ करीत. या छळामुळे अनुयायी अधिक कट्टर बनले. त्यांनी ते माहदी असल्याचा आग्रह धरला. शेवटी या अनुयायांचा एक पंथच बनला. आरोप प्रत्यारोप आणि त्यांचे खंडन यांच्या गदारोळात महादवी पंथाच्या श्रद्धा नेमक्या काय होत्या याबद्दल मात्र गोंधळ झालेला आहे.
सय्यद महंमदानंतर या पंथाच्या दुसऱ्या खलिफाचे (म्हणजे तिसऱ्या पंथप्रमुखाचे) कारकीर्दीत अल मियार नावाचा एक महादवी ग्रंथ तयार झाला. त्यात महादवियांनी इस्लामचे सर्व ग्रंथ झिडकारले, मन मानेल तसा कुराणाचा वेगळा अर्थ केला. महादवियांनी चरितार्थासाठी काम करण्यास पंथाचा विरोध असतो, महादवी लोक कलिमा पढत नाहीत इत्यादी आरोपांचे खंडन केले आहे. उलट महादवी लोक परमेश्वराला मानतात, धर्मग्रंथ वाचतात, त्यातून फक्त कुराण आणि प्रेषितांच्या परंपरेशी सुसंगत असलेलेच विधी करतात आणि ईश्वराचे ध्यानस्मरण करण्यात आपला व्यवसाय आड येत असेल तरच तो सोडतात असे अल मियारमध्ये नमूद केले आहे.
बलि इब्न युसुफ या दुसऱ्या एका महादवीने लिहिलेल्या इन्साफनामा या ग्रंथात असे लिहिले आहे की सय्यद महंमद यांचे नावावर ज्या कथा सांगण्यात येतात त्या कुराणाशी पडताळून पाहाव्यात आणि कुराणाशी सुसंगत दिसल्या तरच त्या खऱ्या मानाव्यात. महादवींच्या धर्मग्रंथातून जी तत्वे सांगितली आहेत त्यांपैकी महत्त्वाची काही पुढे दिली आहेत.
‘भाकरीच्या तुकड्यामुळे खरे समाधान मिळणार नाही. खरी शांती हवी असेल तर परमेश्वरावर ध्यान केंद्रित करा व इह आणि परलोकाचा लोभ सोडून द्या. स्वार्थी सुलतानापुढे गुडघे टेकू नका. जग तुच्छ माना.
‘परमेश्वराला संपूर्णपणे शरण जा. वायफळ गप्पात आणि इच्छाआकांक्षा धरण्यात काळ दवडू नका. फक्त परमेश्वरावर अवलंबून राहा. त्याने उत्पन्न केलेल्या प्राणिमात्राचे क्षुल्लक गोष्टीसाठीही मिंधे होऊ नका.’
‘तुम्ही महादवी डेऱ्याचे सदस्य आहात याचा तुम्हाला फायदा मिळणार नाही. परमेश्वर तुमच्या आईबापाची चौकशी करणार नाही. तुम्ही फक्त प्रेमपूर्वक काय काय केले तेच पाहील.’
‘परमेश्वरप्राप्तीचा आवश्यक मार्ग प्रेमभावना आहे. मन परमेश्वरचरणी एकाग्र केल्यानेच प्रेमभावना उत्पन्न होईल. म्हणून प्रत्येकाने एकांतात राहिले पाहिजे. दुसऱ्याचा संपर्कसुद्धा ठेवता कामा नये. उभे किंवा बसलेले असलो, खातपीत असलो किंवा काहीही करीत असलो तरी परमेश्वराचे विस्मरण होता कामा नये.’
‘मानव आणि परमेश्वर यांच्यामधला सर्वात मोठा अडसर भाकरीचा तुकडा आहे.
‘सामाजिक चालिरीती, वैयक्तिक वागणूक आणि धर्मश्रद्धामध्ये नव्या गोष्टी घुसडल्यामुळे परमेश्वराला माहदी ची योजना करावी लागली.’
‘कोणाच्याही घरात एखादाही गुलाम असेल त्याला धर्माशी प्रामाणिक राहता येणार नाही.’
चांगल्याचा आग्रह धरा आणि लोकांना वाईटापासून परावृत्त करा या इस्लामी शिकवणुकीला महादवींनी वैयक्तिक आणि सामाजिक जीवनाचा मंत्र केले होते. जे काम मुस्लिम शासनाने आपल्याकडे घेतले होते आणि ज्यासाठी मुहतसीब या खास अधिकाऱ्याची नेमणूक होत असे ते काम महादवींनी आपल्या अनुयायांना करावयास सांगितले. अशा प्रकारची सामाजिक शक्ती निर्माण होण्याने प्रस्थापित सामाजिक आणि आर्थिक घडीपुढे मोठे संकट उभे राहिले असते. या तत्कालीन चौकटीला इस्लामी समाजरचना हे नाव असले तरी तिची उभारणी शोषण आणि दडपशाहीवरच झालेली होती. महादवी चळवळ ही एका दुष्टीने क्रांतीकारक चळवळ होती. या क्रांतीलढ्याला धार्मिक स्वरूप दिले गेले कारण इस्लामी समाजचौकट तात्विकदृष्ट्या धर्माच्या आधारावरच उभी करण्यात आली होती. अर्थात महादवींना कडवा विरोध सहन करावा लागावा हे स्वाभाविकच होते. इन्साफनामा या ग्रंथाच्या १६ व्या प्रकरणात त्यांना किती हालअपेष्टा भोगाव्या लागल्या त्याचे हृदयद्रावक वर्णन आहे.
बदायुनीच्या ग्रंथात सोळाव्या शतकातल्या शेख अलाई आणि मिया अब्दुल्ला नियाझी या दोन महादवी पुढाऱ्यांची हकीगत दिलेली आहे.
शेख अलाईचे वडील शेख हसन बंगालमधले एक नामांकित विद्वान होते. मक्केच्या यात्रेनंतर परत आल्यावर शेख हसन बयानाला स्थायिक झाले. तेथे शेख अलाईनी बापाजवळ धर्मशास्राचा अभ्यास केला. तेही विशेष हुषार असल्यामुळे तरुणपणीच शिक्षण पूर्ण करून स्वतःच धर्मशिक्षण देऊ लागले. काही कालानंतर त्यांना पारमार्थिक ओढ लागली आणि त्यांनी सूफी शेख म्हणून इतरांना दीक्षा देण्यास सुरुवात केली. थोड्याच वर्षात बयानाचे सर्वात मोठे सूफी संत म्हणून त्यांना मान्यता मिळाली. याच सुमारास शेख सलीम चिश्तींचे विख्यात शिष्य मिया अब्दुल्लाही बयानाला येऊन राहिले. मिया अब्दुल्ला यापूर्वी आपल्या गुरूच्या परवानगीने मक्केला गेले होते. तेथे त्यांना सय्यद महंमद जौनपुरीच्या पारमार्थिक मार्गाचे आकर्षण वाटून ते महादवी पंथात सामील झाले. वास्तविक पाहता शेख अलाईना आपल्या तोडीचा कोणीही संत बयानामध्ये असणे सहन होत नसे. एकदा तर दुसऱ्या एका शेखाचा त्यांनी जाहीर अपमानही केला होता. परंतु मिया अब्दुल्लाच्या मार्गाने त्याचेवर जणू मोहिनीच घातली. मिया अब्दुल्लांचे अनुयायी गरीब श्रमजीवी होते. ते त्यांना सामुहिक प्रार्थनेत सामील करून घेत. कोणाची मजुरी प्रार्थनेमुळे चुकत असेल तर मिया अब्दुल्ला त्याला आर्थिक मदत करीत असत. मिया अब्दुल्लांचे आचरण इस्लामच्या खऱ्याखुऱ्या शिकवणुकीप्रमाणे आहे याची खात्री पटल्यावर शेख अलाईनी सर्वसंग परित्याग करून मिया अब्दुल्लांचे शिष्यत्व पत्करले. आपल्याजवळचे सर्व द्रव्य आणि साधनसामग्री त्यांनी गरिबांना वाटून टाकली आणि गरिबी पत्कारली असेल तर माझेबरोबर चल. अन्यथा तुझ्या वाटणीची मिळकत घेऊन तू पाहिजे ते कर असे बायकोस सांगितले. त्यांची बायको स्वखुशीने त्यांचेबरोबर गेली.
शेख अलाईबरोबर त्यांच्या अनेक शिष्यांनीही मिया अब्दुल्लांचे शिष्यत्व पत्करले. मिया अब्दुल्लांचे आणि शेख अलाईचे अनुयायी अशी एकूण ३०० माणसे एकत्र राहू लागली. त्यांनी सर्वांनी अत्यंत गरिबीत दिवस काढले. त्यांपैकी काहीजणांनी तर भुकेने व्याकूळ होऊन प्राण सोडले. तरीही इतरांनी हा मार्ग सोडला नाही. जे मिळेल ते सर्वजण वाटून खात. तेथे शेख अलाईची कुराणावर व्याख्याने होऊ लागली. त्याला बरीच गर्दी जमत असे. त्यांचे वक्तृत्व एवढे प्रभावी असे की अनेक श्रोत्यांनी आपले व्यवसाय सोडून या समूहात राहण्याचे पत्करले. आपली सर्व पुंजी दान करून टाकणारे अनेक श्रोते निघाले.
बयाना शहरात कोठेही शरियाचे विरुद्ध वर्तन दिसले तर शेख अलाई आणि त्याचे अनुयायी स्वतः जाऊन त्याला अटकाव करीत. त्यांना विरोध करण्याची कोणातही हिम्मत नव्हती. अनेक स्थानिक अधिकारीही त्यांना अनुकुल झाले. परंतु प्रत्येक वेळी शरियाचे विरुद्ध काही घडले तर शेख अलाई आणि इतर मंडळी मधे पडत असल्यामुळे कधीकधी वातावरण तंग होई. शेवटी मिया अब्दुल्लांनी शेख अलाईना मक्केच्या यात्रेवर धाडले. त्यांचेबरोबर ५००–६०० जण निघाले. जागोजागी महादवी डेऱ्यात राहून तेथील लोकांची पारमार्थिक पद्धती जवळून पाहण्याचा शेख अलाईना छंदच लागला. ठिकठिकाणी त्यांचे मोठे स्वागत होई. जोधपूरचा राज्यपाल खवास खान त्यांना जोधपूरला सामोरा गेला. परंतु खवास खानाचे घरी अनेक सूफी संप्रदायाचे लोक भक्तिगीते ऐकायला जमत असत ते अलाईना रुचले नाही. महादवी प्रणालीला कोणत्याही प्रकारच्या नाचगाण्याचे वावडे होते. शेख अलाईनी गायन थांबविण्याचा प्रयत्न केला आणि स्थानिक सैनिकांतही शरियाविरोधी आचरणाला मनाई करण्याची शर्थ केली. शेवटी खवास खान आणि शेख अलाई यांचेत वितुष्ट आले आणि अलाई बयानाला परतले.
याच सुमारास दिल्लीच्या गादीवर इस्लाम शहा बसला. प्रमुख काझी मौलाना अब्दुल्ला सुलतानपुरीने त्याचेजवळ शेख अलाईविरुद्ध कारवाई करण्यासाठी हट्ट घरला. शेवटी शेख अलाईना धार्मिक चर्चेसाठी आग्ऱ्याला येण्याचा हुकूम झाला. निवडक अनुयायांसह शेख आग्ऱ्याला गेले. तेथे दरबारी पद्धतीने कुर्निसात करण्याऐवजी सुलतानासकट सर्वांना त्यांनी पैगंबरांच्या परंपरेप्रमाणे अभिवादन केले. याचा अर्थातच सुलतानाला आणि दरबारी मंडळींना राग आला. चर्चेला सुरवात होण्यापूर्वी शेख अलाईनी कुराणावर प्रवचन केले. त्याने सर्वजण प्रभावित झाले. इस्लाम शहा दरबार सोडून आत गेला व तेथून त्यांनी सेख अलाई उठून उभे राहिले नसल्याचे व त्यांनी एकट्यानेच जेवण न घेतल्याचे इस्लाम शहाने पाहिले. जेवण का नाकारले याचा शेख अलाईनी विचित्र खुलासा केला. अन्नावर सर्व मुसलमानांची सामायिक मालकी असताना सुलतान आपल्या हिश्यापेक्षा जास्त घेतो आणि ते शरियाचे विरुद्ध असल्यामुळे निषेध म्हणून आपण भोजन घेतले नाही असे त्यांनी सांगितले.
एक आंवढा गिळून सुलतानाने चर्चेला आरंभ करण्याची आज्ञा केली. वादविवादात शेख अलाई सर्व पंडितांना पुरून उरले. मौलाना अब्दुल्ला सुलतानपुरीचे तर त्याने वाभाडेच काढले. एका पंडिताने बोलताना एका शब्दाचा उच्चार चुकीचा केला त्याबरोबर त्यांनी त्याची चूक त्याच्या पदरात घातली. इस्लाम शहा या चर्चेनंतर फार प्रभावित झाला. त्याने शेख अलाईना बाजूला बोलावून सांगितले, ‘सय्यद महंमद हा माहदी नाही असे नुसते माझ्या कानात तुम्ही बोललात तर मी तुम्हाला राज्याचा मुहतसिब नेमीन. परंतु हे कबूल केले नाहीत तर मात्र कायदेपंडित तुम्हाला फाशी द्यावे असा निर्णय देतील’. परंतु शेख अलाईनी यास साफ नकार दिला. थोड्या दिवसात अनेक सेनाधिकारी शेख अलाईच्या डेऱ्यात सामील झाल्याचे पाहून मात्र इस्लाम शहा घाबरला. मौलाना सुलतानपुरी तर शेख अलाईना फाशी द्या असा एकसारखा आग्रह करीत होता. शेवटी इस्लाम शहाने शेख अलाईना आपले राज्य सोडून दक्षिणेत जाण्याची विनंती केली ती त्यांनी मान्य केली. दक्षिणेतही असलाच प्रकार झाला. राज्यपाल आझम हुमायून शेखनी आणि त्याचे अर्ध्याहून अधिक सेनाधिकारी व सैनिक यांनी शेख अलाईचे शिष्यत्व पत्करले. मौलाना अब्दुल्लाने इस्लाम शहाला याची विपर्यस्त हकीगत सांगून शेख अलाईना परत बोलावून घ्यावे असा सल्ला दिला.
त्याच सुमारास म्हणजे १५४८ साली पंजाबात नियाझी पठाणांनी केलेले बंड मोडण्यासाठी इस्लाम शहाने आग्रा येथून तिकडे कूच केले. वाटेत बयानाजवळ पोचल्यावर मौलाना अब्दुल्लाने इस्लाम शहाला सांगितले. ‘शेख अलाईचा धोका तात्पुरता संपला आहे. परंतु त्याचा गुरू शेख अब्दुल्ला नियाझी आणि इतर नियाझी कुटुंबे अजून मोकळीच आहेत’. इस्लाम शहा नियाझींचे बंड नेस्तनाबूद करावयाच्या मोहिमेवर असल्यामुळे त्याने अब्दुल्लांना बोलावून चौकशी करण्यास बयानाच्या राज्यपालाला हुकूम दिला. मिया अब्दुल्ला इस्लाम शहाची फौज कूच करीत असता वाटेत हजर झाले. दरबारी पद्धतीने कुर्निसात करण्याऐवजी त्यांनाही पैगंबराच्या परंपरेत बसणारे अभिवादन केले. तेव्हा बयानाच्या राज्यपालाने त्यांची मान पकडून कुर्निसात कसा करावा ते बजावले. यामुळे अब्दुल्ला नियाझींना राग आला. ‘पैगंबर आणि त्यांचे पूजनीय साथी ज्या पद्धतीने अभिवादन करतात तेवढेच मला ठाऊक आहे’ असे त्यांनी उदगार काढले. तुम्ही शेख अलाईचे गुरू का असे इस्लाम शहाने विचारले तेव्हा नियाझींनी होय असे उत्तर दिले. ताबडतोब त्यांना फटक्याची शिक्षा सुनावण्यात आली. फटके बसत असताना अब्दुल्ला नियाझी कुराणातली आयते पुटपुटत होते तरी मौलाना अब्दुल्लाने सुलतानाला सांगितले की ते सर्वांचा काफिर म्हणून धिक्कार करीत आहेत. याने इस्लाम शहा अधिकच संतापला आणि अधिक जोराने फटके मारण्याचा हुकूम केला. तासाभराने त्यांना अर्धमेल्या स्थितीत सोडून सुलतान आणि त्याचे सैन्य पुढे रवाना झाले. अब्दुल्ला नियाझींची त्याच्या अनुयायांनी खूप शुश्रूषा केली. परंतु बरे झाल्यावर बयाना सोडून ते सिरहिंदला निघून गेले. तेथे त्यांनी महादवी पंथाचा त्याग करून सामान्य मुसलमानाप्रमाणे जीवन व्यतीत करण्यास सुरुवात केली. १५८५ मध्ये अकबराची स्वारी अटकाला जात असताना वाटेत सिरहिद येथे मुक्काम झाला. तेथे अकबराने मिया अब्दुल्ला नियाझींना बोलावून घेतले आणि मोठी जमीन इनाम दिली.
इकडे इस्लाम शहा आग्ऱ्यास परतल्यावर शेख अलाईना शासन करावे असा मौलाना अब्दुल्लाने लकडा लावला. तेव्हा इस्लाम शहाने शेख अलाईना बिहारला जाऊन शेख बढबरोबर चर्चा करण्याचा हुकूम केला. शेख बढ हे इस्लाम शहाचे शेरशहा यांचे शिक्षक आणि हकीम होते. चर्चेनंतर शेख बढने शेख अलाईना अनुकूल मत दिले व तसे पत्र सुलतानासाठी तयार केले. शेख बढच्या मुलांचे आणि नातेवाईकांचे शेख अलाईशी गायन निषिद्ध आहे की नाही या मुद्यावर भांडण झाले होते. या सर्वांनी शेख बढचे पत्र ठेवून घेतले आणि शेख अलाईबद्दल मौलांना अब्दुल्लाने जो निर्णय दिला तोच बरोबर आहे असे इस्लाम शहाला खाजगी पत्राने कळविले. इस्लाम शहाने पुनः एकदा शेख अलाईना बोलावून महादवी पंथ सोडलास तर अभय देतो असे सांगितले. शेख अलाई याचा कबूल झाले नाहीत. त्यांना फटक्यांची शिक्षा झाली. तिसऱ्या फटक्यातच शेख अलाईनी प्राण सोडले. त्यानंतर त्यांचे शरीर हत्तीच्या पायाला बांधून सर्वत्र फिरविण्यात आले. परंतु सुलतानाच्या सैन्याने सुतक पाळले. दुसऱ्या दिवशी ते मृत शरीर तऱ्हेतऱ्हेच्या फुलांनी आच्छादलेले आढळले. त्यांचे दफन करण्याससुद्धा परवानगी नाकारण्यात आली होती.
☐ ☐
प्रकरण ६
सूफी संत आणि सूफी तत्त्वप्रणाली
सनातन धर्मपंडित आणि धार्मिक विचारवंतांचा आपण आढावा घेतला. दोघांचाही भर शरियामध्ये नमूद केलेले धर्मसिद्धांत स्वीकारण्यावर आणि बारीकसारीक गोष्टीतसुद्धा शरियामध्ये घालून दिलेल्या यमनियमांचे प्रत्यक्ष जीवनात आचरण करून त्यात एकात्मता आणण्यावर असे. शरियामधल्या धर्मसिद्धांतावर संपूर्ण श्रद्धा बाळगून शरियाप्रमाणे जीवन व्यतीत करण्याने इहलोकी यश आणि नंतर स्वर्गप्राप्ती होते असा त्यांना विश्वास वाटे. योग्य श्रद्धेतूनच बरोबर आचार निघतात असे ते मानीत. वैयक्तिक दैवी अनुभवांना त्यांच्या विचारसरणीत स्थान असे. मात्र या अनुभवांमुळे प्रचलित रूढ श्रद्धा बळकट झाल्या तरच ते अनुभव खरे व तसे झाले नाही तर ते अनुभव भ्रामक आहेत असा त्यांचा आग्रह असे. या उलट आध्यात्माला वाहून घेतलेल्यांच्या मते पारमार्थिक अनुभवांनुसार जरूर पडली तर रूढ श्रद्धांनासुद्धा मुरड घालावी लागते. इस्लामच्या सुरुवातीच्या काळी काही मुसलमानांची ठाम समजूत असे की, मानवी शरीरच पापाचे उगमस्थान आहे. यास्तव ते स्वतःवर कठोर नियम लादून आत्मक्लेशांचे कर्मठ जीवन व्यतीत करीत. यापैकी काहीजण तर पुढे जाऊन आत्मा हाडामांसाच्या शरीरात जखडलेला असेतोपर्यंत परमेश्वर प्राप्ती अशक्य आहे असे मानीत व आपल्याला या देहापासून मुक्त कर अशी परमेश्वराची करुणा भाकत. या लोकांना त्यावेळी झुहाद किंवा बक्काउन असे म्हणत असत. ते इस्लाममधले पहिले अध्यात्मवादी होते. अरबस्तानाबाहेर इस्लाम पसरल्यावर त्यांच्यावर ज्ञानवादी आणि प्लेटोपंथी तत्त्वज्ञानाचा प्रभाव पडला. त्यांनी मठ पद्धतीही स्वीकारली. मुसलमान संतांच्या मठांना खानका किंवा दरगा ही नावे पडली. नवव्या शतकापासून अनेक संतांनी जाडीभरडी लोकरी वस्रे (सूफ) वापरण्यास सुरुवात केली. त्यामुळे त्यांनी सूफी ही संज्ञा मिळाली.
सनातन इस्लाममधल्यासारखे सूफी प्रणालीमध्ये कोणतेही ठाम सिद्धांत किंवा शब्दप्रामाण्य नसल्यामुळे सूफी प्रणालीची व्याख्या करणे अशक्य आहे. प्रत्येक सूफी संताने आपापल्या पारमार्थिक अनुभवाला अनुसरून परमेश्वर प्राप्तीचे वेगळाले मार्ग चोखाळले. या विविध परमार्थ पंथांना तरीका असे नाव पडले. सनातन्यांचा शरियावर आणि सूफी संतांचा तरीकावर भर असल्यामुळे शरिया आणि तरीफा या दोन अलग संज्ञा उलमा आणि सूफी यांचे बाबतीत रूढ झाल्या. सूफी तरीक्यांची निरनिराळी वर्णने पुढे दिली आहेत. त्यावरून परमार्थ पंथाच्या विविध छटा स्पष्ट होतात. त्यात अध्यात्म विचाराबरोबर सामाजिक जाणीव आणि भावनाही दिसून येते.
‘सूफी प्रणालीनुसार प्रत्येक व्यक्तीचे परमेश्वराशी सरळ, प्रत्यक्ष नाते असते. साधकाने परमेश्वराच्या अधिकाधिक निकट जाण्यासाठी प्रयत्न करावेत. हे प्रयत्न नेमके कोणते आहेत ते फक्त साधकाला आणि परमेश्वरालाच माहीत असावे’.
‘साधकाला इतर कोणाहीपेक्षा परमेश्वरच अधिक जवळ असतो आणि परमेश्वराचे सुद्धा दुसऱ्या कोणापेक्षा साधकावरच अधिक प्रेम असते’.
‘सूफी संत जमिनीसारखे असतात. जमिनीवर कसलीही घाण पडली तरी तिच्यातून फक्त चांगल्याच गोष्टी उगवतात’.
‘सूफींना कसल्याही गोष्टीचा विटाळ नसतो. प्रत्येक वस्तु त्यांच्या स्पर्शाने पावन होते’.
‘जाडीभरडी वस्रे नेसल्याने कोणी सूफी होत नाही. जो स्वतःचे अस्तित्वच विसरतो तो खरा सूफी’.
‘नमाज पडणे, इतर प्रार्थना म्हणणे, उपासतापास करणे आणि कुराण-पठाण या गोष्टी कोणासही करता येतील. परमेश्वराला जीवन अर्पण केलेल्यांची गोष्टच वेगळी असते. आज जेवायला काय आहे आणि कोणते कपडे घालायचे त्याचा ते कधीच विचार करीत नाहीत. ते एकटे असोत अगर लोकांच्या घोळक्यात असोत त्यांचे सारे चित्त परमेश्वराकडे लागलेले असते’ (शेख फरिदुद्दिन).
‘अखेरच्या निवाड्याचे दिवशी नरकयातनांची शिक्षा नको असेल तर दीनदुःखी लोकांच्या मदतीला धावून जा. भुकेने व्याकूळ झालेल्यांना जेवू घाला. नदीसारखे उदार आणि सूर्यासारखे दानशूर व्हा. पृथ्वीप्रमाणे सर्वांचे स्वागत करा. लोकांच्या दुःखाने जो कष्टी होतो आणि दुःख दूर करण्यासाठी जो एकसारखा धडपडतो त्यानेच खरोखर परमेश्वरावर विश्वास टाकलेला असतो’ (शेख मुइनुद्दिन).
मन्सूर हल्लाज (८५८–९२२) याने अनल हक (मीच खरे सत्य आहे) हा आध्यात्मिक सिद्धांत मांडला. त्यासाठी त्याला आपले प्राण गमवावे लागले. परंतु शेवटी अनल हक हे सूफी तत्त्वप्रणालीचे प्रतीक होऊन बसले. अध्यात्माचा मार्ग चोखाळीत असता मुहिउद्दिन इबूने अरावी या संताने वाहवा-अल-वुजूद हा सिद्धांत मांडला. त्यानुसार परमेश्वर सर्व सृष्टीत असतो. ईश्वरी सर्वव्यापकत्वाचा हा सिद्धांत हिंदुस्थानातल्या बहुसंख्य सूफींनी स्वीकारला होता. वाहदा-अल-वुजूदचे तत्त्व अद्वैतमताच्या अगदी निकट आहे. अनल हक आणि वाहदा-अल-वुजूद यासारख्या तत्त्वामुळे प्राचीन उलमांनी सूफींवर पाखंडीपणाचा आरोप केला. परंतु अल कुशैरी (९८६–१०७४) आणि अल गझाली (१०५८–११११) या सूफींबद्दल जिव्हाळा असलेल्या पंडितांनी सदर आरोपांचे खंडन केले. बाराव्या शतकामध्ये उलमांनी सूफीप्रणालीला कडवा विरोध करण्याचे सोडून दिले.
सुरुवातीला सूफी संत अत्यंत कडक परीक्षा करून मोजक्या लोकांनाच मुरीद किंवा शिष्य म्हणून दीक्षा देत. पण पुढे मोठ्या प्रमाणावर दीक्षा देण्याची पद्धती सुरू झाली. यातून श्रेष्ठ सूफी संतांचे वेगळाले संप्रदाय निघाले. पहिला सूफी संप्रदाय ख्वाजा अब्दुला इशाक चिश्ती (मृत्यू ९१०) याने सुरू केला. यानंतर शेख मुहिउद्दिन अब्दुल कादिर जिलानी (१०७७–११६६) यांनी कादिरी व शेख शिहाबुद्दिन उमर सुहरावर्दी (११४५–१२३४) यांनी सुहरावर्दी संप्रदाय स्थापन केले. ख्याजगन या नावाने ओळखल्या जाणाऱ्या संप्रदायातले सत शेख बहाउद्दिन नक्षबंद (१३१७–१३८९) यांचे नावावरून ख्याजगन संप्रदायाला नक्षबंदी संप्रदाय असे म्हणण्याचा प्रघात पडला. तेराव्या शतकापासून वेगळाल्या सूफी संप्रदायांचा जनतेत मोठ्या प्रमाणावर प्रसार झाला. शेख अबु सईद अबु खैर हे संत स्वतः कवने करीत. ती बरीच लोकप्रिय झाली. तेव्हापासून सूफी वाङ्मयाची सुरुवात झाली.
प्रसिद्ध लेखक आणि सूफी संत अलि हुजवानी प्रथम हिंदुस्थानात आले आणि लाहोरला स्थायिक झाले. ते इ. स. १०७२ चे सुमारास मरण पावले. शेख शिहाबुद्दिन उमर सुहरावर्दी यांनी आपले अनेक शिष्य येथे प्रचारासाठी धाडले होते. चिश्ती संत शेख मुइनुद्दिन हे पृथ्वीराज चौहानच्या पराभवानंतर अजमेरला आले. कालांतराने इराण, खुरासान व तुर्किस्तानचे सूफी संप्रदाय हिंदुस्थानात चोहोकडे पसरले. सूफी संप्रदायात गुरु किंवा शेख यांचे अनन्यसाधारण असे स्थान असे. जागोजागी वेगळाले शेख असत. त्यापैकी काही शिष्य परंपरा उभी करीत. शेख म्हटला म्हणजे तो निरिच्छ आणि नम्र असावा. त्याने परमार्थाची विशिष्ट योग्यता प्राप्त केलेली असावी, आपल्या शिष्यांचा, अनुयायांचा आणि एकूण जनतेचाच तो संरक्षणकर्ता असावा, त्याने धर्मनिषिद्ध आचरण करू नये, लोकांना शरियामध्ये सांगितल्याप्रमाणे आचरण करण्याचा त्याने उपदेश करावा इ. अपेक्षा असत. हिंदुस्थानात आलेले पहिलेवहिले सूफी संत अध्यात्माऐवजी शरियाचे पालनावरच भर देत. कालांतराने स्थानिक आध्यात्मिक वातावरणाचा त्यांचेवर परिणाम झाला. नव्या विचाराच्या सूफींनी वाहदा-अल-वुजूदचा सिद्धांत स्वीकारला. हिंदुस्थानातल्या सूफी प्रणालीचा तो गाभाच बनला. सनातन इस्लामचे धर्मसिद्धांत येथील लोकांना परके वाटले तसे सुफी प्रणालीचे झाले नाही. सूफी प्रणालीने येथे चटकन मूळ धरले आणि तिला हिंदुस्थानी चेहरामोहरा प्राप्त झाला.
सूफी संतांना चमत्काराचे सामर्थ्य असतेच असे सर्वजण धरून चालत. या श्रद्धेमुळेच लोकांचा त्यांचेभोवती गराडा पडे. सूफी संतांच्या आख्यायिका म्हणजे चमत्कारकथाच आहेत. त्यातल्या कित्येक इतक्या अतिरंजित आहेत की त्या वाचल्या म्हणजे एकूण सूफी संप्रदायांबाबतची आपली आदरभावना नष्ट होते. वास्तविक पाहता आपल्याला चमत्कारसामर्थ्य प्राप्त झाले असले तरी ते वापरू नये, लपवून ठेवावे असे शेख निजामुद्दिन यांचेसकट सर्व महत्त्वाचे संत आग्रहाने सांगत. चमत्कारात अडकून पडले तर परमार्थपथावरच्या पुढच्या पायऱ्या गाठता येत नाहीत असेही अनेकजण सांगत. परंतु खुद्द शेख निजामुद्दिन यांनी न पटणाऱ्या अशासुद्धा अनेक चमत्कारकथा स्वतःच सांगितलेल्या आहेत. अर्थात चमत्कारांवर विश्वास ठेवणारे लोक सर्व धर्मात आढळतात. कुराणातसुद्धा जरी महंमद पैगंबरांनी स्वतः कोणतेही चमत्कार करून दाखविलेले आढळत नसले तरी त्यांच्या आधीच्या पैगंबरांच्या चमत्कारकथा आहेतच. एकदा सूफी संतांच्या चमत्कारकथा सांगण्यास सुरुवात झाल्यावर पुढे त्यांना मर्यादा राहिली नाही. या कथांवर अविश्वास दर्शविणे म्हणजे एकाद्या सबंध संप्रदायावर अविश्वास दाखविण्यासारखे होऊन बसले. साहजिकच सूफी संत आणि उलमा यांच्या संघर्षाला त्यामुळे धार आली.
इस्लामच्या सनातन तत्त्वप्रणालीला कुराण आणि सुन्ना किंवा पैगंबरांची वचने यांचा मजबूत असा आधार होता. उलमांना राजसत्तेचे पाठबळही होते. अशा परिस्थितीत शब्दप्रामाण्यापलीकडे जाऊन वेगळी मते मांडणाऱ्या सूफी संतांचे विचार कितीही मोलाचे असले तरी त्यांना सनातन्यांपुढे हारच खावी लागे. अशावेळी त्यांना चमत्कार सामर्थ्याखेरीज दुसरा कसलाही आधार नसे. चमत्कारांवर लोकांचा विश्वास असल्यामुळेच उलमांचा किंवा राजसत्तेचा सूफी संतांना विरोध असला तरी लोक संतांना मान देत. दुसरे असे की, सनातनी उलमांना लोकांच्या वैयक्तिक सुखदुःखात अजिबात आस्था नव्हती. उलमांच्या मदतीने आपण केलेल्या पापांचे क्षालन होऊन दैवी अनुप्रह मिळविण्याचा विचारसुद्धा कोणी करू शकत नसे. तुम्ही अमुक सत्कार्य केलेत तर तमुक फळ मिळेल किंवा पापाचरण केले म्हणून अमुक शिक्षा होईल अशी कायद्याची भाषा उलमांच्या तोंडी असे. कोणाला प्रार्थना, उपवास आदि नित्यकर्मांनी पुरेशी शांती मिळाली नाही तर अधिक साधना कोणती करावी असे तो धर्मपंडितांना विचारू शकत नसे. चमत्कारसामर्थ्यावर विश्वास असल्यामुळे लोक सूफी संतांकडे जात. त्यांच्या व्यक्तिगत अडीअडचणी, सुख व दुःख यांशी समरस होऊन संत सर्वांना वैयक्तिक मार्गदर्शन करीत. या सूफी संतांमुळेच इस्लाम हा जनतेचा धर्म बनला. त्यांच्याकडे येणारे बहुतेक लोक कसल्या तरी आशेने येत. गुरुचा ताईत बांधण्याची प्रथा त्याकाळी सर्रास होती. आपल्याकडे येणाऱ्या कोणालाही संत विन्मुख परत पाठवित नसत. आल्या गेल्याचे मनोगत जाणण्याची अवघड कला बऱ्याच संतांना अवगत होती. दैवी सामर्थ्यावर किंवा चमत्कारकथांवर विश्वास ठेवावा की नाही हा प्रश्न येथे उद्भवत नाही. अनेक कथा खऱ्या होत्या असे मानण्याचेही कारण नाही. परंतु अधिक खोलवर गेले असता असे दिसते की, चमत्कारकथांचा उपयोग करून अनेक संतांनी असे वातावरण निर्माण केले की, ज्यायोगे इष्ट आणि तर्कशुद्ध गोष्टी ते लोकांना सुलभपणे पटवू शकले. आता काही चमत्कारकथा पाहू.
ख्वाजा मौदुद चिश्तींना जेव्हा मक्केच्या यात्रेची इच्छा होई तेव्हा तेव्हा परमेश्वर आपल्या यक्षकिन्नरांमार्फत प्रत्यक्ष काबाच चिश्तींच्या समोर आणून ठेवी. मौदुद चिश्तींनी प्रदक्षिणा घातल्या की काबा आपल्या जागेवर जात असे.
एकदा शेख लुकमान शुक्रवारच्या जुम्मा प्रार्थनेला उपस्थित नव्हते म्हणून रागावून स्थानिक उलमा त्यांचा जाब विचारण्यासाठी घोड्यावर दौड करीत शेख लुकमान यांचेकडे निघाले. त्यावेळी शेख लुकमान एका भिंतीवर बसले होते. त्या भिंतीलाच त्यांनी चालण्याची आज्ञा केली. भिंत चालू लागली. अशा रीतीने चालणाऱ्या भिंतीवर बसून ते उलमांना सामोरे गेले.
मक्केच्या यात्रेला गेलेला एक दरवेश आपल्या जवळ ईश्वरापुढे बळी देण्यास काहीच नाही म्हणून खिन्न झाला. शेवटी त्याने परमेश्वराचा धावा केला. ‘हे परमेश्वरा, माझी यात्रा तुला मान्य असली तर माझ्या या भेटीचा स्वीकार कर’ असे म्हणून त्याने गळ्यावरुन हात फिरविला, तत्क्षणी त्याचे शिर धडावेगळे होऊन काब्यासमोर पडले.
शेख फरिउद्दिन यांचे मुलगे शेती करीत. परंतु स्थानिक राजस्व अधिकारी त्यांना अतिशय त्रास देत असे. बराच काळ फरिउद्दिन यांनी ते शांतपणे सहन केले. शेवटी त्यांचे मुलगे अगदी वैतागून गेले तेव्हा फरिउद्दिन यांनी बसल्या जागी हवेतच आपल्या काठीचा प्रहार केला. त्याबरोबर स्वतःच्या घरीच असलेल्या त्या अधिकाऱ्याच्या पोटात मनस्वी वेदना सुरू झाल्या. त्यातच त्याचा अंत झाला.
एका विद्वान माणसाचा महत्त्वाचा सरकारी दस्तऐवज गहाळ झाला म्हणून तो शेख निजामुद्दिन यांचेकडे आला. निजामुद्दिन यांनी त्याला बाजारात जाऊन थोडी मिठाई विकत घेऊन ये असे सांगितले. त्या माणसाने त्याप्रमाणे मिठाई विकत घेतली. ज्या कागदात मिठाई बांधली होती तोच हरवलेला दस्तऐवज आहे हे पाहिल्यावर त्याने निजामुद्दिन यांचे पाय धरले.
गझनीला एकदा दुष्काळ पडला तेव्हा गावातले लोक शेख अजल शिराझी यांचेकडे आले. पाऊस पाडण्यास परमेश्वराला भाग पाडा असा त्यांनी हट्ट धरला. तेव्हा शिराझी शेजारच्या एका बागेत या लोकांना घेऊन गेले. त्यांनी त्या बागेच्या मालकाला झाडांना ताबडतोब पाणी घाला अशी विनंती केली. मालक म्हणाला, ‘बाग माझी आहे. पाणी केव्हा द्यायचे ते मी ठरवीन. तुम्ही नसती पंचाईत का करताहात?’ शिराझी लगेच गझनीच्या लोकांना म्हणाले, ‘सर्व भूमी ईश्वराची आहे तिला केव्हा पाणी द्यायचे हे त्याच्या हाती आहे. तुम्ही मला निष्कारण गळ घालू नका’. ही चमत्कारकथा नाही. पण याच्या अगदी उलट प्रकार दिल्लीला घडल्याचे शेख गेसु दराझ सांगत. एकदा मोठ्या अवर्षणानंतर अनेक दिल्लीवासी मौलांना बद्रुद्दिन समरकंदी यांचेकडे आले व त्यांनी पर्जन्यासाठी खास सामुदायिक प्रार्थना भरविण्याची विनंती केली. मौलानांनी दुसरे दिवशी प्रार्थनेचे आयोजन केले. परंतु खास प्रार्थना करवूनही पाऊस पडला नाही तर लोक आपल्याला दोष देतील या भीतीने ते अत्यंत कष्टी झाले. शेवटी ते दिल्लीतच वास्तव्य असणाऱ्या राहत नावाच्या हिजड्या फकिराकडे गेले व त्यांना आपली अडचण सांगितली. तेव्हा राहत यांनी प्रार्थनेचे जाजम मागवून प्रार्थना म्हटली व मौलानांना उद्या खुशाल खास प्रार्थना भरवा असे सांगितले. नंतर आपल्या अंगरख्याची एक चिंधी फाडून त्यांच्या हातावर ठेवली आणि म्हटले की प्रार्थनेचा उपयोग झाला नाही तर ही चिंधी हाताने पिळा आणि राहतची लाज राखण्यासाठी पर्जन्यवृष्टी कर अशी परमेश्वराला विनवणी करा. दुसऱ्या दिवशी ठरल्याप्रमाणे खास प्रार्थना झाली. परंतु पावसाची चिन्हे दिसेनात तेव्हा मौलानांनी राहतची चिंधी हातात पिळली आणि परमेश्वराचा धावा केला. ताबडतोब मेघ जमले आणि जोराची वृष्टी झाली. ही गोष्ट सांगून शेख गेसु दराझ म्हणाले, ‘राहत साधा फकीर आणि त्यातून हिजडा. परंतु तो परमेश्वराला प्रिय होता. तेव्हा नुसता बाहेरून कोण कसा दिसतो यावर अवलंबून राहू नये.’
एकदा काही माणसे प्रवासास निघाली असता आपला प्रवास निर्वेध व्हावा म्हणून आशीर्वाद घेण्यासाठी शेख अबुल असत खुरकानी यांचेकडे गेली. ‘काही संकट आले तर माझे नाव घ्या म्हणजे टळेल.’ असा खुरकानी यांनी सल्ला दिला. कर्मधर्मसंयोगाने या प्रवाशांना मार्गामध्ये दरोडेखोर आडवे आले. तेव्हा ज्यांनी परमेश्वराचा धावा केला ते प्रवासी लुबाडले गेले परंतु गुरुचा धावा केलेले मात्र सहीसलामत वाचले. परत आल्यावर एका लुटल्या गेलेल्या प्रवाशाने असे का घडले हे विचारल्यावर खुरकानी उत्तरले, ‘ज्यांनी परमेश्वराचा धावा केला त्यांना परमेश्वर कोण कसा आहे याची अजिबात कल्पना नव्हती. मला परमेश्वराचे ज्ञान असल्यामुळे माझे नाव घेण्याने परमेश्वराचेच नाव घेतल्यासारखे झाले. मी कोण आणि कसा आहे हे त्यांना चांगले माहीत होते.’ ही गोष्ट खुद्द शेख निजामुद्दिन यांनी सांगितलेली आहे. गोष्ट संपल्यावर ते म्हणाले, ‘ज्यांनी प्रत्यक्ष पारमार्थिक अनुभव घेतला आहे त्यांनाच यातले रहस्य कळू शकेल.’
या सर्व चमत्कारकथा गुरु माहात्म्य पराकोटीला नेणाऱ्या आहेत. कित्येकवेळा गुरुखातर शरियाच्या आदेशांचे पालन होत नसे. गुरुने आज्ञा केली तर रमजानचा उपवास मोडून शेख निजामुद्दिन फलाहार करीत असत. शेख फरिउद्दिन यांचे दुसरे शिष्य शेख बद्रुद्दिन इशाक गुरुने हाक मारली तर प्रार्थना म्हणताना तीसुद्धा अर्धवट सोडून जात. धर्माच्या आदेशाप्रमाणे शेख फरिदुद्दिन एकदा हज यात्रेला निघाले परंतु आपल्या गुरुने तर कधी हज यात्रा केली नाही याचे स्मरण होऊन अर्ध्या वाटेतूनच ते परत फिरले. हज यात्रा करण्याऐवजी आपल्या गुरुच्या समाधीचे दर्शन घेतले तरी हज यात्रेचे पुण्य मिळते असे शेख निजामुद्दिन सांगत. जे सूफी संत सनातनी होते आणि शरिया पालनाचा आग्रह धरीत असत तेसुद्धा शरियापेक्षाही गुरु अधिक श्रेष्ठ असतो असे सांगत. शिष्याची गुरुवर पूर्ण श्रद्धा असली आणि तो जरी फक्त नमाज आणि जुजबी प्रार्थना करीत असला तरी सर्व धर्मकर्तव्ये—नमाज, नित्याच्या प्रार्थना, उपवास, हज यात्रा इ. करणाऱ्या परंतु गुरुवर पूर्ण श्रद्धा नसलेल्या शिष्यापेक्षा श्रेष्ठ असतो असे शेख निजामुद्दिन यांचे मत होते.
शेख मुइनुद्दिन चिश्ती यांचे शिष्य शेख हमीदुद्दिन सिवाली नागोरला राहात असत, ते एक विद्वान संत होते. दिल्ली सर झाल्यानंतर मुसलमान आई-बापांच्या पोटी जन्म घेतलेले पहिले मूल आपण स्वतः होतो याचा त्यांना अभिमान वाटत असे. तथापि ते निरिच्छ होते. दूरदूरचे लोक त्यांच्या दर्शनाला येत याचा उलमांना फार हेवा वाटे. ते शुक्रवारच्या सामुहिक प्रार्थनेला हजर राहात नसत. याचा जाब विचारण्यासाठी एकदा अनेक धर्मपंडित त्यांचेकडे आले. हमीदुद्दिनना फार दुःख झाले. बराच वेळ ते काहीच बोलले नाहीत. नंतर त्यांनी खुलासा केला. नागोर गाव मुस्लिम अधिपत्याखाली नसल्यामुळे तेथल्या मुसलमानांसाठी शुक्रवारी सामुहिक प्रार्थना आयोजित करणे हे शरियाच्या दृष्टीनेही बंधनकारक आणि रास्त नाही हे त्यांनी दाखवून दिले.
धर्मपंडित आणि धार्मिक विचारवंत लोकांनी सन्मार्गाने चालावे यासाठी नरकयातनांची भडक वर्णने करीत. सूफी संत याचे अनुकरण करीत नसत. याबाबत शेख नासिरुद्दिन यांनी आपल्या प्रवचनात एक कथा सांगितली होती. मौलाना शिहाबुद्दिन उशी नेहमी नरक किती भयंकर असतो हे सांगत. एकदा श्रोत्यांपैकी एकाने उठून विनंती केली, ‘आम्हाला परमेश्वराच्या करुणेच्या आणि दयेच्या गोष्टीसुद्धा सांगा ना.’ मौलाना उत्तरले, ‘मी वर्षानुवर्षे तुम्हाला परमेश्वरी कोपाने किती अनर्थ होतो हे सांगत आलो आहे आणि तरीसुद्धा तुम्ही लोक परमेश्वराला शरण गेला नाहीत. मी देवाच्या दयेच्या आणि अनुग्रहाच्या गोष्टी सांगितल्या तर तुमचे काय होईल याची कल्पनाच मला करवत नाही.’ याला सूफी संतांनी समर्पक उत्तर दिले ते असे. ‘परमेश्वर जन्मभर कर्मठपणे जीवन व्यतीत करणाऱ्यापेक्षा मनापासून पश्चाताप झालेल्या माणसाच्या अधिक निकट असतो.’ शेख हमीदुद्दिन सांगत असत, ‘सामान्य मनुष्य पापाचरणापासून अलिप्त राहून परमेश्वराच्या आज्ञांचे पालन करतो. इतर काही माणसे जगापासून अलिप्त असतात आणि परलोकी मिळणाऱ्या भावी स्वर्गसुखाच्या कल्पनेत दंग असतात, परंतु प्राचीन कालापासून खरे श्रद्धावंत लोक परमेश्वराखेरीज दुसऱ्या कोणत्या गोष्टीचा विचार करीत नाहीत. स्वर्ग आणि नरक या बाहेर अस्तित्वात असलेल्या गोष्टी नाहीत. कोणतीही गोष्ट केली तर ती चांगली की वाईट याचा लगेच संकेत मिळतो. चांगली कर्मे चांगल्या स्वरूपात समोर उभी राहतात. दुष्कर्म केले तर त्याचे हिडिस स्वरूप ताबडतोब डोळ्यासमोर येते.’
आपल्याला शिष्य करून घ्या असे कोणी येऊन म्हटले तर सूफी संतांना त्याला खरोखरीचा शिष्य व्हायचे आहे की शिष्यत्वाचा नुसता टिळा लावायचा आहे ते समजत असे. परमार्थाची खरी तळमळ असणाऱ्यांना मठात किंवा खानक्यात कायमचे राहण्याची परवानगी दिली जात असे. गुरु आणि शिष्य एकमेकाच्या सान्निध्यात राहून साधना करीत असत. प्रथम शिष्य आपल्या गुरुवरील निष्ठेची शपथ (बाइआ) घेई. नंतर परमार्थाला जीवन अर्पण केल्याचे प्रतीक म्हणून डोकीवरचे सर्व केस कापून टाकी. यापुढे तो फक्त गुरुला जबाबदार असे. खानक्यातले सर्व निवासी फक्त प्रार्थनेसाठी एकत्र जमत, इतरवेळी प्रत्येकजण स्वतंत्रपणे आराधना करीत असत. शिष्यांकडून अनेक प्रकारच्या आणाभाका (तोबाह) घेवविल्या जात. पापाचरणाबद्दल खऱ्याखुऱ्या पश्चातापाची, जीवन परमेश्वराला अर्पण करण्याची, उपजीविकेसाठी परमेश्वरावर संपूर्णपणे अवलंबून राहण्याची इत्यादी शपथा घ्याव्या लागत. इतर खानकानिवासी लोकांप्रमाणे नवीन शिष्याचीही प्रार्थना, आराधना, उपवास आदि दिनचार्य चालू होई. नंतर क्रमाक्रमाने यात वाढ करण्यात येत असे. संसारातील क्षुल्लक गोष्टींपासून मन दूर राहून अधिक चांगल्या प्रकारे परमार्थ व्हावा, शरीरावर आणि मनावर पूर्ण नियंत्रण यावे, परमार्थाची तळमळ वाढावी यांसाठी उपवास केले जात. वासना नष्ट करणे हा उपवासांचा हेतू नव्हता. सूफी संत क्वचितच ब्रह्मचारी असत. विवाह करण्यावर कसलेही नैतिक किंवा पारमार्थिक बंधन नसे. अन्नासाठी परमेश्वरावर अवलंबून राहण्याची शपथ घेतल्यामुळे कित्येकदा उपवासाची पाळी येत असे. परंतु उपवास ऐच्छिक असो किंवा खायला अन्न नसल्यामुळे सक्तीचा असो, उपवास करीत आहो याची दुसऱ्या कोणाला कल्पना येऊ नये यासाठी कटाक्षाने प्रयत्न करावयाचे असत. कारण ज्याची वाच्यता होते असा उपवास फुकट जातो अशी त्यांची श्रद्धा असे. शिष्याची दिनचर्या व्यवस्थित सुरू झाली म्हणजे एखादा ग्रंथ घेऊन अभ्यास सुरू होत असे. अध्ययन आणि आराधना पुरेशी झाली आणि शिष्याची प्रगती समाधानकारक असली तर योग्यवेळी त्याला खलिफा (अनुगामी) म्हणून मान्यता मिळे. खलिफापद प्राप्त झालेल्या शिष्याला त्याच्या कुवतीप्रमाणे बाहेरचे कार्यक्षेत्र दिले जाई आणि आपले स्वतःचे शिष्य करून घेण्याची संमती मिळे. प्रत्येक संताचे अनेक खलिफा असत परंतु त्यापैकी एखाद्यालाच खानक्याचा किंवा सांप्रदायाचा वारसा मिळे. परमार्थ मार्गाला लागलेल्यांना मित्रमंडळी व नातेवाईक यांचेकडून बरीच निंदा सोसावी लागे. यामुळे त्यांची श्रद्धा कसाला लागे.
बदायुनचे अली मौला हे एक असाधारण संत होते. धर्मांतरापूर्वी ते दूध-दही विकण्याचा धंदा करीत असत. याखेरीज रस्त्यावर डाके घालणे हाही त्यांचा एक जोडधंदा होता. एकदा दही विकण्यासाठी हिंडत असता ते शेख जलाल तब्रिझी यांच्या घराजवळ आले. तब्रिझींच्या डोळ्याला डोळा भिडवल्यावर त्यांना एकदम प्रेरणा मिळाली. त्यांनी डोक्यावरचा हंडा खाली ठेवून शेखचे पाय धरले व मुसलमान होण्याची इच्छा प्रदर्शित केली. तब्रिझींनी कलिमा म्हटला व धर्मांतर झाले. मग अली मौलांनी घरी जाऊन बायकोला तू मुसलमान होतेस का असे विचारले. तिने साफ नकार दिल्यावर घरातले सर्व द्रव्य गोळा करून त्यातला काही भाग बायकोला देऊन ते म्हणाले, ‘अतःपर तू मला मातेसमान आहेस’. तब्रिझी यांचेकडे परत येऊन उरलेले सर्व द्रव्य त्यांनी गुरुच्या हवाली केले. त्यांना शिष्यत्वाची दीक्षा देण्यात आली. काही कालाने शेख जलाल तब्रिझी यांनी बदायुन सोडून दुसरीकडे जायचे ठरविले. पाठोपाठ अली मौला निघाले. शेवटी त्यांची खूप समजूत घालून बदायुनलाच राहुन साधना करण्याचा आदेश गुरुंनी दिला. अली मौला सुशिक्षित नव्हते. त्यांना धर्मग्रंथाचे ज्ञान नव्हते. ते फक्त पाचवेळा नमाज पढीत. तरीसुद्धा अनेक विद्वान मंडळींनीही त्यांचे शिष्यत्व पत्करले होते. शेख निजामुद्दिन यांचे अध्ययन पूर्ण झाल्यावर पागोटे बांधण्याच्या समारंभाला हजर राहण्याचे आमंत्रण अली मौलांना देण्यात आले होते. निजामुद्दिन यांची नम्रता व हुशारी पाहून ते पुढे थोर होतील असे उद्गार अली मौलांनी त्याप्रसंगी काढले. अली मौलांच्या कसल्याही चमत्कारकथा नाहीत. तथापि, आपले जीवन संपूर्णपणे परमेश्वराला अर्पण केल्यामुळे त्यांना मनःशांती मिळाली. त्यांचे चेहऱ्यावर असे तेज आले की त्यांना नुसते पाहिल्यावर हा एक परमेश्वर कृपा झालेला संत आहे असे लोकांना वाटे.
अनेकजण शिष्य होण्यासाठी येत पण त्यांना परमार्थाला जीवन अर्पण करणे शक्य नसे. अशांना शरियाप्रमाणे आचरण करण्याचा सल्ला मिळे. हिरे-मोत्यांच्या बाजाराची व्यवस्था पाहणारा एक सय्यद शिष्य होण्यासाठी आला तेव्हा शेख नासिरुद्दिन चिराग यांनी त्याला उपदेश केला की, ‘खोटे बोलू नका, गिऱ्हाईकांना अडचणीत टाकून नफा उकळू नका.’ अनेकांना शिष्य व्हावेसे वाटे पण व्यवसाय सोडून पूर्णवेळ शिष्य म्हणून राहणे शक्य नसे. त्यांना दिलासा देताना शेख नासिरुद्दिन म्हणत, ‘उपजीविकेसाठी व्यवसाय करण्याने ईश्वरावरचा भरवसा सोडला असे होत नाही. द्रव्यार्जन करीत असतानाही चित्त पैशात गुंतवून ठेवण्याऐवजी देवावर लावावे.’ ते एका द्वारपालाची गोष्ट सांगत. तो भल्या पहाटे उठून शूचिर्भूत होऊन प्रार्थना म्हणत असे. नंतर मशिदीत नमाज पढी. तेथून परत आल्यावर पुन्हा प्रार्थना करी. ठरलेल्या वेळी राजवाड्यावर नोकरीसाठी जात असे. पण तेथेसुद्धा तो एकसारखा नामस्मरण करीत राही. घरी परतल्यावर पुन्हा प्रार्थनेस उभा राही. ही कथा सांगून झाल्यावर शेख म्हणाले, सत्कृत्य करण्यासाठी कोणते तरी कारण एकसारखे शोधीत रहा, आपल्या दोषांपासून शिका, श्रद्धा अढळ ठेवा कारण श्रद्धेला दुसरा पर्याय नाही, ईश्वरभक्ताने अन्नवस्राची चिंता करीत बसणे योग्य नव्हे. त्याने सतत ईश्वरात रममाण असावे, लोकांना आपल्या भोवती गोळा करण्याच्या उद्देशाने काही बोलू नये.’
‘तुम्ही स्वतःच परमेश्वर आहो किंवा पैगंबर आहो असे समजू नका’ हा उपदेश एक सूफी संत नेहमी करत. याचा अर्थ स्पष्ट करण्यासाठी ते एकदा म्हणाले, ‘स्वतः परमेश्वर असल्याचा दावा करणे म्हणजे साऱ्या गोष्टी आपल्याच मनासारख्या व्हाव्यात असा दुराग्रह धरण्यासारखे आहे. आपण पैगंबर आहो असा समज झाला तर सर्वांनी आपल्यावरच लक्ष केंद्रीत करावे, आपल्याच हिताच्या गोष्टी कराव्यात असे वाटू लागते.’
चिश्ती संत सुरुवातीला राजसत्तेपासून दूर राहात. संप्रदायाच्या पहिल्या पाचही प्रमुखांनी हा नियम पाळला होता. ते दरबाराकडे फिरकत नसत आणि शाही भेटी स्वीकारीत नसत. शेख फरिदुद्दिन यांच्या अयोध्येच्या खानक्यात अठरा विश्वे दारिद्रय असे. ते आणि त्यांचे शिष्य खानक्यातली सर्व कामे स्वतः करीत. खानकावासियांना तसेच आल्यागेल्याला थोडेतरी खायला मिळावे म्हणून स्वतः फरिदुद्दिन अनेकदा उपाशी राहात. सर्व खानक्यात खाण्यास मिळत असल्यामुळे तेथे बांडगुळाप्रमाणे लोक वाढू लागले. फरिदुद्दिन यांनी आपले शिष्य निजामुद्दिन यांना दिल्लीला स्थायिक होण्यास सांगितले. प्रथम अनेक दिवस दिल्लीच्या या खानक्याची स्थिती फार हलाखीची होती. तरीसुद्धा सुलतान जलालुद्दिन खिलजी याने धाडलेल्या भेटी व दिलेल्या इनाम जमिनी निजामुद्दिननी स्वीकारल्या नाहीत. पुढे या खानक्याची परिस्थिती सुधारली. त्यांची कीर्ति सर्वत्र पसरली. आश्रमात गरीबांसाठी अन्नछत्र घालण्यात आले. श्रीमंतांनी भेटी धाडल्या तर निजामुद्दिन त्या परत करीत असत किंवा तेवढ्याच किंवा त्याहून अधिक किंमतीच्या वस्तु परत भेट म्हणून देत असत. त्यांचे वारस शेख नासिरुद्दिन यांनी हेच व्रत चालू ठेवले होते. महंमद तुघलखाने दोन गावे इनाम दिली ती त्यांनी स्वीकारली नाहीत. या संतांना सरकारची आपल्या कारभारात कसलीही ढवळाढवळ पसंत नसे. शेख निजामुद्दिन यांच्या लोकप्रियतेमुळे अलाउद्दिन खिलजी त्यांचेबाबत फार साशंक होता. आपल्याला राजकारणात अजिबात रस नाही हे अलाउद्दिनला पटवून देण्यासाठी शेख निजामुद्दिनना फार सायास पडले. कुतुबुद्दिन मुबारकलाही असाच संशय होता. त्याचा खून करून गादी बळकावल्यानंतर खुसरु खानने निजामुद्दिनकडे मोठा नजराणा धाडला. ते द्रव्य त्यांनी गरिबांना वाटून टाकले. आपल्या राज्याचा विस्तार होईल तसतसे नव्या भागात तुमचे शिष्य स्थायिक करा असे महंमद तुघलखाने फर्माविले. परंतु निजामुद्दिनच्या कोणत्याही शिष्याने ही आज्ञा मानली नाही. त्यामुळे बराच कडवटपणा आला.
शेख निजामुद्दिन आणि शेख नासिरुद्दिन दोघेही ब्रह्मचारी होते. सरकारी नोकरीसाठी खटपट करणाऱ्यांचा त्यांना मनापासून तिरस्कार वाटे. सामाजिक अन्याय व दुःख यामुळे त्यांचे हृदय पिळवटून जाई. परंतु स्वतः कोठेही हस्तक्षेप न करता ते दुःखितांना दिलासा देत. राजकीय आणि आर्थिक धकाधकीत अनेक जणांचे बळी पडत. त्या सर्वांच्या दुःखात निजामुद्दिन सहभागी होत. जिकडे तिकडे असंख्य लोक भुकेने तडफडताना पाहून ते फार कष्टी होत, आणि कित्येकदा स्वतः जेवीत नसत. त्यांनी खुषीने दारिद्र्य स्वीकारले होते. बरे दिवस यावेत म्हणून त्यांनी कधीही राजकीय किंवा सामाजिक तडजोड केली नाही. कोणाचा आसरा घेतला नाही. शेख मुइनुद्दिन चिश्ती मात्र एवढे निःस्पृह नव्हते. त्यांच्या मुलांनी सरकारने दिलेले जमिनीचे दानपत्र स्वीकारले. या मुलांचे स्थानिक अधिकाऱ्यांशी बिनसले तेव्हा स्वतः शेख मुइनुद्दिन यांना दिल्लीला दरबारात जाऊन खटपट करावी लागली.
सुहरावर्दी संत मात्र शासनाशी निकटचे संबंध ठेवीत. शासनाच्या मदतीने आपले कार्य अधिक चांगले व सुलभ होते असे त्यांना वाटे. शेख वहाउद्दिन झकेरिया राजकारणात उलाढाली करीत. त्यांनी एकदा तर सिंध आणि सुलतानच्या राजांविरुद्ध मोठा तक्रारखलिता इलेतमिश सुलतानाकडे धाडला होता. त्यांचा नातू शेख रुकनुद्दिन तर एकसारखा दिल्लीला जाऊन अनेकांच्या शिफारसी करीत असे. असले राजकीय खटपटी करणारे संत अपवित्र असतात असे चिश्तींना वाटे. यामुळे एकदा शेख रुकनुद्दिन याची भेट होऊन त्याने आलिंगन दिल्यावर शेख फरिदुद्दिनचा नातू शेख अल्लाउद्दिन याने आंघोळ केली. कुतुबुद्दिन मुबारक शहा यांनी शेख निजामुद्दिन यांचा काटा काढण्यासाठी शेख अल्लाउद्दिनची मदत मागितली होती. ती त्याने स्पष्ट शब्दात नाकारली. या उलट शेख रुकनुद्दिनने सरकारी अधिकारपद ग्रहण केले. त्याचा खलिफा शेख उधळ्या होता व मोठ्या वैभवात राहात असे. शेवटी महंमद तुघलखाने त्याची चौकशी सुरू केली. तीत तो दोषी ठरला आणि फासावर गेला. सुहरावर्दी सांप्रदायाचे संत शासनात एवढे गुरफटून गेले होते की शेवटी त्यांच्या मिळकतीची व्यवस्था आणि खानका प्रमुखांच्या नेमणुका सुलतानने आपल्या हाती घेतल्या. सुहरावर्दी सांप्रदायाचे खानके कालपरत्वे खूप बदलले. त्यांची सुलतानची शाखा तर प्रस्थापित हितसंबंधियांची मिरास झाली होती. खानक्यात कोणी यावे व कोणी येऊ नये यासंबंधी खानका प्रमुखांनी बरेच निर्बंध घातले होते. या उलट शेख निजामुद्दिन आणि शेख नासिरुद्दिन यांचे खानक्यांमध्ये मुक्तद्वार होते. भेटीस येणाऱ्या प्रत्येकाशी ते चार शब्द बोलत. अशांची संख्या एवढी मोठी होती की अनेकदा त्यांना एकांतात मनासारखे नामस्मरण करता येत नसे.
नागोरचे शेख हमीदुद्दिन यांची काही हकीगत आधी आलेलीच आहे. ते एका लहानशा जमिनीच्या तुकड्यावर स्वतः कष्ट करून उदरनिर्वाह करीत असत. या जमिनीतून पुरेसे धान्यही मिळत नसे. परंतु विद्वान म्हणून त्यांची कीर्ति एवढी मोठी होती की लांबलांबचे लोक आपल्या शंकांचे निरसन करण्यासाठी त्यांचेकडे येत किंवा त्यांना पत्रे धाडीत. त्यांच्या हलाखीच्या स्थितीमुळे नागोरच्या राज्यपालांनी मोठे इनाम देऊ केले ते त्यांनी नाकारले. त्यानंतर सुलतानने एक गाव इनाम व ५०० रुपये रोख देण्याचा हुकूम केला. तो घेऊन राज्यपाल स्वतः त्यांचे घरी गेले. त्यावेळी त्यांच्या अंगावरचे सर्व कपडे फाटलेले होते. थोड्या वेळाने आत जाऊन त्यांनी बायकोला हे इनाम स्वीकारावे की नाही हे विचारले. ती म्हणाली, “मी दोन शेर सूत कातून ठेवलेले आहे त्यातून तुम्हाला कपडे होतील. माझ्यासाठीही वस्र तयार होईल. पण सुलतानाची भेट स्वीकारून आयुष्यभर जी पुण्याई मिळवली ती तुम्ही घालवणार आहात का?” हे ऐकून हमीदुद्दिनला फार हर्ष झाला आणि त्यांनी सुलतानची भेट नाकारली.
दीर्घ साधना करून विशिष्ट पारमार्थिक पातळी गाटल्यावर शेख हमीदुद्दिन यांचेसारखे काही संत आपल्यासाठी काहीतरी आगळाच जीवनक्रम निश्चित करीत. अनेकजण ठराविक चाकोरीत राहात नसत. काहीजण तर शरियाचे शब्दप्रामाण्यही स्वीकारीत नसत. सनातन्यांना पाखंडीपणाचे वाटतील असे विचार ते अनेकदा बोलून दाखवीत. त्या काळी गायन आणि वाद्य यावर कडाक्याचे मतभेद असत. शरियाने वाद्य, नृत्य व गायन निषिद्ध ठरवले आहे असा सनातन पंडितांचा आग्रह असे. परंतु अनेक चिश्ती संतांना गायन वादनाचे वावडे नव्हते. चिश्ती सांप्रदायाचे मौलाना वहीद हे शेख निजामुद्दिन यांचे गुरुबंधु होते परंतु आराधना करून परमार्थाचे उच्च अनुभव मिळवावेत अशी त्यांना आच नव्हती. संसारापासून आणि समाजापासून शक्य तेवढे दूर राहून ते संगीतात तल्लीन होऊन जात. भक्तीगीते ऐकून त्यांना परमानंदाचा लाभ होई. ते एका झोपडीत राहात. कधीकधी शेख निजामुद्दिन त्यांचेकडे येत असत. एकदा घरी सापडले नाहीत म्हणून निजामुद्दिननी चौकशी केली तेव्हा मौलाना वहीद दूरच्या एका अज्ञात जागी बसून संगीताचा आनंद लुटीत असल्याचे आढळले. ही गुप्त जागा लोकांना समजली तर अनेकजण येऊन त्रास देतील या भीतीने त्यांना निजामुद्दिन यांचा खूप राग आला. शेवटी जागेचे गुपीत कोणाला सांगणार नाही असे निजामुद्दिन यांनी वचन दिले तेव्हा ते शांत झाले.
सूफीचे खानके म्हणजे आश्रमच होत. तेथे राहणाऱ्यांना कामे वाटून दिली जात. आश्रम प्रमुख किंवा शेख स्वतः ईश्वरात रममाण होऊन इतरांना मार्गदर्शन करी. खानकानिवासी मंडळी प्रार्थनेसाठी एकत्र येत. पहिल्या पहिल्यांदा हे खानके लोकसेवेचे व शिस्तीचे आदर्श होते. नंतर दरबारी वैभवाने राहण्याची पद्धत तेथेही सुरू झाली. कालांतराने मठ प्रमुखांची पारमार्थिक योग्यता कमी झाल्यावर खानक्यांची दुर्दशा झाली. चौदाव्या शतकाअखेरीस खानक्यांमध्ये भक्तीगीते रूढ झाली. हिंदी भक्तीगीतांनी तर सूफी संतांवर मोहिनीच घातली. शेख निजामुद्दिनही हिंदी भक्तीगीतांनी प्रभावित होत असत. सूफी भक्तीगीतांमध्ये हिंदी गीतांची संख्या नेहमीच मोठी असे. हिंदू व मुस्लिम परमार्थांमधली समानता सूफींनी ओळखली होती. सूफी व हिंदू संत यांच्यात चर्चा होऊ लागल्या. अनेक हिंदू कल्पनाही सूफी संतांनी उचलल्या. शेख गेसू दराझ यांचे प्रवचनातून हिंदू तत्त्वज्ञानातले ‘सगुण’ व ‘निर्गुण’ हे शब्द वारंवार येत. कालांतराने परस्परांची मते एकमेकांना अधिक चांगली समजू लागली. परस्परांच्या उच्च तत्त्वांची सत्यता ध्यानात येऊ लागली. एकूण संस्कृतीकडे पाहण्याच्या मुस्लिम दृष्टीकोणावरही या गोष्टीचा बराच प्रभाव पडला.
निजामुद्दिन आणि गेसू दराझ संतांच्या बऱ्याच कथा सांगत. प्रत्येकाच्या काही वेगळ्याच तऱ्हा असत. वरवर पाहता कितीही विचित्र वाटला तरी प्रत्येकाचा मार्ग खरा असूही शकेल हे या कथांवरून दिसते. परमेश्वरप्राप्तीचे अनेक मार्ग आहेत. हे सूफी संत मोकळेपणाने कबूल करीत असत. शेख बंधुनी हे संत संपूर्ण नग्नावस्थेत राहात. तरीसुद्धा त्यांच्याबद्दल सर्वांना आदर वाटे. त्यांना प्रार्थनेची एवढी आवड होती की स्वर्गात प्रार्थना होत नाहीत असे एकदा कोणी सांगितल्यावर ते म्हणाले, ‘अशा स्वर्गातसुद्धा जाण्याची माझी इच्छा नाही’. बदायुनीचे संत शेख नक्खासी यांचेकडे एक विद्वान गृहस्थ गेला व परमार्थाचे मार्गदर्शन करण्याचा आग्रह धरून बसला. तेव्हा त्याला घेऊन ते नदीवर गेले. तेथे दारू पिऊन दोघांनी स्नान केले. नंतर ते म्हणाले, ‘आपल्या घराचा दरवाजा नेहमी उघडा ठेवा म्हणजे कोणीही तुमच्याकडे येऊन तुम्हाला भेटू शकेल. कोणी आला तर स्मित करून त्याचे स्वागत करा. जवळची पुंजी थोडी असो की मोठी असो, मनापासून दान करा. दुसऱ्यांच्या गळ्यातले लोढणे होऊन बसू नका. दुसऱ्यांसाठी कष्ट करण्याची शरीराला सवय लावा’.
बाराव्या शतकाअखेरीस हिंदुस्थानात एक आध्यात्मिक साम्राज्याचा पाया घातला गेला या साम्राज्याचे अत्युच्च स्थान, भव्य स्वरूप आणि सामर्थ्य शेख निजामुद्दिन यांच्या. व्यक्तिमत्वात दिसून आले. ते १३२५ साली वारले. त्यानंतर पुढची तीस वर्षे शेख नासिरुद्दिन यांनी हे साम्राज्य अभंग आणि मजबूत राखले. परंतु त्यानंतर मात्र परमार्थाची प्रेरणा आटली आणि तळमळ तमी झाली. साहजिकच पुढे थोर व्यक्ती झाल्या नाहीत. या साम्राज्यातल्या मानवी मेरुंची उंची घटत राहिली. कालांतराने तेथे सपाट वाळवंट झाले. शेख नासिरुद्दिन यांनी कोणालाही आपला वारस म्हणून नेमले नाही त्याचे हेच कारण असू शकेल का? शेख खुरकानी यांच्यानंतर वरवर विपरीत वाटणारी पण आश्चर्याने मनाला थक्क करणारी मार्मिक वचने कोणाच्याही तोंडून बाहेर पडली नाहीत. चौदाव्या शतकाच्या उत्तरार्धातले सूफी आणि त्यांचे विचार दोन्ही काहीसे शिळे वाटतात.
हा शिळेपणा राजकीय घटनाशी संबद्ध नाही. सर्वात महत्त्वाच्या अशा चिश्ती सांप्रदायाचे अनुयायी राजकर्त्यांपासून दूर राहिले. बल्बन आणि अल्लाउद्दिन खिलजी यांच्या सारख्यांचा त्यांनी उघडपणे धिक्कार केला. महंमद तुघलखाने त्यांना राज्यशकटाबरोबर ओढण्याचा प्रयत्न केला तो सिद्धीस गेला नाही. फिरुझ तुघलखाचे वेळी साम्राज्याची शकले झाली आणि राजसत्तेचा विरोध मावळला. तेव्हा तर चिश्तींच्या पारमार्थिक विकासाला उधाण यायला हवे होते. त्यावेळी सूफी वाङ्मय सर्वत्र प्रसूत झाले होते. लोकांना सूफी मार्गाची बरीच ओळख झाली होती तरीसुद्धा जनतेकडून पुरेसा प्रतिसाद मिळाला नाही. चौदाव्या शतकाच्या उत्तरार्धात सूफी पंथाची अवनती का झाली याची थोडीशी कल्पना जवामी-अल-कलीम या त्या काळच्या ग्रंथावरून येऊ शकते. त्यात ‘सैतानाच्या मोहजालातून सुटायचे असेल तर गुरुची मदत अत्यावश्यक आहे’ हे वाक्य वारंवार येते. म्हणजे सूफी मार्ग स्वीकारणे हे एक परमार्थाच्या तळमळीतून टाकलेले पाऊल नसून सैतानापासूनची पळवाट आहे असा याचा अर्थ तर नाही ना? गुरू ही लोकांना मार्गदर्शक ठरणारी थोर व्यक्ती नसून एक जादूगार आहे अशी समजूत होण्यासारखे एक वाक्य शेख निजामुद्दिन यांच्याही तोंडी घातले आहे. ते म्हणे सांगत असत की, ‘जो कोणी माझ्यावरच्या निष्ठेची शपथ (बाइआ) घेईल किंवा माझ्या गावाच्या बाजूने नुसता फिरकेल त्याचे सैतानापासून रक्षण होईल’.
पहिली अनेक वर्षे गुरुचा वारसा त्याच्या पट्टशिष्याकडे जाई. परंतु पुढे वारसा आनुवंशिक हक्काने मिळू लागला. वारसा मिळवण्यासाठी करडेपणाने पारमार्थिक शिस्त पाळण्याची आणि साधना करण्याची आवश्यकता राहिली नाही. मोठ्या संतांचे खानके हे एक प्रस्थापित हितसंबंधियांची मिरासदारी झाली. परमार्थाचा मार्ग म्हणजे कीर्ति आणि ऐश्वर्य मिळवून देणारा धंदाच होऊन बसला. शेख निजामुद्दिन लोकांच्या दुःखाने व्याकुळ होत. सुरुवातीचे संत दारिद्रय आणि उपासमार ही परमेश्वराची कृपाच आहे असे मानीत. शेख गेसू दराझ यांचे याहून अगदी उलटे मत होते : ‘जो माणूस पवित्र मनाने परमेश्वराकडे चित्त लावतो आणि ज्याला सर्व ऐहिक सुखे उपलब्ध आहेत तोच खरा भाग्यवान. कारण दरिद्री दरवेशाला वासना काबूत ठेवायच्या झाल्या तर दगडावर डोके आपटण्याखेरीज गत्यंतर नसते.’
राजसत्ता आणि सूफी संत यांच्यातला संघर्ष थांबून दोहोत सौहार्द निर्माण झाले. त्यामुळे सरकारी उलमांचे हातपायच बांधल्यासारखे झाले. आणि लढाऊ पवित्रा घेण्याचे संतांना कारणच उरले नाही.
प्रकरण ७
कवि आणि लेखक
अरब व तुर्क लोक हिंदुस्थानात जेथे स्थायिक झाले तेथे त्यांना आणि स्थानिक लोकांना समजेल अशा भाषा उगम पावू लागल्या. दहाव्या शतकात सिंधमध्ये अरबी आणि सिंधी अशा दोन्ही भाषा प्रचलित होत्या. हिंदीमधला जवळजवळ पहिला ग्रंथ ‘पृथ्वीराज रासो’ चांद बरदाईने लिहिला. त्यात ‘सलाम’, ‘बादशहा’, ‘परवरदिवार’, ‘दुनिया’, ‘मस्त’, ‘खल्क’, ‘पगम्म’, ‘फर्मान’ यांसारखे अरबी आणि फारसी शब्द आढळतात. अकराव्या शतकातील सुलतान मसुदचा दरबारी कवी मिनुचीहरी आणि सूफी कवी हकीम सनाई (जो कधी हिंदुस्थानात आला नव्हता तरी) त्यांच्या काव्यात अनेक हिंदी शब्द आले आहेत.
हिंदी मुसलमान बोलतात ती कोणतीही भाषा पाहिली तर तीत त्यांनी स्थानिक भाषेचे व्याकरण आणि गाभा कायम ठेवून कमी अधीक प्रमाणात अरबी, फारसी आणि तुर्की शब्दांचा वापर केलेला दिसेल. अर्थात हिंदी मुसलमानांच्या सर्व भाषातून धर्मशास्रातल्या सर्व संज्ञा मूळ अरबीच आहेत. तुर्की ही कधीही वाङ्मयीन भाषा नव्हती. त्यामुळे फक्त घरगुती वापराच्या काही वस्तूसाठीच तुर्की प्रतिशब्द वापरलेले आढळतात. मुस्लिम राजवटी जेथे होत्या त्या विभागात शतकानुशतके फारसी राज्यभाषा होती. काही भागात तर तिला वाङ्मयीन भाषेचेही स्थान होते. त्यामुळे हिंदी मुसलमानांच्या भाषात फारसी शब्द सर्वाधिक आढळतात. ती संस्कृतोद्भव भाषा असल्यामुळे तिच्यातील शब्द स्थानिक भाषातही लोकांच्या अंगवळणी पडले.
राज्यभाषा असली तरी सर्व देशासाठी समान भाषा म्हणून ती लादली गेली नव्हती. अनेक मुसलमानांनी अरबी-फारसी एवढेच स्थानिक भाषांनाही महत्व दिले होते. त्यामुळे एकोणिसाव्या शतकाच्या अखेरपर्यंत सर्व हिंदी मुसलमानांची एकच भाषा असावी असा विचारही कोणाच्या मनात आला नाही.
राजदरबारातली बोलीभाषा संभाषणाची भाषा म्हणून विकसित झाली. शाही मदतीची अपेक्षा करणाऱ्या कवि आणि लेखकांनी सुलतान, अमीर, उमराव व दरबारातील इतर बड्या मंडळींना आवडेल अशा भाषेत वाङ्मय तयार झाले. सूफी कवि-लेखकांनी दरबारी भाषेतली कृत्रिमता व अतिशयोक्ती यावर भार देण्याचे टाळून सामान्य लोकांच्या साध्या गोड भाषेत काव्य व इतर लेखन केले.
सूफी संप्रदायात हिंदीला एक आगळेच स्थान होते. शेख निजामुद्दिन हिंदी भक्तिगीते ऐकून नाचू लागत. हिंदी भाषेतले निनाद त्यांना मातृभाषेइतकेच प्रभावित करीत. पुढे पुढे सूफींमधली हिंदी गीतांची आवड इतकी वाढली की एका प्रसंगी शेख गेसू दराझना कोणीतरी विचारले, ‘सूफींना फारसी गझल किंवा गीतांपेक्षा हिंदी भजनेच आधिक का आवडतात?’ त्यांनी उत्तर दिले, ‘प्रत्येक भाषेची गोडी काही वेगळीच असते. हिंदी मृदू असून हृदयाला भिडते. तिची लय मृदू, सरळ आणि स्पष्ट असते. हिंदी गाणी ऐकल्यावर मन विनम्र होते, विशिष्ट भावना फक्त फारसीतूनच व्यक्त करता येतात, तर इतर काही फक्त अरबीतून हिंदीमध्ये नाजुकता आणि सूचकता आहे. अनुभवानेच हे तुमच्या ध्यानात येईल.’
शेख मुइनुद्दिन चिश्तींच्याही अगोदर अजमेरला स्थायिक झालेले शेख अब्दुर रेहमान यांनी पहिला हिंदी ग्रंथ लिहिला. काही थोर सूफी संतांच्या शिष्यांनी गुरुशी झालेली संभाषणे लिहून काढली. काही संतांनी स्वतः वाङ्मय निर्मिती केली. ख्वाजा सय्यिद अशरफ जहांगिर समनानी (१२८९–१४०४) यांनी सूफी प्रणाली आणि नीतिमत्ता या विषयावर लिहिलेला व १४०८ मध्ये प्रसिद्ध झालेला ग्रंथ हा पहिला उर्दू ग्रंथ होता असे आता मान्य होऊ लागले आहे.
परंतु भाषा आणि काव्याच्या क्षेत्रात अग्रपूजेचा मान अमीर खुसरोकडे जातो. लहानपणापासूनच त्याला कवने करण्याचे वेड होते. त्याला अनेक भाषा अवगत होत्या. वयाच्या अठराव्या वर्षीच तो कवी म्हणून प्रसिद्ध झाला होता. त्याला दरबारात सुलभपणे प्रवेश मिळाला. जलालुद्दिन खिलजीची त्याच्यावर विशेष मर्जी होती. दररोज नवीन कविता करून तो सुलतानाच्या मैफलीत हजर रहात असे. अलाउद्दिनने जलालुद्दिनचा खून करविल्यानंतर अमीर खुसरोने पगडी फिरविली. अलाउद्दिन दिल्लीत येण्याअगोदरच खुसरोने त्याचे स्वागतगीत रचून ठेवले होते. पण अलाउद्दिनला काव्याची गोडी नव्हती. खुसरोला मासिक वेतनावर दुसरी नोकरी देण्यात आली. खुसरो शेख निजामुद्दिनचा शिष्य होता, तसा अल्लाउद्दिनचा मुलगा खिदर खानही शिष्य झाला होता. त्यामुळे दोघांची खूपच गट्टी जमली होती. परंतु खिदर खानचा धाकटा भाऊ कुतुबुद्दिन याने त्याचा खून केल्याचे अमीर खुसरोला सोयरसुतक वाटले नाही. त्याने कुतुबुद्दिनवरही स्तुतिगीते रचली. पुढे खुसरू खानने कुतुबुद्दिनचा खून करून सुलतानपद मिळविले तेव्हा अमीर खुसरो त्याचे बाजूला झाला. नंतर तुघलख घराण्याने सत्ता मिळविली तेव्हासुद्धा अमीर खुसरोचे दरबारातले स्थान टिकून राहिले. अशा रीतीने चार राज्यक्रांत्या व सहा सुलतानांच्या राजवटीत अमीर खुसरोने तारेवरची कसरत करून आपले स्थान राखले. स्वतःची सद्सद्विवेकबुद्धी गहाण ठेवल्यामुळेच त्याला हे शक्य झाले.
आपल्या आश्रयदात्याच्या मारेकऱ्यावर त्याने स्तुतिसुमने उधळली हे एकादवेळेस आपण समजू शकू. परंतु हिंदूस्थान आणि हिंदू यांचेबद्दल एका ग्रंथात अत्यंत गौरवाने आणि नंतर राजकीय विषयावर लिहिताना हिंदूच्या विरुद्ध कमालीच्या आकसाने व हेकटपणाने त्याने का लिहिले ते समजणे अशक्य आहे. त्याने कुतुबुद्दिन मुबारकच्या अमदानीचा इतिहास लिहिला त्यात हिंदुस्थानवर एक स्वतंत्र प्रकरण आहे. या प्रकरणात अमीर खुसरोने ‘हिंदुस्थान हे एक नंदनवन आहे; हिंदूंनी शास्रे आणि विद्यांमध्ये मोठी प्रगती केली, अंक शोधून काढले, पंचतंत्रासारखा महान ग्रंथ लिहिला, ते शहाणे आहेत; आपल्या पतीसाठी, धन्यासाठी आणि देवासाठी मृत्यूला कवटाळणारी माणसे हिंदूमध्येच आढळतील’ असे गौरवोद्गार काढले आहेत. याच्या अगदी उलट ‘खझाइन अल फुत्ह’ या दुसऱ्या ग्रंथात त्याने हिंदूंना शिवीगाळ केली आहे.
तत्कालीन मान्यवर कवींशी अमीर खुसरोने विक्षिप्त प्रकारची स्पर्धा केली. आपापल्या वैशिष्ट्यपूर्ण शैलीसाठी प्रसिद्ध असलेल्या समकालीन खाकानी, अन्वरी, निजामी गंजवी, झहीर फार्याबी, कमाल इस्फाहानी आदिंची काव्ये पुन्हा आपल्या भाषेत लिहून आपण त्यांच्यापेक्षा किती श्रेष्ठ आहोत हे दाखविण्याचा त्याने आटापिटा केला. ही त्याची निरर्थक अहंमन्यता मनाला बोचल्यावाचून राहात नाही. त्याने भाराभार लेखन केले. तो शीघ्रकवी होता. परंतु त्याच्या काव्यात लालित्य किंवा कल्पनाविलास आढळत नाही; एखादे उत्कृष्ट रूपक किंवा लक्षात ठेवण्याजोगे वचन दिसणार नाही. संगीतशास्रात तो दर्दी होता. मोठ्याने म्हणता येतील अशी लयबद्ध गझले त्याने तयार केली हे त्याचे वैशिष्ट्य. त्यासाठीच त्याची गझले अद्यापही लोकप्रिय राहिली आहेत.
अमीर खुसरोच्या काली दुसरा एक लेखक पुढे आला होता. झियाउद्दिन बरणीने दोन तीनच ग्रंथ लिहिले. अमीर खुसरो भाष्यकार नव्हता. कोणत्याही विषयावर त्याने स्वतंत्र मतप्रदर्शन केले नाही. उलट कोणत्याही विषयावर आपले स्वतंत्र मत मांडले नाही किंवा कोणत्याही घटनेवर आपले भाष्य दिले नाही असे बरणीच्या हातून झाले नाही. त्याचा तारीख-इ-फिरुझ-शाही हा ग्रंथ प्रसिद्ध आहे. बलबनच्या कारकीर्दीच्या सुरवातीपासून (१२६६) फिरुझ तुघलख गादीवर येईपर्यंत (१३५१) घडलेल्या घटनांचा यात इतिहास आहे. प्रत्येक घटनेचा तपशील देऊन त्याने आपली स्वतःची मल्लिनाथी केलेली आहे. स्वतः लेखक एका उच्च कुलात १२८०–८९ या दशकात जन्मला आणि १३६० मध्ये मृत्यू पावला. त्याला जबरदस्त वंशाभिमान होता. राजसत्ता फक्त उच्च कुलात जन्मलेल्या लोकांनी चालवावी असे त्याचे ठाम मत होते. परंतु उच्च कुलातील चार सुलतानांनी व त्यांच्या अधिकाऱ्यांनी जे काही केले त्यामुळे त्याच्या पदरी एकूण निराशा आणि कटुताच आली. त्याची भाषा आवेशपूर्ण आहे. माहितीबरोबर शिकवण देण्याचा अट्टाहास त्याच्या जवळजवळ प्रत्येक पानावर दिसून येतो. सुलतानी साम्राज्याचे भले कसे होईल ही त्याला एकसांरखी तळमळ लागून राहिली होती. या ग्रंथात त्याची धर्मांधताही दिसून येते. शरिया आणि तत्कालीन शासन या प्रश्नावर त्यांच्यामध्ये मूलभूत विसंगती होती. बरणी स्वतः या विसंगतीमधून वाट पाहू शकत नव्हता म्हणून, सुलतानांनी तिच्यातून वाट काढावी अशी अपेक्षाही तो करू शकत नव्हता. त्याने अनेकदा परस्परविरोधी भूमिका घेतली आहे आणि हिंदूंना तर शिव्यांची लाखोली वाहिली आहे. तथापि, मुसलमानांवर त्याचा भरंवसा होता असेही या ग्रंथावरून दिसून येत नाही. एकाही सुलतानाने शहाणपणाने राज्य केले असे त्याला वाटत नाही. बलवन क्रूर, कैकुबाद स्त्रीलंपट, जलालुद्दिन मुबारक विक्षिप्त आणि महंमद तुघलख मठ्ठ व निर्दय असे सर्व सुलतान होते. त्या सर्वांना शहाणपणाचा सल्ला नको होता. अल्लाउद्दिनला प्रथम अलउल मुल्क आणि इतर चांगले सल्लागार मिळाले पण नंतर तो संपूर्णपणे मलिक काफूरच्या कह्यात गेला. बरणीसारखा चतुर सल्लागार जवळ असून महंमद तुघलखाने त्याचे ऐकले नाही.
उच्च कुळातल्या लोकांच्या मूलभूत गुणांबद्दल बरणीने एक मनोराज्य कल्पिले होते. यातच तो रममाण झाला. इस्लामी जीवनमार्ग सर्वश्रेष्ठ असून पैगंबर व त्यांचे सहकारी हे आदर्श पुरुष होते ही त्याची श्रद्धा होती. पण हे आदर्श प्रत्यक्षात उतरविणे अशक्यच आहे आणि म्हणून ते आपल्याला बंधनकारकही नाहीत, असे जणू त्या काळच्या लोकांचे गृहीतकृत्यच होते. शेख निजामुद्दिन या संताच्या प्रयत्नाने लोकांत धार्मिक भावना वळावली. बरणीला स्वतःला त्याचेबाबत नितांत आदर होता हे खरे असले तरी त्यांनी शासनाकडे ढुंकूनही पाहिले नाही. अल्लाउद्दिनला भेटण्याचे, सल्ला देण्याचे किंबहुना राजकारणावर बोलण्याचेही त्यांनी नाकारले होते. बरणीचे सारे चित्त राजकीय धकाधकीत व्यग्र झालेले. शिवाय शेख निजामुद्दिन हे स्वतः उच्च कुलातलेही नव्हते. बरणी ढोंगी नव्हता. त्याला नाचगाण्याची आवड होती. उघडपणे नाचगाण्याचा धिक्कार करीत असला तरी चोरून त्यांचा आस्वाद घेत असे. बरणीने इतिहास लिहिताना सत्य झाकण्याचा प्रयत्न केला नाही. त्यामुळेच कधीकधी हीन अभिरुची प्रदर्शित झाली असली तरी इतिहासकार या दृष्टीने त्याची योग्यता मोठी आहे.
प्रकरण ८
सामाजिक जीवन
राज्यव्यवस्था, सनातन प्रणाली, धर्मविचार आणि सूफी सांप्रदाय या चार घटकांचा हिंदी मुसलमानांच्या समाजजीवनावर मोठा प्रभाव पडला यात शंका नाही. तथापि त्यांच्या समाजजीवनाचे वर्णन करणारी ऐतिहासिक दफ्तरे उपलब्ध नसल्यामुळे कोणते तरी वर्ष मध्यबिंदू मानून त्या अगोदर आणि नंतर काय परिस्थिती होती ते समजावून घेतल्याने आपले काहीसे काम सोपे होईल. पहिल्या कालखंडासाठी १३५० हे वर्ष मध्य बिंदू म्हणून सोयीस्कर आहे. तोपर्यंत दिल्लीच्या सुलतानी साम्राज्याचा विस्तार झालेला असला तरी हिंदी मुसलमानांची एक एकसंघ घटक म्हणून घडण झालेली नव्हती. दक्षिण हिंदुस्थानातल्या म्हणजे सर्वात पहिल्या मुस्लिम वसाहतींचा उत्तरेकडील मुसलमानांच्या सांस्कृतिक केंद्राशी विशेष असा संपर्क झाला नव्हता. इब्न बट्टुटाने लिहिलेल्या खंभायतच्या वर्णंनावरून असे दिसते की, तेथल्या व्यापारी जमातींचा दिल्लीऐवजी पश्चिमेस समुद्रापलीकडील देशांकडेच ओढा होता. सामाजिक जीवनाचा आढावा घेताना आपल्याला दिल्ली साम्राज्यांतर्गत मुलुख आणि त्याच्या पलीकडेच प्रदेश यांचा वेगळा विचार केला पाहिजे.
सुलतानाची प्रतिष्ठा आणि त्याची सत्ता ध्यानात घेता दरबारातील नोकरवर्गं, अधिकारी आणि दरबारात येणारे जाणारे लोक यांचेवर सुलतानाच्या व्यक्तिमत्वाची छाप पडणे अपरिहार्य होते. स्वतः सुलतान व्यक्तिशः आपले आचरण आदर्श सुलतानाच्या तत्कालीन रूढ कल्पनांनुसार राखण्याचा प्रयत्न करीत असत. उदाहरणार्थ आदर्श सुलतानाने गुणग्राहक आणि उदार असणे अत्यावश्यक समजले जाई. त्यामुळे गुणी आणि कलावंतांची कदर करून त्यांना मोठी इनामे दिली जात. विद्वान आणि कवीखेरीज विविध कलांत प्राविण्य मिळविलेले असे गवय्ये, वादक, नर्तक, जादूगार, कसरतपटू इत्यादींना राजाश्रय मिळे. त्या काळी अशी समजूत होती की, सुलतानी दरबारात एवढा भपका असावा की, ज्यायोगे लोक दिपून जावेत. साहजिकच सुलतान हे दुर्मिळ आणि मौल्यवान वस्तुंचे फार मोठे असे गिऱ्हाईक होते. त्याचा कित्ता गिरवून बडे अमीरही अशा वस्तू विकत घेत. त्यामुळे त्यांच्या उत्पादनाला आणि व्यापाराला मोठी चालना मिळाली. शरियाचा संरक्षक या नात्याने सुलतान शुक्रवार आणि ईदच्या सामुहिक प्रार्थनांना उपस्थित राहात असत. ते धर्मपंडितांना मान देत आणि धर्मच्युततेबद्दल त्यांनी केलेली कानउघडणी निमूटपणे ऐकून घेत. अनेक सुलतान संतांच्या घरी जाऊन त्यांच्या भेटी घेत. तसेच मोठ्या धर्मपंडितांच्या आणि संतांच्या कबरींच्या दर्शनासाठी जात असत.
सुलतान ही काहीतरी अगम्य, गूढ अशी व्यक्ती असून कोणत्या वेळी काय करील हे सांगता येणार नाही असे लोक धरूनच चालत असत. राजवाड्याबाहेर नेहमीच शिरच्छेदाची शिक्षा अमलात आणणारे लोक नागव्या तलवारीनिशी सज्ज राहात. लोकांना दिसेल अशा जागी शिरच्छेद झालेल्यांची मुंडकी टांगून ठेवलेली असत. त्यामुळे राजवाड्यात सुलतानाच्या भेटीस जाणाऱ्यांना आपल्या जिवाला अपाय होण्याची भीति नेहमीच वाटत राही.
१३५० सालचे आसपास सुलतान तुघलखाबाद किल्ल्यात राहात असत. त्याला एकापुढे एक अशी तीन प्रवेशद्वारे होती. पहिल्या दरवाजाजवळ वाजंत्रीवाले बसलेले असत. आत येणाऱ्या प्रत्येक व्यक्तीचा दर्जा दर्शविणारे सूर ते वाजवीत. दुसऱ्या दरवाजाजवळही पहारेकरी व वाजंत्रीवाले असत. त्या शेजारच्या मोठ्या दिवाणखान्यात लोकांना प्रथम बसविले जाई. दुसऱ्या आणि तिसऱ्या दरवाजाच्या मधोमध पाहुण्यांचे स्वागत करणाऱ्या अधिकारीवर्गाचा उंच चौथरा असे. स्वागत अधिकारी आलेल्यांना तिसऱ्या दरवाजाकडे नेत. तेथे प्रथम कारकून मंडळी त्यांची माहिती लिहून घेत. आतल्या महालात उच्चासनावर बसलेल्या सुलतानाजवळ आल्यावर प्रथम कुर्निसात करून नजराणा समोर ठेवावा लागे. सुलतान स्वतः वेगळाल्या पद्धतीने स्वागत करी. कोणाकडे नुसता दृष्टिक्षेप करायचा, तर कोणाकडे पाहिले न पाहिल्यासारखे करायचे, तर कधी चांगले स्वागत आणि आलिंगनही द्यायचे. ज्या पद्धतीने स्वागत होई तीवरून प्रत्येकाने आपले स्थान ओळखायचे असे. पाहुण्याला बसावयास कोणते स्थान मिळते तेही महत्त्वाचे असे.
सुलतान अधिकृत दरबाराखेरीज इतर बैठकी व शाही मेजवान्याही आयोजित असत. अशा प्रसंगी वर सांगितल्याइतके कडक सोपस्कार करावे लागत नसत. खाजगी समारंभांसाठी मीर-इ-मजलीस या अधिकाऱ्याकडे व्यवस्था असे. सार्वजनिक अधिकृत मेजवान्यांचे प्रसंगी प्रत्येकाला आपापल्या दर्जानुसार आसन दिले जाई. मर्जीतल्या लोकांना सुलतान आपलेजवळ बोलावून घेत असत. मेजावानीसाठी मोठ्या चादरी पसरून त्यावर चिनी मातीच्या थाळ्यातून वेगळाले पदार्थ मांडलेले असत. सुलतान आल्यावर प्रथम सर्वांना सरबत देऊन मग बिसमिल्ला म्हणण्यात येई. त्यानंतर जेवणास सुरुवात होई. यजमान या नात्याने सुलतान विशिष्ट पदार्थाचा आग्रह करीत. जेवणानंतर पानसुपारी देण्याची पद्धती होती. काहीवेळा सुलतानाचे उपस्थितीत विख्यात धर्मपंडितांची प्रवचने होत. त्यांना सुलतानाच्या शेजारचे आसन दिले जाई.
दोन चार धर्मपंडित हजर असल्याखेरीज बलवन जेवण घेत नसे. त्यावेळी मुख्यतः धार्मिक विषयावर बोलणे होई. बलबन सनातनी धर्ममार्तंडांचे घरीही अनेकदा जात असे. या उलट अलाउद्दिन खिलजी सूफी संत किंवा धर्मपंडित यांना खास आदर दाखवीत नसे. तो शुक्रवारच्या सामुदायिक प्रार्थनेसही जात नसे. मुसलमान जगताच्या खलिफाकडून आपल्याला अजून मान्यता मिळाली नसल्याने आपण अधिकृतपणे सुलतान झालेलो नाही याची जाणीव झाल्यावर महंमद तुघलखाने शुक्रवारच्या प्रार्थना स्थगित केल्या. गवय्ये, वाद्ये वाजविणारे, नर्तक यासाठी त्याने शुक्रवारच्या प्रार्थनांची वेगळी सोय केली होती.
शुक्रवारच्या प्रार्थनेस सुलतान हजर असतील तेव्हा लोकांना त्यांच्याकडे आपली गाऱ्हाणी नेण्याचीही संधी मिळे. ईदच्या दिवशी मोठ्या जाम्यानिम्यासह सुलतान प्रार्थनेसाठी जात. ईदचा उत्सव सात दिवस चाले. ईदच्या दिवशी मोठा दरबार भरविला जाई. सणाच्या तिसऱ्या दिवशी सुलतानाच्या नातेवाईकांचे विवाह साजरे होत. पुरुष गुलामांना चवथ्या दिवशी आणि स्री गुलामांना पाचवे दिवशी मुक्त केले जाई. सातव्या दिवशी सर्वांना अन्नदान केले जाई. ईदप्रमाणे नवरोझ हा इराणी सणही दरबारात साजरा करण्यात येत असे. सुलतान ज्यावेळी साम्राज्याच्या दौऱ्यात निघत त्यावेळी त्यांचेबरोबर एवढे नोकर, चाकर, अधिकारी वगैरे असत की जणू एखादे शहरच एका ठिकाणाहून दुसरीकडे चालले आहे असे वाटे. सुलतानाची शिकारही अशीच जंगी होत असे. सर्वजण आपापले तंबू, राहुट्या घेऊन निघत. सुलतानाचा तंबू लाल रंगाचा तर अधिकाऱ्यांचे पांढरे असत.
सुलतानाला दारूचे आणि रतिसुखाचे व्यसन असेल तर त्याचे खाजगी खान्याचे वेळी मुख्यतः विदूषक, हिजडे, वेश्या आणि समव्यसनी अधिकारी बोलाविले जात. आपल्या खाजगी जीवनासंबंधात सुलतान फक्त परमेश्वरालाच जबाबदार असतो अशी मान्यता होती. वेगळ्या शब्दात सांगायचे तर सुलतानाचे खाजगी जीवन पाहण्याचे सामर्थ्य फक्त परमेश्वरालाच असे. इलेतमिश आणि त्याचा सर्वात धाकटा मुलगा नासिरुद्दिन यांचे वैयक्तिक जीवन त्याकाळच्या धर्मकल्पनांप्रमाणे निष्कलंक होते. इलेतमिशला अनेक बायका व नाटकशाळा होत्या. त्याच्या एका स्री गुलामाचा मुलगा रुक्नुद्दिन फिरुझ त्याचेनंतर गादीवर बसला. बहुतेक सुलतान दारू पीत असत. अनेकांनी मदिरा आणि मदिराक्षींच्या व्यसनापायी आपले आयुष्य कमी करून घेतले होते. परंतु त्यांच्या अतिरेकी जीवनाचा कोणीही धिक्कार केला नव्हता. त्यांचे दरबार म्हणजे व्यसनांचे अड्डेच असत. त्याचे जनानखाने एवढे मोठे असत की, कुटुंबपद्धतीला काही अर्थच उरला नव्हता. सुलतानाचे अमक्या मुलाची आई नेमकी कोण हे सांगणे अवघड जाई. अर्थात वारसाहक्काच्या दृष्टीने आई कोण याला त्याकाळी काहीच महत्त्व नव्हते. लग्नाच्या बायका, स्रीदासी आणि रखेल्या यांच्या मुलांचा गादीवर सारखाच हक्क असे.
सुलतानाने दिलेल्या आज्ञा कायदेशीर आहेत की नाही याचा विचारसुद्धा न करता त्याचे उच्च अधिकारी खान व मालिक त्या आज्ञा तंतोतंत अमलात आणीत. अशावेळी सरकारी कायदेपंडितही शरियाचा आधार घेऊन धर्मबाह्य आज्ञा निदर्शनास आणून देत नसत. स्वतंत्र धर्मपंडित मात्र लोकांना सुलतानापासून किंवा त्याच्या अधिकाऱ्यांपासून चार पावले दूर राहण्याचा सल्ला देत. अधिकारी आणि सामान्य मुसलमान यांच्यात फार मोठी दरी होती. ती भरून काढण्यासाठी औदार्य आणि उधळपट्टीवर भर दिला जाई. सुलतानाच्या औदार्यामुळे त्याच्या खाजगी जीवनाकडे लोक कानाडोळा करीत. असाच प्रकार अधिकाऱ्यांचे बाबतीतही घडत असे.
उच्चवर्गीय हिंदी मुसलमानांच्यात पैशाअडक्यासंबंधी आणि एकूण जीवनासंबंधीच बेदरकारी असे. सरकारी नोकरी म्हणजे सुळावरची पोळी—एक प्रकारचा जुगारच असे. त्यांच्या उधळपट्टीला काही ताळतंत्रच नव्हते. मुळाबाळांसाठी धनसंजय करून ठेवणे व्यवहारात अशक्य होई आणि हा वारेमाप खर्च तरी कशावर होत असे? एकूण मुसलमानी संस्कृती आणि राज्य व्यवस्थाच अशी होती की, बेहिशेबी खर्च करण्याची स्वाभाविक प्रवृत्तीच होत असे. कधी सुलतानाचा वाढदिवस म्हणून, तर कधी ईद किंवा नवरोझचा सण म्हणून इतकेच काय पण आपण सूब्याहून राजधानीत आलो, आजारातून उठलो किंवा आपल्या घरी काहीतरी कार्य झाले म्हणून सुलतानाला नजराणे द्यावे लागत. नजराणे देण्यासाठी अधिकारी एकसारखे सबबींच्या शोधात राहावयाचे. आपली निष्ठा व्यक्त करण्याचा तोच एकमेव मार्ग होता.
सुलतान राजधानीच्या बाहेर पडला म्हणजे सर्व सरकारी यंत्रणाच त्याचेबरोबर निघे. प्रत्येक अधिकाऱ्याला दोन बिऱ्हाडे करावी लागत. बायकामुलांना एका जागी ठेवून आपले विंचवाचे बिऱ्हाड पाठीवर घेऊन सुलतानाबरोबर राहायचे अशी अवस्था असे. या फिरत्या बिऱ्हाडासाठी मोठे तंबू व बरेच नोकरचाकर बाळगावे लागत. इतरांच्या तोडीस तोड किंवा काकणभर सरस जामानिमा राखण्याच्या चढाओढीपायी गरजेपेक्षा कितीतरी अधिक खर्च करावा लागे. परस्परांना मेजवान्या देणे ही नित्याचीच गोष्ट होती. दुसऱ्यांवर छाप बसविण्यासाठी विवाह, जन्म, अलीका, बिसमिल्ला, आदि उत्सवांसाठी अपरंपार खर्च होई. अधिकाऱ्यांमध्ये मेजवान्या आणि दानधर्म याबाबतीत कशी चुरस चालत असे याचे वर्णन बरणीने आपल्या ग्रंथात केलेले आहे. एकसारख्या अफाट खर्च करीत राहिल्याने सर्वच कर्जबाजारी झाले होते. यामुळे सुलतानी सावकार मात्र गबर झाले.
अधिकाऱ्यांच्या दिवाळखोरी उधळपट्टीचा समाजजीवनावर मोठा दुष्परिणाम झाला होता. अनावश्यक नोकरांची आणि फुकट्या लोकांची संख्या बेसुमार वाढली होती. अमीर खुसरोच्या आजाकडे २०० तुर्की आणि २,००० हिंदुस्तानी गुलाम होते. नुसत्या पानदानासाठी ५०–६० गुलाम हजर असत. अनेक अधिकाऱ्यांचे घरी कायमचे भटारखाने असत. तेथे कोणासही फुकट भोजन मिळे. अशाच प्रकारची अन्नछत्रे सूफी खानक्यांमधून आणि अमीर लोकांनी उभारलेल्या वक्फमधून अव्याहत चालू असत. त्यामुळे ऐतखाऊ लोकांचा मोठा वर्गच निर्माण झाला.
अफाट मोठे जनानखाने आणि अमर्याद कामुकता यांमुळे सुलतानांनी कुटुंबव्यवस्थेला मोठा धक्का दिला. परंतु याचा दोष नुसत्या सुलतानांकडे जात नाही. कायद्यानेच सर्व निर्बंध दूर केलेले होते. विशेषतः गुलामांबाबतच्या नियमांमुळे अनर्थ झाला होता. गुलाम व स्रीदासी मिळकती बनल्या. इतर वस्तूंप्रमाणे त्यांचीही व्यापारी देवाण घेवाण सुरू झाली. वास्तविक पाहता स्री गुलामांबरोबर रतिक्रीडा करणे आणि इतर स्रियांशी बदफैली करणे यात काही फरक नाही. परंतु या दोहोत फरक आहे असे ठरविल्याने धर्माच्या शिकवणुकीची निर्लज्ज अशी थट्टा केली गेली. स्रीगुलामाला इतर स्रियांसारखे हक्क नव्हते. मात्र अशी गुलाम स्री आई झाली की तिची विक्री करता येत नसे. तिच्या मुलांना समान वारसाहक्क मिळत. सुलतानाच्या जनानखान्याप्रमाणे उच्च अधिकाऱ्यांच्या निवासस्थानीही गुलाम स्त्रिया असत. गुलाम स्त्रियांची भरती युद्धकैद्यांमधून तसेच परदेशातून किंवा देशातून मुली विकत घेऊन करण्यात येत असे. अखेर बहुतेक गुलाम स्त्रिया वेश्या बनत. प्रसिद्ध धर्मोपदेशक शेख नुरुद्दिन मुबारक गझनवी म्हणत असत, ‘व्यभिचारी स्त्रिया आणि वेश्या जर नसत्या तर अनेक दुष्ट लोकांनी भावनेच्या भरात कुलीन स्त्रियांवर हात टाकला असता’.
चौदाव्या शतकाच्या मध्यास हिंदी मुसलमान समाज निरनिराळ्या गटांत विभागला गेला होता. सत्ताधारी वर्ग आणि सामान्य प्रजाजन हे दोन वेगळे स्पष्ट गट होते. कारागिरांच्या काही जमातीच्या जमाती सामुदायिक धर्मांतर करून मुसलमान झाल्या. परंतु त्यांनी आपल्या पूर्वीच्या रुढी आणि परंपरा चालू ठेवल्या होत्या. समान दर्जाच्या व संस्कृतीच्या लोकांचे वेगळाले गट पडलेले होते. आपल्या गटाच्या बाहेर त्यांचे बेटीव्यवहार होत नसत. उदाहरणार्थ सय्यद घराण्यातली मुलगी सय्यदाखेरीज इतर कुटुंबात देत नसत. एवढे असले तरी धार्मिक कायदा आणि सूफी सांप्रदायामुळे मुसलमान समाज एकसंघ होण्याची प्रक्रिया सुरू झाली होती. मशिदी आणि सूफी खानके यात जमणारे लोक आपापसातले भेद तात्पुरते विसरत असत. त्यातून बाहेर पडल्यावर मात्र गटागणिक वेगळा आचारविचार करण्याची प्रथा टिकून राहिली.
समान सामाजिक आणि नैतिक कायदा यादृष्टीने शरिया कधीच अंमलात आला नाही. त्यासाठी कोणतीही यंत्रणाच नव्हती. शेख-अल-इस्लाम आणि मुहतसीब हे अधिकारी नुसत्या बाह्य देखाव्यासाठी नेमलेले असत. राज्यकारणात सुलतानांच्या आज्ञांपुढे शरियाचे नियम बाजूला पडत. शरियामध्ये सांगितलेल्यापेक्षा किती तरी वेगळ्या शिक्षा दिल्या जात. दारू आणि व्यभिचार कधीच काबूत येऊ शकले नाहीत. शरियाचे व्यापाराबाबतचे नियम, व्यापार हिंदूंच्या हाती असल्यामुळे लागू नव्हते. नव्याने धर्मांतर केलेले लोक वारसाहक्काचे बाबतीत शरियाच्या नियमांऐवजी परंपरागत रुढी पाळत असत. शरियाला मान्यता होती ती केवळ धर्मशास्राच्या चर्चेच्या वेळी. ही चर्चा फक्त धर्मपंडितांमध्येच होत असल्यामुळे सामान्य मुसलमानाच्या दृष्टीने शरियाला फक्त सैद्धान्तिक श्रेष्ठता प्राप्त झाली होती.
सामाजिक जीवनावर ज्या घटकांचा प्रभाव पडत राहिला त्यांचा विचार येथवर आपण केला. आता १३५० सालच्या शहरी जीवनाकडे पाहू.
इब्न बट्टुटा १३३३ साली दिल्लीला आला तेव्हा शहराची सिरी, तुघलखाबाद आणि जहाँपना अशी तीन उपनगरे होती. शहराभोवतीच्या तटबंदीला २८ दरवाजे होते. शहरात दोन मोठी तळी, धान्याची कोठारे आणि अनेक फुलबागा होत्या. पण शहर अतिशय गलिच्छ होते आणि सर्वत्र सदासर्वकाळ धूर पसरलेला असे. कैकुबादने यमुनातीरी किलोऱ्ही येथे राजधानी हलविली तेव्हा त्याच्या अमीरांनी शेजारी वाडे बांधले. धियासपूर येथे निजामुद्दिनचा खानका होता. तेथून थेट जुन्या दिल्लीपर्यंत दाट वस्ती होती. या रस्त्याच्या दुतर्फा वेश्यांची वस्ती होती. शहर आणि उपनगरे यात सांडपाणी वाहून जायची सोय नव्हती. विहिरी बांधलेल्या नव्हत्या. रस्त्यावरचे पूल आणि धर्मशाळा खाजगी लोकांनी बांधलेल्या होत्या. राज्यक्रांती होऊन नवीन घराणे सत्तेवर आले म्हणजे माजी राजघराण्याच्या पाठीराख्यांचा विनाश केला जात असे. त्यांची घरे ओसाड पडत. अनेक श्रीमंत लोक गावापासून दूर मोकळ्या जागी वाडे बांधीत. मात्र हिंदू मुलतानी कापड व्यापारी बदायुनी दरवाजा लगतच्या कापड बाजारात रहात.
बाजारात फळे आणि खाद्यपदार्थ याखेरीज दुसरे काहीही विक्रीला ठेवले जात नसे. श्रीमंत लोक दुकानदारांना घरीच बोलावून घेत. व्यापारी दारोदार फिरून विक्री करीत. श्रीमंत लोकांच्या घराभोवती गढ्या बांधलेल्या असत. मुख्य दरवाजातून आत आल्यावर मोठे पटांगण लागे. बाजूला मोठ्या चौथऱ्यापलिकडे जनानखाना असे. दुसऱ्या बाजूला मोठे दिवाणखाने व थंड पाण्याची सोय केलेली असे. मोकळ्या पटागणांत उन्हाळ्याचे दिवसात तंबू आणि राहूट्या उभारीत. मध्यमवर्गीयांची घरे अर्थातच लहान असत. दरवाजातून आत आल्यावर प्रथम दिवाणखाना आणि त्यामागे स्रियांसाठी खोल्या असत. सूफी खानक्यांना एकच प्रवेशद्वार असे. आत मोकळे पटांगण व एका बाजूला सामुदायिक प्रार्थनेसाठी व शिष्यांना राहण्यासाठी जमातरखाना असे. शेख निजामुद्दिन यांचा खानका दुमजली होता, सामान्य लोकांच्या घरी तळमजल्यावर एकदोन खोल्या, वरच्या मजल्यावर एकादी खोली व शेजारी गच्ची असे. गरीब लोक झोपड्यातून रहात.
त्या काळी पक्के रस्ते नव्हते. गाडीवाटा व जंगलातले पायरस्ते अनेक असल्यामुळे वाटसरू अनेकदा रस्ता चुकत. दरवडेखोरांच्या भीतीमुळे अनेक माणसे एकत्र प्रवास करीत. वाटसरूंची लूटमार करणाऱ्या अनेक टोळ्या होत्या. काही तर दिल्लीच्या आसपासच्या जंगलातूनही राहात असत. तेथील मिओ टोळीवाले क्वचित शहारातही घुसत असत. शाही पाहुणा म्हणून इब्न बट्टुटा मुलतानहून दिल्लीला जात असताना अबोहारजवळ त्याचेवरही हल्ला झाला होता. पुढे चीनमध्ये राजदूत म्हणून नेमणूक झाल्यावर बरोबर अनेक मौल्यवान वस्तू व हत्यार बंद शिपाई घेतले असूनसुद्धा दिल्ली सोडल्यानंतर ८० मैलावर पुन्हा दरवडेखोरांनी हल्ला करून सर्वांना लुबाडले. तो स्वतः कसाबसा जिवानिशी सुटला. अशी स्थिती असूनसुद्धा प्रवासी आणि मालवाहतूक मोठ्या प्रमाणावर चालत असे. त्या वेळची वाहतुकीची मुख्य साधने म्हणजे बलगाड्या, घोडे आणि पालख्या ही होती.
राजवाड्यात व श्रीमंतांच्या घरातून चिनी मातीच्या भांड्यातून जेवण वाढण्यात येई. श्रीमंतांच्या घरी पराठे, मटन रस्सा, मध, बदाम, हलवा, तळलेले गोड पराठे, सामोसे, लोणची, बिर्याणी, इत्यादी पदार्थ बनवीत. मिठायांचेही अनेक प्रकार असत. गरीबांचे घरी गव्हाची पोळी व एखादी भाजी किंवा मांसाचा पदार्थ असे. क्वचित चिनी मातीच्या भांड्यांबरोबर काचेची भांडीही वापरली जात. मद्याचे पेले व सुरैय्या नाना प्रकारच्या असत. गरीबांच्या घरी मातीची भांडी असत.
गालीचे, पडदे, उंची कापडाच्या उशा आदींनी घरांची सजावट केली जाई. त्यावेळी खुर्च्या टेबले नव्हती. लोक जमिनीवर किंवा उंच पाटावर बसत. श्रीमंतांच्या घरी रेशमी कापडाच्या गाद्या, दुलया, रेशमी अगर सुती नवारीने विणलेले पलंग असत. त्या वेळच्या वस्त्रांची नावे उपलब्ध आहेत. पण त्यावरून आकाराची कल्पना येत नाही. पागोटे, घट्ट अंगरखा (मिझेइ), लुंगी व खांद्यावर रूमाल असा सामान्य वेष असे. श्रीमंत लोक लांब केस ठेवीत व सैल लांब अंगरखा घालीत. समुद्र किनाऱ्यावर लुंगी आणि कुडता हा हिंदूमुसलमानांचा एकाच प्रकारचा वेष असे. तुर्की लोक पायघोळ तुमानी वापरीत. त्यांचे आतले कपडे घट्ट पण बाहेरचे खूप सैल असत. तुर्की स्रिया पुरुषांसारखाच पोषाख करीत, त्यावर काही स्रिया जरीची नक्षीकशिदा करीत. मलबारच्या मुसलमान स्रिया अंगभर एकच लुगडे वापरीत असत. त्या शिवलेले कपडे परिधान करीत नसत. सूफी लोक जाडेभरडे सैल कुडते व डोक्यावर चौकोनी टोप्या घालीत. कायदेपंडितांची पागोटी भली मोठी असत.
बहुपत्निकत्वाची चाल आणि वाटेल तेवढ्या स्त्री गुलाम ठेवण्याची प्रथा यामुळे अमीरांच्या घरांना घरपण नसे. मोठ्या जनानखान्यातल्या स्त्रिया नेहमीच क्लीब नोकर किंवा दासींच्या सहवासात राहात असल्यामुळे त्यांना स्वतःचे असे व्यक्तिमत्व निर्माण करण्यास वाव नसे. कोणत्याही अमीर घराण्यात पहिल्या एकदोन पिढ्या सोडल्या तर विद्वत्ता, चलाखपणा इत्यादी गुण आढळत नसत त्याचे हेच कारण असावे. सामान्यांच्या घराण्यात असे होत नसे.
अरबांमध्ये घटस्फोट व पुनर्विवाह यामुळे सामाजिक खळबळ होत नसे. अरबी स्त्रिया पुरुषांचा वरचष्मा मर्यादेबाहेर जाऊ देत नसत. लैंगिक विषयावरही स्पष्टपणे बोलता येत असे. या उलट हिंदुस्थानात तोच धार्मिक कायदा असून पुरुषांचा विलक्षण वरचष्मा असे. स्त्रियांचे बाबतीत तरी विवाह विच्छेदन अशक्य होऊन बसले. नवरा कसाही असला तरी त्याची साथ राखून स्वतःचे चारित्र्य शुद्ध ठेवणे हा स्त्री धर्म झाला. स्रिया पुरुषांना आपले दर्शनसुद्धा होणार नाही याची दक्षता घेत. अनेक बायका असल्या म्हणजे सर्वांना सारखा न्याय कसा द्यावा असा प्रश्न उभा राहतो. शेख फरिदुद्दिनला अनेक बायका होत्या. सर्वांना सारखा न्याय देण्यासाठी त्याचा शिष्य इसा दररोज क्रमाने निरनिराळ्या बायकांना त्याच्या शयनगृहात धाडीत असे. स्त्रिया बुद्धीने कमी असतात या समजुतीने पुरुष कधी त्यांचा सल्ला घेत नसत.
हिंदी मुसलमानांच्या विवाहविधींवर तुर्की आणि हिंदू विवाहपद्धतीचा प्रभाव पडला होता. आपल्याच वांशिक गटात विवाह होत असल्यामुळे चुलत घराण्याशी विवाहसंबंध होत असत. चौदाव्या शतकात वरपक्ष व वधुपक्ष अशा दोन फळ्यांची प्रथा रूढ झाली होती. वधुगृहाकडे जाताना वर आपले सर्वांग फुलांच्या पोषाखाने झाकून टाकीत. पुढे चेहरा झाकण्याचीही प्रथा चालू झाली. वरात आली म्हणजे वरपक्ष वधुपक्षाशी लुटुपुटुची लढाई करून वधूच्या घरी प्रवेश करी. वधू एका उंच चौथऱ्यावर बसलेली असे आणि तिच्या भोवती बायकांचा गराडा असे. वाजंत्री वाजविण्यात येई. वर घोड्यांवरून उतरून सर्वांना मान देण्यासाठी प्रथम वाकत असे. नंतर ताठ उभा राही. वधू स्वतःच्या हाताने त्याला पान देई. दोघे एकत्र बसल्यावर त्यांचेवर नाण्यांचा वर्षाव केला जाई. इब्न बट्टुटाने ज्या एका विवाहाचे वर्णन केले आहे त्यावेळी इतके सोपस्कार झाले की काझीने कुराणाच्या आयती कधी म्हटल्या, वराला आणि वधूला विचारून त्यांची संमती कधी घेतली या इस्लामी मूलभूत वर्णनात उल्लेखसुद्धा नाही. तुर्की प्रभावाखाली पार पडलेल्या विवाहाचे हे एक उदाहरण असावे. अकीका, सुता आणि शिक्षणाची सुरुवात या उत्सवाचे वेळी काही जण धर्मपंडितांना बोलावून कुराण पठण करीत. इतर काही जण सूफी संतांची प्रवचने करीत.
मुलगी अविवाहित राहिली तर कुटुंबाला कमीपणा येई म्हणून तिला योग्य वर पाहून देण्याचे काम वडील माणसांचे असे. इस्लामी कायद्याप्रमाणे वारसाहक्क व मेहेर यामुळे तिच्या आर्थिक सुरक्षिततेची तरतूद असे. प्रत्यक्षात मात्र पूर्ण वारसा क्वचितच मिळे. बाहेरील जगाचा अनुभव नसल्यामुळे आपल्या मिळकतीची व्यवस्था पाहण्याची क्षमता तिच्यात नसे. विवाहकरारात वराने दुसरा विवाह करू नये असे बंधन नसल्यास तो चार विवाह करीपर्यंत त्याला कोणी अडवू शकत नसे. परंतु करारात असे बंधन घालून प्रथमपासूनच संशयाचे वातावरण उभे करावयास नको म्हणून अशी तरतूद करण्याचा प्रघात पडला नाही. फक्त मेहेर किती द्यायची एवढेच करारात नमूद करीत आणि त्याची रक्कमही नावापुरती, मामुली असायची. वैवाहिक संबंध दुरावले तर स्त्रियांचेच नुकसान व्हायचे. विवाहात सहजीवनाची भावना नव्हती. पुरुष वारांगनांशी मैत्री ठेवू शकत.
या कालखंडातील वाङ्मयात पुरुष आणि गुलाम नसलेली स्वतंत्र स्त्री यांच्यातल्या प्रणयांचे एकही कथानक आढळणार नाही. नायक फक्त स्त्री गुलामावर, वारांगनेवर, मुस्लिमेतर स्त्रीवर किंवा एकाद्या स्वप्नसुंदरीवर प्रेम करतो. त्या समाजात वारांगना आणि गुलाम स्त्रिया यांना एक आगळेच स्थान होते. गाणाऱ्या स्त्रियांना सर्वत्र प्रवेश असे. स्त्रीला पुरुषापासून फक्त रतिसुखच हवे असते हे एक गृहीतकृत्य होते. पुरुष आपल्या भावनेवर कधीच ताबा ठेवू शकत नाही हा जणू सिद्धांतच होता. त्यामुळे स्त्रीचे नुसते दर्शन झाले किंवा तिचा स्पर्श झाला तरी काय परिणाम होणार हे ठरल्यासारखेच होते. इस्लामी कायद्यात (फिक) अशा गोष्टीचे किती गंभीर पर्यवसान होते याचे सविस्तर विवेचन आढळते. त्यामुळे स्वतंत्र स्त्रीला संरक्षण कसे द्यावे, परपुरुषांपासून तिला कसे वाचवावे ही महत्त्वाची बाब ठरली. ज्या ज्या पुरुषाशी तिचा विवाह होणे शक्य आहे अशी कोणाच्या नजरेसही ती पडू नये याची दक्षता घेण्याची रुढी पडली. याचा अर्थ स्त्रियांना डांबून ठेवले जात असे असा नाही. त्या एकमेकीच्या घरी, जत्रेला, उरसाला किंवा दरग्यास जाऊ शकत. बाहेर पडल्या म्हणजे सर्वांग झाकून घेत. या बुरख्यांना फक्त डोळ्याजवळ थोडी फट असे.
युद्धात विजय मिळवून सुलतान राजधानीत परत आल्यावर बंडखोरास देहांताची शिक्षा देणेचे वेळी, तसेच बैलांची झुंज, शक्तीचे प्रयोग आदि प्रसंगी प्रेक्षकांची अफाट गर्दी होत असे. उरसाचे दिवशीही तोबागर्दी व्हायची. त्यावेळी गरीबांना भोजन व इतर प्रकारे दानधर्म केला जाई. शेख निजामुद्दिन शेख कुतुबुद्दिनच्या कबरीच्या दर्शनासाठी जात त्यावेळी अनेक वारांगना रस्त्यावर दुतर्फा उभ्या राहून त्यांना सलाम करीत. त्या सर्वांना ते दान देत असत.
अखेरच्या निवाड्याचे दिवशी सूफी संत आपल्यासाठी परमेश्वराजवळ रदबदली करतील या श्रद्धेने बरेच जण त्यांचे शिष्य होत. अशा कैक अंधश्रद्धा त्यावेळी प्रचलित होत्या. जादूटोणा आणि भविष्य यांवरही लोकांचा विश्वास. ज्योतिषांची त्या काळी चांगलीच चलती होती. प्रत्येक महत्त्वाचे काम करण्यापूर्वी ज्योतिषाचा सल्ला घेण्याची प्रथा होती. त्यामुळे रस्त्यारस्त्याला हिंदू आणि मुसलमान ज्योतिषी आपला धंदा चालवीत. जादूटोण्याचे जोडीला भुताखेतांवर आणि अमुक स्त्री डाकीण आहे यावर विश्वास आलाच. घरगडी, न्हावी, गवय्ये ज्योतिषी आदींकडून मुसलमानांनी अंधश्रद्धा उचलल्या. धर्मांतरित स्त्रियाही आपले जुने आचारविचार कायम ठेवीत. अंधश्रद्धेप्रमाणे काही विधीही मुसलमानांनी आत्मसात केले. साचक, सीयम, नियाझ, मृत्यूनंतरच्या प्रार्थना हे सर्व मूळ हिंदू विधी परिणामी मुसलमानी संस्कारच होऊन बसले.
राज्यकारभार आणि सेना यांमधील बहुतेक नोकरवर्ग मुसलमान होता. हिंदूंना त्यात फार थोडा वाटा असे. आर्थिक क्षेत्रात मात्र हिंदूंचे प्राबल्य होते. विजयाची खूण म्हणून देवळे नष्ट केली जात. उरलेल्या देवळांचे अस्तित्व स्थानिक धर्मवेड्यांच्या लहरीवर अवलंबून राही. पण धार्मिक क्षेत्रातले हे मुस्लिम वर्चस्व लाक्षणिकच होते. योगी लोकांचे मागे पुष्कळ मुसलमान असत. भक्तिसंप्रदाय वाढल्यानंतर अनेक मुसलमानांनीही भक्तिमार्ग स्वीकारला. सिकंदर लोदीच्या अमदानीत एका ब्राह्मणाने इस्लाम हा खरा धर्म असल्याचे जाहीरपणे सांगितले. परंतु स्वतः मुसलमान होण्याचे नाकारले म्हणून त्याला देहांत शासन मिळाले. याउलट त्यावेळी एक ब्राह्मण पंडित मुसलमान विद्यार्थ्यांना शास्त्रीय विषय शिकवीत असे. राजसत्तेला देवळे उध्वस्त करता येत होती. परंतु लोकांच्या सवयी आणि सामाजिक प्रथा यांचेपुढे तिचा निरुपाय होई. सुलतानी अंमलाचेवेळी हिंदू संस्थांमध्ये ढवळाढवळ झाली नाही. हिंदू लोक उघडपणे मूर्ति पूजा करीत. यात्रांवर कसलीही बंधने नव्हती. पवित्र दिवशी नदी स्नानाला कोणी आडकाठी केली नाही. मुसलमान राज्यकर्ते धार्मिक प्रश्नावर कोणते तरी विशिष्ट धोरण अंमलात आणीत होते हे विधान ऐतिहासिक दृष्टिकोणातून रास्त ठरणार नाही. त्यांनी हिंदुची गळचेपी केली असेही म्हणता येणार नाही.
भाग तिसरा
प्रकरण ९
सनातन इस्लाम आणि सनातनमतवादी
शरिया ही आचारसंहिता
दिल्लीची सल्तनत साम्राज्य निघटित झाल्याने सनातनमतप्रणालीला कसलाही धक्का लागला नाही. आपल्या आज्ञांचे प्रजेकडून पालन करवून घ्यावे एवढीच सुलतानाकडून सनातनमतवाद्यांची अपेक्षा होती. सगळे हिंदी मुसलमान एका धार्मिक समूहाचे घटक असतात हे सनातन्यांचे गृहीत तत्त्वच होते. यावरून ओघानेच येते की, सर्वांसाठी एकमेव असे मुस्लिम शासन असले पाहिजे. पण सनातन्यांचा तसा कसलाच आग्रह नव्हता. तसा असता तर साऱ्या देशाला एका राजछत्राखाली आणण्यासाठी जे मुत्सद्दी धडपडत होते त्यांना मोठाच नैतिक आधार मिळाला असता. साम्राज्य नष्ट झाल्यावर अनेक छोटी-छोटी स्वतंत्र मुसलमान राज्ये झाली. प्रत्येक राजाने आपल्यासाठी अब्बासी खलिफाकडून अधिकृत मान्यता मिळविली आणि ही सनातन प्रथा टिकवून ठेवली. या लहान लहान राज्यांमुळे फिक्चे किंवा धार्मिक कायद्याचे कार्यक्षेत्र आकुंचित झाले नाही. कारण धार्मिक कायद्याच्या अंमलासाठी फक्त सनातन कायदेपंडितांच्या किंवा उलेमांच्या मतैक्याचीच काय ती आवश्यकता असे. अशा मतैक्यामुळेच त्या काही महादवी पंथियांचा अनन्वित छळ झाला. हा छळ नुसत्या महादवींचाच झाला असे नाही. महादवी आहेत अशी ज्यांच्याबद्दल नुसती शंका आली किंवा महादवी तत्त्वांचा ज्यांनी स्पष्ट धिक्कार केला नाही अशा सर्वांनाच त्याची झळ लागली.
आपण माहदी आहो हे सय्यद महंमदने जाहीर केले म्हणजे नेमके काय केले? माहदी या शब्दाचा एक अर्थ ‘परमेश्वरी मार्गदर्शन असलेला’ आणि दुसरा अर्थ ‘ज्याच्या आगमनाने ईश्वराच्या अखेरच्या निवाड्याचा दिवस जवळ आला अशी सूचना मिळते तो’. सय्यद महंमद हा माहदी असल्याचा दावा, महादवी प्रणालीतली अतिशयोक्ती आणि अनुयायांचे काही विक्षिप्त आचार यांचा सनातन धर्मपंडितांनी मोठा बाऊ केला. महादवींवर जणू परमेश्वरी कोपच झाला. शासनाच्या आणि माथेफिरू मुसलमानांच्या रोषाला ते बळी पडले. आपल्याशी मतभेद असणाऱ्यांचा काटा उलेमा मंडळी कशा रीतीने काढीत असत याचे एक उत्तम उदाहरण ‘माजालिस-इ-हजरत-बंदगी मिया मुस्तका गुजराती’ या महादवी ग्रंथात आढळते. शेख मुस्तफाला राजासमोर उभे करण्यात आल्यावर उलेमांनी मागणी केली की त्याला सुळावर चढवावे कारण अगोदरच मक्केच्या धर्ममार्तडांनी त्याला देहदंडाची शिक्षा द्यावी असा निर्णय दिला होता राजाने विचारपूस सुरू केली. तेव्हा असे दिसून आले की, शेख मुस्तफाचे म्हणणे ऐकून न घेता किंवा स्वतः शहानिशा न करता निव्वळ महादवी विरोधकांच्या पुराव्यावरून मक्केच्या पंडितांनी हा निर्णय दिला होता. सभेत दुसरा एक धर्मपंडित उपस्थित होता. त्यांच्या वडीलांना त्यांच्या मक्केच्या वास्तव्यात विद्वान शिक्षक आणि योग्य पारमार्थिक गुरू म्हणून ख्याती मिळालेली होती. परंतु याची असूया बाळगून मक्केच्या पंडितांनी त्या श्रेष्ठ विद्वानालाही देहदंडाची शिक्षा द्यावी असा निर्णय घेतला होता याची आठवण राजाने जेव्हा दिली तेव्हा हे विद्वान चिरंजीव म्हणाले, ‘पाखंडी लोकसमक्ष सद्धर्माच्या उलेमांचा तुम्ही असा अपमान करणार असाल तर मग आम्ही कोणाच्या तोंडाकडे पाह्यचे?’ असला युक्तिवाद उलेमांना शोभत नाही असे म्हणून राजाने त्यांची बोळवण केली.
महादवी पंथियांचेविरुद्ध सर्पसत्रच चालू होते. त्यांचा त्यांनी अत्यंत चिवटपणाने प्रतिकार केला. प्रचलित शास्त्रार्थाखेरीज कोणी नवा अर्थ सांगू लागले, नवा विचार मांडू लागले तर त्याला पाखंडी म्हणून नामशेष करण्याचा उलमा प्रयत्न करीत कबीरसाहेब आणि गुरु नानक यांच्या शिकवणीकडे पाहिले म्हणजे त्यावेळी परमार्थाची आणि भक्तिरसाची लाटच उसळली होती असे वाटते; पण या लाटेचा उलमांना स्पर्श झाला असे दिसत नाही. हिंदू आपल्या पारंपारिक श्रद्धांना चिकटून राहिले आणि कबीर, नानक यांसारख्यांनी सनातन हिंदू धर्म आणि सनातन इस्लाम या दोहींकडेही पाठ फिरविली; तथापि त्यांनी उलमांशी भांडण काढले नाही म्हणूनच केवळ त्यांचा छळ झाला नाही. पण जर कोणी हिंदू धर्म आणि इस्लाम या दोहोंवर एकाचवेळी श्रद्धा व्यक्त केली तर उलमांचा रोष होई. मुसलमानांच्या एका सभेत एका ब्राह्मणाने इस्लाम खरा धर्म आहे असे विधान केले. नंतर उलमांनी त्याने एकतर इस्लाम धर्माची दीक्षा घ्यावी अगर फाशीची शिक्षा भोगायला तयार व्हावे असा फतवा काढला. ब्राह्मणाने फाशी पत्करली. सोळाव्या शतकाच्या अखेरीस अकबराने धार्मिक प्रश्नांवर मुक्तपणे विचार करण्याच्या परंपरेस उत्तेजन दिले आणि शियांना मोठ्या हुद्यावर नेमले म्हणून सुन्नी उलमांना त्यांच्यावर आकाश कोसळल्यासारखे झाले.
धार्मिक प्रश्नांवर मुक्त विचार करणाऱ्यांबाबत धसका घेतल्याची अगोदरच्या इतिहासातील उदाहरणे झियाउद्दिन बरणी याने नमूद केलेलीच आहेत. अलाउद्दिन खिलजीचेवेळी चतुर परंतु अश्रद्ध अशा विचारवंतांच्या प्रभावापासून मुसलमानांना वाचविण्यासाठी ईजिप्तहून मौलाना शमसुद्दिन तुर्क मुद्दाम हिंदुस्थानात आले होते. येथे त्यांनी पैगंबराच्या परंपरांचा (हदीस) अभ्यास करण्यासाठी एक पीठ स्थापन केले. दुसरे उदाहरण महंमद तुघलखाने तो कोवळ्या, संस्कारक्षम अशा वयात असतानाच त्याला अश्रद्ध अशा साद मुस्तगीची, कवी उबेदची, तत्त्ववेत्ता नजम इंतजार याची आणि पाखंड मौलाना अलिमुद्दिनची कशी संगत लागली होती याचे बरणीने वर्णन केले आहे. अकबराचे सल्लागार फैझी आणि अबुल फझल यांची गणना अशाच बुद्धिवाद्यांमध्ये केली जाते.
बुद्धिवादी लोक आणि उलमा यांच्यात सख्य कधीच आढळून येत नाही. उलमा आणि सूफी संत यांच्यातही अशीच मोठी दरी होती. वहदा-अल-वुजुद (ईश्वरी सर्वव्यापकत्व) तत्त्व अंगिकारल्यामुळे बुद्धिवाद्यांना आणि सूफी संतांना पारमार्थिक समाधान आणि सामर्थ्य लाभले असेल. परंतु त्यांना या कल्पनेला घटपटाच्या चौकटीत कधीच बसविता आले नाही. उलट उलमांना मात्र सरकारी मान्यता होती आणि कायद्याचा आधार होता. खरी श्रद्धा कोणती आणि बिनचूक आचार कोणते हे फक्त उलमाच अधिकारवाणीने सांगू शकत व त्यांच्या पालनाचा आग्रह धरीत. उलमांचा सारा भर तकलीदवर (म्हणजे प्राचीन उलमांनी धर्मशास्त्राचा जो अन्वयार्थ लावला असेल त्याच्या अंध अनुकरणावर) कानामात्रेचाही बदल न करता श्रद्धा राखणे यांवर होता. अर्थात सनातन्यांच्यात तकलीदमुळे थोडी दुर्बलताही आली होती. पाठभेद किंवा इतर मतभेद झाला तर कोणाचे बरोबर हे अधिकारवाणीने सांगू शकणारा कोणी उपलब्ध नसल्यामुळे क्षुल्लक प्रश्नांवरून वादंग उद्भवत असे. कोणी जरा वेगळा अर्थ लावू लागला किंवा थोडा मतभेद व्यक्त केला तर धर्मच्युतीचे पातक लागे. अशा परिस्थितीत उलमांचे सरकारातले प्रतिनिधी म्हणजे सदर-उल-सुदूर (मुख्य काझी) दंडशक्तीच्या जोरावर मतभेद व्यक्त करणाऱ्या सर्वांना दडपण्याचा अविरत प्रयत्न करीत हेव्यादाव्यांमुळेही काहींचा छळ होत असे.
वारसा म्हणून अकबराला राजमुकुट जसा मिळाला तशीच मौलाना अबदुल्ला सुलतानपुरी आणि शेख अबदुन नबी ही रत्नेही मिळाली. इतिहासकार बदायुनी स्वतः कट्टर सनातनी सुन्नी होता. तरी त्याने या दोघांची पुरेपुर टिंगल केला आहे. धर्मशास्त्रातल्या एकाद्या क्षुल्लक मुद्यावरून गंभीर अशी धार्मिक आणि राजकीय समस्या कशी उभी करता येत असे ते या दोघांच्या उदाहरणावरून दिसून येते.
मौलाना अबदुल्ला सुलतानपुरी प्रथम हुमायूनच्या कारकीर्दीत उदयास आला. याचवेळी सत्ता भोगण्यातली गोडी त्याच्या ध्यानात आली. नंतर शेरशहा राजा झाल्यावरही मौलाना अबदुल्ला अधिकृत धर्मगुरु म्हणून चालूच राहिला. इस्लामशहाला त्याचेबद्दल अविश्वास वाटत असे. पण त्यांने एवढा जम बसविला होता की त्याला सन्मानाने वागविण्याखेरीज गत्यंतर नव्हते. वेळोवेळी त्याने राजकीय प्रश्नांचा अशा शिताफीने उपयोग केला की मन मानेल त्या व्यक्तीचा पाखंडी म्हणून तो धिक्कार करू शकत असे. अशा उपायांनी धार्मिक बाबतीत त्याचा वरचष्मा कायम राहिला. हुमायूनने पुन्हा राज्य मिळविले तेव्हा मौलाना अबदुल्ला स्थानभ्रष्ट झाला नाही; परंतु नंतर बरीच वर्षे त्याला दबकून रहावे लागले. शेवटी एकदा त्याला दरबारात प्रवेश मिळाला, आणि विद्वान पंडितांना (उलमांना) जमिनी बहाल करण्याची कामगिरी त्याचेवर सोपविण्यात आली. त्याची आणि बदायुनीची भेट प्रथम १५७२ साली झाली. पहिल्याच भेटीत त्याच्या उद्दामपणाचा मासला वदायुनीला पहायला मिळाला, पण त्याचे एवढे मोठे प्रस्थ होते की कोणीही त्याचेविरुद्ध ब्रही काढण्यास धजत नसे. शेख अबदुन नबीशी त्याचे भांडण झाले नसते तर अबदुल्ला सुलतानपुरी याहूनही उच्च पदाला चढला असता. त्या दोघांनी एकमेकाला एवढी शिवीगाळ केली आणि एकमेकांवर एवढे गलिच्छ आरोप केले की दोघेही अकबराचे मर्जीतून उतरले.
लाहोरच्या आसपास मौलाना अबदुल्लाची भली मोठी मिळकत होती. निरनिराळ्या राजांनी वेळोवेळी त्याला जमीनजुमला बक्षीस दिला होता. परंतु वार्षिक उत्पन्नावर जो अडीच टक्के कर (जकात) मुसलमानांसाठी असे तो अब्दुल्ला नेहमी चुकवत असे. दरवर्षी कर भरायची वेळ यायच्या आत सारी इस्टेट तो बायकोचे नावे करी आणि नंतर कर चुकल्यावर पुन्हा आपल्या नावावर करून घेई. ख्रिश्चनांच्या मालकीच्या जहाजांतून मक्केस प्रवास करावा लागतो किंवा त्यासाठी शिया राज्यातून जावे लागते या कारणास्तव मक्केची यात्रा मुसलमानांनी केली नाही तरी चालेल असा फतवा त्याने काढला होता. इतर उलमाही या फतव्याशी सहमत होते. पुढे अडीचशे वर्षांनी हजयात्रा केलीच पाहिजे असे हिंदी उलमांनी बंधन ठरविले.
मौलाना अब्दुल्ला बादशहाच्या मर्जीतून उतरला आहे असे दरबारातल्या लोकांना समजल्याबरोबर त्याचेवर चौफर टीकास्त्र सोडण्यात आले. अकबराच्या सांगण्यावरून त्याने आणि शेख अबदुन नबीने अकबराला इमामाचा दर्जा देणाऱ्या जाहीरनाम्यावर सह्या केल्या. परंतु लगेच ते दोघे एका मशिदीत आश्रयासाठी गेले. तेथे त्यांनी सर्वांना सांगितले की आपण स्वखुषीने सह्या केल्या नाहीत. अकबर बादशहा धर्मच्युत झाला आहे व त्याचा जाहीरनामा बेकायदेशीर असल्यामुळे त्याचे पालन करणे आवश्यक नाही. शिक्षा म्हणून अकबराने त्या दोघांना मक्केच्या यात्रेला धाडून दिले आणि परवानगीशिवाय परत येऊ नका असा आदेश दिला. जाण्यापूर्वी अरबस्तानातील निरनिराळ्या व्यक्तींना आणि संस्थांना बक्षिसे म्हणून त्यांचेजवळ भरपूर द्रव्य देण्यात आले होते.
इकडे हिंदुस्थानात अकबर धर्मच्युत झाला अशी वार्ता चोहोकडे पसरल्यावर त्याचा सावत्र भाऊ मिर्झा महंमद हकीम याने गादी बळकवण्याचा आणखी एक प्रयत्न केला. मौलाना अबदुल्ला आणि शेख अबदुन नबी या दोघांनी हिंदुस्थानातून येणाऱ्या यात्रेकरूंना अकबराविरुद्ध चिथावणी देण्यासही कमी केले नाही. मक्केस जाऊन दोन वर्षे लोटली तेव्हा दोघांना हिंदुस्थानातली परिस्थिती आपल्याला अनुकूल झाली असे वाटले आणि ते परत आले, आल्यावर आपला अंदाज साफ चुकल्याचे पाहून त्यांना धक्काच बसला. अहमदाबादला पोचल्यावर तेथून पुढे निघू नका असा त्यांना हुकूम मिळाला. त्या दोघांसाठी अनेकांनी रदबदली केली पण तिचा उपयोग झाला नाही. हे पाहून मौलाना अबदुल्लाने हाय खाल्ली आणि प्राण सोडले. त्याने अफाट संपत्ती साठवून ठेवल्याच्या आरोपाची रीतसर चौकशी झाली तेव्हा अगडबंब माया उघडकीस आली. पूर्वजांच्या कबरी म्हणून जी जागा दाखविण्यात येत असे तेथे सोन्याच्या विटा सापडल्या. शेवटी त्याची सर्व स्थावर जंगम मालमत्ता जप्त झाली.
मौलाना अब्दुल्लाप्रमाणे देह ठेवला असता तर शेख अबदुन नबीची मानहानी टळली असती. परंतु अहमदाबादहून तो फत्तेपूर शिक्रीला गेला. तेथे एकदा त्याने संतापाच्या भरात अकबराचा अपमान केला तेव्हा बादशहाने त्याच्या श्रीमुखात भडकावली, मुख्य काझी असताना त्याने केलेल्या निवाड्यांची चौकशी झाली आणि अनेक निवाडे पक्षपातीपणाचे आणि अन्यायी असल्याचे उघडकीस आले. मक्केला दानधर्म करण्यासाठी जो पैसा दिला होता त्याचा हिशेबही त्याला देता आला नाही. शेवटी त्याची तुरुंगात रवानगी झाली आणि तेथेच तो मरण पावला.
शेख अबदुन नवी एका परंपरागत विद्वान घराण्यात जन्मला होता. त्याचे शिक्षण मक्केला झाले होते. १५६६ साली त्याला प्रथम दरबारात प्रवेश मिळाला. तेव्हाच त्याने अकबरावर एवढी छाप बसविली की अकबर स्वतः बांदगी सांगू लागला. प्रार्थनेचे नेतृत्व करू लागला. फार काय मशिदीची स्वतः झाडलोटसुद्धा करू लागला. शेख अबदुन नबीसमोर अकबर अत्यंत नम्रतेने वागे. पण हे सर्व त्याच्या डोक्यात एवढे चढले की एके दिवशी केशराचा फवारा मारलेला पोशाख अकबराच्या अंगावर होता. म्हणून संतापून अबदुन नबीने त्याला काठीचा फटका मारला आणि यात पोशाखही फाटला. एवढा अपमान होऊन अकबराने प्रत्युतर दिले नाही पण राजवाड्यात परत गेल्यावर त्याने आपल्या आईकडे तक्रार केली. राजमातेने त्याला शांत करून सांगितले की, ‘यामुळे परमेश्वर मुक्तीच देईल. जगाच्या अंतापर्यत लोक प्रशंसा करतील की जवळ कवडी नसलेल्या एका मुल्लाने अकबराला मारले तरी एवढ्या सामर्थवान बादशहाने नम्रपणाने सर्व सहन केले.’
परंतु मौलाना अब्दुल्ला आणि शेख अबदुन नबी यांचे वर्तनच असे होते की अकबराला खाली मान घालन सहन करणे अशक्य झाले. मुख्य काझी या हुद्यावर असता शेख अबदुन नबीने काही अन्याय्य शिक्षा फर्मावल्या होत्या त्यामुळे अकबराला राग आला होता. १५७५ सालापासून अकबराच्या इबातखान्यात धार्मिक चर्चासत्र सुरू झाले तेव्हा या दोघांनी अकबराला भंडावून सोडले. या दोघांच्यामुळेच शेवटी अकबराने जाहीरनामा काढीन उलमांच्यात मतभेद असेल तेव्हा धार्मिक कायद्यानपसार निर्णय देण्याचा अधिकार आपल्याकडे घेतला. या जाहीरनाम्यात क्रांतिकारक असे काहीच नव्हते. आजवर जी वहिवाट चालत आली होती तिलाच अकबराने कायदेशीर स्वरूप दिले. शिवाय १५१७ साली सुलतान सलीमने कैरो जिंकल्यानंतर अब्बासी खलिफांच्या जागेला कोणी वारस उरला नव्हता. जाहीरनामा हे कोणत्याही अर्थाने उलमांना आव्हान नव्हते तरीसुद्धा कित्येक स्वतंत्र उलमांनी त्याला विरोध केला. काही बंडेही झाली. यावरून धार्मिक बाबतीत अधिकार ग्रहण करण्याच्या अकबराच्या प्रयत्नाला विरोध होता हे उघड आहे. परंतु अकबराने काय किंवा त्याच्यानंतरच्या कोणीही बादशहाने काय हा जाहीरनामा मागे घेतला नाही.
सोळाव्या शतकाच्या अखेरीस धार्मिक प्रश्नांवर मुक्तपणे विचार करण्याची लाट ओसरली आणि इस्लामी सनातनप्रणालीचे पुनरुस्थान झाले. याचे मुख्य श्रेय ख्वाजा बाकी बिल्लाह (१५६३ ते १६०३) आणि त्याचा शिष्य सिरहिंदचा शेख अहमद (१५६४ ते १६२४) यांचेकडे जाते. बाकी बिल्लाह हिंदुस्थानची नव्हता, मृत्यूअगोदर फक्त चार वर्षे तो दिल्लीला होता.
शेख अहमदने प्रथम अनेक पुस्तिका लिहिल्या. पहिली पुस्तिका ‘रद-इ-खाफिच’ शियापंथियांविरुद्ध होती. प्रथम तो आग्रा येथे राहत असे. फैझी व अबुल फझलशी त्याचे चांगले संबंध होते, पैगंबरांचे चरित्र लिहिण्यासाठी फैझीने त्याचे सहाय्य घेतले होते. पण या दोन भावांच्या वैचारिक चळवळीत शेख अहमदला कधीच गोडी वाटली नाही. येथील नक्षबंदी पंथाचा संस्थापक बाकी बिल्लाचा तो १६०० साली शिष्य बनला. बाकी बिल्लाचे मनसबदारांमध्ये बरेच वजन होते. त्याचा फायदा घेऊन शेख अहमदने नक्षबंदी पंथाचा खूप प्रचार केला. जहांगीर बादशहालाही धार्मिक श्रद्धा आणि आचार-विचार अधिक शुद्ध असावेत असे वाटत असे. यासाठीच दरबारात धार्मिक प्रचार करण्यासाठी चार उलमांची नेमणूक करावी असे त्याच्या मनात होते. परंतु चार उलमांची नेमणूक केली तर फक्त वादंग आणि लाथाळी होतील म्हणून एकाचीच (म्हणजे आपली) नेमणूक करावी असे शेख अहमदने सुचविले. तोपर्यंत शेख अहमदने शिष्य परंपरा उभी केली होती. त्याचा एक अनुयायी तर सैनिकांमध्येही प्रचार करीत असे. पण त्याने लिहिलेले एक पत्र अचानक प्रसिद्ध झाले आणि त्याला फटका बसला. या पत्रात आपला पारमार्थिक अनुभव वर्णन करताना आपल्याला इस्लामच्या पहिल्या चार खलिफांच्यापेक्षा वरचा दर्जा मिळाला असे त्याने विधान केले होते. त्याबरोबर इतर उलमांनी एवढा गहजब केला की जहांगिरला त्याला ग्वाल्हेरच्या तुरुंगात कैदेत टाकावे लागले. वर्षाने त्याची सुटका झाली. जहांगिरने त्याचा सन्मान करून पुन्हा धर्म प्रचार करण्यास अनुमती दिली.
शेख अहमदच्या प्रचाराचा सारा भर शरियावर होता. त्यामध्ये नमूद केलेले नीतिनियम आणि आचार तंतोतंत पाळण्यातच खरा धर्म, खरा परमार्थ आहे असे त्याने आग्रहपूर्वक सांगितले. शासनसत्ता ही लोकांकडून शरियाचे पालन करून घेण्यासाठीच आहे असे त्याचे मत होते.
अकबराच्या मृत्यूनंतर इस्लामी सनातनप्रणाली हळूहळू दृष्ट झाली. शरियाप्रमाणे राज्यकारभार चालवावा ही औरंगजेबाची महत्त्वाकांक्षा होती. त्याने फिकाचा किंवा धार्मिक कायद्याचा अंमल स्पष्ट समजण्यासाठी फतवा-इ-आलमगिरी हा ग्रंथ तयार करवून घेतला. इस्लामी सनातन प्रणालीचा शासनाला धार्मिक पाठिंबा असलेली आणि दंडसत्तेच्या जोरावर सनातन समाजव्यवस्था अंमलात आणणारी राज्यव्यवस्था औरंगजेबांचे कारकीर्दीत परिपूर्णतेला पोचली होती. इस्लामची सनातन प्रणाली हा शब्दप्रयोग येथे एका विशिष्ट अर्थाने वापरला आहे हे पुन्हा एकदा स्पष्ट केले पाहिजे. इस्लामी धर्मतत्त्वांचा सनातन्यांचा एक विशिष्ट अन्वयार्थ असतो. या अन्वयार्थाप्रमाणे दैनंदिन जीवनात धर्माचे काटेकोरपणे पालन करण्यासाठीचे नीतिनियम फिकच्या वेगवेगळ्या ग्रंथात नमूद केलेले आहेत. हिंदुस्थानातील उलमा या ग्रंथांना प्रमाण मानीत आले आहेत. परंतु हे सर्व असले तरी सर्व हिंदी मुसलमान सनातनी होते असा याचा अर्थ नाही. अनेकांना इस्लामच्या सनातनी अन्वयार्थ आणि ग्रंथप्रामाण्य मान्य नव्हते. ते या नीतिनियमांचे कसोशीने पालन करीत नसत.
आता आपण शियीपंथाचा विचार करू. त्यांच्यातील इस्माइली उपपंथ आत्यंतिक शिया विचारसरणी मानणारा असे. इस्माइली प्रचारास दहाव्या शतकापासूनच सुरूवात झाली. मुलतानला त्यांनी एका स्वतंत्र राज्याची स्थापना केली पण एका शतकानंतर मुलतान काबीज करून महंमद गझनीने इस्माइलींची कत्तल केली. महमद गझनीच्या मृत्यूनंतर इस्माइलींनी पुन्हा मुलतान घेतले आणि सिंधवरही सत्ता प्रस्थापित केली. महंमद घोरीच्या स्वाऱ्या चालू झाल्यावर पुन्हा एकदा इस्माइलींच्या कत्तली झाल्या. शेवटी महंमद घोरीचा एका इस्माइलीनेच खून केला. नंतर अनेक इस्माइली भूमिगत झाले व काही तर हिंदू म्हणून राहू लागले. रझिया सुलतानाच्या वेळी इस्माइलींनी दिल्ली काबीज करण्याचा प्रयत्न केला होता. पुढे पश्चिम आशियात मोगलांच्या धाडी आल्यावर अनेक नवे इस्माइली हिंदुस्थानात शरणार्थी म्हणून आले. कालांतराने इस्माइली विचारसरणी अधिक प्रगल्भ झाली. हिंदू धर्म आणि सूफी पंथ यांच्यात इस्माइली पंथाचा दुवा निर्माण झाला. हळूहळू इस्माइली प्रणाली पसरत चालली. फिरुझ तुघलखाने इस्माइलीवर स्वाऱ्या करून त्यांचे धर्मग्रंथ जाळून टाकले होते.
सनातन सुन्नी पंडित इस्माइलींना उघड शत्रू मानीत. इस्माइली जेथे सापडतील तेथे त्यांना नष्ट करावे असे उलमांचे मत होते. परंतु शियांचा मोठा उपपंथ इसना अशरिया यांचे बाबतीत मात्र अशा प्रकारचे दमन अशक्य होते. सोळाव्या शतकात सफवी राजघराण्याने इराणमध्ये इसना अशरिया पंथाची सत्ता स्थापन केली. या शतकात हिंदुस्थानातही काही शिया पंथ राज्यधर्म झाला. उदाहरणार्थ, विजापूर (१५०२), गोळकोड (१५१२), अहमदनगर (१५३७), काश्मीर (१५५०) इत्यादी मुगल बादशहांनी काही शिया मुलींशीही लग्ने केली होती. हुमायूनने इराणमध्ये १४ वर्षे आश्रय घेतला होता तेव्हा तेथे त्याच्यावर शिया पंथ स्वीकारण्यासाठी दडपण आले होते. मुगल दरबारात अनेक शियांना उच्च पदे मिळाली होती. इराणहून शियांचा एकसारखा ओघ येत राहिला. या गोष्टीमुळे सुन्नी सनातनी अत्यंत बेचैन झाले.
पुरातनकालातल्या भांडणांच्या स्मृती उगाळत बसल्यामुळे तसेच पूर्वग्रह आणि संशय यांची जाणीवपूर्वक जोपासना होत राहिल्यामुळे शिया-सुन्नींमधल्या मतभेदांचे तर्कशुद्ध विश्लेषण करणे अशक्य आहे. परमेश्वर दोघांवरही दया करो. महंमद पैगंबरांनी मृत्यूनंतर वारसाच्या प्रश्नावरून वादंग निर्माण झाले. सत्तास्पर्धा सुरू झाली. पैगंबरांचे गादिर खुम येथे अलीला आपला वारस नेमले होते असा शियांनी दावा मांडला. परंतु तीन खलिफांच्या मृत्यूनंतरच अली कडे खिलाफत आली. त्याच्या खुनानंतर खिलाफत त्याच्या वंशजाकडे राहू शकली नाही.
प्रस्थापित राजवटीविरुद्ध असंतोष जसजसा वाढत गेला तसतसे पैगंबरांचे रक्ताचे वारसच नीतीचे आणि न्यायाचे शासन देऊ शकतील हे शियांचे स्वप्न लोकप्रिय होऊ लागले. प्रथम शिया पंथीयांमध्ये मतामतांचा गलबलाच होता. कालांतराने शिया विचारसरणी निश्चित झाली. दहाव्या शतकात शेख सादुक या श्रेष्ठ शिया पंडिताने शियाप्रणालीचे विवेचन करताना लिहिले, “आमची अशी श्रद्धा आहे की अल्लाने सर्व सृष्टी पैगंबर आणि त्यांचे वंशजांसाठीच निर्माण केली आहे. इमामच (पैगंबरांचे वारस असलेले धर्मप्रमुख) खरे सत्ताधारी आहेत असा आमचा विश्वास आहे. त्यांच्या आज्ञांचे पालन करा असे परमेश्वरानेच सांगितले आहे. इमामांची सर्व मानवी हालचालींवर नजर आहे. त्यांचेमार्फतच परमेश्वर प्राप्ती होऊ शकते. परमेश्वराचे ज्ञान त्यांचेजवळच आहे. परमेश्वराच्या वाणीचा अर्थ तेच लावू शकतात. तेच एकेश्वरवादाचे आधारस्तंभ आहेत. त्यांना पाप स्पर्श करू शकत नाही. त्यांच्या हातून चुका होऊच शकत नाहीत. त्यांच्यात चमत्कार करण्याचेही सामर्थ्य आहे.” शेख सादुक आणि इतर शिया पंडित कोणत्याही इमामाला नैसर्गिक मृत्यू आला नाही यावर विशेष भर देतात. अलीचा खून झाला. त्याचा थोरला मुलगा हसन याच्यावर त्याच्या बायकोने विषप्रयोग केला. दुसरा मुलगा हुसेन हा करबला येथे हुतात्मा झाला. नंतरचे आठ इमाम जुलमी राजवटीला बळी पडले. राजसत्ता दुष्टांच्या हाती गेली आणि मुसलमानांना इस्लामच्या खऱ्याखुऱ्या तत्त्वांप्रमाणे जीवन जगण्याची संधी कधीच मिळाली नाही. बारावा इमाम काईम किंवा मुंतझर माहदी म्हणून प्रकट होईल आणि शेवटी त्याचेमार्फत सत्याचा विजय होईल. शियाप्रणाली थोडक्यात अशी आहे. इमामचे हातून चूक होईल असे जो समजतो तो अज्ञानी किंवा काफीरच असतो. जे लोक तोतया इमाम म्हणून पुढे येतात किंवा तोतया इमामांना मानतात ते जालीम असतात, ही मंडळी धर्माचे शत्रू असल्यामुळे त्यांच्याशी कोणत्याही प्रकारचा समझोता करणे अशक्य आहे.
‘जालीमांच्या’ यादीत पहिल्या तीन खलिफांचाही समावेश झाला आहे हे दुर्दैवच म्हणायचे त्या तिघांवर हा नुसता अन्याय झाला आहे एवढेच नाही तर त्यामुळे उमय्याद आणि अब्बासी खलिफांनी मुस्लिम साम्राज्य उभे करता करता सामान्य मुसलमानाचे राजकीय आणि सामाजिक अधिकार नष्ट केले या गोष्टीची बिगरशियांना जाणीवच होऊ शकत नाही.
इमामांचे सर्व अधिकार अनिर्बंध असून ते परमेश्वरानेच दिलेले आहेत. असा शियांचा आग्रह असतो. ज्यांनी हे अधिकार छिनून घेतले आहेत (उमय्याद आणि अब्बासी घराणी) त्यांच्यावर शियांचा विशेष राग. या गोष्टी झाल्याला कित्येक शतके उलटली. परंतु अजूनही या ‘जालीमांचा’ जे निषेध करीत नाहीत त्या सर्वांचे शियांना वावडे आहे. या द्वेषबुद्धिलाच तबरी असे नाव आहे. आपल्या या भावना इतरांपासून लपवून ठेवल्यामुळेच हे अल्पसंख्य शिया बंडखोर टिकून राहिले. परंतु नुसत्या गुपचुप राहण्याने नैतिक सामर्थ्य कमी होईल म्हणून आपल्या श्रद्धांबाबत गुप्तता पाळणे म्हणजे तकिया राखणे ही शियांची आचारसंहिताच आहे. शेख सादुक म्हणतो, “इमाम काईम प्रगट होईपर्यंत तकियाचे पालन करणे बंधनकारक आहे. जो यात चुकेल तो धर्मच्युत झाला असे समजावे”.
बहुसंख्य सुन्नींना पैगंबरांच्या वंशजांबद्दल नितांत आदर आहे. इमाम हुसेनच्या हौतात्म्याचा स्मृतिदिन ते निःसंकोचपणे पाळतात. सुन्नी पंडित सनातनी शियांना प्रत्युतर देताना अर्थातच पैगंबरांच्या कुटुंबियांविरुद्ध अगर वंशजांविरुद्ध अवाक्षरही काढीत नाहीत. तफदीली गटाचे सुन्नी (हनपली) पैगंबरांच्या सर्व सहकाऱ्यांमध्ये अली श्रेष्ठ होता असे मानतात. पैगंबरांच्या सर्वच सहकाऱ्यांबाबत विशेषतः पहिल्या तीन खलिफाबाबत नितांत आदराची भावना बाळगली पाहिजे आणि या तीन खलिफांची निवड कायदेशीर होती असे सुन्नी सनातन्यांचे शियांना उत्तर असते. पैगंबरांच्या कोणत्याही सहकाऱ्याबाबत दुरुद्गार काढले तर ते सहन करता कामा नये असा त्यांचा आग्रह असतो. तबरहिला प्रत्युत्तर म्हणून सनातनी सुन्नी पैगंबराच्या सर्वच सहकाऱ्यांच्या निर्मळ चारित्र्यावर विशेष भर देतात.
शिया सुन्नीमधली भांडणे हिंदुस्थानात उशिरा सुरू झाली. शेख अहमदने शियांविरुद्ध पुस्तिका लिहिण्याचे वर आलेच आहे. काश्मीरच्या शेख याकुबने सुन्नी मताचा आग्राहाने यशस्वी प्रचार केल्यामुळे त्याला खूप मान्यता मिळाली होती. त्यानेच काश्मीर जिंकून घेण्यासाठी अकबराचे मन वळविले. परंतु उच्च पदावर कोणाचीही नेमणूक करताना मुगल बादशहा सुन्नी उलमांच्या विरोधाला विशेष किंमत न देता आपल्या आणि साम्राज्याच्या हिताचाच विचार प्रथम करीत असत.
प्रकरण १०
मुत्सद्दी आणि प्रशासक
१ : अकबर
चौदाव्या शतकात दिल्लीचे सुलतानी साम्राज्य नष्ट झाले. त्यानंतर पुढच्या शतकात बऱ्याच लढाया झाल्या त्यात लोदींचा विजय होऊन त्यांचे साम्राज्य सुरू झाले (१४५१). परंतु त्यांचेजवळ संघटनाकौशल्य नव्हते. नव्या रणनीतीच्या जोरावर छोट्याशा सैन्यानिशी बाबरने लोदीचा १५२६ मध्ये पराभव केला. सामर्थ्यशाली साम्राज्य उभारण्याइतका त्याला अवसरच मिळाला नाही. शेरशहाने हुमायूनला हुसकावून लावले. परंतु शेरशहानंतरचे राजे नालायक निघाल्यामुळे पंधरा वर्षांच्या वनवासातून परत येऊन हुमायूनने गेलेले राज्य परत मिळविले. तो रानोमाळ भटकत असताना १५४२ साली सिंधमधील उमरकोट गावी अकबराचा जन्म झाला. तो केवळ योगायोगाने जगला. अनिश्चित वातावरणात वाढलेला हा राजपुत्र दुबळा, स्वार्थी आणि बेइमान निघण्याची शक्यता होती. परंतु तसे झाले नाही. लहानपणी त्याला अभ्यासापेक्षा मैदानी खेळात व शिकार करण्यातच अधिक गोडी वाटत असे. अवघ्या तेराव्या वर्षी त्याला राज्यपद मिळाले. यापुढची चार वर्षे बैरामखानाचा पाल्य म्हणून त्याने काढली. बैरामखानाचे जू त्याने १५६० साली झुगारून दिले. त्यानंतरची दोन वर्षे त्याला आपल्या भावांशी टक्कर द्यावी लागली.
शेरशहाचे साम्राज्य केव्हाच नष्ट झाले होते. अकबराचे चिमुकले राज्य नष्ट करण्यासाठी पंजाबमध्ये सिंकंदर सूर, दिल्लीला हेमू आणि चुनारला अदाली असे तिघेही ठपून बसले होते. परंतु सिकंदर व अदाली यांच्यात विशेष धमक नव्हती. पानिपतच्या युद्धात योगायोगाने हेमू जखमी होऊन मरण पावला. तिसऱ्याच एकाशी झालेल्या लढाईत अदाली कामास आला. त्यामुळे भावांशी लढून आपले आसन स्थिर केल्यावर अकबराने ग्वाल्हेर, माळवा, चुनार गोंडवन, चितोड, रणथांभोर, गुजराथ आणि बिहार हे माजी सूर साम्राज्याचे भाग जिंकून १५७२ पर्यंत साम्राज्याची उभारणी केली. पुढे सबंध बिहार आणि बंगालही त्याचे ताब्यात आले. १६०१ पर्यंत साम्राज्याचा विस्तार सिंध, काश्मीर, ओरिसा, वऱ्हाड, अहमदनगर, असीरगढ येथपर्यंत झाला.
अकबराने अलाउद्दिन खिलजीप्रमाणे दगलबाजी करून राज्य मिळविले नव्हते. त्याच्या राज्यातही बंडे झाली पण ती किरकोळच ठरली. त्यामुळे आधीच्या कोणत्याही मुसलमान राजापेक्षा अकबराला राज्यकारभाराकडे अधिक लक्ष पुरविता आले. अकबर अत्यंत कर्तव्यदक्ष होता. प्रसंगी रोज वीस-वीस तासही तो काम करीत राही. राज्य कारभारातल्या समस्यांचे त्याला किती सम्यक ज्ञान झाले होते ते त्याने अंमलात आणलेल्या सुधारणांवरून दिसून येते. माणसात परस्परांबद्दल आत्मियता वाटावी आणि प्रत्येकाला न्याय मिळावा याची त्याला कायम तळमळ लागलेली असे. आपल्या सल्लागारांची व अधिकाऱ्यांची निष्ठा त्याला प्राप्त झाली. त्याचेसाठी आणि त्याच्या उद्दिष्टांसाठी ही मंडळी जीवाचे रान करीत असत. हाताखालच्या लोकांच्या कामाचे तो अत्यंत कसोशीने मूल्यमापन करीत असे. तरीसुद्धा चुकांबद्दल शासन करण्याचे त्याचे जिवावर येई. कोणी मंत्री अगर अधिकारी मनाविरुद्ध बोलला अगर त्याने काही चुकीचे पाऊल टाकले तर अकबर त्याची कान उघडणी करीत असे. प्रांतातल्या अधिकाऱ्यांनी गैरकारभार केला तर त्यांना दरबारात बोलावून त्यांची कान उघडणी करण्यात येत असे आणि नंतर बदलीही होई. ज्याच्या निष्ठेबद्दल शंका असेल त्याचेवर कडक पाळत ठेवली जाई. राजद्रोहाचे आरोपावरून दिवाणपदी चढलेल्या ख्वाजा शाह मन्सूरला फाशीची शिक्षा देण्यात आली होती. कोणा श्रेष्ठ व अनुभवी अधिकाऱ्याने गंभीर चुका केल्या तर अकबर त्याला नोकरीतून काढून मक्केच्या यात्रेवर धाडून देत असे.
सुलतानी कालातली राज्यपद्धतीच मुगल अमदानीत चालू राहिली. राजा आपल्या मर्जीनुसार मंत्र्यांच्या नेमणुका करी आणि वाटेल तेव्हा त्यांना बडतर्फ करी. कोणाला सल्लामसलतीसाठी बोलावयाचे आणि दिलेला सल्ला मानावा की नाही हेही राजाच्या मर्जीवर अवलंबून असे. मंत्र्यांकडे कामाचे वाटपही राजाच करी. त्यातल्या त्यात मीरबक्षी हा अधिक महत्त्वाचा मंत्री असे. त्याच्याकडे सैन्यावर तसेच मुलकी कारभारावर देखरेखीचे काम असे. याशिवाय जमिनी जहागिरी देण्याचेही काम तोच करी. कालांतराने आज्ञापत्रे काढण्याची पद्धती आणि त्यांची अंमलबजावणी यात अधिक गुंतागुंत होऊ लागली. परंतु दैनंदिन कारभारात सर्वच मुगल सम्राट लक्ष घालीत असल्यामुळे आवश्यक असेल तेव्हा तडकाफडकी निर्णय घेतले जात असत.
काही कज्जे स्वतः पहावेत, प्रकरणे दडपून टाकण्याचे प्रकार घडू नयेत आणि लोकांना राजाचे दर्शन सुलभ व्हावे म्हणून अकबराने ‘झरोका दर्शना’ चा रिवाज सुरू केला. त्याचे दर्शनार्थ खूप लोक गोळा होत असत. परंतु अगदी वाजवी कारण असल्याखेरीज आणि इतर सर्व उपाय थकल्याखेरीज राजाकडे धाव घेण्यात फायद्यापेक्षा तोटाच अधिक असल्यामुळे जो तो उठून झरोका दर्शनासाठी जात नसे.
१५७३ मध्ये अकबराने मनसबदारी पद्धती सुरू केली. कनिष्ठ मनसबी १० ते ४०० घोडेस्वारांपर्यंतच्या असत. वरिष्ठ मनसबदारांना अमीर असा हुद्दा होता सुरुवातीला सर्वांना पगार दिला जाई. परंतु १५७९ पासून जहागिरी देण्यास सुरुवात झाली. दोन पिढ्यांहून अधिक काल एका घराण्यात मनसबदारी असली म्हणजे अशा मनसबदारांना खानजादा असे संबोधण्यात येई. बहुतेक सर्व मनसबदारांना वार्षिक बढत्या मिळत. विशेष कामगिरीसाठी उच्च मनसबदारांना खास बढत्याही दिल्या जात. मंत्रिमंडळात मीरबक्षीखेरीज दिवाणाची जागाही सुरू करण्यात आली होती. ही जागा मोठी प्रतिष्ठेची असल्यामुळे ती मिळविण्यासाठी बरीच चुरस लागे. मीरबक्षीचे स्थान मुख्य दिवाणाच्या बरोबरीचे होते. अकबराचे काळी एकूण चार मीरबक्षी झाले.
जमीन महसुलाचा जटिल प्रश्न सोडविण्यासाठी १५६६ मध्ये अकबराने प्रथम सर्व इनामे व जहागिरी रद्द केल्या. या जहागिरी प्रथम जेव्हा दिल्या गेल्या होत्या त्यानंतर जमिनीचा कस व शेतमालाच्या किंमतीत बरीच सुधारणा झाली होती. त्यामुळे मूळ किंमती कालबाह्य झाल्या होत्या. अकबराने पीकपाण्याचे अंदाज काढण्यासाठी बरेच प्रयोग केले आणि जमिनीची पुनः मोजणी करून घेतली शेवटी दहा वर्षांचे सरासरी उत्पन्न निश्चित करून त्याच्या तिसऱ्या हिश्शाची रक्कम रोख सारा म्हणून आकारण्यात येऊ लागली. त्यामुळे पाऊस कमीअधिक प्रमाणात पडला तरी दरवर्षी ठराविक रक्कम सरकारी तिजोरीत पडू लागली.
अकबराच्या राजवटीचे सर्वात महत्त्वाचे वैशिष्ट्य म्हणजे लोकांच्यात भावनात्मक एकात्मता निर्माण करण्यासाठीचे त्याने केलेले प्रयत्न. यासंबंधी अगदी अकबराच्या वेळेपासून आजतागायत निरनिराळ्या लेखकांनी आपापल्या पूर्वग्रहानुसार किंवा मताप्रमाणे या प्रयत्नांचे मूल्यमापन केले आहे. अकबराची उद्दिष्टे स्पष्टपणे ध्यानात यावी यासाठी प्रथम काही गैरसमजांचे निराकारण केले पाहिजे.
जाणूनबूजून आपल्यासाठी खाई खोदून ठेवण्याइतका अकबर खुळा मुत्सद्दी नव्हता हे आपण गृहीत धरण्यास हरकत नाही. देशातल्या अल्पसंख्यांकांचा नेता व एक मुसलमान या भूमिकेतूनच आपल्याला राज्य करणे शक्य आहे याची अर्थात त्याला कल्पना असणारच. न्यायी राजाचे स्थान धर्मपंडितांपेक्षा श्रेष्ठ आहे अशा अर्थाचा त्याने जाहीरनामा काढला तेव्हा लबाड लोकाखेरीज समंजस व्यक्तींनीही त्यास विरोध दर्शविला होता. अकबराला रजपुतांचा पाठिंबा होता ही गोष्ट खरी असली तरी राणा प्रतापच्या उदाहरणावरून एक गोष्ट स्पष्ट झाली होती की त्याच्या मुसलमान अमीरांवर तो जेवढा भरवसा टाकू शकत असे त्यापेक्षा अधिक भरवसा रजपुतांवर टाकणे शक्य नव्हते. रजपुतांना खूष करण्यासाठी त्याने रजपूत मुलीशी विवाह केले असे काही म्हणतात. पण हा विलक्षणच दावा आहे. कारण त्याचे हिंदू प्रजाजन या विवाहांमुळे दुखावलेच गेले असणार आणि रजपुतांशी कितीही चांगले संबंध असले तरी त्यांना फार मोठ्या हुद्यांच्या जागा देण्यापूर्वी त्यामुळे मुसलमान अधिकारी आणि पाठीराखे नाराज होणार नाहीत याची काळजी घेणे अत्यावश्यक होते. मुसलमानांविरुद्ध हिंदूचा उपयोग करून घेण्याइतका वेडगळपणा त्या काळी दुसरा कोणताच ठरला नसता. अकबर हिंदूचा पक्षपाती नव्हता तसा इराण्यांचाही नव्हता. त्याने प्रायः केवळ गुणांवरूनच माणसांची पारख केली आणि त्याने ज्यांच्यावर भरवसा ठेवला अशांपैकी त्याच्यावर उलटलेल्यांची उदाहरणे विरळाच आहेत.
मुस्लिम किंवा मुस्लिमविरोधी पूर्वग्रहातून अकबराकडे पाहिले गेल्यामुळे त्याच्या धार्मिक व सामाजिक सुधारणाबाबत बरेच गैरसमज पसरलेले आहेत. या अपसमजामागे तीन प्रमुख कारणे आहेत. तत्कालीन इतिहासकार बदाउनीला उपरोधिक शैलीत लिहिण्याची सवय होती. काही गोष्टी त्याने दुष्टपणाने भडक रंगविल्या. त्यामुळे त्यांचे अनेक निष्कर्ष बरोबर नव्हते. दुसरे कारण असे की, धर्मशास्राचा विचार पोथीनिष्ठ भूमिकेतूनच करता येतो किंवा त्याउलट अगदी पाखंडीवृत्तीने केला जातो, या दोन्हीमध्ये धर्मशास्राकडे पहाण्याचा दृष्टिकोनच नाही अशी सर्वसामान्य धारणा आहे. याखेरीज तिसरे कारण असे की, अकबराच्या भोवती असलेल्या होयबांना त्याला न आवडणाऱ्या गोष्टींची अमर्याद टिंगलटवाळी आणि निर्भर्त्सना करण्याची खोड होती. या सर्व कारणामुळे अकबर हा एक धर्मभ्रष्ट राजा होता व त्याने एक नवाच धर्म स्थापन करण्याचा प्रयत्न केला असे भासविले जाते.
बदाउनी हा एक पोथीपंडित होता. सत्यधर्म कोणता या विषयी त्याच्या विशिष्ट कल्पना होत्या. त्यापासून जरासुद्धा कोणी च्युत झालेसे वाटले की तो ऊर बडवू लागे. त्याच्या दृष्टिकोनातून दिसणाऱ्या पापाचरणाविरुद्ध अत्यंत कडक शब्दांत टीका करण्याने त्याला मानसिक समाधान लाभे. सनातन इस्लामचे त्यावेळचे अधिकृत प्रवक्ते मौलाना अब्दुल्ला सुलतानपुरी आणि शेख अब्दुन नबी हे होते. त्यांचेबद्दलसुद्धा बदाउनीने एकही बरा शब्द लिहिला नाही. सूफी संतांची त्याने कधी कधी स्तुती केली असली तरी अधून मधून भरपूर टवाळीही केली आहे. शियांना त्याने सर्वत्र फक्त शिवीगाळच केली आहे. सर्व बिगरमुस्लिम श्रद्धांबद्दल त्याला घृणा वाटत असे. अकबराने धर्मात घुसडून दिलेल्या गोष्टींची त्याने जी यादी दिलेली आहे ती देताना ज्यायोगे मुसलमानांची मने बिथरून जातील अशा गोष्टींना त्याने विशेष प्राधान्य दिले आहे. त्यामुळे त्याने चिडीने ज्या गोष्टी मांडल्या आहेत त्यावर विश्वास ठेवणे धोक्याचे आहे. बदाउनीच्या लिखाणाने झालेला गोंधळ जणू पुरेसा नव्हता म्हणून ब्लॉकमनने बदाउनीच्या ग्रंथाचे भाषांतर करताना बदाउनीच्या नावावर अनेकदा स्वतःचीच मते ठोकून दिली आहेत.
बदाउनीसुद्धा क्वचित निःपक्षपातीपणे लिहू शकत असे. अकबर स्वतः कधी कधी रात्रीच्या रात्री ईश्वरचिंतनात व ईश्वरस्तुतीत घालवीत, असे बदाउनीने नमूद केलेले आहे. पण ही अकबराची सुरुवातीची अवस्था होती. त्यानंतर अब्दुल्ला सुलतानपुरी आणि अब्दुन नबी या धर्ममार्तंडांच्या कर्मठ व गावंढळ वागणुकीमुळे अकबर नाखुश झाला. दरबारात धर्मचर्चेचे सत्र सुरू झाल्यावर पहिलाच प्रश्न चर्चेला घेतला गेला होता तो पुरुष स्वतंत्र (म्हणजे गुलाम नसलेल्या) स्त्रियांशी किती विवाह करू शकतो असा होता. चर्चेच्या पूर्वी खाजगी संभाषणात अब्दुन नबीने अकबराला सांगितले होते की, धर्मपंडितांमध्ये या प्रश्नावर मतभेद आहेत. परंतु प्रत्यक्ष चर्चेचे वेळी मात्र चारापेक्षा अधिक विवाह करता येत नाहीत असे मत अब्दुन नबीने व्यक्त केले. इतर पंडितांचेही तेच मत पडले. स्वतः चारापेक्षा अधिक विवाह केले असल्यामुळे अकबर व्यथित झाला. पाचव्या विवाहापूर्वीच उलमांनी आपल्याला सावध करावयास हवे होते आणि ते न केल्यामुळे आता उरलेले विवाह कायदेशीर ठरावेत यासाठी काहीतरी तोडगा काढावयास हवा होता असे अकबराला वाटले. स्वतःच्या कर्तव्यात कसूर करून वर उलमा मंडळी अकबराला दोष देत होती. यामुळे अकबराचा विश्वासघातच झाला होता. त्यामुळेच धर्म आणि धार्मिक कायदा यांविषयी अधिक समजूतदारपणे विचार करू शकतील अशा पंडितांच्या शोधात अकबर होता.
त्याचे मतपरिवर्तन करणे सोपे नव्हते. जेसुइट शिकवणुकीचा त्याचेवर काहीच परिणाम झाला नाही. अधिकृत सुन्नी उलमांपेक्षा शिया उलमा बरेच सुसंस्कृत होते. परंतु तेही अकबराचे मन जिंकू शकले नाहीत. नाना देशातले अनेक धर्मांचे व पंथांचे पंडित अकबराच्या दरबारात येऊन त्याचेशी धर्मचर्चा करीत. सर्वांचे ऐकून घेऊन स्वतःला पटलेली मते तेवढी तो ध्यानात ठेवी. अशा रीतीने बराच काळ लोटल्यावर त्याला वाटणाऱ्या योग्य धर्मकल्पनांची रूपरेखा तयार झाली. परमार्थाला जीवन अर्पण केलेले लोक त्याला सर्वच धर्मात आढळले. त्यामुळेच इस्लामच काय तो सत्यधर्म आणि इतर सारे थोतांड हा दावा त्याला पटला नाही. याच सुमारास शेख ताजुद्दिन नावाच्या एका सूफी संताने त्याचे चित्त आकर्षित केले. ताजुद्दिनची वाहदा अल वुजुद (ईश्वरी सर्वव्यापकत्व) या तत्त्वावर श्रद्धा होती. त्या योगाने इस्लामी श्रद्धेच्यासुद्धा किती वेगळाल्या छटा असू शकतात हे त्याच्या ध्यानी आले.
निरनिराळे धर्म आणि मानवातील ऐहिक प्रवृत्ती यांचा समन्वय करण्याचा अकबर आणि त्याच्या विचारवंत सहकाऱ्यांनी प्रयत्न केला. त्यांना जो मार्ग दिसला तो सर्वांनी पत्करलाच पाहिजे असा त्यांचा आग्रह नव्हता. इस्लामबद्दल अनुद्गार काढल्याबद्दल शाहबाज खानने अकबराच्या उपस्थितीत बिरबलाची कान उघडणी केली होती. मीर फतहउल्ला भर दरबारात शिया पद्धतीने प्रार्थना म्हणत असे. धर्मांतराचा प्रश्न निघाला तेव्हा मानसिंगने सांगितले की, परंपरागत श्रद्धा सोडून इस्लाम स्वीकारण्याचे मला काही कारण दिसत नाही. परंतु बादशहाने जर हुकूम केला तर आपण धर्मांतर करू. पारमार्थिक विषयांवर आपल्याइतकी आस्था इतरांत आढळत नाही किंवा डोळस नागरी वागणुकीला धार्मिक आधार शोधण्याची तळमळ त्यांच्यात दिसत नाही. हे पाहून अकबर दुःखी होई. परंतु त्याने कोणावर सक्ती केली नाही.
गोहत्या आणि मांसाहार या प्रश्नांवर हिंदू-मुसलमानांत तेढ वाढत चाललेली पाहून अकबराने गोहत्येवर बंदी घातली व मांसाहार कमी करण्यासाठी स्वतःचे वजन खर्च केले. १५६४ मध्ये त्याने जिझिया कर रद्द केला. परधर्मियाशी लग्न केले तर स्त्रीला धर्मांतर करावे लागते म्हणून त्याने आंतरधर्मीय विवाहांना मनाई केली. ज्यांचे सक्तीने धर्मांतर झाले होते अशा हिंदूंना त्याने स्वधर्मात परत जाण्यास परवानगी दिली. शासन धर्मातीत राहावे यासाठी दरबारात पाच वेळा नमाज पढण्याची पद्धतीही बंद केली. या सुधारणा मुसलमानांना रुचण्यासारख्या नव्हत्या. मुसलमान चालीरितीमध्येही त्याने सुधारणा आणण्याचा प्रयत्न केला. विवाहासाठी मुलाचे किमान वय १६ आणि मुलीचे १४ असे ठरविण्यात आले. चुलत-मावस भावंडे, अगदी जवळचे नातेवाईक यांच्यातल्या विवाहास त्याने मनाई केली. मूल झाले नाही या एकाच कारणास्तव दुसऱ्या विवाहास परवानगी मिळे. विधवांना पुनर्विवाह करण्यास कोणी आडकाठी करू नये अशी त्याने आज्ञा काढली. लोकांच्या सहकार्याखेरीज असल्या सुधारणा अमलात येणे दुष्करच. पण अकबराने समजुतदार धोरण ठेवले होते. हिंदूंच्या भावना दुखावू नयेत म्हणून त्याने सतीच्या चालीवर बंदी घातली नाही. परंतु सती जाणारी स्त्री स्वखुषीने प्राणार्पण करीत आहे याची शहानिशा स्वतः करावी असे हुकूम त्याने सर्व कोतवालांना धाडले.
अकबराच्या नव्या धर्माबाबत बरेच गैरसमज आहेत. त्याचा धर्मपंडितांवरचा विश्वास नाहीसा झाला होता. बुद्धिवाद आणि धर्मातीतता याकडे त्याचा अधिकाधिक कल होत चालला होता. कोणावरही सक्ती न करता आपल्या विचारांशी सहमत असणारी आणि आपल्याशी एकनिष्ठ असणारी माणसे एकत्र आणण्याची त्याला आकांक्षा होती. या कल्पनेला दीन-ए-इलाही असे म्हणता येणार नाही. दीन-ए-इलाही या शब्दाचा उल्लेख बदाउनीच्या ग्रंथात फक्त एकदाच आला आहे. अबुल फझलच्या ग्रंथात तर याचा उल्लेख नाही. दीन-ए-इलाहीबाबत जी शपथ बदाउनीने दिली आहे ती पाहिली तर या शपथेत व इतर राजे एकनिष्ठतेबाबत जी शपथ देत त्यात विशेष फरक दिसणार नाही. अकबराची निष्ठेने सेवा-चाकरी करण्यासाठीचे नियम अबुल फझलने ग्रंथित केले आहेत त्यानुसार एकमेकास भेटल्यावर अल्ला हो अकबर आणि नंतर जल्ल अ जलालुहू असे म्हणावे लागे. अल्ला हो अकबर याचा अर्थ अकबर हाच अल्ला किंवा ईश्वर आहे असा खासच नव्हे. जल्ल अ जलालुहूचा अर्थ अल्लाचे वैभव वाढो एवढाच आहे.
त्याकाळी प्रचलित असलेला सनातन इस्लाम अकबराला पटला नाही. राजकीयदृष्ट्याही ती मानवणे अशक्य होते. तो उलमांचे आहारी गेला नाही. परंतु वर उल्लेख केलेले काही जाहीरनामे काढण्यापलीकडे त्याने काहीच केले नाही. त्याकाळी मुस्लिम राजसत्ता आणि सनातन इस्लाम एवढे निगडित होते की, सनातन इस्लामचा संपूर्ण त्याग केल्याने सत्तेवर उदक सोडावे लागले असते. सर्वधर्मसत्तेच्या तत्त्वावर धर्मनिरपेक्ष शासन सुरू करणेही त्याला शक्य नव्हते. अशा परिस्थितीत काही प्रमाणात सनातन इस्लाम चालू राखण्याखेरीज दुसरा पर्याय नव्हता. एक मुसलमान, एक हिंदुस्थानी आणि एक राज्यकर्ता या भूमिकेतून त्याने प्रचलित धार्मिक आणि राजकीय प्रश्नांकडे पाहिले. त्रिकालाबाधित न्याय्य असणारी सत्ये आणि तत्त्वे त्याला प्रत्यक्षात उतरविता आली नसली तरी तो कोणती आहेत ते त्याने निदर्शनास आणून दिले.
२ : शेख फरीद बुखारी मुर्तदा खान
शेख फरीद हा बोखारा येथील सय्यद घराण्याचा वंशज होता. त्याचे पूर्वज विद्वत्तेसाठी प्रसिद्ध होते. त्याचा चुलता महंमद बुखारी हा अकबराच्या विश्वासातला माणूस होता. त्याला अजमेरच्या प्रसिद्ध दर्ग्याची देखरेख करण्यासाठी नेमले होते. त्याचा भाऊ सय्यद जाफर याचेवरही अकबराची मर्जी होती. १५७३ साली गुजराथच्या लढाईत तो मरण पावला. शेख फरीदने अगदी तरुण वयात नोकरीस सुरुवात केली. प्रथम बंगालच्या मोहिमेवर आणि त्यानंतर त्याला ओरिसाच्या मोहिमेवर धाडण्यात आले. ओरिसातील बंडाचे दमन करतेवेळी त्याचे प्राणावर बेतले होते. पण तो वाचला आणि यशस्वी झाला. त्यामुळे त्याला ७०० ची मनसब मिळाली. १५९८–९९ मध्ये बिहारमध्ये दुष्काळ पडला होता. तेथे मदतकार्यासाठी त्याला धाडण्यात आले होते. १६०० साली असीरगढच्या मोहिमेतही त्याने भाग घेतला होता. त्यानंतर लगेच त्याची मीरबक्षी म्हणून नेमणूक झाली. राजपुत्र सलीमने अबुल फझलचा खून करविला हे अकबराच्या कानावर घालण्याचे धैर्य त्याचेखेरीज कोणासही झाले नाही.
अकबर मृत्यूशय्येवर असताना शेख फरीदला नाजूक परिस्थिती हाताळावी लागली. अकबराचा हकीम अली जिलानी चुकीची औषधे देत आहे अशी राजस्त्रियांनी हाकाटी केली. परंतु शेख फरीदने जिलानीला आपल्या घरीच आश्रय दिला. तिकडे गुजराथच्या सुभ्यावर नेमलेल्या राजपुत्र सलीमने बंडाची तयारी सुरू केली. सलीमचा मुलगा खुसरो हा आपल्या कह्यात राहील या कल्पनेने राजा मानसिंग व मिर्झा अझीझ कोका त्यालाच गादीवर बसविण्याची तयारी करीत होते. शेख फरीदने कधीच सलीमची किंवा खुसरोची कड घेतली नव्हती. परंतु या नाजूक परिस्थितीत मीरबक्षी किंवा सेनेचे अधिपत्य असलेला अधिकारी या नात्याने तो सरळ सलीमच्या निवासस्थानी गेला आणि नवीन बादशहा म्हणून सलीमचे अभिनंदन केले. यामुळे परिस्थितीला एकदम कलाटणी मिळाली. इतर अमीरांनीही सलीमचे बादशहा म्हणून स्वागत केले. सलीमला एवढा आत्मविश्वास वाटला की तो राजवाड्यात जाऊन सिंहासनावर आरूढ झाला. नंतर त्याला अकबराचाही आशीर्वाद मिळाला.
खुसरोने केलेले बंड मोडून काढण्यासाठी शेख फरीदला धाडण्यात आले. मागोमाग जहांगीरही निघाला. परंतु तो पोचावयाच्या आतच लाहोरजवळ फरीदने खुसरोचा पराभव केला होता. जहांगीरने त्याला मुर्तझाखान ही पदवी देऊन गुजराथचा सुभेदार म्हणून नेमणूक केली. परंतु तेथे फरीदच्या नातेवाईकांनी जुलूम सुरू केला. मुर्तझाखानला त्यांना आवरता आले नाही. शेवटी त्याला पुनः दिल्लीला बोलावून घेण्यात आले. नंतर दहा वर्षांनी त्याची पंजाबचा सुभेदार म्हणून नेमणूक झाली. परंतु थोड्याच दिवसात तो मरण पावला.
नक्षबंदी पंथाच्या ख्वाजा बाकीबिल्लाह आणि शेख अहमद सिरहिंदी यांना शेख फरीदने बरीच मदत केली. त्यामुळे अमीर लोकांत नक्षबंदी पंथाला लोकप्रियता लाभली. सिरहिंदीने शेख फरीदला बरीच पत्रे लिहिली होती. सिरहिंदीच्या प्रभावामुळेच शेख फरीदने जहांगीरला सनातन इस्लामला अनुकुल करून घेतले. फरीदच्या प्रोत्साहनामुळेच शेख नुरुल हक मोहाद्दिसने ‘तारीख इ हक्की’ हा धार्मिक इतिहासावरील ग्रंथ लिहिला. लाहोरला मोठ्या मशिदीची दुरुस्ती केली आणि बऱ्याच सराया बांधल्या. यासाठी फरीदला खूप लोकमान्यता मिळाली. अहमदाबादजवळचे बोखारा हे उपनगर आणि दिल्लीजवळचे फरीदाबाद त्यानेच बसविले. गुजराथच्या सर्व सय्यद स्त्री-पुरुषांना आणि मुलाबाळांना त्याने वर्षासने करून ठेवली होती.
प्रकरण ११
धार्मिक विचारमंथन
शरिया ही जीवनपद्धती
धार्मिक विचारधारांचे विवेचन करताना शरिया म्हणजे एक कायदेकानूंचा संग्रह आणि शरिया ही आदर्श अशी नीतिप्रणाली अशा दोन कल्पना वेगळ्या आहेत हे ध्यानात घेतले पाहिजे. तात्त्विकदृष्ट्या असा फरक करता येणार नाही. कारण शरियाची घडण करताना शक्य कोटीत असलेल्या सर्व घटना आणि प्रसंगांचा विचार करून निर्णय घेतलेले आहेत यावर कोणाचेही दुमत नाही. इस्लाम हा परमेश्वराने आज्ञापिलेला आणि प्रत्यक्षात अंमलात येऊ शकणारा कायदा आहे हा दृष्टिकोण ठेवणारे पंडित आणि इस्लाम म्हणजे परमेश्वराने दिलेल्या नैतिक आज्ञाच आहेत अशी श्रद्धा असणारे विचारवंत ह्यांच्यात आपण फरक करणे आवश्यक आहे. दुसऱ्या गटातल्या विचारवंतांनी इस्लामी कायद्याला नैतिक आणि आध्यात्मिक बैठक घालून दिली. शरियाच्या चारी म्हणजे मालिकी, हनफी, शफी आणि हनबली या शाखांच्या संस्थापकांनी धर्मग्रंथांचा अन्वयार्थ काय लावला, विविध प्रश्नांवर काय मतप्रदर्शन केले आणि कोणते निवाडे दिले एवढ्यापुरताच आपला अभ्यास मर्यादित ठेवून चालणार नाही असे या विचारवंतांचे मत होते. कुराणाचे आणि पैगंबरांच्या कृती उक्तींचेही (हदीस) बरोबर अध्यय करणे आवश्यक आहे असे ते सांगत.
दुर्दैवाने कुराण आणि हदीस यांचा अभ्यास करण्याचा आग्रह धरणाऱ्या विचारवंतांनीही शब्दप्रामाण्याचे बंधन मान्य केले होते. स्वतंत्र विचार करून वेगळा अन्वयार्थ लावण्याचा आपला हक्क आहे असे त्यांना वाटलेच नाही. त्यामुळे शब्दप्रामाण्याच्या चौकटीत राहून शरिया हा एक कायदा आणि नीतिमूल्ये या दोन्ही गोष्टी त्यांनी अधिक विस्ताराने सांगितल्या. एका दृष्टीने त्यांनी शब्दप्रामाण्यालाच अधिक उदात्त स्वरूप दिले. इस्लामी नीतितत्त्वांबरहुकूम आपले आचरण असले पाहिजे असा त्यांनी आग्रह धरला. यामुळे लोकांचे समोर धार्मिक जीवनाचे आदर्श उभे राहिले. दैनंदिन जीवनात प्रचलित रीतिरिवाज पाळण्याऐवजी इस्लामी पवित्र जीवनपद्धतीप्रमाणे आचरण केल्यामुळे त्यांची वाहवा झाली. परंतु रूढ इस्लामी श्रद्धांच्या चौकटीतून बाहेर पडून नवे प्रयोग करण्याचा किंवा नवा अन्वयार्थ लावण्याचा धोका त्यांनी पत्करला नसल्यामुळे त्यांचा ज्ञानभार वाढला परंतु त्यांची प्रत सुधारली नाही. त्यांना नव्या कल्पना सुचल्या नाहीत. प्रचलित प्रश्नांना नवी उत्तरे शोधून काढण्याचा त्यांनी प्रयत्न केला नाही. इस्लामचा प्रसार आणि प्रभाव वाढत चालला होता. नवे नवे समाज इस्लामच्या प्रभावाखाली येत होते. अशा या वैचारिक खळबळीच्या वातावरणात धार्मिक विचारवंतांनी इतरांची जिज्ञासा जागृत होईल असे काहीच सांगितले नाही. आधीच्या विद्वानांनी जे सांगितले त्याचीच ते पोपटपंची करीत बसले.
अशा कालात सय्यद महंमद जौनपुरी हा एकच विचारवंत पुढे आला की ज्याने शब्दप्रामाण्याच्या पलीकडे जाऊन नवे विचार मांडले. या विचारांनी प्रस्थापित समाजव्यवस्थेला धोका निर्माण झाल्यामुळे त्यांच्या अनुयायांचा एक वेगळा पंथच झाला. या लोकांपुढे आपला युक्तीवाद फिका पडतो आहे असे पाहिल्यावर अधिकृत उलमांनी पाशवी शक्तीचा अवलंब केला. सरकारी उलमांचे वैयक्तिक जीवन भाविक, पवित्र, आदर्श धार्मिक जीवन होते असे नाही. किंबहुना त्यांचे वैयक्तिक जीवन ही त्यांची सर्वात लंगडी बाजू होती. परंतु याच कालात दुसरेही काही थोर उलमा होऊन गेले. त्यांच्यात सूफी संतांची आध्यात्मिक शक्ती आणि तीक्ष्ण बुद्धिमत्ता यांचा मिलाफ झालेला दिसून येतो. या धार्मिक विचारवंतांची मालिका शेख हुसामुद्दिन मुत्तकीपासून सुरू होते.
उच्च कोटीची विद्वत्ता आणि बारीक सारीक गोष्टीतसुद्धा धार्मिक कायदा कसोशीने पाळण्याची त्यांची तळमळ यामुळे शेख हुसामुद्दिन यांनी कर्मठपणाने त्यागी, निरिच्छ वृत्तीने जीवन व्यतीत केले. आपल्या शेतजमिनीत स्वतः काबाडकष्ट करून त्यांनी अनेक वर्षे आपली गुजराण केली. नंतर कर्मधर्मसंयोगाने ही जमीन त्यांचेकडून गेली. तेव्हा दुसऱ्याच्या कष्टावर पोट जाळायचे नाही या करड्या भावनेने ते अनेकदा अर्धपोटी आणि उपाशी राहू लागले. मुसलमान समाजाच्या सामाजिक मिळकतीमधून काही घ्यायचे नाही हा शरियामधला नियम होता. तो त्यांनी इतक्या कसोशीने पाळला की तळपत्या उन्हात शेख बहाउद्दिन झकेरिया यांच्या दर्ग्याच्या भिंतीच्या सावलीतसुद्धा ते उभे राहात नसत. कारण हा दर्गा सार्वजनिक निधीतून बांधण्यात आलेला होता.
शेख अली मुत्तकी १४८० साली बऱ्हाणपूरला जन्मले. तरुणपणी काही वर्षे सरकारी नोकरी केल्यानंतर त्यांनी सर्वसंग परित्याग केला. प्रथम त्यांनी एका चिश्ती सूफी संताचे शिष्यत्व पत्करले. त्यानंतर अध्ययनासाठी ते मुलतानला शेख हुसामुद्दिन यांचेकडे जाऊन राहिले. तेथे काही काल विद्याभ्यास केल्यावर ते मक्केला गेले. तेथे त्यांच्या विद्वत्तेची छाप सर्वांवर पडली. तेथे त्यांनी अधिक अध्ययन करून हदीस आणि सूफी वाङ्मय आत्मसात केले. पुढे त्यांनी शंभरेक ग्रंथ लिहिले. परंतु यात त्यांचे असे खास वैशिष्ट्य आढळत नाही. ते आपला उदरनिर्वाह धार्मिक ग्रंथांच्या नकला तयार करण्यावर चालवीत. स्वतःची सर्व कामे ते स्वतःच करीत. दुसऱ्या कोणासही आपली थोडीशीसुद्धा सेवा करू देत नसत. ते एकसारखे हिंडत असत. एका पिशवीत पुस्तके आणि दुसरीत आवश्यक त्या वस्तू एवढीच त्यांची पुंजी होती. एकदा गुजरातमध्ये आले असता तेथल्या बहादुरशहा राजाने त्यांच्या भेटीस येण्याची इच्छा प्रदर्शित केली. परंतु शरियामध्ये निर्देश न केलेली वस्त्रे नेसून राजा आपलेकडे येईल व आपल्याला कान उघाडणी केल्यावाचून राहणार नाही या कारणास्तव त्यांनी नकार दिला. शेवटी मित्रांच्या आग्रहास्तव त्यांनी बहादुरशहाला आपलेकडे येऊ दिले. परंतु शरियाबाह्य वर्तनाबद्दल त्याची निर्भर्त्सना केली. ती राजाने शांतपणे ऐकून घेतली. अमूक करा किंवा अमूक करू नका असे सांगण्याऐवजी अध्यापन आणि प्रार्थना यांच्या मार्गाने त्यांनी आपल्या अनुयायांना योग्य शिकवण दिली. ऐकणाऱ्याच्या मनाला चालना मिळेल अशी अर्थपूर्ण सुभाषिते त्यांच्या मुखातून बाहेर पडत असत.
शेख अब्दुल वहाब मुत्तकी यांचाही जन्म बऱ्हाणपूरला झाला. त्यांनी शेख अली मुत्तकी यांचेकडे बारा वर्षे अध्ययन केले. शेख अलीप्रमाणे तेही धर्मग्रंथांच्या नकला करून पोटापुरते मिळवित असत. थोर विद्वान म्हणून त्यांचाही मक्केला मोठा गौरव झाला. तेही देश विदेश फिरत असत. मक्केहून अनेकदा हिंदुस्थानात येऊन त्यांनी लोकांना अध्ययनाची व शरियाप्रमाणे जीवन व्यतीत करण्याची प्रेरणा दिली. पैगंबरांच्या परंपरा नुसत्या बाह्य आचरणात चालविण्याने काम भागणार नाही त्या कायम उराशी बाळगल्या पाहिजेत असे ते सांगत. त्यांचे काली सय्यद महंमद जौनपुरींच्या अनुयायांचा भयंकर छळ चालू होता. शेख अब्दुल वहाब स्वतः सूफी संत नव्हते व महादवी अनुयायी नव्हते. तरी त्यांच्याकडे अधिक औदार्याने पाहिले पाहिजे हे अब्दुल वहाबनी अनेक प्रकारे सांगितले. ते म्हणत असत, ‘सूफी वाङ्मयात सत्यही आहे आणि काही गुढही आहे. आपली श्रद्धा दृढ झाल्यावर सूफी वाङ्मयाचा अभ्यास करावा. काही भाग समजला नाही तर सोडून देऊन पुढचे वाचावे. एखाद्याने आपले मत मांडले आणि ते चुकीचे आहे असे दिसले तरी एकदम खोडून काढू नये. प्रथम शांतपणे ऐकून घेऊन नीट समजून घ्यावे. सत्याशी पडताळून पाहता अग्राह्य वाटले तर सोडून द्यावे आणि आपल्या श्रद्धा टिकवून ठेवाव्या. प्रत्येकाने एकसारखे ईश्वरनामाचा झिकर करत राहावे असे सूफी लोक सांगतात. परंतु कुराण वाचणे, अध्ययन, अध्यापन करणे, प्रार्थना म्हणणे आदि सत्कृत्ये करीत असताना मनुष्य झिकरच करीत असतो. नेहमी सत्कृत्ये करीत राहण्याने आणि पैगंबरांच्या परंपरांप्रमाणे निरिच्छ जीवन व्यतीत करण्याने आत्मानंद प्राप्त होतो’. महादवींच्या संदर्भात ते सांगत, ‘कोणी काहीही विचार मांडले तरी जोपर्यंत तो स्वतःला मुसलमान म्हणवतो, कलिमा पढतो, प्रार्थना म्हणतो आणि रोझे (उपवास) पाळतो तोपर्यंत त्याला काफीर, नास्तिक किंवा अश्रद्ध असे म्हणू नये’. त्या काली असले विचार मांडण्यास मोठेच नैतिक सामर्थ्य असणे आवश्यक होते.
अर्थात सूफी संतांची भूमिका याहूनही अधिक औदार्याची होती. शेख सैफुद्दिन (१५१४–१५८२) म्हणत, ‘गंभीर विषयावर चर्चा करीत असता कोणासही दुखवू नये. दुसऱ्याचे म्हणणे बरोबर असले तर ताबडतोब स्वीकारावे. चूक असले तर चूक दाखवून देण्याचा एक दोनदा प्रयत्न करावा. तरीसुद्धा त्यास चूक पटली नाही तर म्हणावे की, तुमच्या अभ्यासाप्रमाणे तुमचे म्हणणे बरोबर असेलही. आपल्याला काही वाटले तरी दुसऱ्याचे म्हणणे कदाचित बरोबर असू शकेल हे ध्यानात घेऊन वाद बंद करावा’. ही भूमिका सनातन पंडितांनी स्वीकारली असती तर सनातनित्वाचा पायाच ढासळला असता. शेख सैफुद्दिन यांचे पुत्र शेख अब्दुल हक मुहद्दिस यांनी धर्माचे खरे ज्ञान देऊन लोकांमध्ये उदार वृत्ती निर्माण करण्याचा प्रयत्न केला. १५८७ ते १५९० पर्यंत त्यांनी शेख अब्दुल वहाब यांचेकडे राहून अध्ययन केले. नंतर अध्यापनास सुरुवात केली. त्यांचा व्यासंग खूप मोठा होता. सूफी पंथासकट सर्व धार्मिक शाखांचा त्यांनी दीर्घ अभ्यास केला होता. त्यांचे लेखन भांडारही मोठे होते. ते जात्याच इतके धार्मिक होते की, त्यांना एकाच वेळी सूफी संतांप्रमाणे आत्मानंदाची प्राप्ती झाली. धार्मिक विचारवंतांची तीक्ष्ण दृष्टी आणि कृशाग्र बुद्धि लाभली आणि अधिकृत सरकारी उलमांचा आदर्शवाद आचरिता आला. अकबराच्या जाहीरनाम्यावर सही करावी लागू नये म्हणून ते गुजरातला निघून गेले असे म्हणतात. पुढे ते दिल्लीला स्थायिक झाले. काही वर्षे त्यांचे जहांगीरशी सख्य होते व ते एकदा दरबारातही गेले होते. परंतु पुढे त्या दोघांमध्ये वितुष्ट आले.
यानंतरचे थोर विचारवंत शाह वलिउल्ला. १७१७ साली वयाचे पंधराव्या वर्षी अध्ययन पूर्ण करून त्यांनी अध्यापनास सुरुवात केली. पुढली बारा वर्षे अध्यापनाचे कार्य सुरळित चालू राहिले. त्यांचे कुराणाचे फारसी भाषांतर प्रसिद्ध झाल्यावर मात्र काहीतरी अघटित झाले असे म्हणून त्यांचेवर सनातन कायदेपंडितांनी टीकेची झोड उठविली. अगोदरच्या हजार-अकराशे वर्षांत अरबी कुराणाचे दुसऱ्या कोणत्याही भाषेत भाषांतर झाले नव्हते. अरबी भाषा ही देववाणी मानली जात असे. वादळ शांत होईपर्यंत ते मक्केच्या यात्रेवर गेले. परंतु त्यांनी कुराण अधिकाधिक लोकांना समजावे यासाठीचे प्रयत्न सोडून दिले नाहीत. पुढे त्यांच्या दोन मुलांनी कुराणाची उर्दूत दोन वेगळाली भाषांतरे केली.
इतर विचारवंतांप्रमाणे बलिउल्ला यांनी पण धर्मग्रंथांचा नवीन अन्वयार्थ लावण्याचा किंवा बदललेल्या परिस्थितीला अनुरूप असे नवे कायदे किंवा धर्मसंस्कार सांगण्याचा प्रयत्न केला नाही. त्यांचे वैशिष्ट्य दोन गोष्टींत होते. मुस्लिम श्रद्धा या ईश्वरी शहाणपणाचाच आविष्कार आहेत हे मत त्यांनी नाविन्यपूर्ण युक्तिवादाने मांडले. ईश्वरी विश्वरचना ही संपूर्णपणे निर्दोष व परिपूर्ण आहे. विश्वाचे विविध घटक एकमेकांस अनुरूप असेच आहेत. विश्वापलिकडच्या पवित्र स्थानी निवडक देवदूतांना (हझिराह अल कुदस) ईश्वरी इच्छेचा संकेत मिळतो. त्याच्या पलिकडे ईश्वराचा दरबार भरतो. तेथे विशेष पुण्यकर्मे करणाऱ्यांना प्रवेश मिळतो व ते सर्व देवदूत म्हणून गौरविले जातात. अधूनमधून हझिराह अल कुदसमध्ये मानवजातीला नरकयातनांपासून मुक्ती देण्यासाठी नवी योजना निघते. एखाद्या युगपुरुषाची निर्मिती होते. या युगपुरुषाच्या आज्ञा लोकांनी पाळाव्यात आणि त्याचा अनुनय करावा असे सामर्थ्य त्याला मिळते. इतर प्राण्यांहून वेगळ्या अशा मानवी उपजत बुद्धी आहेत. उदाहरणार्थ, मानवाला वाचाशक्ती आणि विचारशक्ती आहे. मानव समाजात एखादी थोर व्यक्ती (म्हणजे पैगंबर) जन्माला यावी. तिला परमेश्वरज्ञान प्राप्त व्हावे, परमेश्वरी इच्छेप्रमाणे मानवाने कोणत्या गोष्टी कराव्या व कोणत्या करू नये याचे ज्ञान प्राप्त होऊन इतरांना त्याप्रमाणे आज्ञा करण्याचे सामर्थ्य मिळावे आणि लोकांनीही उत्स्फूर्तपणे त्याचे नेतृत्व स्वीकारावे हेही मानवजातीचे एक वैशिष्ट्य आहे, जे इतर प्राण्यांत आढळणार नाही. ही थोर व्यक्ती पवित्र असते, नम्र असते, तिला न्याय अन्याय याची चाड असते आणि उदार अंतःकरणही असते. या व्यक्तीमार्फत परमेश्वर मानवजातीला ज्ञान देतो आणि चांगले जीवन जगण्यासाठी शरिया धाडतो. शाह वलिउल्लाचे हे विवेचन सर्व मानवांचा खरा धर्म एकच असतो आणि तो म्हणजे इस्लाम हे दाखविण्यासाठी आहे. हा धर्म विश्वरचनेपैकी एखादा घटक असल्यासारखाच आहे. तो चिरकालीन सत्यकर्म आहे. त्याचेवर कालांतरानेही काही परिणाम घडत नाही. परिपूर्ण अशा विश्वरचनेचा एक घटक म्हणून धर्माचे स्थान समजावून देण्याचा हा प्रयत्न नवा नव्हता. या आधी गझालीने आपल्या इह्या अल उलुम या ग्रंथातही अशा प्रकारचे विवेचन केले होते. परिस्थितीत फार मोठा बदल घडला म्हणजे लोकांनी धर्माकडे, नीतिकडे आणि कायद्याकडे पाहण्याची दृष्टी बदलू शकते ही शक्यता वलिउल्लाने विचारात घेतली नाही. शरिया परिपूर्ण आणि कालाबाधित आहे हे त्यांनी हिरीरीने मांडले.
वलिउल्लांचे दुसरे वैशिष्ट्य असे की, विचार न करता किंवा अर्थ आणि हेतू लक्षात न घेता आंधळेपणाने शब्दप्रामाण्य स्वीकारणे हे कमी बुद्धीचे लक्षण आहे हे त्यांनी उघडपणे सांगितले. सूफीप्रणाली आणि शब्दप्रामाण्य यांचा विकास कसा होत गेला हे त्यांनी विशद केले. त्यांनी लिहिले, ‘कायदेपंडितांमध्ये वादंग माजल्यामुळेच शब्दप्रामाण्य महत्त्वाचे ठरले. कोणी मत मांडले की लगेच ते खोडून काढण्याचा प्रयत्न इतर पंडित करू लागले. प्राचीन विद्वानांचा आधार दाखविल्याखेरीज कोणाचेही मत मान्य होईना. तकलीद याचा अर्थ असा की, प्राचीन पंडितांचे विवेचन व मत स्वीकारावे परंतु समकालीन पंडितांना मात्र स्वतंत्र मत मांडण्याचा अधिकार असू नये. शब्दप्रामाण्य रूढ होण्याचे दुसरे कारण असे की, काझी मंडळी अनेकदा चुकीचे निर्णय देऊन अन्याय करीत. त्यामुळे प्राचीन पंडितांचे निर्णयाप्रमाणे जर काझींनी निर्णय दिले तरच ते स्वीकारले जात. अशा परिस्थितीत स्वतःचा विचार न मांडता माजी पंडितांचे निवाडे जे दाखवून देत त्यांनाच कायदेपंडित म्हणण्याची प्रथा पडली. पुढे अनेक पिढ्यांनी शब्दप्रामाण्य स्वीकारले. वादंग निर्माण झाले म्हणजे सत्य आणि असत्य कोणते हे त्या लोकांना ठरविता येईना म्हणून शब्दप्रामाण्यावर किंवा प्राचीन पंडितांच्या मतांवर भर देण्यात आला’.
तकलीद किंवा शब्दप्रामाण्याचे हे विवेचन अपूर्व असे होते. त्यामुळे लोकांच्या विचाराला चालना मिळाली. तथापि शरिया पूर्णपणे निर्दोष आणि परिपूर्ण आहे ही वलिउल्लाची श्रद्धा ढळली नाही. आपण जी जीवनपद्धती स्वीकारली आहे ती अचूक आहे व तिच्यात बदल किंवा सुधारणा करण्यास कसली जागाच उरली नाही याचे मानसिक समाधान वलिउल्लांच्या समकालीनांना व पुढच्या पिढ्यांनाही मिळाले. तत्कालीन परिस्थितीचाही वलिउल्लांनी विचार केला होता. त्यांच्या मते शहरांचा विनाश दोन कारणांनी होतो. एक असे की, वाजवीपेक्षा कितीतरी अधिक लोक स्वतःच्या काहीही कामधंदा न करता सार्वजनिक खजिन्यातून (बैतुलमाल) आपला चरितार्थ चालवितात. दुसरे असे की, शेतकरी, व्यापारी आणि कारागीर यांच्यावर असाह्य कारभार लादला जातो. असह्य कर लादणे म्हणजे एका दृष्टीने लोकांची लूटमारच करणे आहे. अशाच गोष्टी प्राचीन इराणमध्ये घडल्या आणि तशाच आपल्या कालात घडत आहेत असे वलिउल्लांनी सांगितले. लोकांचे आचारविचार आणि चारित्र्य यांचा ऱ्हास झाला म्हणजे परिणामी विनाशच होतो. अशा परिस्थितीत विचारवंतांवर मोठी जबाबदारी येऊन पडते. त्यांनी न्यायाचा पुरस्कार केला पाहिजे व वाईट गोष्टी नष्ट करण्यासाठी प्रयत्न केले पाहिजेत. अनेकवेळा न्यायाची कास धरणाऱ्याला संघर्ष करावा लागतो पण हे सर्वात मोठे सत्कृत्य आहे असे वलिउल्लांनी सांगितले. पण यापुढे जाऊन सामाजिक दोष दूर करण्यासाठी व्यक्तीने धर्मयुद्धाच्या भावनेने लढा दिला पाहिजे असे प्रतिपादन त्यांनी केले नाही.
वलिउल्लांच्या अखेरच्या म्हणजे वसियतनामा या ग्रंथात ते म्हणतात, ‘प्रत्येकाने कुराण आणि पैगंबरांच्या उक्तींवर अढळ श्रद्धा ठेवली पाहिजे. शरियाचे कसोशीने पालन केले पाहिजे. जे कर्तव्य म्हणून सांगितले आहे ते करून जी निषिद्ध कर्मे आहेत त्यांचा त्याग केला पाहिजे. शरियाच्या पालनाखेरीज मानवाचे दुसरे कोणतेच कर्तव्य नाही. माझ्या कुटुंबियांना आपल्या अरब रक्ताबद्दल आणि आपली अरबी मातृभाषा असल्याबद्दल परमेश्वराचे ऋण फेडायचे असेल तर त्यांनी शक्यतो अरब आचारविचार आचरणात आणावेत, गैरमुस्लिम किंवा हिंदू रीतिरिवाजांना आपल्या दैनंदिन जीवनात कोणतेही स्थान देऊ नये’.
प्रकरण १२
सूफी संत आणि सूफी तत्त्वप्रणाली
पहिल्या कालखंडात हिंदुस्थानात अनेक सूफी संप्रदाय स्थापन झाले असले तरी त्यातला सर्वात महत्त्वाचा असा चिश्ती संप्रदायच होता. पंधराव्या आणि सोळाव्या शतकात संप्रदायांच्या संख्येत भर पडली. आइने अकबरीत एकूण सोळा संप्रदायांचा उल्लेख आढळतो. परंतु त्यातले किरकोळ तसेच उपसंप्रदाय वगळले तर ध्यानात घेण्याजोगे असे सातच होते. शरियावर भर देणारे सनातनी सूफी संप्रदाय म्हणजे चिश्ती, कादिरी, शत्तारी, नक्षबंदी आणि सुहरावर्दी हे आणि ज्यांना सनातनी म्हणता येणार नाही असे कलंदर व मदारी महत्त्वाचे होते. कोणत्याही संप्रदायाशी संबंध नसलेले इतर अनेक शेख शहराशहारातूनच पसरलेले होते. प्रत्येक संप्रदायाने आपली खास वैशिष्ट्ये राखून स्वतंत्र अस्तित्व टिकविण्याचे प्रयत्न करणे स्वाभाविक होते. परंतु काही नामवंत संतांनी सुरुवातीला दोन किंवा अधिक संप्रदायाच्या वेगळाल्या गुरुंचे शिष्यत्व पत्करल्यामुळे आणि पुढे आपली अशी स्वतंत्र शिष्य परंपरा निर्माण केल्यामुळे संप्रदायांचे पृथक अस्तित्व टिकवून ठेवणे कठीण झाले.
पहिल्या कालखंडातल्याप्रमाणे दुसऱ्या कालखंडातही खानक्यांमधली विशिष्ट दिनचर्या आणि आत्मसंयमनाचे प्रयत्न चालू राहिले. परंतु या दोहोंबाबतचा दृष्टिकोन बदलला. प्रार्थना, उपवास आणि साधना या दैनंदिन कार्यक्रमांचा हेतू मन परमेश्वराखेरीज इतर कोठेही गुंतू नये असा होता. पण पुढे या दिनचर्येला वेगळेत महत्त्व प्राप्त झाले. खानक्यांमधले दिनक्रम म्हणजेच सूफी जीवनपद्धती, ती अंगिकारल्याने शरियाचे व्यवस्थित पालन होते आणि स्वर्गप्राप्तीची निश्चिती येते असे मानण्यात येऊ लागले. जन्मभर कठोर मनोनिग्रह करून कर्मठपणाने रहाणे हे पूर्वी साधकांचे ध्येय आहे असे समजण्यात येत असे. पण पुढे आत्मसंयमन ही केवळ परमार्थ पथावरील एक पायरी आहे अशी भावना दृढ झाली. सूफी संतांनी राजसत्ता व सरकारी उलमा यांच्यापासून चार पावले दूर राहिले पाहिजे हा पूर्वीचा दंडक नाहीसा झाला. स्वखुषीने दारिद्र्य पत्करून आपले वैयक्तिक स्वातंत्र्य अबाधित ठेवावे आणि परमार्थाची तळमळ व उत्कंठता वाढवीत रहावी म्हणजे जीवनाचे सार्थक झाले ही कल्पना मागे पडत चालली. सरकारी अनुदान आणि इनामे स्वीकारावी की नाही हा ज्याचा वैयक्तिक प्रश्न झाला. दारिद्र्यात जीवन कंठणारे संत वैभवात लोळणाऱ्या गुरुपेक्षा अधिक उच्च कोटीचे असतात असे पुढे वाटेनासे झाले. विशिष्ट व्यक्तीवर परमेश्वर खास कृपा करतो आणि पारमार्थिक श्रेष्ठता कडक साधनेमुळे नव्हे तर दैवी अनुग्रहामुळे मिळते अशी समजूत बळावली.
अर्थातच मधल्या कालखंडात शेखचे अनन्यसाधारण स्थान नुसते टिकून राहिले एवढेच नाही तर त्याचे महात्म्य अतोनात वाढले. लताइफ इ कुद्दसी आणि गुलजार इ अबरार या तत्कालीन प्रसिद्ध सूफी ग्रंथांत जागोजागी असा दावा मांडला आहे की, संतांना त्यांचे संतपद मातेच्या उदरत असल्यापासूनच प्राप्त झालेले असते आणि पुढे परमेश्वरच त्यांना अनुकूल अशी परिस्थिती निर्माण करतो. खास निवडलेल्या मानवांना जसे परमेश्वर पैगंबर करतो. त्याचप्रमाणे कोण व्यक्ती संत होणार हे विधिलिखितच असते. ईश्वरी कृपाप्रसाद मिळविण्यासाठी कठोर साधनेची आवश्यकताच नाही हा विचार जवळ जवळ सर्वमान्य झाला. त्यामुळे मधल्या कालखंडातले सूफी संत आपण किती कडक तपस्या केली ते सांगण्याऐवजी परमेश्वराची लीला किती अगाध आहे, त्याची आपल्यावर केवढी मोठी कृपा आहे हेच पालुपद चालवीत. साहजिक ज्याला तीव्र आध्यात्मिक तळमळ असेल त्याचीच शिष्य म्हणून निवड करण्याची परंपरा मागे पडली. अनेक मोठे संत कोणाला ईश्वरी अनुग्रह झाला आहे याचा शोध करीत रहावयाचे. असा कोणी आहे असे वाटले की त्याला थोड्या वेळात गुप्त ज्ञान देऊन झटपटपणे साक्षात्कारी पुरुष बनवीत. इतर शिष्य कसेही असोत त्यांची भगतगणात गणना व्हावयाची. त्यांच्या दृष्टीने खानक्यांची दिनचर्या पाळून गुरुच्या जवळ, त्याला एकनिष्ठ राहून स्वर्गप्राप्तीची हमीच मिळाल्यासारखे होते.
आपल्या दिवंगत गुरुबद्दल आदरभाव व्यक्त करावयाचा, त्याची वचने पुनः पुनः सांगत रहावयाचे, कधी त्याच्या चमत्कारकथा वर्णन करावयाच्या ही पूर्वीची प्रथा होती. तिच्याऐवजी पूर्वकालीन संतांबद्दल अचाट दंतकथा पसरवून त्यांना विभूतिपद देण्याची प्रथा सुरू झाली. या दंतकथांवरून असे वाटू लागते की, शेख अब्दुल कादिर जिलानी, शेख मुइनुद्दिन चिश्ती, शाह बदीउद्दिन मदार यांच्यासारख्या इच्छेप्रमाणेच परमेश्वर जगाचे व्यवहार चालवीत असावा. त्यांचे नुसते नाव घेतल्याने सामान्य लोकांना चमत्कारसामर्थ्य प्राप्त होते अशीही कल्पना निघाली. अब्दुल कादिर जिलानी हे नुसते श्रेष्ठ संत नव्हते तर परमेश्वराप्रमाणे ते विविध व्यक्तींना कृपाप्रसाद देऊ शकत अशा आख्यायिका पसरल्या. मुइनुद्दिन चिश्ती यांनी चिश्ती सांप्रदाय येथे सुरू केल्यानंतर या सांप्रदायाच्या संतांच्या अनेक पिढ्या झाल्या. तोपर्यंत कोणी चिश्तीच्या कबरीची यात्रा करीत नसे. अकबराच्या वेळेपासून मुइनुद्दिन चिश्तींच्या दर्ग्यांची यात्रा करण्याची प्रथा पडली. आपल्या संप्रदायाच्या दिवंगत संतांबाबत अफाट दंतकथा पसरवून स्वतःला मोठेपण मिळविण्याचे प्रयत्न सर्रास होत. उदाहरणार्थ शेख जलाल बखारी हे कादिरी संप्रदायाचे संत कोठे आग लागल्याने कळले तर आपले गुरु अब्दुल कादिर जिलानी यांचे नाव घेऊन ज्या बाजूला आग लागली असेल त्या दिशेने नुसती थोडी माती फेकून आग विझवित असत अशी कथा पसरली. शेख जलाल यांचे शिष्य शेख अहंमद खातु (१३३७–१४४५) यांना आपल्या गुरुने नुसते तीनदा आलिंगन देऊन अध्यात्म शक्ती मिळवून दिली असे सांगण्यात आले.
शेख अहमद खातु सय्यद वंशातले होते आणि त्यांनी अनेकदा हजयात्रा केली वास्तव त्यांना अफाट प्रतिष्ठा मिळाली. त्यांचा अनुयायी झफर खान याला प्रथम गुजरातचे राज्यपालपद आणि नंतर तेथील राज्य मिळाले. झफर खानने राजा झाल्यावर शेख अहमद खातुंना राजगुरु म्हणून बोलावून घेतले. तेथे त्यांना अपरिमित संपत्ती आणि वैभव प्राप्त झाले. त्यांच्या आठवणी ग्रंथित केलेल्या आहेत. त्यावरून असे दिसते की, आपण किती मोठे आहोत आणि ईश्वराने आपल्यावर केवढी मोठी कृपा केली आहे याशिवाय त्यांचेजवळ बोलण्याचा दुसरा विषयच नव्हता.
आत्मप्रौढीची परिसीमा सय्यद महंमद बिन जाफर यांनी गाठली होती. शेख नासिरुद्दिन यांचे शिष्य असल्याचे ते सांगत. त्यांची स्वतःच्या आठवणी लिहिल्या आहेत ते सर्व चक्षुर्वैंसत्यम असल्यामुळे त्यात काही चूक किंवा अतिशयोक्ती असण्याचा प्रश्नच नाही असा त्यांचा आग्रह होता. तब्बल साठ वर्षे आपण ऐहिक विज्ञानाचा अभ्यास केला आणि तीस वर्षे परमार्थसाधनेत घालविली, आकाशात उड्डाण करून नाईल नदीच्या उगमाजवळ गेलो, तेथे आपल्याला अनेक विभूती भेटल्या, तेथे ख्वाजा खिजरही भेटले आणि तेव्हापासून आपल्याकडून ज्ञानप्राप्ती करून घेण्यासाठी त्यांनी सतत साठ वर्षे आपला पिच्छा पुरविला, अरबस्तानात एका गुहेत पैगंबरांच्या वेळेचे सफवान बिन कासा हे सत्पुरुष आपणास भेटले, आपल्या स्वप्नामध्ये महंमद पैगंबर आणि त्यांचे पवित्र सहकारी नेहमी येतात, आपला बहर अल मआनी हा ग्रंथ पैगंबरांना अतिशय आवडल्याचे त्यांनी आपणास फारसी भाषेत सांगितले इत्यादी दावे त्यांनी केले आहेत.
परमेश्वराचे स्वरूप काय आणि तो आपला आविष्कार कसा करतो या विषयीचे सिद्धांत सूफी अध्यात्मशास्त्रात सांगितले आहेत. प्रथम त्यांचे निरुपण फक्त निवडक शिष्यांसमोरच केले जात असे. पण पुढे अशी गुप्तता राखण्यात आली नाही. वहदा अल वुजूद किंवा ईश्वराचेच सर्वातर्यामित्व आणि ईश्वराचे ऐकात्म्य सिद्धांताला भरपूर प्रसिद्धी देण्यात आली. त्यावर साधकबाधक चर्चा झाली. अनेक श्लेष निघाले आणि नवे विचार पुढे आले. अध्यात्मशास्त्रावर भर देण्यापूर्वी सूफी संत आत्मसंयमन आणि ईश्वरभक्ती याविषयी बोलत असत. अध्यात्मचर्चेमधून नव्या कल्पना पुढे आल्यानंतर सर्व धर्मांचे सिद्धांत आणि सर्वप्रकारचे आस्तिक तत्त्वज्ञान यांचा संगम झाला. याच सुमारास भक्तिसंप्रदाय उदयास आला. एकदा साधकाला परमेश्वराशी प्रत्यक्ष संबंध प्रस्थापित करता येतो ही श्रद्धा बळकट झाल्यानंतर परमेश्वराशी संबंध जोडण्यासाठीचे माध्यम म्हणून पैगंबर, पैगंबराला मिळणारे दैवी मार्गदर्शन, धार्मिक विधी, धार्मिक कायदा इत्यादींना अर्थ उरला नाही. प्रत्येकाने आपले चित्त परमेश्वराकडे लावले म्हणजे विश्वबंधुत्वाची भावना निर्माण होते. या विशाल कल्पनेच्या तुलनेत मुसलमानांचा ऐतिहासिक धार्मिक समुदाय एकसंघ राखावे हा संकुचितपणाचा आग्रह ठरला. परमेश्वरावर मन एकाग्र करण्यासाठी धर्म शिक्षण आणि कात्मसंयमन यांचीही खास आवश्यकता राहिली नाही. त्यावेळी देशात धार्मिक भावना आणि अध्यात्माची तळमळ या दोन्हींना मोठे उधाण आले होते. यातून ज्या नवीन कल्पना उत्स्फूर्त झाल्या त्यांची परंपरागत इस्लामशी सांगड घालण्याची कुवत येण्याइतके अध्ययन कोणाही सूफी संताने केले नव्हते. याशिवाय मोठी लोकमान्यता मिळालेले सूफी संतही दुर्मिळ होते. त्यामुळे शिस्तबद्ध रीतीने चालणाऱ्या सूफी संस्थांचा ऱ्हास होत असतानाही सर्वसामान्य सूफी कल्पना आणि सिद्धान्त यांचा देशात मोठ्या प्रमाणात प्रसार झाला. या सूफी पंथाची हानी झाली खरी परंतु युगायुगाने चालत आलेल्या हिंदी जनतेच्या धार्मिकतेचा नव्या स्वरूपात आविष्कार झाला ही एक मोठी ऐतिहासिक महत्त्वाची घटना घडली.
शेख निजामुद्दिन यांचे खलिफा शेख सिराजुद्दिन उस्मान बंगालमध्ये स्थायिक झाले होते. त्यांचे शिष्य शेख अलाउल हक हे एका बड्या घराण्यातले असूनसुद्धा त्यांनी परमार्थपथावरील आपली वाटचाल आपल्या गुरुच्या खानक्यात हमाली करण्यापासून सुरू केली. कालांतराने त्यांनी स्वतःचा खानका सुरू केला आणि त्यांनी मोठ्या प्रमाणावर दानधर्म केला. अलाउल हक यांचे पुत्र शेख नुरुल हक हेच त्यांचे शिष्य होते. त्यांनीसुद्धा विनम्रपणाने खानक्यात भंगी कामापासून सुरुवात केली होती. नंतर चार वर्षे ते गावातल्या स्त्रियांचे पाण्याचे हांडे वाहून नेत असत. ते अतिशय नम्र आणि भावनाप्रधान होते. त्यांच्याबद्दलच्या चमत्कारांच्या कथा सुरू झाल्या तेव्हा त्यांनी त्यावर बंदी घातली. १४०९ मध्ये राजा कंस याने बंगाल काबीज करून राज्यातले प्रमुख उलमा आणि सूफी संत यांना हाकलून देण्याचे ठरविले तेव्हा नूरुल हक यांनी सुलतान इब्राहिम शर्की यांना पाचारण केले. सुलतानी फौजा येऊन धडकल्यावर घाबरून कंस राजाने शेख नूरुल हक यांचे पाय धरले. तेव्हा कंस राजाचा मुलगा जाद याला इस्लामची दीक्षा देऊन गादीवर बसविण्यात आले. त्यानंतर इब्राहिमच्या फौजा परत फिरल्या. नूरुल हक यांचे शिष्य शेख हुसामुद्दिन मोठे विद्वान होते. त्यांची वहदा अल वुजूद या सिद्धान्तावर श्रद्धा होती. हुसामुद्दिन यांचे शिष्य राजी हमीद शाह हेही ख्यात होते. त्यांचे शिष्य शेख हसन ताहिर यांनी सूफी प्रणाली आणि एकेश्वरवाद यावर ग्रंथ लिहिले होते. त्यांचाही ईश्वरी सर्वातर्यामित्वावर विश्वास होता. त्यांच्या मते, ‘परमेश्वरप्राप्तीचे मार्गात पायऱ्या असूच शकत नाहीत. कारण दोनवेगळ्या वस्तूंमध्येच अंतर आणि पायऱ्या असतात. (परमेश्वर आणि साधक यांच्यात) द्वैतच नसल्यामुळे परमेश्वराकडे पायरीपायरीने जाण्याचा प्रश्नच उद्भवत नाही’.
चिश्ती संप्रदायाचे शेख पियारा, शेख जलाल गुजराती, शेख मुहम्मद मलादा आणि शेख रिझकुल्ला मुश्ताकी या प्रत्येकाचे स्वतःचे असे वैशिष्ट्य होते. शेख पियारा यांना शेख गेसू दराझ यांनी आपला नातू शेख यादुल्ला याच्या नावाने दीक्षा दिली होती. त्यांना गेसू दराझ यांनी प्रथम विचारले, ‘तू कधी उत्कट प्रेम केले आहेस का?’ शेख पियाराने बिचकत उत्तर दिले, ‘एका हिंदू स्त्रीकडे मी आकर्षित झालो होतो. तिला पहाण्याचा दुसरा मार्ग नसल्यामुळे ती ज्या मंदिरात जात असे तेथे मी धोतर नेसून जानवे घालून जात असे’. गेसू दराझ या उत्तराने प्रसन्न झाले. ते म्हणाले, ‘तुझे धैर्य वाखाणण्यासारखे आहे. इतर कोणत्याही गोष्टीपेक्षा आपल्या धर्मावर लोक अधिक प्रेम करतात. परंतु प्रेमाखातर तू धर्मत्याग केलास. परमेश्वरप्राप्तीचा मार्ग दाखविण्यासाठी तुझ्यासारखा शिष्य मिळणे दुरापास्त आहे. आता मी तुला खरे प्रेम म्हणजे काय ते सांगतो. ‘शेख पियारा यांचे शिष्य मलादा आणि मुश्ताकी काव्यमय आणि आध्यात्मिक प्रेमावर भर देत. विरहगीतांनी मलादांना मरणप्राय दुःख आणि मीलनगीतांनी नवजीवन मिळाल्यासारखे होत असे. रिझकुल्ला मुश्ताकी यांची फारसी आणि हिंदी कवने बरीच लोकप्रिय झाली होती.
चिश्ती शाखेची आत्मसंयमनाची आणि तत्त्वनिष्ठतेची परंपरा शेख हमीमुद्दिन नागोरी यांच्या शिष्यांनी चालू ठेवली होती. त्यांचे एक वंशज ख्वाजा हुसेन नागोरी जाडीभरडी आणि फाटकी वस्रे नेसून बैलगाडी स्वतः चालवीत सर्वत्र संचार करीत. या बैलांची देखभालही ते स्वतः करीत. त्यांचा सारा जन्म अध्यापनात गेला. त्यांनी कुराणावरही भाष्य लिहिले होते. एकदा मांडूचा राजा धियासुद्दिन यांने ख्वाजा हुसेन नागोरी यांना मोठे दान केले. प्रथम त्यांनी ते स्वीकारण्यास नकार दिला. शेवटी अजमेरला मुइनुद्दिन चिश्ती आणि नागोरला शेख हमीदुद्दिन यांच्या दर्गा बांधण्यासाठीच ही रक्कम वापरीन या अटीवर त्यांनी दान स्वीकारले. शेख ख्वाजा हुसेन यांच्याप्रमाणे त्यांचे शिष्य शेख अहमद मज्द शैवानी हेही अजमेरला स्थायिक झाले होते. ते स्पष्ट वक्ते असून श्रीमंत आणि गरीब किंवा सबल आणि दुर्बल यांच्यात भेदभाव करीत नसत. मात्र प्रेषित महंमदांच्या कुळातले म्हणून सय्यदांना अतिशय आदराने वागवीत. इतरांच्या बाबतीत शरियाप्रमाणे आचरणाचा त्यांचा आग्रह असला तरी याबाबतीत ते सय्यदांचा अपवाद करीत. एकदा मांडूच्या दरबारात जाण्याचा प्रसंग आला तेव्हा शेख शैवानी यांनी दरबारी पद्धतीचा कुर्निसात न करता साधे अस्सलाम आलेकुमचे अभिवादन केले आणि ते सरळ राजाच्या शेजारच्या आसनावर जाऊन बसले.
चिश्तींच्या ‘चिश्ती साबिरी’ या पोटसंप्रदायात शेख अहमद अब्दुल हक आणि शेख अब्दुल कुटूस नावाचे दोन विख्यात संत होऊन गेले. अब्दुल हक वयाच्या बाराव्या वर्षी घर सोडून गुरुच्या शोधार्थ बाहेर पडले. मनाजोगा गुरु न भेटल्याने त्यांनी बराच काळ जंगलात व कबरस्तानात वास्तव्य केले. शेवटी पानिपतच्या शेख जलालुद्दिन यांचे शिष्यत्व पत्करले. ईश्वराला हक् (सत्य) याशिवाय दुसरे कोणतेही समर्पक नाव नाही असे ते म्हणत. त्यांचे शिष्य हक, हक, हक असे म्हणून अभिवादन करीत. कोणीही अध्यात्माची विशिष्ट उंची गाठली तर त्यावर परमेश्वरी कृपा होऊन महंमद पैगंबरांच्या पवित्र सहकाऱ्यांच्या मालिकेत त्याला स्थान मिळू शकते. असे त्याचे मत होते.
शेख अब्दुल कुटुस यांना अध्ययनाचे वावडे होते. संगीत आणि उघडेनागडे फिरणारे फकीर यांचा त्यांना मोह पडे. शिक्षण फक्त मद्रसा (इस्लामी पाठशाला) मध्ये होऊ शकते असे नाही, अध्ययनाचे दुसरेही मार्ग असतात या शेख अब्दुल हक यांच्या उद्गारामुळे कुटुस त्यांचे शिष्य बनले. कलंदर आणि मदारी साधक स्वतः मुसलमान असूनही नमाज पडत नाहीत अशी कोणी तक्रार केली तर ते म्हणत, ‘वरवर पाहिले तर या लोकांनी शरियाचा त्याग केल्याचे दिसते. परंतु ते ज्या मार्गाने शरियाचे पालन करतात तो इतरांना समजत नाही. इस्लामला खरा धोका मूर्तिपूजेवर अंतर्यामी श्रद्धा असणाऱ्यांपासून आहे. यासाठीच उघडपणे शरियाचे पालन न करणे कित्येकदा उपयुक्त ठरते. याच कारणासाठी परमेश्वरावर भक्ती असलेले कित्येक लोक दाढी करून व जानवे घालून मंदिरात जातात. सर्व जीवन एकच आहे आणि ते सर्व परमेश्वरात समाविष्ट झालेले आहे. अशा परिस्थितीत मुसलमान आणि काफीर यांच्यात भेदभाव कसा करता येईल? याच्या अगदी उलट ‘राजसत्ता मुसलमानांकडेच असली पाहिजे व राजसत्तेने उलमांना आश्रय देऊन शरियाचे व्यवस्थित पालन करवून घेतले पाहिजे’ असेही ते सांगत. त्यांनी सुलतान सिकंदर लोदी आणि बाबर यांनी जी पत्रे लिहिली आहेत ती पाहिली असता दरबारी खुषमस्कऱ्यांची भाषा वापरण्यात त्यांना कमीपणा वाटत नसल्याचे दिसून येते.
सुलतान आणि दरबारातली मंडळी यांचेशी विशेष घसट असल्यामुळे सुहरावर्दी संप्रदाय येथे मूळ धरू शकला नाही. या संप्रदायाचे एक नामांकित संत शेख जलाल बुखारी स्वतः सुहरावर्दी संप्रदायाचे शेख शिहाबुद्दिन बुखारी यांचे आणि कादिरी संप्रदायाचे शेख अब्दुल कादिर जिलानी यांचेही शिष्य असल्याचे सांगत. कालांतराने हे दोन्ही संप्रदाय एकत्रित झाले. फिर्दोसी संप्रदायसुद्धा फार काल टिकला नाही. त्यात नाव घेण्याजोगे असे शेख हुसेन बल्खी हे एकच संत होऊन गेले. त्यांनी वहदा अल वुजूद या सिद्धांताचे अत्यंत सुलभ शैलीत विवेचन केलेले आहे. ईश्वराच्या विश्वव्यापकत्वावर श्रद्धा असली तरी त्यांचे पाय जमिनीवरच होते. भूक ही सर्व गोष्टींचा पाया आहे असे ते सांगत.
कादिरी शाखेचे संस्थापक शेख अब्दुल कादिर यांचे वडील शेख महंमद अल हुसेनी अल जिलानी हे स्वतः मोठे संत होते. त्यांच्या मृत्यूनंतर अब्दुल कादिर यांना त्यांचा वारसा मिळाला. लहानपणी त्यांना शिकारीचा नाद होता. शेख झाल्यानंतर त्यांनी सूफी दिनचर्या सुरू केली. त्यांचे भाऊ सरकारी नोकरीत होते. घरचे गर्भश्रीमंत असल्यामुळे त्यांचे खानक्यात अव्याहत असे अन्नछत्र चालत असे. त्यांचे अंगी रोग बरे करण्याचे सामर्थ्य होते अशी समजूत होती. त्यांच्या चमत्काराच्या अनेक दंतकथा आहेत. या संप्रदायातले दुसरे संत शेख दाउद यांची प्रवचने अत्यंत परिणामकारक होती. त्यांच्या प्रार्थनांचाही खूप प्रभाव पडे. नेसत्या वस्त्राखेरीज जवळच्या सर्व चीजवस्तू त्यांनी अनेकदा दान केल्या होत्या. त्यांच्या प्रभावामुळे असंख्य हिंदूंनी इस्लाम स्वीकारला. ते राजसत्तेपासून दूर राहात. त्यांनी अकबराची भेट घेण्याचेही नाकारले होते. तिसरे कादिरी संत शेख महंमद हसन यांचा अध्ययनावर विशेष रोख असे. फक्त अभ्यासूवृत्तीच्या लोकांनाच ते शिष्य करून घेत. वहदा अल वुजूद सिद्धांतावर त्यांची श्रद्धा असे.
शत्तारी संप्रदायाच्या स्थापनेबाबत विशेष माहिती उपलब्ध नाही. पंधराव्या शतकाच्या उत्तरार्धात शेख अब्दुल्ला शत्तार हिंदुस्थानात आले. अनुयायी लष्करी गणवेषात आणि स्वतः राजवेशात अशा थाटात त्यांनी सारा उत्तर हिंदुस्थान पालथा घातला. जागोजागी जे विद्वान होते त्यांना माझ्याशी वादविवाद करा आणि हरल्यास माझे शिष्यत्व पत्करा असे त्यांनी आव्हान दिले. त्यांना अनेक अनुयायी मिळाले. अनेक मोठ्या शहरांत खानके स्थापून त्यांनी आपले शिष्य नेमले. आजपर्यंतचे सर्व साधूसंत, सर्व पैगंबर आणि खुद्द परमेश्वर यांचेशी आपला सरळ संपर्क असतो असा शत्तारींचा दावा असे. आपल्याला एकांतात साधना करण्याची किंवा मनोनिग्रहाची आवश्यकता नाही कारण परमेश्वराने आपणास इह आणि पर अशा दोन्ही लोकींचे सामर्थ्य दिले आहे असे शतारी संत सांगत असत. दैवी वारसा फक्त शत्तारी संप्रदायालाच मिळालेला आहे आणि शत्तारीच खरे पैगंबरांचे वारस आहेत असाही दावा ते मांडीत. अर्थातच या संप्रदायाचा प्रभाव फार दिवस राहिला नाही हे सांगायला नकोच.
शेख महंमद गाऊस (१४८५–१५६२) हे शत्तारी शाखेचे विख्यात संत होते. त्यांनी गुरुच्या खानक्यात तेरा वर्षे अध्ययन आणि कठोर तपस्या केली. त्यानंतर त्यांच्या अध्यापनास आणि ग्रंथ निर्मितीस सुरुवात झाली. ते संस्कृत भाषाही शिकले होते. हुमायूनची त्यांच्यावर विशेष भक्ती होती. त्यामुळे शेरशहाच्या विजयानंतर ते गुजरातला गेले. धर्मामध्ये नवीन गोष्टी घुसडल्याच्या आरोपाखाली त्यांना देहांत शिक्षा द्यावी अशी शेख अली मुत्तकी यांनी शिफारस केली. त्यावर विख्यात संत शेख वाजिउद्दिन यांनी शेख महंमद गाऊस यांच्याबद्दल चौकशी करावी असा राजाने हुकूम केला. परंतु गाऊस यांचेशी चर्चा केली तेव्हा शेख वाजिउद्दिन यांना त्यांची एवढी मोहिनी पडली की त्यांनी शेख अली मुत्तकी यांचा फतवा फाडून टाकला आणि ते स्वतः शेख गाऊस यांचे शिष्य झाले. या घटनेमुळें शेख महंमद गाऊस यांची कीर्ति एवढी पसरली की अनेक राजे व उच्च अधिकारी त्यांचे शिष्य बनले. त्यांना भरपूर धनलाभही झाला. हुमायूनने पुन्हा राज्य जिंकून घेतल्यावर ते आग्ऱ्यास परत आले. ते स्वभावाने अत्यंत नम्र होते. ‘काफीर’ भेटायला आले तरी उठून उभे रहात यास्तव त्यांचेवर इतर सूफी संतांसकट अनेकांनी बरीच टीका केली. बहिराम खान आणि दरबारातले इतर काही लोक यांचेशी घनिष्ट संबंध ठेवले यामुळे अकबराची त्यांचेवर गरमर्जी झाली आणि आयुष्याची शेवटची तीन वर्षे त्यांनी ग्वाल्हेरला काढली.
राजकीय आणि सामाजिक धकाधकीत भाग घेणारे संत शेख गेसू दराझ, शेख महंमद गाऊस, शेख अहमद खातू, मलिक झनुद्दिन, मलिक वझिरुद्दिन आणि शेख जमाली हे वेगवेगळ्या संप्रदायांचे होते. कदाचित त्यांच्या व्यक्तिमत्त्वाची छाप राजेरजवाड्यांवर पडली असावी. मोठ्या लोकांवर त्यांचे वजन पडले त्याअर्थी त्यांचे आध्यात्मिक सामथ्य विशेष असलेच पाहिजे या समजुतीने त्यांचा जनतेवरही खूप प्रभाव पडला. परंतु अशा संतांचा राज्यकर्त्यांच्या स्वभावावर किंवा त्यांच्या धोरणावर काही परिणाम घडला असेल की काय हे शंकास्पदच आहे. त्यांच्या भपक्यामुळे एकंदर सूफी पंथाबद्दल काही लोकांना अप्रीती निर्माण झाली यात संशय नाही. श्रीमंत आणि वजनदार लोकांना आकर्षित करण्यासाठी सूफी संत नाना प्रकारच्या क्लृप्त्या करतात असे आरोप झडण्यास सुरुवात झाली. अनेक लोक नामवंत दिवंगत संतांचे आपण वंशज असल्याचा दावा करीत. काहींनी तर नामांकित संप्रदायाशी आपला संबंध असावा अशी आकांक्षा असलेल्या लोकांच्या अज्ञानाचा गैरफायदा घेण्यासाठी स्वतःबद्दल वाटेल त्या दंतकथा तयार केल्या.
मदारी आणि कलंदर या दोन्ही संप्रदायांची वहदा अल वुजूद सिद्धांतावर श्रद्धा होती. मदारी उघडेनागडे फिरत. कोणाच्याही घरी रहात आणि मिळेल ते खात. त्यांच्यात आणि हिंदू योग्यात बरेच साम्य होते. कलंदर संत नित्याचे धार्मिक आचार पाळीत नसत. शेख हुसेन कलंदर लंगोटीशिवाय दुसरे वस्त्र नेसत नव्हते परंतु त्यांचेजवळ मोठे ग्रंथालय होते. ते सहसा कोणाशीही बोलत नसत.
कोणत्याही संप्रदायात नसलेल्यांपैकी काही सूफींची वागणूक अत्यंत तऱ्हेवाईकपणाची असे. शेख सादुल्ला बनी इझरायला हे प्रथम सनातनी संत म्हणून लाहोरला प्रसिद्ध होते. मध्येच ते एका वेश्येच्या नादी लागले. तिच्याबरोबर दारू पिऊन चैन करण्यात त्यांनी आपली सर्व संपत्ती खलास केली. नंतर त्यांना उपरती झाली व त्यांनी अध्यापन व ग्रंथलेखनाचे काम पुन्हा हाती घेतले. कनोजचे शेख जलाल विद्वान होते. परंतु त्यांना कधी कधी लहर यायची आणि तोंडाला काळे फासून गळ्याभोवती दोऱ्या बांधून रडत ओरडत ते साऱ्या गावभर हिंडायचे. ग्वाल्हेरचे शेख कपूर सैन्यातली नोकरी सोडून परमार्थाकडे वळले. ते सेवाभावी होते. काही वर्षांनंतर ते एकटेच घरात बसून रहावयाला लागले. कोणी काही विचारले तर भ्रमिष्टासारखे बरळत पण विचारणाऱ्यास वाटे की आपल्याला योग्य ते उत्तर मिळाले आहे. कधी कधी ते एकसारखे हसत सुटायचे तर कधी रडत बसायचे. १५७१ साली ते घरावरच्या छपरावरून पडून मरण पावले. शेख अरिफ हुसेनी हे नेहमी आपले तोंड बुरख्याने झाकलेले राखीत. अशा स्थितीत त्यांनी गुजरातपासून तिबेटपर्यंत प्रवास केला. त्यांच्या चमत्काराच्या काही कथा आहेत. त्यांनी अकबरास भेटायला नकार दिला होता. लखनौचे शेख हमजा नेहमी कबरस्तानात रहात. कधी गावात आले तर बरोबर बरेच दगड आणून चोहोकडे फेकीत रहायचे. परंतु कोणाला लागत नसत. लखनौ जवळच्या एका गुहेत शेख पिराक रहात. भोवती सापांचा सुळसुळाट होता तरी ते अगदी क्वचितच गुहेच्या बाहेर पडत. तेव्हाही कोणाशी बोलत नसत.
अनेक सूफी संतांनी नमाज, प्रार्थना, रोझे आदि नित्यकर्मांचा त्याग केला. वहदा अल वुजूदचा सिद्धांत सूफी लोकांत जवळजवळ सर्वमान्य झाला. ईश्वराचे संवातर्यामित्व मान्य केल्यामुळे चांगले-वाईट किंवा विधि आणि निषेध हा फरक करण्याचे कारणच राहिले नाही. शरियामध्ये सांगितलेल्या गोष्टी बंधनकारक राहिल्या नाहीत. याच काळात हिंदूंमध्ये भक्तिसंप्रदायाचा मोठ्या प्रमाणावर प्रसार झाला. या साऱ्या घटनांची तीव्र उलटी प्रतिक्रिया होणे अपरिहार्य होते. तिचे नेतृत्व नक्षबंदी शाखेचे हिंदुस्थानातले पहिले संत शेख बाकी बिल्ला यांचेकडे आले. त्यांचे शिष्य शेख अहंमद सरहिंदी यांना बरीच प्रसिद्धी मिळाली. त्यानंतर नक्षबंदी संप्रदायाची वेगाने वाढ झाली. शहाजहानच्या अमदानीच्या पूर्वार्धातील महत्त्वाचे असे जवळ जवळ निम्मे संत नक्षबंदी संप्रदायाचे होते. ते सर्व सरहिंदीचे शिष्य होते. त्यांना राजमान्यता मिळाली आणि अनेक उच्च अधिकारी त्यांचे अनुयायी बनले. नंतर त्यांनी धर्मप्रसाराची मोहीम उघडली. या मोहिमेचे नेतृत्व मुल्ला मुहीब अली यांच्याकडे आले. कोणाही हिंदूला मुसलमान व्हायचे असेल तर त्याला प्रथम मुहीब अलीकडे धाडावे व धर्मांतर करून मुसलमान झालेल्यास काय बक्षीस किंवा वेतन द्यावयाचे हे मुहीब ठरवील असे फर्मान शहाजहानने काढले होते. मुल्ला मुहीब अलीनी अनेक हिंदूंना इस्लामची दीक्षा दिली.
वहदा अल वुजूद सिद्धांतावर श्रद्धा असणाऱ्या कादिरी संप्रदायाच्या शाह मीर आणि चिश्ती शाबिरी संप्रदायाच्या शेख मुहिबुल्लाह यांचेवरही शहाजहान आणि दारा शिकोह यांची भक्ती होती. हिंदंना कसे वागवावे असे शहाजहानने एकदा विचारले असता राज्यकर्त्यांनी सर्वच धर्माच्या लोकांना समान वागणूक दिली पाहिजे, पैगंबरांनीही सर्वांवर सारखीच माया केली होती असे मुहिबुल्लाह यांनी उत्तर दिले. ज्या गेब्रिएलच्या तोंडून परमेश्वराने प्रेषित महंमदांना कुराण ऐकविले होते तो गेब्रिएल महंमदाच्या शरीरातच वास करीत होता आणि तो बोलला ते त्यांच्या शरीरातूनच बोलला असे मुहिबुल्लाह यांचे मत होते. देवदूताप्रमाणे आपल्या शरीरात सैतानाचाही वास असतो आणि आपण पापे करतो ती या शरीरांतर्गत सैतानाच्या प्रेरणेमुळेच घडतात असे ते म्हणत. संघर्षही आपणच करतो आणि शांतीही आपणच प्रस्थापित करतो कारण प्राण एकच आहे, त्याला द्वैत नाही. हे सर्व विचार मुहिबुल्लाह यांनी एका ग्रंथात लिहून ठेवले होते. त्याच्या सर्व प्रती नष्ट कराव्यात असा औरंगजेबाने हुकूम काढला होता.
शन्तारी शाखेचे शेख बुऱ्हाण हे बुऱ्हाणपूरला रहात असत. ते राज्यकर्त्यांपासून दूर रहात परंतु दारा शिकोहविरुद्धच्या लढाईत आपल्याला विजय मिळावा म्हणून त्यांचेकडून आशीर्वाद मिळविण्यासाठी औरंगजेब त्यांचेकडे आला. शेख बुऱ्हाण म्हणाले, ‘मजसारख्या गरिबाच्या आशीर्वादाचा आपल्याला काय उपयोग होईल? आपण राजे आहात. प्रजेच्या कल्याणासाठी मनःपूर्वक प्रार्थना केलीत तर तुमच्याबरोबर मीही हात जोडीन’. त्यांचे शिष्य त्यांना प्रत्यक्ष परमेश्वरच मानीत. त्याचा त्यांना राग येत असे. अनेकदा सांगून ज्यांनी ऐकले नाही त्यांना शिक्षा करण्यासाठी शेख बुऱ्हाण यांनी चक्क स्थानिक काझीच्या हवाली केले.
सुरतेचे सय्यिद सादुल्ला आणि पंजाब मधल्या कसूरचे शेख बायझिद हे हिंदू आणि मुसलमानांवर सारखेच प्रेम करीत. हिंदूंना आदराने वागवल्याबद्दल उलमा आणि इतर विद्वानांनी आग पाखडली तेव्हा सादुल्ला म्हणाले, ‘जगात फक्त परमेश्वराचे अस्तित्व आहे. बाकी कोणाचेही आहे ते मी मानीतच नाही’. शेख बायझिद दर शुक्रवारी दरबारात जाऊन बादशहाला जनतेच्या तक्रारी ऐकवीत असत.
बख्तावर खान यांच्या दोन ग्रंथांवरून असे दिसते की सरकारी मान्यता आणि मदत मिळविण्यास पात्र असलेल्या संतांबाबत सरकारी अधिकारी आणि खाजगी लोक अहवाल धाडीत असत. कोणाला वर्षासन दिले जाई आणि विशेष महत्त्वाच्या संतांना दरबारचे बोलावणे येई. त्याहूनही नामवंत संतांच्या भेटीला स्वतः बादशहाच जात असत. बुऱ्हाणपूरच्या मीर नासिरुद्दिन हरवी यांच्यासारखे वर्षासने, इनामे व भेटी यांचा स्वीकार न करणारे संत विरळाच.
संतांना गर्भावस्थेत आध्यात्मिक सामर्थ्य मिळते, परमेश्वराच्या अखेरच्या निवाड्याचे दिवशी ते परमेश्वराजवळ आपल्या शिष्यांबद्दल रदबदली करू शकतात, इहलोकीच्या यशासाठीही संतांची मदत मिळू शकते, त्यांना भविष्य दिसते व भावी संकटांचे ते निवारण करतात इत्यादी समजुती लोकांच्या मनात खोलवर बिंबल्या होत्या. त्यामुळे संत आणि त्यांचे शिष्य यांच्या संख्येत कधी उणीव पडली नाही. तेराव्या आणि चौदाव्या शतकात पहिल्या काही पिढ्यांपर्यंतच प्रत्येक संप्रदायात शिष्योत्तमाला संतांचा वारसा मिळे. पुढे हा वारसा आनुवंशिक हक्काने मिळू लागला याचा सूफी लोकप्रियतेवर काहीच परिणाम झाला नाही. संतांच्या मुलांना संत होण्यासाठी आध्यात्मिक साधना करण्याची आवश्यकता नव्हती. शेख फरिदुद्दिनने शेख निजाममुद्दिनला आपला वारस नेमले याचे फरिदुद्दिनच्या मुलांना फार वैषम्य वाटले होते. शेवटी निजामुद्दिन दिल्लीला स्थायिक झाल्यामुळे एका मुलाला अयोध्येच्या मूळ पीठाचा वारसा मिळाला आणि वाद संपुष्टात आला. आपल्या मागून आपला नातू वारस व्हावा या हेतूने तो लहान असल्यापासूनच त्याच्या नावाने शिष्यांना दीक्षा देण्याची प्रथा शेख गेसु दराझ यांनी सुरू केली होती. उच्च आध्यात्मिक स्थान परमेश्वरी कृपेने प्राप्त होते त्यासाठी साधना केलीच पाहिजे असे नाही ही समजूत दृढ होऊ लागली. वहदा अल वुजूदच्या सिद्धांतामुळे सूफी संत अध्यात्मशास्त्रावर अधिक भर देऊ लागले. याउलट वहदा अल शुहुदचा (पूर्ण द्वैताचा) पुरस्कार करणाऱ्या नक्षबंदीनी राजदरबारात आणि समाजात प्रतिष्ठा प्राप्त करून घेतली. राजकीय परिस्थिती बदलली आणि मुगल साम्राज्याचे विघटन झाले. याचा सूफी पंथावर वाईट परिणाम होण्याचे कारण नव्हते कारण त्यांचा संप्रदाय खानका व शेख (खानका प्रमुख) या भोवती गुंफलेले होते. तरीही सूफी पंथाचा एकूण प्रभाव संपुष्टात येऊ लागला याचे कारण अठराव्या शतकात हिंदी मुसलमानांची जीवनावरील पकड नाहीशी झाली. कोणत्याही गंभीर आणि रचनात्मक कार्याबद्दल त्यांना आस्थाच उरली नाही. त्यांचे अधःपतन केवळ राजकीयच नव्हते तर नैतिक पातळीवरही झालेले होते. लोक सूफी संतांकडे जात राहिले. परंतु ते अध्यात्माच्या तळमळीने नव्हे तर केवळ अंधश्रद्धेच्या पोटी.
शेख अहमद सरहिंदी यांनी सूफी प्रणाली ही शरियाची बटीक व्हावी यासाठी प्रयत्न केले. परंतु प्रत्यक्षात सनातनी सूफी खानक्यात यामुळे प्रार्थना, भजने इत्यादींना प्राधान्य मिळाले एवढेच घडले. संतांच्या नावे ताईत बांधण्याची प्रथा खूपच वाढली. परंतु ताईत बांधणे ही शुद्ध फसवणूक होती हे कोणाच्याही ध्यानात आले नाही. अठराव्या शतकाच्या अखेरीस ‘सनातन’ सूफी संत आणि धार्मिक वृत्तीचे उलमा यांच्यातील फरक संपुष्टात आला. उदाहरणार्थ, शाह वलिउल्ला यांनी मुख्यतः धर्मशास्त्रासंबंधी विवेचन केलेले असले तरी काही लोक त्यांची सूफी संतांमध्ये गणना करतात. सनातन धर्मप्रणालीबद्दल विशेष आस्था नसलेल्या बिगरसनातनी सूफी संतांमध्येही कसलेही चैतन्य शिल्लक राहिले नाही. प्रचलित राजकीय आणि सामाजिक चौकटीच्या बंधनांविरुद्ध बंड करून आपल्या मुक्त मनाचा आविष्कार करण्याची त्यांची परंपरा लोपली. नवीन आलेले पाश्चिमात्य ज्ञान आत्मसात करण्याची कुवत कोणत्याही सूफी संतांमध्ये नसल्यामुळे या नवज्ञानाच्या बळावर परमार्थाचे काम नव्याने पुढे रेटणे त्यांना अशक्य झाले. सूफी पंथ ही एकेकाळी समर्थ व स्वतंत्र अशी शक्ती होती. तशी ती पुढे राहू शकली नाही.
प्रकरण १३
कवी आणि लेखक
दिल्लीचे सुलतानी साम्राज्य विघटित झाल्यावर अनेक छोटी छोटी स्वतंत्र राज्ये स्थापन झाली. यापैकी ज्या ज्या राज्यातून फक्त एकच स्थानिक भाषा प्रचलित होती तेथे तेथे स्थानिक भाषा विकसित झाल्या. सूफी संत आणि इतर लेखकांनी भोवतालच्या लोकांच्या भाषेचा स्वीकार केला. जरी प्रत्येक राज्याच्या शासनाची भाषा फारसी असली आणि फारसी कवीचा ओघ देशात येत राहिला तरीसुद्धा मुसलमानांनी स्थानिक भाषांच्या विकासास हातभार लावला. बंगाल वगळता प्रत्येक प्रदेशात सूफी संतांनी स्थानिक भाषांतून आपले वाङ्मय प्रसृत केले. बंगालच्या मुसलमान राज्यकर्त्यांनी संस्कृत, अरबी आणि फारसी वाङ्मयाची बंगाली भाषांतरे करण्यास खूप प्रोत्साहन दिले. महाभारताचे पहिले बंगाली भाषांतर गौडाच्या नासिरशाह या सम्राटाच्या आज्ञेवरून चौदाव्या शतकाच्या सुरुवातीस करण्यास आले.
बंगाली भाषेतील पहिला मुसलमान लेखक यशोराज खान हा सुलतान हुसेनशाहच्या (१४९३–१५९५) राज्यातला एक अधिकारी होता. बंगालचे सुलतान धार्मिक भेदभाव न बाळगता सर्व बंगाली कवींना राजाश्रय देत असत. त्यांचेवर अमुक धर्माला धरून लेखन केले पाहिजे असेही बंधन नव्हते. यशोराज खानने स्वतः मुसलमान असून हिंदूविषयावर काव्य लिहिण्याचा पायंडा पाडला. त्याचा पहिला ग्रंथच ‘कृष्णमंगल’ हा आहे. मुसलमान कवींनी आणि लेखकांनी बंगालमध्ये अरबी किंवा फारसी वाङ्मयातील इस्लामी कल्पनाही आणल्या. हातिम ताई, लैला मजनू आणि युसूफ झुलेखा या परदेशी कथा बंगालीत आल्या. पूर्व बंगालच्या फेणी शहराजवळ परागलपूर येथे परागलखान या राज्यपालाचा राजवाडा होता. त्याच्या दरबारात महाभारताचे बंगाली काव्यबद्ध भाषांतर करणारा एक कवी दररोज आपल्या कविता म्हणून दाखवी. विशेष चांगल्या ओळी ऐकल्या की परागलखान स्वतः हर्षभरित होऊन कवीस शाबासकी देत असे, आणि कवीसुद्धा या चुस्त मुसलमान यजमानाला ‘कलियुगातील हरिअवतार’ म्हणून आदराने संबोधित असे.
अराकानचे मुख्य मंत्री मगन ठाकूर यांनी सतराव्या शतकातल्या विख्यात मुसलमान कवी अलाउलला आश्रय दिला होता. अलाउलने फारसी काव्याच्या धर्तीवर बंगालीत काव्यरचना केली. मलिक मुहंमद जाइसीने हिंदीत लिहिलेल्या ‘पद्मावत’ चे अलाउलने पद्मावती या नावाने बंगालीत काव्यबद्ध रूपांतर केले होते. अलाउलचे हे महाकाव्य फार प्रसिद्ध आहे. एकाद्या पंडितासारखे त्याचे संस्कृत भाषेवर प्रभुत्व होते. हिंदु चालीरीतींचीसुद्धा त्याला चांगली माहिती होती. संस्कृतनिष्ठ बंगाली लेखन करून त्याने अभिजात बंगाली भाषेचा पाया घातला. याच शैलीत सय्यित सुलतानने ‘नबीवंश’ हे प्रसिद्ध काव्य लिहिले. बारा थोर व्यक्तींचे वर्णन करणाऱ्या या काव्यात काही हिंदू देवतांनाही स्थान मिळाले आहे.
बंगाली मुसलमानांच्या या वाङ्मयाचे मूल्यमापन करायचे असेल तर मूळ बंगालीतूनच ही काव्ये वाचली पाहिजेत. बंगाली मुसलमानांनी हा जो धार्मिक आणि आध्यात्मिक संयोग किंवा समन्वय केलेला दिसतो त्याला कोणताही ऐतिहासिक आधार नाही. बुद्धीला पटेल असा हा प्रयोग नाही. त्यात कोणतेही नैतिक तत्त्व सापडणार नाही. तथापि यामुळे त्यांच्या काव्याचे वाङ्मयीन महत्त्व कमी होत नाही. त्यांच्याबद्दल सर्वांनाच विशेष आदरभाव वाटत असे हे येथे नमूद केले पाहिजे. जनतेच्या दृष्टीत इस्लामी सिद्धांत म्हणजे त्या काळी केवळ अर्थहीन पुराणेच असू शकतील. अनेक मुसलमानांची भक्तीमार्गावर श्रद्धा होती. त्यामुळे या कवींच्या भावना कृत्रिम होत्या, अस्सल नव्हत्या असेही म्हणता येणार नाही. अनेक मुसलमान स्त्री-पुरुषांनी वैष्णवपंथीय भक्तीगीते रचली होती. चैतन्याचा प्रसिद्ध शिष्य हरिदास हा स्वतः मुसलमानच होता.
मुसलमान कवींनी हिंदी, पंजाबी आणि सिंधी भाषांची अधिक उल्लेखनीय सेवा केली होती. सूफी कवींनी हिंदी दोहे रचले. मलिक मुहम्मद जाइसी (१४९३–१५४२) याने हिंदी महाकाव्याचा पाया घातला. पद्मावती या सुंदर राजस्थानी राजकन्येच्या आख्यायिकांच्या आधारे त्याने पदेमावत हे पहिले हिंदी महाकाव्य लिहिले. ते फारसी ‘मसनवी’ च्या धर्तीवर लिहिलेले आहे. रसखानाने कृष्णभक्तीपर काव्यरचना केली. संस्कृतमधल्या शृंगारिक काव्यांसारखी शृंगाररसाने ओथंबलेली अनेक काव्ये मुसलमान कवींनी लिहिली.
दोहा या काव्यप्रकारात कबीर सर्वश्रेष्ठ होता. तो हिंदू होता की मुसलमान हे सांगणे कठीण आहे. परंतु त्याच्या लक्षणांवरून सूफींच्या वहदा अल वुजुद व वेदांत या सिद्धांतावर त्याची श्रद्धा होती असे दिसते. हिंदू धर्म आणि इस्लाममधला सनातनी कर्मठपणा आणि धटपट यांचे त्याला वावडे होते. त्याच्या अनुयायांचा वेगळाच कबीरपंथी नावाचा पंथ झाला. त्याच्या शिकवणीत कोणतीही वेगळी प्रणाली आढळत नसली तरी औदार्य आणि प्रेम या उदात्त भावनांना अडसर ठरणाऱ्या अनेक तत्कालीन चालीरीतीवर त्याने प्रहार केले. त्यामुळे कबीरांना विलक्षण लोकप्रियता लाभली आणि त्यांच्या शिकवणुकीबद्दलचे आकर्षण टिकून राहिले.
शेख नबी, कुतुबन, मनझन, उस्मान आदी कवींनी ग्यानदीप, मृगावती, मधुमालती, चित्रावली इत्यादी मोठी काव्ये रचली. त्यांची धाटणी जातककथांसारखी आहे. जाइसीच्या पदेमावतचा उल्लेख वर आलाच आहे. त्यानंतर ३४ वर्षांनी तुलसीदासांनी रामचरितमानस लिहिले. दोन्ही महाकाव्ये अवधी भाषेत आहेत. महाकाव्य म्हणून रामचरितमानस श्रेष्ठ असले तरी पद्मावतमध्ये उत्कट संवेदना आणि भक्तिरस यांचा आविष्कार अधिक असतो.
हिंदू देवतांपैकी रामापेक्षाही कितीतरी अधिक आकर्षण मुसलमान कवींना कृष्णाबद्दल वाटले. स्वतःस रसखान हे टोपणनाव घेऊन सय्यिद इब्राहिम (जन्म १५७३) वृंदावनला स्थायिक झाला. कृष्णभक्तीपर गेय कवितांची परंपरा सोडून त्याने नव्या शैलीत काव्यरचना केली. या कविता गीतबद्ध झाल्या नसल्या तरी त्यातील शब्दमाधुर्य गेय काव्याइतकेच आकर्षण आहे. त्या वाङ्मयीन सौंदर्याबरोबर इस्लामी अध्यात्माच्या छटाही दिसतात.
शृंगारिक काव्याचे बाबतीत अबदुल रहीम खान खानात आणि सय्यिद गुलाम नबी बिलग्रामी ऊर्फ रसलीना या मुगलकालीन कवींची सर दुसऱ्या कोणत्याही काव्यास येणार नाही. त्यांच्या हिंदी काव्यांचा फारसी आणि उर्दू गझल यांच्यावर विशेष प्रभाव पडला नसला तरी यांनी हिंदी वाङ्मयात फार मोठे स्थान मिळाले.
अली मुहिब खान या अठराव्या शतकातील हिंदी कवीने अनेक विनोदप्रधान कविता लिहिल्या.
शाह अबदुल लतीफ यांचा सिंधी ग्रंथ शाहजु रिसालो हा केवळ धर्मग्रंथच नव्हे तर सिंधी वाङ्मयाचाही एक उत्कृष्ट नमुना आहे. तो सूफी होता. कडक मनोनिग्रह आणि अध्यात्म केल्याने त्याला शेख हे पद प्राप्त झाले. जनतेत प्रचलित असलेल्या अनेक आख्यायिकांना आपला नवीन अर्थ लावून त्यांनी उत्कृष्ट कथा तयार केल्या.
शाह अबदुल लतीफ याचेप्रमाणे काही पंजाबी सूफींनीही लोककथांना डौलदार स्वरूप देऊन पंजाबी भाषेत समृद्ध वाङ्मयनिर्मिती केली. अली हैदर आणि वारिस शाह या दोघांनीही हीर-रांझा या प्रसिद्ध प्रणयकथेवर पंजाबीत दीर्घ कविता लिहिल्या. वारिस शाह यांचे काव्य अप्रतिम आहे. त्यांनी आपल्या काव्यात अरबी, फारसी, संस्कृत आणि व्रजभाषेतलेही शब्द वापरले आहेत. प्रणयाच्या या शोककथेला वारिस शाह यांनी पृथ्वी आणि स्वर्गात सतत वास करणाऱ्या चिरंतन प्रेमाचे प्रतिक दिले. हाशिम यांनी सस्सी-पुन्नु या दुसऱ्या लोककथेवर आधारित प्रणयकाव्य लिहिले.
पंजाबी काव्याची सुरुवात शेख इब्राहिम फरीद (१४५०–१५७५) या सूफींच्या काव्याने झाली. त्याच्या काव्यात अनेक स्थानिक बोलीभाषांचा मिलाफ आढळतो. अधूनमधून अरबी आणि फारसी शब्दांचाही वापर केलेला आहे. शिखांच्या ग्रंथसाहेब या आदिग्रंथात फरीदची अनेक कवने घेतलेली आहेत. दुसरे सूफी पंजाबी कवी माधोलाल हुसेन मद्य घेतल्यानंतरच नाचू लागत आणि स्वतःची कवने गाऊन जमलेल्या लोकांना सूफी प्रणाली समजून देत. तिसरे कवी सुलतान बाहू (१६३१–१६९९) यांची पंजाबी भक्तिगीतेही प्रसिद्ध आहेत. चौथे बुल्ला शाह (१६८०–१७५८) स्वतः कठोर आत्मनिग्रह करून अध्यात्मसाधना करीत. जगातील सर्व मानव, सर्व धर्म, सर्व संस्कृती एकच आहेत, ना कोणी हिंदू ना मुसलमान ही त्यांची श्रद्धा त्यांच्या काव्यातून प्रकट होते.
या मानाने काश्मीरमध्ये कवी आणि लेखक कमी दर्जाचे झाले. तथापि काश्मीरच्या इतिहासात संगीतात आणि वाङ्मयात हब्बा खातुन या कवयित्रीला एक अनन्यसाधारण स्थान प्राप्त झाले आहे. तिच्या वडिलांनी तिच्या शिक्षणात विशेष लक्ष घातले होते. रीतीप्रमाणे विवाह झाला परंतु अपत्य न झाल्याने दोघांत विशेष सख्य नव्हते. इतर बायकांबरोबर शेतावर कामाला गेल्यावर आपले हे दुःख ती स्वरचित गीते गाऊन व्यक्त करीत राही. मूल व्हावे म्हणून एका सूफीचा आशीर्वाद घेण्यासाठी ती त्याच्याकडे गेली. तिला गाणी म्हणण्यास सांगण्यात आले. तिच्या मधुर स्वरांनी त्याचेवर प्रभाव पडून तो स्वतःच आत्मानंदात तल्लीन झाला. त्याने तिला आशीर्वाद दिला, औषधे दिली पण मूल झाले नाही. परंतु त्याचेकडून ती फारसी भाषा शिकली. त्याच्या सहवासात तिला आत्मविश्वास प्राप्त झाला.
एकदा हब्बा खातुन शेतात काम करीत गाणी म्हणत असता तिचे गायन काश्मीरचा युवराज युसुफने ऐकले. तो एवढा मोहित झाला की तिला पळवून नेऊन युवराजाने तिच्या नवऱ्याला घटस्फोट देण्यास भाग पाडले. युसुफशी लग्न झाल्यावर नवीन वातावरणात तिची प्रतिभा खुलली. काश्मीरी वाङ्मयाचा श्रीगणेशा तिने केलाच होता. हिंदी आणि फारसी संगीताचा मिलाफ करून तिने नवीनच अशी काश्मीरी संगीतपद्धती निर्माण केली. दरबारात नवे सांस्कृतिक वातावरण उभे राहिले. परंतु युसूफ मदिरेच्या व्यसनात सापडला. त्याचे राज्यकारभाराकडे दुर्लक्ष होऊ लागले. दरबारातले नवे सांस्कृतिक वातावरण कर्मठ धर्मपंडितांना रुचले नाही. शेख याकुब सर्फी आणि इतर उलमांनी टीकेचा गदारोळ उडविला. हब्बा खातुन राजवाड्यातून निघून अज्ञात ठिकाणी गेली. परंतु शेवटी तिचा शोध लावून पुन्हा दारूला स्पर्श करणार नाही असे वचन देऊन युसूफ तिला परत घेऊन आला. काश्मीरमध्ये अशांतता आहे, तेथे सुन्नींचा निर्दय छळ चालू आहे या उलमांच्या प्रचारामुळे अकबराला आक्रमणासाठी सबब मिळाली. शेवटी युसूफला बिहारमध्ये जहागीर देऊन काश्मीरमधून हद्दपार करण्यात आले. परित्यक्ता हब्बा खातुन परत शेतात काम करू लागली. युसूफची प्रतीक्षा करणारी तिची शोकगीते अद्यापही काश्मीरी लोकांच्या काळजात घरे पाडतात. तिच्या गीतांनी काश्मीरी भारावून गेले आणि त्यांच्यामध्ये मुगल अमदानीविरुद्ध असंतोष पसरला.
मराठी आणि गुजराथी भाषांत बरेच फारसी शब्द असले तरी ते बव्हशी राज्यकारभारविषयक आहेत. मुसलमानांनी या भाषांतून विशेष अशी वाङ्मयनिर्मिती केली नाही. गुजरी भाषा आधुनिक गुजराथीचा पाया आहे असे मानले जाते. गुजरी बोलीची वाढ करण्यात मुसलमानांनी हातभार लावला होता. मराठीत सगनभाऊने अभंगरचना केली. दक्षिणेतल्या मुसलमानांनी स्थानिक भाषा आत्मसात केल्या असल्या तरी स्थानिक भाषांच्या वाङ्मयावर त्यांचा विशेष प्रभाव पडला नाही.
फारसी भाषेची सर्व मुसलमानांना ओळख असली तरी ती एक परकी भाषाच होती. ती येथे मूळ धरू शकली नाही. तिच्यात हिंदुस्थानी वाक्प्रचार रूढ झाले नाहीत. दारा शिकोहने उपनिषदाचे फारसीत भाषांतर केले ही एक ऐतिहासिक घटनाच म्हणावी लागेल. इतरही अनेक संस्कृत ग्रंथ फारसीमध्ये अनुवादित केले गेले. हिंदुस्थानी मुसलमानातला सर्वश्रेष्ठ फारसी कवी अबुल फैझी होता. फारसीएवढेच अरबी आणि तुर्की भाषेवरही त्याचे प्रभुत्व होते. मुगल अमदानीच्या अखेरीस झालेल्या श्रेष्ठ कवी मिर्झा अब्दुल कादिर बेदिल याला हिंदुस्थानपेक्षा अफगाणिस्तानात आणि मध्य आशियातच अधिक लोकप्रियता लाभली. तो एक कलंदर होता. त्याच्या भक्तिगीतांना शब्दसौंदर्यापेक्षा कल्पनाविलासच अधिक आहे. लोकांना विचार करण्यास लावतील अशा नवीन नवीन कल्पना त्याने मांडल्या. फारसी काव्यातील परंपरागत अशा साकी, महिरा, उन्माद, हृदय, कोकिळा, पिंजरा आणि प्रतीकांना त्यांने नवा तात्त्विक अर्थ प्राप्त करून दिला. सौंदर्य अध्यात्मात विलीन झाले. भावनांना व्यक्तिमत्व मिळाले आणि व्यक्तिमत्वाला गूढ स्वरूप आले.
मुगल अमदानीत इतिहासलेखन खूप विकसित झाले. प्रत्येक सम्राटाच्या आणि छोट्या राजांच्याही बखरी लिहिल्या गेल्या. अब्दुल लतीफने देशभर प्रवास करून त्याचे विस्तृत वर्णन लिहून ठेवले. या काळातले अधिकृत कागदपत्र आणि इतर पत्रव्यवहाराचे भांडार उपलब्ध आहे.
फेरिश्त्याचा अपवाद सोडला तर दरबारी खुशमस्कऱ्यांनी लिहिलेले इतिहास तेवढे विश्वासार्ह नाहीत. इतरांनी लिहिलेल्यांपैकी मुल्ला अब्दुल कादिर बदायुनीने मुन्तखब अल तवारीख या शीर्षकाखाली लिहिलेला इतिहास उल्लेखनीय आहे. त्यात इतिहासाबरोबरच लेखकाच्या मनाची ठेवण, त्याची हुषारी, त्याचे पूर्वग्रह, त्याच्या भावना—त्याचे एकूण व्यक्तिमत्वच डोळ्यात भरते. वयाचे ३३ व्या वर्षी शिक्षण पूर्ण झाले तेव्हा बदाउनी धर्मशास्त्राखेरीज अरबी, फारसी, ज्योतिष, गणित, हिंदुस्थानी संगीत यांसारख्या विविध विषयात पारंगत झाला होता. त्याने सिंहासनबत्तिशी, महाभारत, रामायण, अथर्ववेद कथासरित्सागर, राजतरंगिणी यांसारख्या संस्कृत ग्रंथाखेरीज अनेक अरबी ग्रंथांचीही फारसीत भाषांतरे केली होती. त्याने स्वतंत्रपणे फक्त मुन्तखब अल तवारीख हा ग्रंथ लिहिला. त्याच्या पहिल्या भागात दहाव्या शतकापासून हुमायूनच्या मृत्यूपर्यंतचा इतिहास, दुसऱ्यात अकबराची कारकीर्द व तिसऱ्यात तत्कालीन विद्वान, संत, कवी आदींची माहिती आहे. अकबराच्या कारकीर्दीचे वर्णन त्याने मन मानेल तसे लिहिले असल्यामुळे हा भाग प्रसिद्ध झाला नाही. त्याच्या मृत्यूनंतर जहांगीरने तो भाग मागितला पण त्याच्या मुलांनी कानावर हात ठेवले.
बदाउनी कट्टर सनातनी होता. भावनाविवश होऊन कडक शब्दात तथाकथित अश्रद्ध लोकांवर टीका करण्याची त्याला हौस होती. परंतु इतर सनातन्यांप्रमाणेच खरा धर्म नेमका कोणता हे त्याला उमगले नव्हते. अबुल फझल आणि फैझी या भावांनी मदत केली नसती तर तो पुढे आलाच नसता. परंतु त्यांचे उपकार विसरून त्यांनाच त्याने शिव्याशापांची लाखोली वाहिली आहे. आणि हे सर्व त्याच्या कल्पनेतल्या सत्यकर्मासाठी. फैझीच्या मृत्यूनंतर त्याला बदाउनीने ‘आत्मप्रौढी करणारा, खुशमस्कऱ्या, अश्रद्ध भांडखोर, दुटप्पी, महत्वाकांशी, उर्मट, इस्लामद्वेष्टा’ अशी श्रद्धांजली वाहिली आहे. उपरोधिक भाषेत लिहिण्यात त्याचा हातखंडाच होता. तोतया सूफींना त्याने सरहद्दीवरचे खेचर अशी बिरुदावली दिली आहे. महंमद तुघलखाच्या मृत्यूचा उल्लेख केल्यानंतर त्याने लिहिले, ‘लोकांची सुलतानापासून सुटका झाली आणि सुलतानाची लोकांपासून’.
प्रकरण १४
सामाजिक जीवन
चौदाव्या शतकाच्या अखेरीस दिल्लीच्या साम्राज्याची शकले झाली. तशात १३८८–९९ मध्ये तैमूरलंगाने दिल्ली शहर लुटून उध्वस्त केल्याने तेथील शहरवासी दिल्ली सोडून छोट्या छोट्या राज्यांच्या राजधान्यात वस्तीला गेले. त्यांचेबरोबर दिल्लीची संस्कृतीही या शहरातून पसरली. पुढे दीडशे वर्षे अशीच परिस्थिती राहिली. पहिल्या कालखंडासाठी आपण १३५० हे केंद्रवर्ष मानले तसे मधल्या कालखंडासाठी इ. स. १६०० हे केंद्रवर्ष धरणे सोयीचे होईल. त्यानंतर दीडशे वर्षांनी म्हणजे १७५० चे सुमारास मुगल साम्राज्य खिळखिळे झाले होते. १३५० ते १६०० पर्यंत लोकांच्या आचारविचारात विशेष फरक पडला नव्हता. त्यांच्यातले गुणदोष होते तसेच राहिले होते. फक्त समृद्धी वाढली होती. शिष्टाचार अधिक उच्चभ्रू वृत्तीचे झाले होते. लोकांच्यात सुखासीनता आणि उच्चभ्रू वृत्ती वाढल्याची प्रतिक्रिया म्हणून महादवी चळवळीच्या रूपाने शरियानुसार कडक आचरण करवून घेण्याचा प्रयत्न झाला.
सुलतानी अंमलात कारस्थाने, कट, राजद्रोह यासाठी किंवा राजद्रोहाची नुसती शंका आली तरी अमानूष शिक्षा देण्यात येत. मोंगोल टोळ्यांचे हल्ले थांबल्यावर असुरक्षिततेची भावना कमी झाली. छोट्या राज्यातून राजाचे एवढे भयही वाटेनासे झाले. हे राजे आपल्या जनतेशी अधिक संपर्क राखू शकत आणि कारभारावरही प्रत्यक्ष नियंत्रण ठेऊ शकत असत. त्यांना रयतेची निष्ठा मिळत राहिली. काश्मीरचा झेन अल आबिदिन (१४२०–१४७०) आणि गुजरातचा महमूद बेगडा (१४५८–१५११) यांना तर मोठी लोकप्रियताही प्राप्त झाली. देहांत शिक्षा देण्यातच शहाणपण आहे असे पुढे पुढे वाटेनासे झाले. गंभीर गुन्हे आणि सामान्य गुन्हे यात फरक केला जाऊ लागला.
१४५१ ते १५२६ पर्यंत दिल्लीला अफगाण किंवा पठाणवंशीय लोदींची सत्ता होती. परंतु पठाणांच्यामध्ये लोकशाहीप्रधान सामूहिक टोळी जीवनाची परंपरा असली तरी लोदींनी एकतर एकतंत्री कारभार केला किंवा ते पूर्ण निष्प्रभ तरी ठरले. शेरशहा हा एकमेव आदर्श पठाण राजा होता. अपराध्यांना आणि पराजितांना अकबराने औदार्य दाखविले. त्याचे आपल्या अधिकाऱ्यांशी जिव्हाळ्याचे संबंध होते. आपल्या आशाआकांक्षात आणि सुखदुःखात अकबराने आपल्या अधिकाऱ्यांना व सल्लागारांना सहभागी केले होते. राजघराण्याशी काही नाते नसतानाही उच्च अधिकारी सम्राटाच्या वैभवात राहू शकत. त्या काळचा कुबेर म्हणून बेरामखानाचा मुलगा मिर्झा अब्दुर रहीम याचे नाव घेता येईल. बापाचा खून झाला तेव्हा तो अवघा चार वर्षांचा होता. बरामखानाच्या कुटुंबाची सर्व जबाबदारी अकबराने स्वतः उचलली. अब्दुर रहीम असतानाच त्याने आपल्या बुद्धिमत्तेने व गुणाने सर्वांवर छाप पाडली होती. शाहजादा सलीमचा शिक्षक म्हणून त्याची नेमणूक झाली. त्यानंतर थोड्याच काळाने, १५८४ मध्ये गुजराथमध्ये बंड झाले म्हणून मिर्झा अब्दुर रहीमला तिकडे धाडण्यात आले. तेथल्या उत्कृष्ट कामगिरीबद्दल त्याला खान खानान हा किताब मिळाला. १५८९ मध्ये सिंधमध्ये बंडाळ्या झाल्या म्हणून त्याची तिकडे नेमणूक झाली. तेथून यशस्वी होऊन परतल्यावर नवीन जिंकलेल्या देशांचा कारभार पाहण्यासाठी त्याला दख्खनचा सुभेदार करण्यात आले. या पदावर तो तीस वर्षे होता.
खान खानान एक अलौकिक दाता होता. गुजराथच्या विजयानंतर हत्तीखेरीज जवळचे सर्व त्याने सैनिकांना वाटून दिले. एका सैनिकाला काही मिळाले नाही असे समजल्यावर त्याला स्वतःची नक्षीदार दौत बक्षीस दिली. दक्षिणेतल्या एका लढाईनंतर याची पुनरावृत्ति झाली. त्या वेळी तर नुसते रोख रुपयेच पंचाहत्तर लाख त्याने वाटले होते. उत्कृष्ट कवी, विद्वान, गवैये, चित्रकार, कारागीर यांनाही त्याने गडगंज दान दिले होते. मुल्ला नोईची सुवर्णतुला करून त्याला सोने दिले. मुल्ला हयातीला खजिन्यात जाऊन हवे तेवढे पैसे घेऊन जा म्हणून सांगितले. उघड दाने जणू कमी पडली म्हणून तो अनेकदा रात्री वेषांतर करून हिंडत असे आणि गरीबांच्या घरी जाऊन दान करीत असे. खान खानान दिसायला देखणा व सव्यसाची होता. अरबी, फारसी, तुर्की आणि हिंदी भाषांवर त्याचे प्रभुत्व होते. बादशाही पत्रे, फर्माने आणि इतर शाही कागदपत्रांचे मसुदे तयार करण्यात त्याचा हात दुसरा कोणी धरू शकत नसे. चुगताई भाषेतल्या ‘तुझुक इ बाबरी’ या बाबराच्या आत्मचरित्राचे त्याने फारसीत भाषांतर केले. त्याच्या फारसी गझली आणि इतर काव्ये विख्यात आहेत. अभिजात हिंदीतला लेखक म्हणूनही त्याची ख्याती झाली. विद्वान असून तो शूरही होता. शेवटी शेवटी तो दरबारातल्या लटपटीखटपटीत सापडला. जहांगीरविरुद्ध शाहजादा खुर्रमला मदत केल्याचे संशयावरून त्याचा खान खानान हा किताब काढून घेण्यात आला व त्याच्यावर पाळत ठेवण्यात आली होती. नंतर त्याने बादशहाचा विश्वास पुन्हा संपादन केला तेव्हा महाबतरखानाने केलेले बंड मोडून काढण्याची कामगिरी त्याचेवर सोपविण्यात आली. परंतु लढाईचे अगोदरच तो मरण पावला.
त्या काळची अशीच दुसरी एक वैशिष्ट्यपूर्ण व्यक्ती म्हणजे अंबरचा राजा मानसिंग. त्याची आत्या अकबरास आणि सावत्र बहिण जहांगिरास लग्नात दिली होती. त्याने लाहोरची प्रसिद्ध जुम्मा मशीद आणि इतर अनेक मिशिदी बांधल्या. पदरच्या मुसलमान नोकरांना तो नमाज पढण्याची सक्ती करीत असे. पण स्वतः मात्र धर्मांतर करण्यास त्याने नकार दिला. त्याला बंगाल आणि बिहारचा सुभेदार म्हणून नेमल्यावर वाटेत तो मोंघीरला कुतुब अल अकताब शाह दौलत या प्रसिद्ध संतांचे भेटीस गेला. बोलणे झाल्यावर त्याला शाह दौलतने विचारले, ‘राजे तुम्ही एवढे बुद्धिमान आहात मग मुसलमान का होत नाही?’ यावर मानसिंगने मार्मिक उत्तर दिले, ‘पवित्र कुराणातच म्हटले आहे की अल्लाने अश्रद्धांच्या हृदयाला कुलुप ठोकलेले असते. आपण जर परमेश्वराजवळ माझ्याबद्दल बोलू शकला तर त्याला सांगा की मानसिंगच्या हृदयावरचे कुलुप उघडून टाक. मी महिनाभर येथे राहतो. तेवढ्या अवधीत अल्ला प्रसन्न झाले तर मी ताबडतोब मुसलमान होईन.’ मानसिंगला बादशहाने मिर्झा राजा आणि फरझंद या पदव्या तसेच सात हजाराची सर्वोच्च मनसबदारी दिली होती. त्याला मिर्झा अब्दुर रहीम याचा शिक्षक म्हणून नेमले होते. दक्षिणेत युद्ध चालू असता एकदा भयंकर दुष्काळ पडला त्यावेळी मानसिंगच्या राणीने अंबरहून रोज तिकडे धान्य पाठविण्याची सोय केली होती.
त्या काळच्या उच्च पदाला पोचलेल्या इतर व्यक्ती खान खानान किंवा राजा मानसिंग यांच्यासारख्या थोर नव्हत्या. अनेकजण हेवेदावे करणारे, भांडखोर, बेइमानी, चिक्कू, खुनशी, निष्ठुर आणि दगलबाज होते. त्यांच्या या दुर्गुणांना विशेष वाव न ठेवता अकबराने त्यांचेकडून राज्याची कामे करवून घेतली. नंतरचे बादशहा अकबराएवढे समर्थ नव्हते. परंतु त्यांनीसुद्धा हेच धोरण चालू ठेवले. अकबराने चित्रकलेला उत्तेजन दिले. जहांगीरला निसर्गप्रेम होते. पक्षी, फुले आणि बगीचे यांनी तो मोडून जाई. चित्रकलेत तर तो दर्दीच होता. नुसत्या रेषांवरून किंवा रंगसंगतीवरून अमुक चित्र कोणी काढले ते तो ओळखू शकत असे. त्याच्या हुकूमावरून अफूच्या अतिसेवनाने मृत्यूशय्येवर पडलेल्या इनायत खानाचे चित्र एका कलावंताने काढले. ती एक अभिजात कलाकृती ठरली. जहांगीरला काव्याची गोडी होती. दिल्लीची जुम्मा मशीद आणि आग्ऱ्याचा ताजमहाल ही शहाजहानच्या स्थापत्यकलेच्या आवडीची मूर्तिमंत प्रतीकेच आहेत. चित्रकार आणि कवी यांनाही शहाजहाने उत्तेजन दिले होते.
बर्नियरच्या मते हिंदुस्थानातल्या मनसबदारांकडे फ्रान्समधल्यासारख्या तहह्यात ठराविक उत्पन्न देणाऱ्या जमिनी नसल्यामुळे ते सर्वस्वी बादशहावर अवलंबून असत. बादशहा त्यांना जे वेतन देत असे ते केव्हाही कमी किंवा संपूर्ण बंद केले जाई. त्यामुळे मुगल बादशहांभोवती नेहमी गुलामी वृत्तीच्या नेभळट माणसांचा गराडा पडलेला असे. हे मत तितकेसे बरोबर नाही. येथे आनुवंशिक सरंजामशाही निर्माण झाली नव्हती हे खरे. परंतु मनसबदार कुळात जन्म घेतलेल्यांची आपोआपच मनसबदार म्हणून नेमणूक होत असे. त्यांना नियमित पगार मिळत असे. बादशहा आणि मनसबदारांचा मिळून शासकवर्ग होता. मनसबदार सर्व जातीचे असू शकत. त्यांच्याखेरीज छोट्या छोट्या भूभागावर मांडलिक राजे राज्य करीत. त्यांना फक्त दरवर्षी ठरावित खंडणी द्यावी लागे. त्यांना पाहिजे तर मनसबदारही होता येत असे. त्यांना बादशाही सेनेतही प्रवेश मिळे. त्यांच्याखेरीज महसुलाच्या दहा टक्के एवढा कर वसूल करण्याचा अधिकार असलेला जमीनदारांचा वर्गही तेव्हा होता. कर वसुलीसाठी त्यांना सेनेच्या तुकड्या राखण्याचा आणि छोटे किल्ले बांधण्याचाही हक्क होता. परंतु छोटे राजे आणि जमीनदार आपल्यापुरतेच पहात असल्यामुळे त्यांचा वेगळा सरंजामदार वर्ग निर्माण होऊ शकला नाही.
मनसबदारांची अशी एक वर्णसंस्थाच होती. अबुल फझलने याचे जोरदार समर्थन केलेले आहे. ‘ज्याच्या त्याच्या योग्यतेप्रमाणे दर्जा देण्याने समाजात एकवाक्यता होते. ‘योद्धे’, ‘कारागीर—व्यापारी’, ‘विद्वान’ आणि ‘शेतकरी—कामगार’ असे मानवांचे चार वर्ग असतात. या चारी वर्गाच्या प्रयत्नांनी राज्याला समृद्धी येते. म्हणूनच राजाने प्रत्येकाला आपले कार्यक्षेत्र आखून दिले पाहिजे’. सुलतानी आणि मुगल साम्राज्यात सय्यिदांना विशेष प्राधान्य दिले जाई. मुसलमानांतसुद्धा परदेशी आणि स्थानिक यांच्यात भेदभाव केला जाई. परदेशाहून आलेल्यांना अधिक सुलभपणे नोकऱ्या व बढत्या मिळत. परंतु बादशहाला नजराणे आणि इतरांना भेटी मेजवान्या यावर अधिकाऱ्यांना अफाट खर्च करावा लागे. प्रत्येकाच्या तीन-चार बायका, असंख्य नोकर, उंट, घोडे आदि असल्यामुळे सर्वजण नेहमी कर्जबाजारीच असत.
व्यापारी आणि सावकारांना मध्यमवर्ग होता. त्यापैकी काहीजण कारखान्यांना कच्चा माल व मजूर पुरवीत आणि आपल्या मजुरांना नियमित मजुरी देत. राजकीय अस्थिरता आणि अधिकाऱ्यांच्या लहरी यामुळे मध्यमवर्गाचे लोक आपले सामाजिक स्थान लोकांच्या डोळ्यात भरणार नाही त्याची काळजी घेत. शासकवर्ग मोठ्या दिमाखाने रहात असे तर मध्यमवर्ग आपले ऐश्वर्य लोकांच्या नजरेआड राखी. काही मुसलमान व्यापारी वगळता बहुतेक मध्यमवर्ग हिंदूंचाच होता. श्रीमंतांची श्रीमंती वाढत राही. याउलट गरीब हे अधिक गरीब होत असत. स्वतःचा खर्चिक स्वभाव आणि एकसारखी चाललेली पिळवणूक यामुळे कारागीर लोक स्वतःचा असा धंदा उभा करू शकत नसत. उत्तम कारागीराला एकाद्या सरकारी अधिकाऱ्याकडे किंवा सरकारी कारखान्यात नोकरी करावी लागे. प्रत्येक प्रकारच्या कलाकुसरीत निष्णात असलेले कारागीर बोलावून शहाजहानने अनेक कारखाने काढले होते. काही खाजगी कारखानदारही होते. दुसऱ्याकडे काम करावे लागल्याने कारागीरांना निर्मितीचा आनंद मिळत नसे. पिळवणूक, तुटपुंजी प्राप्ती, खर्चिक स्वभाव आणि मिरासदारी उद्योगव्यवस्था यामुळे कारागीरांचे जीवन खोल गर्तेत राहिले. त्यांच्या कलाकृतीची साऱ्या जगात वाखाणणी होत असे. परंतु त्यांच्या नशिबी मात्र खडतर जिणे असे. त्यांच्याहून वाईट स्थिती शेतकऱ्यांची होती. शासन, जमीनदार आणि मनसबदार त्यांची तिहेरी लूट चालवीत.
आपला व्यवसाय पिढीजात ठेवण्याची प्रथा होती. मुसलमानांमध्येसुद्धा कलाबूत करणारे, इतर कारागीर, विणकर, गवंडी असे वर्ग होते. त्यांच्या जाती अशा नसल्या तरी ते आपसातच बेटीव्यवहार करीत. विणकराचा मुलगा आलिम (धर्मपंडित) होऊ शके. परंतु त्याला उलमांच्या घराण्यातल्या मुलीशी लग्न करणे अशक्य असे. कारण उलमा त्याला समान कुलातला मानीत नसत.
राजदरबारातल्या नीतिमत्तेसंबंधी चकारशब्द बोलण्याची कोणाचीही प्राज्ञा नसे. स्त्रियांनी घोड्यावर बसणे अकबराला पसंत नव्हते. परंतु तो काही करू शकला नाही. जनानखान्यातल्या स्त्रियांनी दारू पिणे बंद करावे यासाठी औरंगजेबाने प्रयत्न केला. स्त्रियांनी तंग तुमानी घालण्यावरही त्याने बंदी घातली होती. हे हुकूम अर्थातच कोणालाही आवडले नाहीत. एके दिवशी शाहजादी जहानारा हिने राजधानीतल्या सर्व प्रसिद्ध उलमांच्या बायकांना राजवाड्यावर बोलावले. त्या सर्वजणी तंग तुमानी घालून आल्या होत्या. आल्यावर सर्वांना मद्य देण्यात आले. ते पिऊन सगळ्या स्त्रिया तर होऊन पडल्यावर जहानाराने भावाला बोलावून घेतले आणि विचारले, ‘शरियाच्या संरक्षणकर्त्याच्या बायकांनी या गोष्टी केलेल्या चालतात आणि आमच्यावर मात्र तुम्ही बंदी घातली आहे’. निरुत्तर होऊन औरंगजेब परत फिरला.
जनानखान्यातल्या स्त्रिया कोठल्या कुळातल्या असतील याचा नेम नसे. बहलोक लोदी मेल्यानंतर त्याच्या राणीने आपल्या मुलाला वारस ठरविण्याचा प्रयत्न केला. सर्व सरदार जमले. एक वृद्ध सरदाराने ‘तू तर सोनारीण आहेस’ असे म्हणून अपशब्द वापरले. मांडूचा राजा धियायुद्दिन विक्षिप्तच होता. फक्त स्त्रियांचीच अशी स्वतंत्र नगरी बसविण्याचा त्याने प्रयत्न केला. त्यासाठी अनेक ठिकाणाहून मुली पळवून आणल्या होत्या. बहामनी राजा फिरूझ स्त्रीलंपट होता. एका सोनाराची रुपवती मुलगी मिळावी म्हणून त्याने विजयनगरच्या राजाशी युद्ध केले.
हुमायूनची बहीण गुलबदन, अकबराची आई हमीदा बानो, त्याची राणी सलिमा सुलतान, नूरजहान, मुमताज महल, शहाजहानची मुलगी जहाआरा आदि स्त्रिया कर्तबगार होत्या. त्यांचे दरबारात खूपच प्रस्थ होते. नूरजहानने तर काही काळपर्यंत जहांगीरच्या बरोबरीने प्रत्यक्ष राज्यकारभारही पाहिला.
त्यावेळी वारांगनांची अशी एक मोठी जमातच होती. कपडेलत्ते, संभाषणकला, शिष्टाचार, दुसऱ्यावर छाप मारण्याची कला या सर्व गोष्टी इतर स्त्रिया वारांगनांपासून शिकत. अकबराचेवेळी वारांगनांची संख्या एवढी वाढली की त्यांची वेगळी वस्ती करून नोंदणी करण्याचा त्याने हुकूम केला. औरंगजेबाच्या दोन बायका अगोदरच्या वारांगना होत्या. त्यांच्यावर त्याचा फार जीव होता. गायक, वादक आणि नर्तकी यांचाही नेहमी शोध घेतला जाई. उत्तम कलावंतांना राजवाड्यात ठेवून घेण्यात येत असे.
मधल्या कालखंडात पुरुषांच्या पेहरावात विशेष फरक पडला नाही. स्त्रियांच्या कपड्यात मात्र बरेच फरक झाले. सर्व बायका डोक्यावर पदर किंवा तलम कपडा घेऊ लागल्या. अंगावर दुपट्टा आला. रजपूत स्त्रियांसारख्या चोळ्या वापरण्याची प्रथा सर्रास पसरली. विणकामाची कला खूप विकसित झाल्यामुळे स्त्रीपुरुष अधिक तलम कपडे वापरू लागले. स्त्रिया अनेक प्रकारचे अलंकार वापरीत. उच्च अधिकारी आणि श्रीमंत लोक हिरे वापरीत. पुरुष गळ्यात मोत्याचा कंठा आणि बोटात अंगठ्या घालीत असत. गरिबांच्या लंगोटीत मात्र फरक पडला नाही. अनेक परकी प्रवाशांनी निव्वळ लंगोटी वापरणाऱ्या जनतेची वर्णने केली आहेत.
श्रीमंतांना, मध्यमवर्गीयांना आणि कारागीरांना मोसमी फळे खाण्याची ऐपत असे. श्रीमंतांसाठी दूरदूरहून आंबे व सफरचंदे मागविली जात. समरकंदहून द्राक्षे व कलिंगडे येत. सुकामेव्याचीही आयात होत असे. परदेशाहून बी मागवून फळबागा लावण्याची प्रथा होती. हल्लीच्या काळात जे हरतऱ्हेचे अन्नपदार्थ तयार करतात तशाच प्रकारचे पदार्थ तेव्हाही बनवीत असत. परंतु लाल मिरची वापरात नसे. अकबराच्या वेळेपासून भाजीपाला खाण्याचा प्रघात वाढला.
या काळात हिंदी मुसलमानांची शहरी संस्कृती अधिक विकसित झाली. अकबराच्या साम्राज्यात एकूण १२० मोठी आणि ३,२०० छोटी शहरे होती. आग्ऱ्याची वस्ती तेथे राजधानी असताना साडेसहा लाख व इतर वेळी पाच लाख एवढी होती. परदेशी प्रवाशांच्या मते त्या वेळचे दिल्ली शहर तत्कालीन पॅरिसएवढे व अहमदाबाद लंडन व त्यांच्या उपनगरांएवढे होते. पाटणा शहराची वस्ती दोन लाख होती. योजनापूर्वक वसवलेले असे एकच शहर होते. ते म्हणजे शहाजहाने वसवलेली शहाजहानाबाद नावाची नवी दिल्ली.
तुर्क आणि मोगलांना तंबूचे वेडच होते. असंख्य प्रकारचे तंबू आणि नाना प्रकारच्या शामियान्यांची वर्णने आइन-ए-अकबरीत सापडतात. शामियाने रंगीबेरंगी व सुशोभित केलेले असत. सर्वात मोठ्या बारगाह नावाच्या शामियान्यात दहा हजार माणसे बसू शकत. सरापर्दा प्रकारच्या शामियान्याला सोळा दालने असत.
अमीर उमरावांची घरे नदीकाठी प्रशस्त जागेवर बांधलेली असत. घरापुढे मोठी अंगणे, बाजूला मोठ्या बागा, पाण्याची सोय आणि उन्हाळ्याचा त्रास होऊ नये व दुपारी हवा येऊन थंड राहतील अशा खास पडव्याही असत. घरे दुमजली असून त्यावर छत असलेल्या गच्च्या बांधलेल्या असत. मुख्य घराच्या आत प्रत्येक दालनात जमिनीवर सर्वत्र जाडजाड गाद्या अंथरलेल्या असत. त्यावर उन्हाळ्यात पांढऱ्या चादरी व हिवाळ्यात रेशमी आच्छादने पसरत असत. दिवाणखान्यात सोन्याच्या जरीचे नक्षीकाम केलेल्या मखमली गाद्या भिंतीशेजारी घालीत असत. येणारे जाणारे लोक या आसनांवर बसत असत. गाद्यांबरोबर रंगीबेरंगी लोडतक्केही असत. भिंतीच्या कोपऱ्यात भव्य कोनाडे असत. त्यामध्ये चिनी मातीची नक्षीदार भांडी, फुलदाण्या वगैरे ठेवत. काही व्यापाऱ्यांची घरेही टोलेजंग असत. परंतु चुनाविटांची घरे थोडी शहरातील बहुतेक घरे मातीची, कुडाची असत. सुरतेस दगडी वाडे बांधण्याची चाल होती.
बैलगाड्या, पालख्या आणि मेणे हीच वाहतुकीची साधने होती. एका संथ वेगाने मैलोन् मैल जाऊ शकणारे बैल खास तयार करवीत असत. गाडीवान लोकांना घरदार असे नसेच. त्यांचे सारे कुटुंबच एकसारखे प्रवाशांचे बरोबर प्रवास करीत असे. सुरत ते आग्रा किंवा सुरत ते गोळकोंडा या प्रवासाला साधारण ३५ ते ४० दिवस लागत. माणशी ४० ते ५० रुपये भाडे आकारले जाई. दिवसा मुक्काम व सर्व प्रवास रात्रीचा अशी प्रथा होती. कारण कडक उन्हात प्रवास करणे अशक्य असे. एकट्या दुकट्याने प्रवास करणे अत्यंत धोक्याचे असे. अनेक लोक एकत्र प्रवास करीत. श्रीमंत प्रवासी आपलेबरोबर हत्यारबंद पहारेकरी ठेवीत असत. राजे लोकांचा प्रवासातला लवाजमा फार मोठा असे. बहुतेक राजे हत्तीच्या अंबारीतून प्रवास करीत.
१७३९ साली सालार जंगने ‘मुरक्का इ दिल्ली’ नावाच्या आपल्या पुस्तकात तत्कालीन दिल्लीच्या सामाजिक जीवनाचे वर्णन ग्रंथित केले आहे. आठवड्यातले चार दिवस दिल्लीचे लोक या ना त्या संताच्या कबरीस भेट देत असत. तेथे कव्वालीसारखे करमणुकीचे कार्यक्रम होत असत. प्रेमिकांना एकमेकाला भेटण्यासाठीही याने संधी मिळत असे. रस्त्यात तोबा गर्दी उडत असे. रस्त्यारस्त्यावर गाणीबजावणी, नाच इत्यादी होत असत. दर संध्याकाळी चांदणी चौक आणि राजवाड्यासमोरचा सादुल्ला खान चौक माणसांनी फुललेले असत. आजूबाजूला कोठे मुले नाच करीत तर कोठे धर्मप्रचारक गर्दीचा फायदा घेऊन प्रवचने करीत. नाच आणि प्रवचने झाल्यावर लोक थोडेफार पैसेही देत असत. याखेरीज अनेक ज्योतिषी, हकीम आणि दारुविक्रेते रस्त्यावर आपला धंदा करीत. दिल्लीचे कसलपुरी आणि नागल भागात वेश्यांची वस्ती असे. कसलपुरातील प्रत्येक घरात गाणीबजावणी चालत. वेश्या भर रस्त्यावर गिऱ्हाइकांना आकर्षित करीत असत. नागल भागात एक दर्गा होता. त्याला भेट देण्याच्या निमित्ताने तेथे अनेक स्त्रिया आपल्या प्रियकराला एकांतात भेटण्यासाठी येत.
ईद अल फितर, ईद अल अदा, मुहर्रम, होळी, दसरा आणि दिवाळी हे सण मोठ्या प्रमाणावर साजरे केले जात. वसंत पंचमीच्या सणात मुसलमानही मोठ्या संख्येने भाग घेत. हा सण एक आठवडाभर चाले. त्या सर्व दिवसात नाचगाण्याचे कार्यक्रम होत. त्यासाठी अनेक गवये आणि वादक आपणहून येत. त्या काळी वारांगनांचे प्रस्थ फार होते. डोम जातीच्या स्त्रिया नाचगाण्याचा धंदा करीत. त्यातली सुप्रसिद्ध नूरबाई ही शाहजादीसारखी रहात असे. ती हत्तीच्या अंबारीतून फिरत असे. तिच्या हत्तीच्या पुढे, बाजूला आणि पाठीमागे तिचे नोकरचाकर चालत असत. तिची मर्जी संपादन करण्यात लोकांना धन्यता वाटे. अनेक अमीर उमरावांकडे आणि राजवाड्यात वारांगना रखेल्या म्हणून रहात असत.
अरब सराई या अरबांच्या वस्तीत प्रेषित महंमदांचा जन्मदिन अखंड कुराण-पठणाने साजरा केला जाई. काही सूफी संत सरकारी अधिकाऱ्यांपासून दूर रहात. मीर सय्यिद महंमद हे संत सरकारी नोकरीतून निवृत्त झाले होते. त्यांची थोरामोठ्यांसमोर स्पष्ट बोलण्याबद्दल ख्याती होती. शाह कमाल हे संत आरामात रहात. शाह पान सद मनी हे नेहमी गाढवावरून फिरत असत. मजनु नानक शाही यांचा दर्गा नदीकाठी होता. त्यामुळे तेथे येणाऱ्यांना आध्यात्मिक समाधानाबरोबर नौका-प्रवासाचाही आनंद घेता येत असे. नक्षबंदी सूफींना मात्र गायनवादनाचे वावडे असे. तरीसुद्धा त्यांचे अनेक भक्त होते.
सतराव्या शतकाच्या उत्तरार्धात मीर मुर्तझा वाइझ नावाचे एक कर्मठ सुधारक होऊन गेले. शरियाचे कडक पालन केले पाहिजे असा त्यांचा आग्रह असे. त्यांना गाणेबजावणे जरासुद्धा खपत नसे. सरकारी अधिकाऱ्यांच्या घरचे अन्न ते कधी खात नसत. त्यांचे कोणी शिष्य व्हायला आले तर त्यांना ‘आजवर केलेल्या पापांचा मला अत्यंत पश्चात्ताप होत आहे. परमेश्वराने मला शरियाप्रमाणे कडक आचरण करण्याचे सामर्थ्य द्यावे’ अशी विनंती करावी लागे. मग ते त्याची उलट तपासणी घेत. ‘तुला मुलगा झाला तर इतरांप्रमाणे नाच, गाणेबजावणे करशील का? बायकोने यासाठी हट्ट धरला तर विरघळून जाशील का? नाचगाणे केले नाहीस तर मी निघून जाईन अशी बायकोने धमकी दिली तर काय करशील?’ कोणत्याही परिस्थितीत शरियाचेच पालन करीत असे आश्वासन दिले तरच मीर मुर्तझा वाइझचे शिष्यत्व मिळायचे. त्यांचे देशभर तीन चार हजार शिष्य होते. कोणी भेट किंवा जेवण पाठवले तर त्याने घरच्या माणसांना उपाशी ठेवले नाही ना, प्राप्तीच्या मानाने मोठी भेट आहे का अशी चौकशी करीत. त्यांना भेटी येत त्यातून एक पंचमांश भाग धंद्यात गुंतवून त्यावर ते निर्वाह करीत. सरकारने जमीन इनाम देऊ केली पण ती त्यांनी नाकारली. ते आपल्या प्रवचनात अन्यायीपणे वागणाऱ्या अधिकाऱ्यांवर कडाक्याची टीका करीत. तसेच पैसे किंवा इनाम मिळण्याच्या आशेने सरकारी अधिकाऱ्यांभोवती गोंडा घालणाऱ्या ढोंगी उलमा आणि सूफी संतांची निर्भत्सना करीत. शरियामध्ये सांगितल्यापेक्षा अधिक डामडौलाने उत्सव करणे त्यांना मान्य नव्हते. काही धर्मविधींचे वेळी आणि मर्तिकाच्या अमुक दिवशी शिजविलेल्या अन्नाचे दान करण्यावर ते टीकास्त्र सोडीत. ते तंबाखूचाही धिक्कार करीत. ‘हक् गो’ (सत्य जाहीर करणारा) नावाचा आपला ग्रंथ त्यांनी औरंगजेबास नजर केला. तो पाहिल्यावर औरंगजेबाने त्यांना जमीन इनाम देऊ केली आणि शाहजादा काम बक्ष याचा शिक्षक म्हणून नेमले. पण ते कबूल झाले नाहीत. मग कोणत्या तरी शहराचे मुहतसीब (धर्माप्रमाणे आचरण होत आहे की नाही ते पाहणारा अधिकारी) व्हा असे सांगितले तेव्हा ते म्हणाले ‘मी फक्त विशिष्ट लोकांचाच मुहतसीब होण्यास तयार आहे’. औरंगजेब बुचकळ्यात पडला. तेव्हा हजर असलेले ‘सदर अल सदुर’ (प्रमुख काझी) अक्रम खान म्हणाले, ‘यांना बहुतेक ज्या सूफी संतांच्या कबरीशेजारी गायन वादन होत असते त्या संतांच्या कबरी फोडून त्यांची हाडे जाळण्याची इच्छा आहे, तसे ते अनेक वेळा म्हणाले आहेत.’ ऐकल्यावर मीर वाइझ औरंगजेबाच्या मनातून साफ उतरले. मग त्यांनी बुऱ्हाणपूरला जाऊन उन्मादक पेयांविरुद्ध मोहीम उघडली. एका जाहीर प्रवचनात ‘पैगंबरांनी भांग पिणाऱ्याला कडक शासन केले पाहिजे’ असे म्हटले होते. हे वाक्य त्यांनी उच्चारल्याबरोबर ‘पैगंबरांचे वेळी भांग नव्हतीच, हे खोटे बोलताहेत’ असे एक काश्मिरी विद्वान ओरडले. त्याबरोबर सर्वांनी गिल्ला केला आणि मीर वाइझ यांची छी थू केली. त्यानंतर ते घरी गेले आणि मरेपर्यंत घराबाहेर पडले नाहीत.
मझहर जान इ जानान (१७०२–१७८१) हे सूफी संत सव्यसाची होते. एक उत्तम विद्वान आणि पवित्र जीवन व्यतीत करणारे संत म्हणून त्यांची ख्याती होती. त्यांना तलवार आणि खंजीर कसे चालवावे याचे चांगले ज्ञान होते. एकदा एका माणसाने उगाचच त्यांचेवर खंजीर घेऊन हल्ला केला. त्यांनी त्याला नामोहरम करून खंजीर परत दिला. त्याने पुन्हा हल्ला केला. त्यांनी त्याला पुन्हा लोळविले. असे पाचसहादा झाल्यावर हल्लेखोर त्यांच्या पायी पडला. त्यांना शिवणकलाही उत्कृष्ट अवगत होती. त्यांना नीटनेटकेपणाची फार आवड होती. कोणताही पलंग बरोबर चौकोनी नसला तर त्यावर त्यांना झोप लागायची नाही. रस्त्यावर कोणी खाटा वगैरे सामान अव्यवस्थितपणे ठेवून दिले असले तर ते तेथेच थांबत आणि मालक आल्यावर सर्व सामान नीट ठेवण्याचा आग्रह करीत. त्यांचेकडे नोकरचाकर नसत. एकदा एक नबाब त्यांचे भेटीला आला. नबाबाला तहान लागली तेव्हा त्यांनी कोपऱ्यात पाण्याचा हंडा आहे असे त्याला सांगितले. पण पाणी पिऊन झाल्यावर त्याने हंडा कलंडता ठेवला व पिण्याचे भांडे जमिनीवर टाकले आणि तुमच्यासाठी एक नोकर पाठवून देतो असे म्हणाला. तेव्हा ते म्हणाले, ‘तुम्ही नोकर धाडताहात याबद्दल तुमचे आभार. पण तुम्ही इतके अव्यवस्थित राहता. तुमचा नोकर किती गलथान असेल याची कल्पनाच करवत नाही.’ इस्लामने ज्याप्रमाणे ज्यू आणि ख्रिश्चन धर्म कालबाह्य ठरविले त्याचप्रमाणे हिंदू धर्मही ठरविला आहे. वेद ही परमेश्वरवाणी असून त्यात उल्लेख केलेल्या थोर व्यक्ती हे पैगंबरच होते. हिंदू लोक मूर्तीपुढे लोटांगण घालतात ते खऱ्या परमेश्वराखेरीज दुसरेही ईश्वर असतात या भावनेने नसून नम्र श्रद्धेमुळे नमस्कार करतात असे मझहर जा इ जानान उघडपणे सांगत असत.
मधल्या कालखंडातल्या समाजजीवनातला सर्वात महत्त्वाचा भाग म्हणजे हिंदू-मुसलमान यांच्यातील परस्पर संबंध. दोन्ही धर्मातल्या सनातन्यांनी एकमेकांना अव्हेर करणे चालू ठेवले. जातिव्यवस्थेत काही फरक झाला नसला तरी हिंदू धर्म घटपटांपुरता मर्यादित न राहता लोकधर्म झाला. त्याचे पुनरुत्थान झाले. याचा सर्वात मोठा पुरावा म्हणजे तुळशीदासांचे रामचरितमानस. कालपरत्वे हिंदू लोकांनी मुसलमानांचे प्राबल्य असलेल्या राज्याला विरोध करण्याचे सोडून दिले आणि त्यांच्यामधल्या काही महत्त्वाच्या घटकांनी तर शासनाशी सहकार्यच केले. पंधराव्या शतकापासून फारसीचा अभ्यास केलेल्या हिंदूंना सरकारी नोकऱ्यांत प्रवेश मिळू लागला. इस्लाम हा अधिकृत धर्म आणि शासनकर्ते बव्हंशी मुसलमान होते. देवळे पाडली जात होती तशी नवीन बांधायला उत्तेजनही मिळे. देवळांना सरकारी इनामेही मिळत. जिझिया लादला गेला आणि कित्येकदा रद्दही झाला. गायींसकट अनेक पशूंची मांसाहारासाठी हत्या होत असे. बकरी ईदच्या दिवशी गायीचे बलिदानही करीत. धर्मांतराला क्वचित उत्तेजन मिळे. सक्तीने धर्मांतर करण्याची मोहीम फक्त काश्मीरच्या सिकंदर (१३९४–१४१६) या राजाने उघडली होती. काफीर हा शब्द शिवी म्हणून वापरला जात असे, परंतु काही कवींनी त्याचा वापर वेगळ्या अर्थाने प्रेमकाव्यामध्येही केला आहे.
अकबराच्या दूरदर्शी धोरणामुळे दोन्ही धर्माचे लोक एकमेकाजवळ येऊ शकले. त्याने हिंदूमुस्लिम सद्भावाचा पाया घातला. याची परिसीमा दारा शिकोहमध्ये दिसून येते. त्याने उपनिषदांचे फारसीमध्ये केलेले भाषांतर हे या सद्भावनेचे प्रतीकच म्हणावे लागेल. हे भाषांतर औत्सुक्य म्हणून केले नव्हते. तो एक सत्याचा शोध होता. या दोन विशाल सागरांचा संगम व्हावा ही त्याची दृष्टी होती. यापुढे जाऊन मानव समानतेच्या भूमिकेवर भावनिक एकात्मतेचे पुढचे पाऊल टाकणे क्रमप्राप्त होते. परंतु तसे न झाल्यामुळे उलटी प्रतिक्रिया घडली. अर्थात असे पाऊल टाकण्यास दोन्ही समाज कितपत तयार झाले असते हे निश्चयाने सांगता येणार नाही. औरंगजेबाऐवजी दारा शिकोहचा विजय झाला असता तरी या दोन सागरांचा संगम झाला असता असे नाही. कारण संगमासाठी ज्या दिशेने या सागरांना जाणे आवश्यक होते त्या मार्गाने जाण्याची सागरांचीच तयारी नव्हती. यामुळे साहजिकच साम्राज्याचे विघटन झाले. राजकीय एकात्मतेची भावना नाहीशी झाली तरी पुढची अनेक वर्षेपर्यंत सांस्कृतिक ऐक्याची भावना जिवंत राहिली.
तत्कालीन मुस्लिम वाङ्मयातून हिंदू श्रद्धा आणि चालीरीती यांचेवर हल्ले केलेले आढळत नाहीत. सतीसारख्या भयंकर चालीवरसुद्धा बंदी न घालता केवळ काही निर्बंध लागू केलेले होते. मुसलमान धर्मोपदेशक कर्मठपणाचा आव आणीत. त्यांचा ढोंगीपणा तसेच विशिष्ट मुस्लिम रीतीरिवाजांची टिंगल मुसलमान आणि हिंदूही करीत असत. मुस्लिम राज्ययंत्रणेतले किंवा मुसलमानांच्या घरी खाजगी नोकऱ्या करणारे हिंदू मुसलमानांना अस्पृश्य मानीत. पण हे कोणी मनावर घेत नसे. मुसलमान हे राज्यकर्ते असल्यामुळे काही प्रमाणात हिंदूंवर दडपशाही होत असे, हे कोणीच नाकारू शकणार नाही. पण हिंदू धर्मावर उघडपणे केलेली टीका आणि जाहीर इस्लामी उद्दिष्टे फक्त प्रतिकात्मक राहिली. प्रत्यक्षात हिंदूंचाच मुसलमानांवर एखाद्या पाणलोटाप्रमाणे आवाज न होता प्रभाव होत राहिला.
मुसलमान राजांचे भवितव्य नेहमी अनिश्चित असल्यामुळ त्यांना भविष्य जाणून घेण्याची उत्सुकता वाटे. शुभाशुभ चिन्हे, दैवी शक्तीचे हिरे व मोती या गोष्टींचे त्यांना वेड असे. घडोघडी भविष्यवेत्यांचा सल्ला घेण्याची प्रथा चालूच होती. अकबराचे वेळेपासून हिंदू राजकन्या मुसलमान राजपुत्रांशी विवाह होऊनसुद्धा आपले पूर्वाश्रमीचे धर्मविधी करू लागल्या होत्या. त्यांच्या पतीपूजेमुळे सम्राटांना विभूतीपद प्राप्त होऊ लागले. हिंदू स्त्रीची आत्मसमर्पणाची परंपरा सर्वत्र पसरली. शरियामध्ये मुलींना बापाच्या संपत्तीतला वाटा मिळण्याची तरतूद होती. त्याचप्रमाणे विधवा विवाहांनाही मुभा होती. परंतु प्रत्यक्ष जीवनात या दोन्ही गोष्टी निषिद्ध ठरल्या. हिंदू मुलींशी विवाह झाल्याने मुसलमान कुटुंबातून अनेक हिंदू रीतीरिवाज रूढ झाले. शेख अलाईविरुद्ध चौकशी सुरू झाली त्यावेळी शेख बढसारख्या धर्मपरायण विद्वानाचे घरीही नाचगाणे होत असे हे उघडकीस आले. स्त्री पुरुष गुलामांचे मार्फतही अनेक हिंदू चालीरीती आल्या. विशेषतः मुसलमान राण्यांकडे बहुतेक धर्मांतरित स्त्री गुलाम, स्त्रीदासी व नर्तकी असत. त्यांच्या समजुती व अंधश्रद्धा मुसलमान स्त्रियांनी आत्मसात केल्या. उत्तर हिंदुस्थानात मुस्लिम राजवट सुरू झाली तेव्हापासून कायस्थ लोक सरकारी नोकरीत किंवा अमीर उमरावांचे घरी नोकर म्हणून असत. त्यांचेपासून मुसलमान कुटुंबांनी मूल जन्मल्यानंतरचे तसेच विवाहाच्या वेळचे सर्व विधी उचलले. याउलट मुसलमानी पोषाख, अन्नपदार्थ आणि वाहदा अल वुजूद सिद्धांत या गोष्टींचा रजपूत आणि कायस्थांवर प्रभाव पडला. ईश्वरी सर्वान्तर्यामित्वाच्या सिद्धांतामुळे लोकांची मने प्रगल्भ झाली खरी. परंतु त्यामुळे परिणामी अनहितकारी असे काही आचार विचारही लोक विरोध न करता स्वीकारू लागले. वाहदा अल वुजूद सिद्धांताने या आचार विचारांचे समर्थनही होऊ शकले. वरवर पाहता ही अवनती नसून सहिष्णुतता आहे असे वाटे. परंतु श्रद्धा डळमळित झाल्याची ती निशाणीच होती. प्रत्येक गोष्टीचे नैतिक किंवा सामाजिक दुष्परिणाम काय होतील याचा विचार न करता लोक आपापल्या वैयक्तिक तसेच तात्पुरत्या स्वार्थापुरते पाहू लागले.
भाग चौथा
प्रकरण १५
सनातन इस्लाम आणि सनातन मतवादी
औरंगजेबाच्या मृत्यूनंतर मुगल साम्राज्याचे विघटन सुरू झाले. राज्यकर्ते आणि अमीरउमराव यांनी अनैतिक व संधीसाधुपणाची पावले टाकण्यास सुरुवात केली. स्थानिक पातळीवर राज्यकर्ते आणि सनातनी धर्मपंडित यांची जोडगोळी टिकून राहिली. मात्र राज्यकर्ते जसजसे दुर्बल बनत चालले तशी आपल्या पायावर उभे राहण्याची आवश्यकता सनातन्यांत भासू लागली. परंतु राज्ययंत्रणेवर अवलंबून राहण्याची शतकानुशतकांची त्यांची परंपरा असल्यामुळे धडपड करूनसुद्धा सनातनीवर्गाला जनतेवर आपला प्रभाव पाडता आला नाही. अर्थातच त्यांच्याकडे मुसलमान समाजाचे नेतृत्व येऊ शकले नाही. राजसत्तेच्या कुबड्या घेऊन फिक (धार्मिक कायदा) वाटेल तेवढी मजल मारू शकत असे. या कुबड्या गेल्यावर मात्र एक पाऊलही पुढे टाकण्याचे त्राण त्याच्यात राहिले नाही. शरिया पूर्वीप्रमाणे प्रभावी व्हावी यासाठी शाहू वलिउल्लांनी एकामागून एक अशा अनेक नालायक सत्ताधिशांचे उंबरठे झिजविले. त्यामुळे त्यांच्याबद्दल कीव वाटते. आपल्या काळातले राजकीय नेतृत्त्व किती अधम होते व त्या नेतृत्वाने गरिबांची केवढी पिळवणूक चालविली होती याची वलिउल्लांना पूर्ण कल्पना असली पाहिजे. परंतु साम्राज्य पुन्हा उभारू शकेल आणि शरियावर आधारलेल्या धोरणाने राज्य कारभार चालवून शांतता व सुबत्ता आणू शकेल अशा समर्थ राजाचा शोध आपण केला नाही तर कल्पांत होईल या भीतिने त्यांनी निजाम उल मुल्क, नजिबुद्दौल्ला आणि अहमद शाह अबदाली यांचेकडे धाव घेतली. परंतु त्यांचे ईप्सित साध्य झाले नाही. अशावेळी म्हैसूरच्या हैदर अली किंवा टिपू यांना अखिल भारतीय नेतृत्व देऊन देशाचा बादशहा करण्याचा प्रयत्न करण्यासारखा होता. जरी असा प्रयत्न फसला असता तरी त्यायोगे हिंदी मुसलमानांच्यात एक नवी जाणीव, नवचैतन्य निर्माण होऊ शकले असते. असा प्रयत्न करण्याऐवजी वलिउल्लांच्या मुलांनी कुराणची भाषांतरे केली, धर्मशास्त्राचा खूप प्रचार केला आणि शरियानुसार जीवन जगण्याची प्रेरणा लोकांना देण्याचा प्रयत्न केला. नंतरच्या कालात दिल्लीला वलिउल्लांचे वंशज, उत्तरेला सय्यिद अहमद शहीद आणि बंगालमध्ये मौलाना शरियतुल्ला यांचे नेतृत्वाखाली धार्मिक पुनरुत्थानाने वेग घेतला. साऱ्या देशभर मोठ्या प्रमाणावर धार्मिक पुनरुत्थान झाले. या तीनही नेत्यांचे व्यक्तिमत्व एवढे प्रभावी होते आणि पुनरुत्थानाच्या आंदोलनाचे सुप्त सामर्थ्य इतके मोठे होते की जर सनातन पुढाऱ्यांनी वेगळ्या प्रकारचे मागदर्शन केले असते तर हिंदी मुसलमानांचे भवितव्य साफ बदलून गेले असते.
पण त्यावेळी सनातन धर्मपंडितांच्या डोक्यात काहीतरी वेगळेच विचार घोळत होते. एकोणिसाव्या शतकाच्या सुरवातीस शाह अब्दुल अझीझ (१७४६–१८२४) यांनी काढलेल्या फतव्यांवरुन या विचारांची आपल्याला कल्पना येऊ शकते. एका फतव्यात त्यांनी जाहीर केले होते की, ‘दिल्ली शहरात इमाम अल मुस्लिमीन (साऱ्या मुसलमानांचा नेता) यांना काडीचीसुद्धा सत्ता राहिलेली नाही. सर्वजण ख्रिश्चनांच्या आज्ञा पाळीत आहेत. राज्य कारभार, जमीन महसूल, न्याय खाते इत्यादी सर्व सत्ता काफिरांच्या हाती आहे. त्यांनी शुक्रवार आणि ईदच्या सामुहिक प्रार्थना, अज्ञान (प्रार्थनेची हाक), गोहत्या आदिंवर बंदी घातलेली नाही. परंतु या गोष्टी किरकोळ आहेत. त्यांना इस्लामच्या मूळ धर्मतत्त्वाबाबत काहीही आस्था नाही. ते क्षणाचाही विचार न करता मशिदी पाडून टाकताहेत. त्यांच्या परवानगीशिवाय कोणा मुसलमानाला किंवा झिम्मीला दिल्लीत प्रवेश करता येत नाही. शुजाउल मुल्क आणि विलायती बेगम यांसारख्या श्रेष्ठ व्यक्तींनासुद्धा यासाठी त्यांची परवानगी घ्यावी लागते. या उलट व्यापारी आणि प्रवाशांच्या येण्याजाण्यावर कसलेच निर्बंध नाहीत. येथून कलकत्त्यापर्यंत सर्वत्र ख्रिश्चनांची सत्ता आहे. हैद्राबाद, रामपूर, लखनौ येथला कारभार प्रत्यक्षपणे त्यांच्याकडे नाही. परंतु तेथले राजे त्यांचे मांडलिक झाले आहेत.’ शेवटी शाह अब्दुल अझीझ यांनी हिंदुस्थान हा अतःपर दार अल हर्ब (इस्लामी सत्ता स्थापन करण्यासाठीचे रणांगण) झाला असल्याचे घोषित केले.
दिल्लीच्या तख्तावर बसलेल्या कळसूत्री बाहुलीला शाह अब्दुल अझीझ इमाम अल मुस्लिमीन कसे म्हणतात तेच कळत नाही. बंगालमधल्या फराइजी चळवळीचे प्रवर्तक हाजी शरियतुल्ला विद्वान, धर्मनिष्ठ आणि सुधारक होते. त्यांनी तर हिंदुस्थान दार अल हर्ब असल्यामुळे यापुढे शुक्रवार आणि ईदच्या सामुहिक प्रार्थनाच बंद कराव्यात असे जाहीरपणे सुचविले. हिंदुस्थानला दार अल हर्ब म्हणण्यात मोठ्या अडचणी होत्या. राज्यकर्ते काफीर आहेत, त्यांनी आपल्या बलाच्या जोरावर मुसलमानांना धर्माप्रमाणे वागण्यास मनाई केली, त्यांच्या आधीच्या राज्यकर्त्यांनी दिल्ली प्रवेशावर असले निर्बंध घातले नव्हते, तसेच त्यांच्यावेळी सुरक्षितता होती व व्यापार आणि प्रवास करण्यास अधिक मोकळीक होती या सर्व गोष्टी सिद्ध केल्याशिवाय हिंदुस्थान दार अल हर्ब आहे असा निर्णय घेणे शक्य नव्हते. उलटपक्षी ख्रिश्चन राज्यकर्ते मूर्तिपूजक नसल्यामुळे काफिर होऊ शकत नाहीत, ते फार तर इस्लामबाबत उदासीन असतील परंतु इस्लामचे उघडउघड वैरी तर ते खासच नाहीत असा कोणी युक्तिवाद केला असता तर तो संयुक्तिक असल्यामुळे मान्य होऊन हिंदुस्थान दार अल हर्ब ठरण्याऐवजी सनातनी बंडखोर ठरले असते. कारण धर्मशास्त्राचे दृष्टीने बंडखोरी हा नुसता राजकीय गुन्हा नसून धर्मदृष्ट्या पापही असते.
हिंदुस्थानात राहून संघर्ष सुरू केला असता तर तो धर्मयुद्ध होण्याऐवजी बंडखोरीच ठरण्याची भीति असल्यामुळे कोठेतरी दार अल हर्ब अमन (शांतिभूमी) शोधून काढून किंवा स्थापन करून संघर्ष सुरू करावा म्हणजे धर्मशास्त्राच्या दृष्टीने त्याला धर्मयुद्धाचे कायदेशीर स्वरूप येईल अशी सय्यिद अहमद शहीद यांची इच्छा होती. चळवळीचे केंद्र म्हणून वायव्य सरहद्द भागाची निवड केल्यावर तेथे एका प्रवचनात त्यांनी ही कारणमीमांसा स्पष्ट केली. ‘हिंदुस्थानातच कोठेतरी मुसलमानांना संघटीत करून धर्मयुद्ध सुरू केल्यास आवश्यक तो सर्व पैसा, साधनसामग्री आणि शस्त्रे आपण पुरवू असे आश्वासन मला अनेकांनी दिले होते. परंतु हे मान्य करणे मला शक्य नव्हते. धर्मयुद्ध पैगंबरांच्या परंपरांनुसारच झाले पाहिजे. मला बंड करायचे नाही’.
धर्मशास्त्राची परिभाषा वापरल्याने अडचणींना अंत राहिला नाही. काफीर ही संज्ञा सर्व बिगरमुसलमानांसाठी आणि बिगरसुन्नींसाठी वापरण्याची प्रथा होती. काफिरांबद्दल शत्रुत्वाचीच भावना ठेवली पाहिजे हे या संज्ञेतच अभिप्रेत होते. अशा परिस्थितीत धर्मशास्त्राने निषिद्ध मानलेल्या इतर कोणत्याही समाजांशी समानता आणि बंधुत्व यांचे पायावर दीर्घकालीन संधी करणे मुसलमानांना अशक्य झाले. आपल्यापुरताच विचार करण्याची आणि इतरांशी शत्रुत्व राखण्याची भावना फक्त हनफी सनातन्यांच्यात होती असे नाही. धार्मिक कायद्याची सर्व पुस्तके गुंडाळून ठेवली असती तरीही हिंदू, मुसलमान आणि शिख या तीन निराळ्या धर्मसमूहांमध्ये राजकीय उद्दिष्टांसाठी साहचर्य होऊ शकले नसते. लोकांपुढे योग्य ध्येये ठेवून आणि इष्ट धोरणे अमलात आणून येथे परकी सत्ता स्थापन होऊच न देण्याचे कामी असमर्थ ठरल्याबद्दल हनफी सनातन्यांकडे दोषाचा काही वाटा येतो हे खरे असली तरी त्यांनी परकी सत्तेशी दोन हात केले ही गोष्टही लक्षात घेतली पाहिजे.
सनातन्यांच्या राजकीय भूमिकेत फार गंभीर अर्थ सामावलेला होता. त्यांनी विशिष्ट श्रद्धा जतन केल्या त्यांचेही असेच परिणाम झाले. शाह वलिउल्ला हे एक थोर विचारवंत आणि लेखक होते. त्यांनी सनातन्यांना अधिक प्रगल्भपणे विचार करावयास शिकविले म्हणून आपण त्यांना धार्मिक विचारवंतांच्या मालिकेत बसवितो. परंतु आहे त्या अवस्थेतली शरिया सर्वांनी प्रमाणभूत मानावी यासाठी त्यांनी धडपड केली. त्याऐवजी शरियामधील अमल इ सालिह किंवा सत्कृत्ये नेमकी कोणती याचे विवरण करून मुसलमानांच्या पडत्या काळात त्यांनी नेमकी कोणती कर्तव्ये पार पाडावयास हवीत, कोणते सामाजिक गुण आत्मसात करावेत हे दाखवून दिले असते तर मुसलमान समाज आपली नैतिक आणि सामाजिक जबाबदारी पेलण्यास कदाचित समर्थ झाला असता.
सनातन्यांची भूमिका किती कठोर होती ते त्यांच्यातल्या सुधारकी हटवादीपणामुळे दिसून आले. त्यामुळे कडवटपणा निर्माण झाला आणि जातीय संघर्ष उद्भवले आणि मुख्य प्रश्न बाजूलाच राहिला. उदाहरणार्थ हाजी शरियतुल्ला हे एक प्रभावी प्रचारक होते. त्यांना खूप अनुयायी मिळाले. परंतु नवजात अर्भकाची नाळ सुईणीने कापण्याची पद्धती हिंदूंची आहे, ती चालू ठेवणे म्हणजे महाभयंकर पाप आहे. म्हणून नाळ कापण्याचे काम मुसलमान पित्यानेच केले पाहिजे असा दुराग्रह त्यांनी धरला. त्यामुळे त्यांनी अनेकांचे शत्रूत्व पत्करले. सय्यिद अहमद शहीद यांचा प्रकार असलाच. एकदा दोन-तीनशे लोकांनी त्यांचेवर निष्ठा असल्याची शपथ (बाइआ) घेतली. त्यानंतरच्या प्रवचनात ते म्हणाले, ‘शपथ घेऊनही तुम्ही पूर्वीसारखे मूर्तिपूजकांचे आणि पाखंडी लोकांचे रिवाज चालू ठेवलेत तर या शपथेला काही किंमत नाही. मोहरमच्या दिवशी ताबूत काढणे, पताका उभारणे, संतांच्या आणि शहीदांच्या कबरींची पूजा करणे, त्यांच्या नावाने शपथा घेणे या सर्व गोष्टी तुम्ही सोडून द्या. फक्त परमेश्वरावर भरवसा ठेवा. त्याखेरीज दुसरा कोणीही तुमचे भलेबुरे काहीही करू शकत नाही.’
सय्यिद अहमद शहीद यांची शिकवण नकारात्मक होती. परंतु ती अत्यंत प्रभावी ठरली. त्यामुळे अनेक भोळसट समजुती आणि आचार बंद पडून बुद्धिवादावर आधारलेले धर्मविधी प्रसारात आले. धार्मिक सुधारणांच्या या चळवळीला पुढे अनेक पिढ्यांपर्यंत एकसारखी गती मिळत गेली. रमजानच्या दिवसातले उपवास, नित्य आणि नैमित्तिक प्रार्थना, हज यात्रा, प्राप्तीच्या अडीच टक्के कर देणे (जकात), धर्मयुद्ध, आदिंना लोकमान्यता मिळाली. प्रार्थना, जकात, जिहाद यांनी प्रज्वलित झालेल्या नवजीवनामुळे राजकीय, सामाजिक आणि आर्थिक उद्दिष्टे व कर्तव्ये यांची जाणीव होऊन एक क्रांतिकारी शक्ती उभी राहिली असती. परंतु धर्मशास्त्रात गुंतून पडल्यामुळे नवीन परिस्थितीचे एकसारखे दडपण असूनही पूर्वीच्या काळची जीवनासंबंधीची कल्पना मुसलमानांनी सोडली नाही. शिया आणि सुन्नी यांमधले झगडे साऱ्या देशभर चालू होते. ताबूतांच्या प्रथेविरुद्ध बोलले म्हणून मझहर जान-इ-जानान यांचा खून झाला. सुन्नी उलमांमध्ये सर्वात प्रगत विचारांचे म्हणून प्रसिद्ध असलेले शाह अब्दुल अझीज स्वतःच शिया लोक काफीर आहेत, धर्मभ्रष्ट झालेले आहेत की नुसतेच अनैतिक आचरण करणारे आहेत या वादात गुरफटले होते. सुन्नींमध्येही मुकल्लिद (शब्दप्रामाण्य मानणारे) आणि गैरमुकल्लिद (शब्दप्रामाण्य न मानणारे) या दोन गटांत कमालीचा कडवटपणा निर्माण झाला होता. प्रार्थनेनंतर ‘आमिन’ (शांती) हा शब्द मोठ्याने उच्चारावा की मनातल्या मनात म्हणावा, प्रार्थनेच्या सुरुवातीला एकदाच हात कानापर्यंत न्यावेत की अधून मधून नेत राहावेत यांसारख्या गोष्टींवरुनही या दोन गटांमध्ये रणधुमाळी चाले.
सनातनी पुढारी धार्मिक कर्तव्यांबाबत आग्रही होते. तथापि विशिष्ट राजकीय तत्त्वासाठी ते मुसलमानांना संघटीत करू शकले ही गोष्ट निर्विवाद आहे. शाहू अब्दुल अझीझ यांनी मुसलमानांना उपदेश केला की तुम्ही इंग्रजी शिकू नका आणि त्यांचेकडे कारकून, साधे नोकर आणि सैनिक म्हणून चाकरी करू नका. ब्रिटिशांची नोकरी करणे हे पाप आहे याची जाणीव झाल्याने अनेक मुसलमान नोकरांनी आपल्या धन्यांचे खून केले. सय्यिद अहमद शहीद यांनी प्रथम शिखांविरूद्ध धर्मयुद्ध सुरू केले. पंजाब ब्रिटिशांकडे गेल्यावर पुढील वीस वर्षे हे धर्मयुद्ध ब्रिटिशांविरुद्ध चालले होते. शरियतुल्लांचे चिरंजीव टूटू मिया यांनी शेतकऱ्यांवर होणाऱ्या दडपशाहीविरुद्ध चळवळ केली. १८५७–५८ च्या उठावात धार्मिक प्रवृत्तीच्या मौलाना अहमदुल्ला शाह आणि वख्त खान यांनी पुढाकार घेतला होता. ज्यांनी धार्मिक कर्तव्य म्हणून ब्रिटिशांविरुद्ध लढा दिला त्यांनी दुसऱ्या कोणत्याही गोष्टींची पर्वा केली नाही. ही परंपरा पुढे मौलाना महमुदुल हसन (१८५१–१९२०) यांनी चालू ठेवली. त्यांनी ब्रिटिश साम्राज्य शाहीविरुद्ध सर्व मुस्लिम राष्ट्रांची फळी उभारण्याचा प्रयत्न केला. त्यामुळे त्यांना व कित्येक अनुयायांना माल्टा येथे तीन वर्षे डांबून ठेवण्यात आले होते.
परंतु ब्रिटिश राजवटीबाबत सर्व सनातन्यांची भूमिका एकसारखी नव्हती. इंग्रज धर्माचरणात कसलीही ढवळाढवळ करीत नव्हते म्हणून हिंदुस्थानात दार अल अमनच आहे असा काहींनी दावा मांडून ब्रिटिश सरकारविरुद्ध कोणताही उठाव म्हणजे बंडच आहे अशी भूमिका घेतली. १८७० च्या सुमारास अनेक उलमांनी अशा अर्थांचे फतवे काढले होते. मौलाना नसीर अहमद यांनी या भूमिकेच्या समर्थनासाठी अनेक मुद्दे मांडले होते. बहुतेक मुद्दे धर्मशास्त्रावर आधारलेले होते. शेवटी त्यांनी म्हटले होते की, जे मुसलमान हिंदुस्थानला दार अल हर्ब असे मानतात ते प्रत्यक्ष लढा करू शकत नसल्यामुळे त्यांना देश त्यागाशिवाय दुसरा पर्याय नाही. याचे कारण असे की, ‘हिंदुस्थानच्या एका टोकापासून अगदी दुसऱ्या टोकापर्यंत शोध केला तरी ब्रिटिशांवर प्रेम न करणारा एकही मुसलमान आढळणार नाही’.
व्यवहारचतुरता, बौद्धिक उबळपणा आणि वारा येईल तशी पाठ फिरविण्याची प्रवृत्ती ही १८७५ ते १९१२ पर्यंतच्या कालातली मुसलमान नेतृत्वाची वैशिष्ट्ये म्हणून सांगता येतील. यानंतर इस्लामी आणि विश्वइस्लामी चळवळींनी जोर पकडला. अंजुमन खुद्दाम इ काबा (मक्केच्या काब्याचे रक्षणार्थ सिद्ध असलेली संस्था) स्थापन केल्यानंतर तिच्यात सर्व उलमांनी सामील व्हावे असे आवाहन मौलाना शौकत अली यांनी १९१३ साली केले. तेव्हापासून धार्मिक नेते म्हणून उलमा हिंदी राजकारणात भाग घेऊ लागले. १९१९ साली माल्टा येथील स्थानबद्धतेतून सुटल्यानंतर मौलाना महमुदुल हसन यांनी खिलाफत व असहकारितेच्या चळवळीत उडी घेतली. राष्ट्रीयवृत्तीच्या उलमांनी जमियत-इ-उलमा-इ-हिंद या नावाची नवी संघटना सुरू केली. परंतु पुढच्याच वर्षी बेशिस्त धार्मिक उधाणाने केवढा अनर्थ घडू शकतो याचा प्रत्यय आला. मौलाना अबदुल वारी यांनी असा फतवा काढला की जर ब्रिटिशांनी तुर्कस्तानला न्याय दिला नाही तर मुसलमानांनी देशत्याग करून शेजारच्या मुसलमान देशात म्हणजे अफगाणिस्थानात जावे. त्यानुसार १८,००० कुटुंबांनी हे दिव्य केले. अफगाणिस्थानेच बंदी घातली नसती तर आणखी कितीतरी कुटुंबे देशोधडीला लागली असती. देशत्याग केलेल्या सर्वांची दयनीय अवस्था झाली. जे कोणी जगले-वाचले आणि आपापल्या घरी परत येऊ शकले त्यांना खिलाफत पुढाऱ्यांचे थोडेफार सहाय्य मिळाले. परंतु धार्मिक भावनाना विचाराचे नियंत्रण लागते हे या प्रकारावरून दिसून आले.
खिलाफत चळवळ कोलमडल्यानंतर उलमांमध्ये आणि एकूण मुसलमान जनतेतच दुफळ्या पडल्या. तथापि प्रत्येक प्रश्नावर धार्मिक दृष्टिकोणातून पाहण्याची प्रथा चालूच राहिली. नंतर स्वतंत्र हिंदुस्थानमध्ये मुसलमानांचे स्थान कोणते असेल याचे उत्तर शोधण्याचे प्रयत्न सुरू झाले. काही उलमा मुस्लिम लीगमध्ये गेले. परंतु जमियत-इ-उलमा-इ-हिंदने काँग्रेसबरोबरचे आपले सहकार्य चालू ठेवले. १९४० साली लाहोर अधिवेशनात मुस्लिम लीगने पाकिस्तान मागणीचा ठराव केला. तेव्हापासून विभक्तपणाच्या या मागणीचा राजकीय आराखडा नेमका काय असावा यावर सनातन्यांमध्ये खल सुरू झाला. त्यातूनच इस्लामी राज्याची कल्पना पुढे आली. जमाअत-इ-इस्लामी या नव्या संघटनेचे संस्थापक मौलाना अबुल आला मौदुदी यांनी सनातनप्रणालीचे पायावर इस्लामी राज्यशकट कसे उभारावे यासंबंधी एक सविस्तर योजना मांडली.
आपल्या प्रबंधाच्या सुरवातीस मौदुदीनी प्रथम पाश्चिमात्य जीवन, हिंदी व मुस्लिम इतिहास आणि सध्याची वस्तुस्थिती यांबाबत ज्यांना अज्ञान आहे अशांनाच मौदुदींचा युक्तीवाद पटण्याची शक्यता आहे. त्यानंतर त्यांनी इस्लामबाबत अनेक दावे मांडले आहेत. इस्लामी मूल्ये सर्वश्रेष्ठ आहेत. इस्लामी प्रार्थना, रमझानचे उपवास आणि इस्लामच्या श्रद्धा यांचे विवेचन करून ते पुढे म्हणतात की इस्लामी श्रद्धेत एवढे सामर्थ्य आहे की ती बाळगणारे लोक नेहमी न्याय आणि सत्य यांचा पाठपुरावा करीत राहतात. त्यांना जग सुधारण्याची प्रेरणा मिळते. बिगर मुस्लिमांना जग सुधारण्याचे कामी किती अडचणी येऊ शकतात आणि ही जबाबदारी केवढी मोठी आहे याची कल्पना स्वप्नातसुद्धा येऊ शकणार नाही. संस्कृतीबाबतचा मुसलमानांचा असा विशिष्ट दृष्टिकोण आहे. कोणत्याही लोक समुदायाच्या मूलभूत श्रद्धा, वैयक्तिक शिष्टाचार, राजकीय तसेच सामाजिक व आर्थिक घडीसंबंधीचा आदर्श, इहलोकीच्या प्रश्नांबाबतच्या कल्पना आणि जीवनाचे उद्दिष्ट हे सर्व संस्कृतीचे घटक असतात. इस्लामच्या श्रद्धा हीच इस्लामी संस्कृती आहे. इतर कोणत्याही संस्कृतीत एवढे परिपूर्ण घटक नाहीत. संस्कृतीच्या नावाखाली मौदुदीनी खरोखर इस्लामी श्रद्धांचेच विवेचन केले आहे. मुसलमानांच्या तेराशे वर्षांच्या इतिहासाकडे, त्यांच्या गेल्या शतकातील ऱ्हासाकडे आणि चालू शतकातल्या मागासलेपणाकडे संपूर्ण कानाडोळा केल्यामुळे त्यांच्या दाव्यांना वेगळे समर्थन लागतच नाही, कोणताही दावा केली की, तो सिद्ध झाल्यासारखाच होतो. इस्लामी संस्कृतीने जसे सर्व जीवन व्यापून टाकले आहे तसे दुसरी कोणतीही संस्कृती करू शकली नाही हा त्यांचा दावा म्हणजेच एक घोडचूकच आहे. मौदुदींना आपल्या प्रतिपादनाला इतिहासातले अगर सद्यस्थितीतले आधार देण्याचे वावडे आहे कारण त्यांच्या मते अशाने फक्त गोंधळ निर्माण होतो. मुसलमानांनी त्यांचे दावे नाकारले तर इस्लामी तत्त्वप्रणाली परिपूर्ण नसल्याची किंवा तात्त्विकदृष्ट्या परिपूर्ण असली तरी ती आधुनिक परिस्थितीत गैरलागू असल्याची कबुली दिल्यासारखे होते. त्यांच्या दुराग्रही मनाला इतिहासाचे वावडे आहे यात काही नवल नाही. परंतु इतिहासाच्या अभ्यासकांना मौदुदींचे प्रतिपादन वेडगळ आहे असे वाटल्यावाचून राहणार नाही. मौदुदींची शिकवण पूर्णपणे स्वीकारली तरी पाहिजे किंवा संपूर्णपणे नाकारली तरी पाहिजे. कारण त्यांच्याशी वाद कसा घालणार?
इस्लाममध्ये धार्मिक किंवा ऐहिक, सामाजिक किंवा राजकीय असे जीवनाचे स्वतंत्र कप्पे असूच शकत नाहीत. त्यामुळे इस्लामी जीवन पद्धतीसाठी इस्लामी शासन अत्यावश्यकच असते. मौदुदींच्या मते इस्लामी शासन हे धार्मिक लोकशाहीर आधारलेले असावे. ज्याच्या श्रद्धा सर्वात शुद्ध आणि आचार पवित्र असतील अशालाच इस्लामी राजवटीचा प्रमुख म्हणून निवडले जाईल. परंतु आपल्याला निवडून द्या असा कोणी प्रचार केला तर तो निवडणूक भ्रष्टाचार ठरेल. संपूर्णपणे निःपक्षीय असे सल्लागार मंडळ त्याला सल्ला देईल. शरियामध्ये ज्या गोष्टींवर निर्णय झालेला नसेल अशाच बाबतीत सल्लागार मंडळ कायदे करू शकेल. शरियाने अमुक बाबतीत निर्णय दिलेला आहे की नाही या विषयी सल्लागार मंडळाच्या उलमा उप समितीचा निवाडा बंधनकारक असेल. सरकार न्यायाधीशांची नेमणूक करील. परंतु सर्व मुकद्दम्यांचा निकाल ईश्वरी कायद्याप्रमाणे केला जाणार असल्यामुळे एकदा नेमणूक झाली की न्यायाधीशांवर कोणाचीही हुकुमत चालणार नाही. इतर राज्यांप्रमाणे इस्लामी राज्याला भौगोलिक सीमा असणार नाहीत. जगातला कोणताही मुसलमान या राज्याचा नागरिक बनू शकेल.
राजकीय जीवनाबद्दल संपूर्ण अज्ञान असलेल्या लोकांना मौदुदींच्या स्वप्नरंजनाचे विलक्षण आकर्षण वाटणे साहजिकच आहे. ईश्वर सर्वशक्तिमान नाही. राज्यकर्ता गुणसंपन्न आणि निर्मल चारित्र्याचा नसावा, परमेश्वराचे शाश्वत कायदे माणसाने बदलावे इत्यादी गोष्टी बोलण्याची छाती कोणत्या मुसलमानाला असणार? कोणत्याही श्रद्धाळू मुसलमानाला अशी विधाने करण्याचे धाडस होणार नाही. साहजिकच त्याला मौदुदींचा इस्लमी राज्याचा आराखडा मान्यच करावा लागले. मौदुदींच्या सिद्धांतामुळे वैयक्तिक किंवा सार्वजनिक जीवनात काही सुधारणा घडल्याचे अजून तरी दृष्टोत्पत्तीस आलेले नाही. परंतु या सिद्धांताचा हिंदुस्थान व पाकिस्तानमध्ये धुमधडाक्याने प्रचार चालू राहिलेला आहे.
विचारस्वातंत्र्याला लगाम घालण्याची आवश्यकता सनातन्यांना नेहमीच भासत असते. इतर मुस्लिम देशांप्रमाणे हिंदुस्थानातही शिक्षणाचा मक्ता सनातन्यांकडेच होता. ‘सत्य श्रद्धा आणि सद्धर्माचरण’ यांच्या संरक्षणाखाली धार्मिक ज्ञान देण्याची सनातन्यांची एक विशिष्ट पद्धती होती. शिक्षणाचेद्वारे त्यांनी बंडखोर विचारसरणीला पायबंद घातला. परंतु त्यांना विचारांवर संपूर्ण असे नियंत्रण केव्हाच प्रस्थापित करता आले नाही. स्वतंत्र वृत्तीचे धार्मिक विचारवंत खाजगीरीत्या कोणासही धर्म शिक्षण देऊ शकत. सूफी संतांना सनातन धर्माचे ज्ञान होते परंतु त्यांनी सनातन भूमिका धिक्कारली होती. युद्धशास्त्र, खगोलशास्त्र, भौतिकशास्त्र, स्थापत्य, कला इत्यादी ऐहिक शास्त्रांचे ज्ञान लोक स्वतंत्रपणे मिळवू शकत.
सर्व इस्लामी प्राथमिक पाठशालांतून (मक्तब) कलिमा, नित्याच्या प्रार्थना आणि कुराणवाचनाचे शिक्षण दिले जाई. अशा पाठशालांची संख्या खूप मोठी असे. परंतु त्यातल्या बहुतेक विद्यार्थ्यांना कुराणाशिवाय इतर काहीही वाचता येत नसे आणि वाचत असलेल्या कुराणाचा अर्थ समजत नसे. सुशिक्षित किंवा उच्च घराण्यातल्या मुलांना लिहिणे-वाचणे आणि साधे अंकगणित शिकवले जात असे. फारसी किंवा अरबी भाषा शिकवण्यात येत. ज्या विद्यार्थ्यांना अलिम होण्याची आकांक्षा असे ते अरबीचा अधिक अभ्यास करीत असत. त्यानंतर त्यांना धार्मिक कायदा (फिक), पैगंबरांच्या परंपरा (हादिस), अरबी वाङ्मय (अदब) आणि कुराणाचे भाष्य (मद्रसाह) दिले जात असे. मद्रसांची संख्याही मोठी होती. प्रत्येक विषयावर अनेक ग्रंथ असत. प्रत्येक ग्रंथाचा अभ्यास झाल्यावर प्रमाणपत्र देण्यात येत असे. सर्व शिक्षण पूर्ण झाल्यानंतर विद्यार्थ्याला समारंभपूर्वक पागोटे बांधण्यात येई. याहून उच्च शिक्षण देणाऱ्या निवडक संस्था काही शहरांतून होत्या. परंतु त्याबद्दल विशेष माहिती उपलब्ध नाही.
महंमद घोरीच्या अमदानीत येथे पहिल्या मद्रसा स्थापन झाल्या. सिकंदर लोदीच्या कालात शिक्षणक्रमात काही बदल होऊन पैगंबरांच्या परंपरांवर अधिक ग्रंथ शिकविण्यास सुरवात झाली. अठराव्या शतकाच्या मध्यास मौलाना निजामुद्दिन यांच्या नेतृत्वाखाली सनातन शिक्षणपद्धतीत मोठ्या सुधारणा झाल्या. तर्कशास्त्र, तत्त्वज्ञान, वाङ्मय आणि संस्कृती या विषयांवर अधिक भर देण्यात आला. तसेच धार्मिक विधि काटेकोरपणे पार पाडले जावेत यासाठी खास शिक्षणाची व्यवस्था झाली. त्यांच्या नवीन शिक्षण पद्धतीस ‘दर्स-उ-निजामी’ असे नाव पडले. त्यानंतर इंग्रजी शिक्षणास सुरुवात झाली. हळूहळू सनातन शिक्षण पद्धती अपुरी पडते याची जाणीव होऊ लागली.
१८५७ नंतर हाफिझ सय्यिद आबिद हुसेन, मौलाना महताब अली आणि शेख निहाल अहमद यांनी देवबंदच्या जुम्मा मशिदीत एक लहानशी मक्तब सुरू केली. पुढील दहा वर्षांतच तिची मोठी प्रगती होऊन उच्च शिक्षण देणारी संस्था (दारुल उलूम) म्हणून ती नावारूपाला आली. त्यावेळी तिची सूत्रे मौलाना महंमद कासिम यांचेकडे आली होती. त्यांच्यामुळेच ही प्रगती हो शकली. त्यांच्या मनात अनेक मक्तबांची स्थापना करून त्यातून दारुल उलूम या उच्च संस्थेत अधिक विद्यार्थी घ्यावेत असे होते. परंतु प्रत्यक्षात मात्र दोनच पाठशाला निघू शकल्या. देवबंदच्या दारुल उलूमच्या व्यवस्थापकांचा पाश्चिमात्य संस्कृती आणि ब्रिटिश सत्ता यांना कडवविरोध असे.
धार्मिक शिक्षण देणाऱ्या संस्था आणि इंग्रजी शिक्षणाच्या शाळा वेगवेगळ्या असल्यामुळे मुसलमानांच्यात दोन तट पडत आहेत अशी जाणीव झाल्यामुळे एकाच संस्थेत दोन्ही प्रकारच्या शिक्षणाची व्यवस्था करावी असे काही उलमांना वाटू लागले. या दृष्टीने १८९२ साली लखनौला मजलिस-इ-नदवा-अल-उलमा व १८९४ साली दार-अल-उलमा या संस्था स्थापन झाल्या. परंतु बरीच वर्षे नदवामध्ये इंग्रजी शिक्षण सुरू होऊच शकले नाही. ज्या उलमांनी ही कल्पना प्रथम मांडली होती तेच ती कल्पना प्रत्यक्षात उतरविण्याचे कामी असमर्थ ठरले. १९०५ मध्ये शिबली नुमानी या संस्थेचे शिक्षण सचिव झाले. त्यांनी इंग्रजी शिक्षण सुरू करावे असा निर्णय घेतला पण तो अंमलात आलाच नाही. १९०८ मध्ये उत्तर प्रदेश सरकारने ऐहिक विषय शिकविण्यासाठी मोठे अनुदान दिले. त्यामुळे मॅट्रिकपर्यंत इंग्रजी शिकविण्यास सुरवात झाली. त्यानंतर हिंदी व संस्कृतचे वर्ग सुरू करण्यात आले. परंतु थोड्याच वर्षात हे तिन्ही वर्ग बंद पडले आणि नदवा ही एक दर्स-इ-निजामी धार्मिक पद्धतीचे शिक्षण देणारी संस्थाच ठरली. आपल्या संरक्षणासाठी बाह्य जगाशी संबंध तोडून एकांतवास पत्करला. त्यांच्याजवळ आलेल्या सर्वांना त्यांनी आधुनिक ज्ञानापासून वंचित ठेविले.
परंतु उलमा जसे शिक्षक होते तसे प्रचारकही होते. आधुनिक जीवनामुळे शरियापासून च्युति होण्याचा धोका समोर दिसत होता. तो टाळण्यासाठी तत्कालीन परिस्थितीचा आपले प्रवचनात उल्लेख करणे त्यांना आवश्यक भासले. धार्मिक चर्चेतही बुद्धिवादाला स्थान मिळणे क्रमप्राप्त झाले. मौलवी नझीर अहमद यांनी आपल्या अल हक्क वा अल फराइज या ग्रंथात शरिया आणि तत्कालीन परिस्थिती यांची सांगड घालण्याचा प्रयत्न केला आहे. त्यात सामान्य वाचकासाठी शरियाचे मार्गदर्शक निर्णय संकलित केलेले आहेत. जागोजागी त्यांनी तळटिपा देऊन आपले विचार मांडले आहेत. इस्लामवर निःसंकोच श्रद्धा ठेवा आणि आपली धार्मिक कर्तंव्ये व्यवस्थित पार पाडा हे त्यांनी आग्रहपूर्वंक सांगितले आहे. ज्या शंकेखोर लोकांनी सनातन प्रणालीबाबत मतभेद व्यक्त केले आहेत त्यांनी आपली स्वतःचीच फसवणूक केली आहे असा त्यांचा युक्तिवाद असे. असल्या लोकांना आपल्याला सर्व काही समजते असा अहंगंड झाला आहे. परंतु कोणत्याही माणसाला आपल्या आत्म्याची पूर्ण ओळख होणे अशक्य आहे. एकूण ज्ञानापैकी फार थोडा भाग मानवांना दिलेला आहे असे परमेश्वरानेच कुराणात म्हटलेले आहे, अशा स्थितीत ही मंडळी आपल्या बुद्धिची आहे असे परमेश्वरानेच कुराणात म्हटलेले आहे, अशा स्थितीत ही मंडळी आपल्या बुद्धिची आणि ज्ञानाची कमतरता प्रांजलपणे कबूल न करता अनेक प्रकारचे अंदाज व्यक्त करतात. दैवी गुह्ये अनंत आहेत. ती माणसाला कशी समजणार? मानवाची उत्क्रांती माकडापासून झाली आहे हा असलाच एक अंदाज आहे. नझीर अहंमदांनी सय्यिद अहमद खानांच्या नव्या निसर्गपंथावरही टीका केली आहे. त्यांना देवदूत, जिन, सैतान, चमत्कार, कयामत दिन (परमेश्वराच्या अखेरच्या निवाड्याचा दिवस) इत्यादी गोष्टी केवळ समजू शकत नाहीत म्हणूनच मान्य नाहीत. नझीर अहमद पुढे म्हणतात, ‘परमेश्वरावर विश्वास असूनही या लोकांना या कल्पना कशा मान्य नाहीत हे आम्ही समजू शकत नाही. यास्तव मुसलमानांनी आपली श्रद्धा डळमळू देऊ नये.’ परंतु मूलभूत श्रद्धांखेरीजचे इतर विषय, विशेषतः शास्त्रीय विषय मुसलमानांनी अभ्यासलेच पाहिजेत असेही त्यांचे मत होते. याच अनुरोधाने आधुनिक जगात शरियामधले अनेक निर्बंध कालबाह्य झाले आहेत असेही ते म्हणत असत. आधुनिक युगातली वस्तुस्थिती विचारात न घेता जे उलमा पारंपारिक, सनातन प्रणालीला चिकटून राहिले आहेत त्यांना भवितव्य नाही हेही त्यांनी सांगून टाकले होते.
हिंदी मुसलमानांनी जी तर्कदुष्ट भूमिका घेतली होती तिचे प्रतिबिंब नझीर अहमद यांच्या ग्रंथातही उमटलेले आहे. सनातनप्रणाली हा एक आदर्श आहे. इस्लाम हा सर्वश्रेष्ठ सद्धर्म आहे. शरियाबरहुकूम जीवन हेच खरे आदर्श जीवन असते म्हणून प्रत्येकाने आपले आचरण शक्य तेवढे शरियाला अनुरूप असेच राखले पाहिजे आणि आपल्या चुका व उणीवा स्पष्टपणे मान्य केल्या पाहिजेत असे विचार मुसलमानांत दृढमूल झालेले आहेत. या विचारांची पराकोटी मौदुदींसारख्याच्या ग्रंथात झालेली दिसून येते.
मुसलमानांना इस्लामी तत्त्वांची ओळख व्हावी आणि त्यांच्यामध्ये सामाजिक जाणीव निर्माण व्हावी या उद्देशाने १९१० नंतर मौलांना महंमद इल्यास यांनी अत्यंत नम्रभावाने एक नवीन चळवळ (तबलीग) सुरू केली. “तुम्हाला बरोबर नमाज पढता येतो का?’ ‘नसल्यास, मी कसा पढावा ते सांगू का?’ आणि ‘आपण दोघे बरोबर नमाज पढायचा का?’ अशासारखे प्रश्न विचारून ते सामान्य मुसलमानांना धार्मिक विधिंबाबत शिक्षण देऊ लागले. ते स्वतः शरीराने अत्यंत दुबळे व नेहमी आजारी असत. त्यांच्या अध्यापनात उत्कटता व सचोटी होती. त्यामुळे वक्तृत्व नसले तरी त्यांचा लोकांवर प्रभाव पडत असे. सदैव चोऱ्यामाऱ्या करीत राहणाऱ्या मेवाती मुसलमानांना धार्मिक शिक्षण देऊन त्यांच्यात क्रांतिकारी सुधारणा घडवून आणण्याचे श्रेय महंमद इल्यास यांना द्यावे लागेल. या त्यांच्या यशामुळे उलमा आणि सुशिक्षित मुसलमानांच्यात सामाजिक जाणीव झाली. प्रत्येक मुसलमानाला धर्माचे किमान ज्ञान देण्याची आपली जबाबदारी आहे अशी जाणीव निर्माण झाल्यावर अनेकजण देशभर हिंडून हे कार्य करू लागले. यासाठी लागणारा सर्व खर्च स्वतः करावा किंवा ज्या छोट्या छोट्या गटांत त्यांचे कार्य चालले आहे त्यांनी भागवावा अशी प्रथा सुरू झाली. इल्यास यांच्याप्रमाणेच हे प्रचारक स्वभावाने अत्यंत नम्र, सेवाभावी व उदार असल्यामुळे ही चळवळ बरीच लोकप्रिय झाली. पुढे ती एवढी पसरली की, प्रचारकांचे गट इंडोनेशिया, जपान, अमेरिका यांसारख्या दूरदूरच्या देशांतही जाऊन प्रचार करू लागले. ही चळवळ अद्याप जोरात चालू आहे. तीत फक्त महत्त्वाचा धोका दिसतो. इस्लामी जीवनपद्धती म्हणजे फक्त कलिमा, नमाज, रमझानचे उपवास यापुरतीच मर्यादित आहे अशी भावना निर्माण होऊन सत्कृत्यांकडे (अमल इसालिह) लोकांचे दुर्लक्ष होण्याची शक्यता आहे. सामाजिक आणि पारमार्थिक आदर्श प्रत्यक्षात उतरविण्यासाठी अमल-इ-सालिह याचे आधारावर लोकांनी आपापल्या गुणविशेषांची जोपासना करून त्यांचा समाजासाठी उपयोग करणे आवश्यक आहे. ही चळवळ अजूनही वाढत असल्यामुळे ती अपेशी ठरेल असे निदान करणे अर्थातच रास्त होणार नाही.
प्रकरण १६
मुत्सद्दी आणि प्रशासक
१ : हैदर अली
औरंगजेबाने दीर्घकाल दक्षिणेत केलेल्या लढायांमुळे सतराव्या शतकाच्या अखेरीस मुगल साम्राज्याला एकप्रकारचे जडत्व आले. १७०७ मध्ये तो मरण पावल्यावर अंतर्गत यादवी झाली. त्यानंतर त्याचा वृद्ध आणि कमकुवत मुलगा बहादुरशहा याने सुमारे पाच वर्ष राज्य केले. उच्च अधिकाऱ्यांमध्ये पुढे सत्तेसाठी साठमारी सुरू झाली. गादीला वारस म्हणून त्यांनी अनेक कळसूत्री बाहुल्या उभ्या केल्या. आपापल्या गटाचे सामर्थ्य वाढविण्यासाठी सरकारी खजिन्यांवर हात मारायलाही त्यांनी कमी केले नाही. १७३९ साली नादिरशहाने दिल्ली लुटली. १७४८ पासून अहमद शाह अबदालीची आक्रमणे सूरू झालीत. परंतु त्याला काही राजकीय धोरण नव्हतेच.
मुगल साम्राज्याविरुद्ध शिवाजीच्या नेतृत्वाखाली मराठ्यांनी उठाव केला त्यावेळी त्यांनी जे लढाईचे नवे तंत्र अमलात आणले त्यापुढे शाही फौजा जेरीस आल्या. परंतु मुगल साम्राज्य उखडून त्या जागी नवे साम्राज्य उभे करण्याची कोणतीही योजना त्यांचे पुढे नव्हती. राज्यकारभाराची मुगल पद्धती कायम ठेवून अगर त्यात बदल करून त्यांना साम्राज्य स्थापन करता आले असते. परंतु तशी महत्त्वाकांक्षा असलेला एकही नेता मराठ्यांत निर्माण झाला नाही. पेशव्यांचे कालापासून मराठी राज्यात वाढ झाली. परंतु १७५८ साली मराठी सेनेने जेव्हा अटकेपार सिंधु नदी ओलांडली त्यावेळी तेथपर्यंत कारभार चालविण्यासाठी कोणीही प्रशासक सेनेच्या बरोबर नव्हते. त्यांनी अनेक लढाया केल्या. परंतु परिणामी शांतता व स्थैर्य प्रस्थापित करण्याचा हेतू त्यांच्या रणनीतीमागे नव्हता. आपले दोस्त आणि समर्थही ते आपल्याजवळ राखू शकले नाहीत. पानिपतच्या संग्रामाचेवेळी रजपूत आणि जाट फौजा मराठी सेनेच्या बरोबर नव्हत्या आणि मराठे या लढाईत हरले याचे उत्तर हिंदुस्थानात कोणासही सोयरसुतक वाटले नाही.
पानिपतच्या दारूण पराभवानंतरही त्यांच्या नीतीत फरक पडला नाही. सामंत अधिक प्रबळ झाले व पुण्याची केंद्रसत्ता दुर्बळ होत गेली. अर्थातच नवे साम्राज्य निर्माण होण्याची शक्यताही मंदावली. उत्तरेकडचे सर्व मुसलमान राजे त्यावेळी थकले-भागलेले होते. हैद्राबाद स्वतंत्र झाले, परंतु १७४८ मध्ये निजाम उल मुल्क मेल्यावर तेथे कारस्थानांना ऊत आला. १७६२ साली निजाम अली खान गादीवर आला. धैर्य, महत्वाकांक्षा आणि सद्सद्विवेकाचा त्याच्यात पूर्ण अभाव होता. त्यामुळे चामडी बचावण्यापलीकडे त्याने काहीही केले नाही. १७५० ते १७७२ च्या कालात मराठ्यांना म्हैसूर आणि हैदराबादची राज्ये सहज जिंकून घेता आली असती. अशारीतीने सर्व दक्षिण हिंदुस्थान ताब्यात आल्यावर त्यांना इंग्रज आणि फ्रेंचांना शह देता आला असता, परंतु ही त्यांना दृष्टीच नव्हती. कारस्थाने, विश्वासघात छोट्या छोट्या अनंत लढाया आणि जेथे तेथे जबरीने पैसा उकळण्यात त्यांनी आपली सर्व शक्ती खर्च केली. मराठे लोक शूर आणि दमदार होते. त्यांना देशात महत्त्वाचे स्थान प्राप्त होऊ शकले असते. ते या नीतीमुळे होऊ शकले तर नाहीच, पण त्याहीपेक्षा अधिक दुर्दैवाची गोष्ट म्हणजे त्या कालच्या एकमेव समर्थ आणि महत्त्वाकांक्षी नेत्यालाही याच कारणामुळे थोर पद मिळू शकले नाही.
१७२१ किंवा १७२२ मध्ये एका सामान्य कुलात हैदर अलीचा जन्म झाला. त्याला शिक्षणाची आस्था नव्हती आणि किमान शिक्षणही मिळू शकले नाही. त्याचा भाऊ म्हैसूर राज्यात सेनाधिकारी होता. त्यामुळे लहानपणी हैदरला घोडदौड व शिकारीचा नाद लागला. पुढे तोही सैन्यात दाखल झाला. त्याने १७५२ साली पहिली लढाई पाहिली. त्याच्यातच त्याने नाव कमावले. त्याला भरपूर द्रव्य आणि शस्त्रसाठा मिळाला. नंतर त्याला दिंडीगुल विभागाचा प्रशासक म्हणून नेमण्यात आले. त्यावेळी म्हैसूरच्या गादीवर एक नामधारी राजा होता. देवराज आणि नंजराज या दोघा भावांनी सर्व सत्ता आपल्याकडे घेतली होती. दोघेही म्हातारे आणि निष्प्रभ झाले होते. १७५५ साली निजामाने स्वारी केली तेव्हा त्याला मोठा मुलुख आणि जबर खंडणी द्यावी लागली. दोन वर्षांनी मराठ्यांनी स्वारी केली तेव्हाही हाच प्रसंग आला. दोन्ही खेपेस खंडणीसाठी देण्याची रक्कम हैदर अलीने उभी केली होती. त्याच्या मोबदल्यात त्याने खूप मोठी जमीन इनाम म्हणून घेतली. अशारीतीने तो राज्यात सर्वात प्रबळ झाला. त्यानंतर राजवाड्यात एक कारस्थान शिजले. त्याचा नेता खंडेराव याच्या मदतीने हैदर अलीने देवराज व नंजराज यांना दूर करून आपल्या हाती सत्ता घेतली. राजा होता तसाच नामधारी राहिला पण खरा राज्यकर्ता हैदर अलीच होता.
राज्यात कोणाचीही काही तक्रार असली तर त्याला हैदर अलीची प्रत्यक्ष भेट घेता येत असे. आपल्या राज्याला तो ‘देवांनी दिलेले राज्य’ असे म्हणत असे. सर्व धर्माच्या लोकांना सारखा न्याय देण्यासाठी त्याने प्रत्येक धर्माच्या मान्य संहितेप्रमाणे निवाडे देण्याची पद्धती सुरू केली. त्याचा राज्यकारभार अत्यंत करडा होता. कराची रक्कम संपूर्णपणे वसूल होत आहे की नाही यावर त्याचे विशेष लक्ष असे. त्यासाठी त्याने राजस अधिकाऱ्यांना कठोरपणे वागविले. तो आपले सैन्य नेहमीच जय्यत ठेवीत असे. काही युरोपियनांची सुनता करून त्याने त्यांना सैन्यात अधिकाऱ्याच्या जागा दिल्या. चितळदुर्गचे बेरड आणि मलबारचे नायर यांचे धर्मांतर करून या आपल्या ‘चेल्याच्या’ पलटणी उभ्या केल्या. त्याचे अनेक सेनाधिकारी फ्रेंच होते. सैन्यात युरोपियन पद्धतीची कवायत सुरू केली. आपले मुसलमानी राज्य आहे असे तो कधीच म्हणत नसे. नामधारी राजा हिंदू होता. नाण्यांवर हिंदू दैवतांची चित्रे असत. ती त्याने चालू ठेवली. दसऱ्याचा महोत्सवही त्याने चालू ठेवला होता.
संधी मिळेल तेव्हा शेजाऱ्यावर आक्रमण करून आपल्या राज्याचा विस्तार करण्याचे त्याचे धोरण होते. १७६० साली इंग्रज आणि फ्रेंचांची लढाई चालू असतेवेळी हैदरने फ्रेंचांना मदत करून पाँडीचरीच्या ब्रिटिश फौजांचा पराभव केला. परंतु त्याचवेळी खंडेरावाने त्याचेविरुद्ध मोठा कट केल्यामुळे त्याला परत फिरावे लागले. कट मोडून काढून त्याने खंडेरावला कैद केले. परंतु त्याला फाशी न देता एका पिंजऱ्यात जन्मभर कोंडून ठेवले. हे होईपर्यंत इंग्रज फ्रेंच लढाईत फ्रेंचांचा पराभव झाला. शेवटी त्याला काही फ्रेंच अधिकारी व सैनिक प्रशिक्षणासाठी मिळाले एवढाच लभ्यांश प्राप्त झाला.
हैदर अलीची इंग्रज, निजाम आणि मराठे यांचेपैकी कोणाशीही दोस्ती नव्हती. म्हणून सैन्याकडे त्याचे विशेष लक्ष असे. १७६६ साली या तिघांनी एकत्र होऊन त्याचेवर हल्ला केला. अत्यंत प्रतिकूल परिस्थितीत डोके थंड ठेवून जबरदस्त उपाययोजना करण्याची त्याची हातोटी यावेळी दिसून आली. तो स्वतः उत्कृष्ट लढवय्या होता. परंतु त्याने किंवा त्याच्या अधिकाऱ्यांनी युद्धतंत्राचे प्रशिक्षण घेतले नसल्यामुळे कोणत्याही लढाईत त्याला निर्णायक विजय मिळविता आला नाही. पानिपतच्या मराठ्यांच्या पराभवाची संधी साधून त्याने आपले राज्य तुंगभद्रेच्या उत्तरेपर्यंत वाढविले. जागोजागी किल्ले बांधून तटबंधी केली. परंतु पेशव्यांचे सामर्थ्य त्याच्याहून खूप मोठे होते. १७६५ च्या लढाईत माधवराव पेशव्यांनी त्याचा पराभव केला. परंतु त्यानंतर लगेच तहही केला. पुढील वर्षी निजाम व पेशव्यांनी पुनःस्वारी केली, तेव्हाही हैदरचा पराभव झाला. परंतु निजाम मधल्यामध्ये काही करेल या भीतीने माधवरावांनी पुनः हैदरशी तह केला.
यानंतर हैदर अलीने निजाम व इंग्रज या दोघांशीही संधान बांधण्याचे ठरविले. परंतु तो फ्रेंच सत्ता पुनः स्थापन करण्यास मदत करील असा इंग्रजांना संशय होता. याशिवाय पेशव्यांजवळ फक्त घोडदळ असल्यामुळे त्यांच्यापासून आपल्या सत्तेला धोका नाही पण हैदरजवळ शिस्तबद्ध पायदळ, मोठ्या तोफा व छोटी शस्त्रे असल्यामुळे तो आपला नायनाट करील अशी इंग्रजांना भीती वाटत होती. त्यामुळे त्यालाच चिरडण्याचे इंग्रजांनी ठरविले. १७६७ साली इंग्रजांनी त्यांच्याशी पहिली लढाई केली. परंतु चिवटपणे लढून त्याने आपले सामर्थ्य कायम राखले. १७८० चे सुमारास त्याने निजाम व मराठ्यांना आपल्या बाजूला वळवून घेतले. परंतु इंग्रज निजामाला फितवू शकले. मराठी राज्यात बखेडे असल्यामुळे त्यांचे साह्य फार थोडे झाले. परिणामी इंग्रजांशी त्याची शेवटची लढाई त्याच्या मृत्यूपर्यंत चालू राहिली. हैदरच्या सैन्यापुढे टिकाव धरणे इंग्रजांना कठीण झाले होते. मृत्यूसमयी त्या त्या फौजांची परिस्थिती उत्कृष्ट होती. त्यानंतर ६ महिन्यांनी तह होऊन लढाई संपली.
२ : १८५७–५८
स्वतंत्र राजनीती ठरवून ती अमलात आणण्याची ताकद असलेला असा हैदर अली हा शेवटचाच मुसलमान राजा होता. त्यानंतर परिस्थिती बदलल्यामुळे ब्रिटिशांविरुद्ध लढ्यासाठी जनतेला संघटित करणे यातच मुत्सद्दीपणा होता. १८५७ चा उठाव झाला तेव्हा ब्रिटिश राज्य गेल्यानंतर कशाप्रकारचे राज्य स्थापन करावयाचे, नंतर हिंदू-मुसलमानांचे परस्पर संबंध कसे असावेत याचा कोणी विचार केला नव्हता. कोणत्याही हिंदू किंवा मुसलमान नेत्याला राष्ट्रीय स्वातंत्र्याची स्पष्ट कल्पना नव्हती. आपले गेलेले हक्क परत मिळवावेत या ईर्षेने किंवा कोणत्याही परिस्थितीत येथे ब्रिटिश राज्य चालू द्यावयाचे नाही याच निर्धाराने उठाव केला गेला. त्यावेळचे नाव घेण्यासारखे दोन मुसलमान पुढारी मौलवी अहमदुल्ला शाह आणि बख्त खान हे होते. दुर्दैवाने दोघांच्याही बद्दल फारच थोडी माहिती उपलब्ध आहे.
मोठ्या जनसमुदायाला आपल्या प्रभावी वाणीने मंत्रमुग्ध करणारा वक्ता म्हणून १८५५ साली त्याच्याकडे सरकारचे लक्ष वेधले. त्याच्या हालचालीवर नियंत्रण ठेवता न आल्यामुळे त्याचेबद्दल राज्यकर्त्यांना चिंता वाटत होती. ऐनवेळी उपयोग व्हावा म्हणून त्याने अनेक ठिकाणी गुप्त मंडळ्या स्थापन केल्या होत्या. १८५७ च्या सुरुवातीला फैजाबादला आला असता त्याला पकडण्याचा हुकूम झाला. परंतु स्थानिक पोलिसांनी हुकूम मानला नाही, म्हणून सैन्य धाडावे लागले. राजद्रोहाच्या गुन्ह्यासाठी त्याला फाशीची शिक्षा फर्माविण्यात आली. परंतु ती अमलात येण्यापूर्वीच सैनिकांनी उठाव करून त्याची मुक्तता केली. नंतर त्याच्या कपाळी अपयशच आले. लखनऊच्या राजकीय कारवायात तो गुरफटला गेला. छोट्या चकमकीत त्याची सरशी झाली परंतु कोणत्याही लढाईत ब्रिटिश फौजांविरुद्ध त्याला विजय मिळू शकला नाही. पवायनच्या राजाशी बोलणी करण्यासाठी गेला असताना त्याने आपले प्राण गमावले.
बख्त खान ईस्ट इंडिया कंपनीच्या सैन्यातला एक छोटा अधिकारी होता. उठाव सुरू झाल्यावर शहाजहानपूर येथील सैनिकांना बरोबर घेऊन तो प्रथम बरेलीला आणि त्यानंतर दिल्लीला गेला. तेथे त्याला मुक्ती फौजेचे सेनापती पद मिळाले. पुढे दिल्लीचा पाडाव झाल्यावर एका छोट्या तुकडीसह तो दिल्लीहून निसटला. परंतु त्याचे पुढे काय झाले ते अद्यापी अज्ञातच आहे. १८५७ चा उठाव योजनाबद्ध नव्हता. परंतु त्याचे नेतृत्व करणाऱ्या बख्त खान आणि त्याच्या सहकाऱ्यांना लोकशाहीची आणि न्यायाची दृष्टी होती हे त्यांनी दिल्ली मुक्त केल्यानंतर ती राज्यघटना तयार केली त्यावरून स्पष्ट दिसून येते. सैनिकदलांचे सहा प्रतिनिधी व चार मुलकी अधिकाऱ्यांची समिती बनवावी आणि समितीने व तिने निवडून दिलेला अध्यक्ष यांनी दिल्लीचा दैनंदिन कारभार पहावा असा ठराव केला होता. प्रत्येक सदस्याने काम सुरू करण्यापूर्वी आपण अत्यंत सचोटीने व निःपक्षपातीपणे कारभार पाहून, बारीकसारीक तपशिलातही लक्ष घालू अशी शपथ घ्यायची होती. परंतु समितीचे काम सुरू झाल्यावर कोणा सदस्याने गैरवर्तन केल्याचे दिसून आले तर इतर सदस्यांनी त्याला बडतर्फ करून त्याच्या ऐवजी दुसरा सदस्य नेमण्याची या घटनेत तरतूद होती. सर्व निर्णय बहुमताने घ्यायचे होते. त्यासाठी समितीच्या अध्यक्षास एका ऐवजी दोन मते देण्यात आली होती. कारभारविषयक प्रत्येक प्रश्न या समितीपुढे ठेवावा, तिच्या निर्णयानंतर संबंधित कागद साहिब इ आलम म्हणजे युवराज व ‘परमेश्वराची छाया असलेल्या’ बादशहाकडे सादर करावेत असे ठरले होते. समितीच्या दैनंदिन कामकाजाबद्दलही तपशीलवार नियमावली तयार करण्यात आली होती. अर्थात कोणत्याही प्रश्नावर बादशहाचा निर्णय अखेरचा असेल हे या घटनेत मान्य करण्यात आले होते. दुर्दैवाने त्या काळच्या परिस्थितीत ही समिती आपले कार्य करू शकली नाही. नालायक राजे आणि भित्रे व बेईमान लोक यांच्यामुळे बख्त खान आणि त्याच्या सहकाऱ्यांना आपले लोकशाही आणि न्यायावर आधारलेले शासन अमलात आणण्याचे उद्दिष्ट सिद्ध करता आले नाही ही दुर्दैवाची गोष्ट आहे.
३ : फैज अली खान
१८२१ साली बुलंद शहराच्या एका जमिनदार कुलात फैज अली खानांचा जन्म झाला. आपल्या मिळकतीची व्यवस्था त्यांनी एवढ्या चोखंदळपणाने ठेवली होती की त्यांचे सर्वत्र नाव झाले होते. १८५३ मध्ये त्यांना जयपूर महाराजांनी संस्थांनामध्ये नोकरीस बोलावून घेतले. प्रथम पोलीस खात्यात सेवा केल्यानंतर त्यांचेकडे सैन्याची व्यवस्था पाहण्याचे काम सोपविण्यात आले. वशिलेबाजी आणि पैसेखाऊ प्रवृत्तीमुळे सैन्यदलाची फारच दुरावस्था झालेली होती. फैज अली खानांनी या अपप्रवृत्तीविरुद्ध कडक उपाय योजले. ईस्ट इंडिया कंपनीच्या सैनिकी यंत्रणेला अनुसरून त्यांनी जयपूर सेनेची आमूलाग्र पुनर्रचना करून परिस्थितीत झपाट्याने सुधारणा घडवून आणली. तेव्हा महाराजांनी त्यांना नबाब ही पदवी देऊन संस्थानचे मुख्य मंत्री म्हणून त्यांची नेमणूक केली. त्यावेळी संस्थानची आर्थिक स्थिती फारच हलाखीची झालेली होती. राज्ययंत्रणेतही अनेक दोष होते. फैज अली खानांनी खात्यांची व जिल्ह्यांची पुनर्रचना केली. प्रत्येक अधिकाऱ्याच्या जबाबदाऱ्या निश्चित करून कारभार सुधारला. नंतर सरकारची कर्जे फेडून टाकली आणि सरकारची गंगाजळी सुरू केली. या सर्व गोष्टी करीत असताना साहजिकच त्यांना अनेक हितशत्रू निर्माण झाले व त्यांनी त्यांचे अधिकार कमी करण्याचे अनेक प्रयत्न केले. शेवटी कंटाळून त्यांनी आपल्या पदाचा राजीनामा दिला.
त्यानंतर त्यांची बडोदा संस्थानच्या कारभाराची चौकशी करण्यासाठी नेमलेल्या आयोगावर सदस्य म्हणून नेमणूक झाली. पण हे काम आटोपण्यापूर्वीच कोटा संस्थानात बजबजपुरी झाल्यामुळे ब्रिटिश सरकारने त्यांना १८४७ साली दिवाण म्हणून नेमले. अवघ्या दोन वर्षांच्या अवधित त्यांनी राज्ययंत्रणेत आमूलाग्र सुधारणा केल्या. अनेक रस्ते व पूल बांधले. कित्येक सरकारी इमारती उभ्या केल्या. मुलांसाठी एक आणि मुलींसाठी एक अशा दोन शाळा सुरू केल्या. त्यांचे वजन एवढे वाढले की सरकारने त्यांना परत बोलावून घेतले. त्यांना सर हा किताब बहाल करण्यात आला आणि शाही विधिमंडळाचे सदस्य नेमण्यात आले. शाही विधिमंडळाचे ते पहिलेच हिंदी सदस्य होते.
४ : राष्ट्रीय आंदोलन
जे जे मुसलमान गट विरोध करू शकतील अशा सर्वांना चिरडून टाकण्याचा निर्धार ब्रिटिश सरकारने १८५८ नंतर जाहीर केला. अशा परिस्थितीत ब्रिटिश राजवट स्वीकारण्याखेरीज दुसरा तरणोपाय राहिला नाही. ब्रिटिश सरकारशी सहकार्य करून त्यांचा विश्वास संपादन करण्याखेरीज दुसरा मार्ग नाही हे सर सय्यिद अहमद खान यांनी मुसलमानांच्या गळी उतरविण्याची पराकाष्ठा केली. तसेच मुसलमान समाज हाडांचा राज्यद्रोही नाही हेही त्यांनी सरकारच्या नजरेस आणून दिले. हळूहळू उत्तर हिंदुस्थानाचे मुसलमान सर सय्यिदांचा सल्ला मानू लागले. तेवढ्यात राष्ट्रीय काँग्रेस स्थापन होऊन तिचा मुसलमानांवर प्रभाव पडू लागला. काँग्रेसच्या पाठीशी राहून सरकारवर टीका करीत राहावे आणि त्याचबरोबर सरकारी नोकऱ्यांत अधिक प्रतिनिधित्व मागावे की ब्रिटिश सरकारशी सहकार्य करून त्यांचे राज्य अधिक मजबूत करावे या दोन विकल्पांपैकी कोणता स्वीकारावा हा प्रश्न उभा राहिला. अखेरीस सर सय्यिदांनी काँग्रेसविरुद्ध भूमिका घेतली. दुसऱ्या बाजूने सरकारही विरोधकांची शक्ती खच्ची करण्याचे उपाय योजित राहिले. बंगाल प्रांत फारच अगडबंब असल्यामुळे राज्यकारभाराच्या सोयीसाठी त्याची फाळणी करणे आवश्यक झाले होते. बंगालच्या फाळणीने हिदूंना दुर्बल करणे व आजवर दुर्लक्षित राहिलेल्या पूर्व बंगालच्या मुसलमानांना अधिक संधी उपलब्ध करणे हे दोन्ही कार्यभाग सिद्ध झाले. याच कारणांमुळे हिंदूंनी फाळणीला कडवा विरोध केला. वंगभंगाच्या चळवळीने जोर पकडल्यानंतर मुसलमानांसाठी वेगळ्या मागण्या मांडणाऱ्या शिष्टमंडळाला भेट देण्याची हीच वेळ आहे असे सरकारने ठरविले, या भेटीनंतर १९०६ साली मुस्लिम लीगची स्थापना झाली. लीगच्या प्रत्येक वार्षिक अधिवेशनात मुसलमानांची सरकारवर संपूर्ण निष्ठा व्यक्त करणारे ठराव पसार होऊ लागले. कायदा आणि न्याय यांचा देखावा करून हिंदू-मुसलमानांत दुही निर्माण करण्याच्या प्रयत्नांना अशा रीतीने वेग आला.
परंतु १८७७ चे रशिया-तुर्कस्थान युद्ध, १८९७ साली झालेल्या ग्रीस व तुर्कस्तान यामधल्या लढाया, इटालीने १९११ साली त्रिपोलीवर केलेले आक्रमण आणि त्यानंतर वर्षभरात पेटलेले बाल्कन युद्ध या देशाबाहेर घडलेल्या घटनांनी मुसलमानांत प्रक्षोभ निर्माण झाला होता. त्रिपोलीच्या आक्रमणानंतर मुसलमानांच्या भावना प्रक्षुब्ध करणारे वाङ्मय प्रसृत होऊ लागले. मुस्लिम जगताच्या भवितव्याबद्दल हिंदी मुसलमानांना चिंता वाटू लागली. बाल्कनमध्ये भडका उडाल्यावर सरकारच्या सहानुभूतीने एक डॉक्टरांचे मंडळ तुर्कस्तानला धाडण्यात आले. परंतु १९१३ साली कानपूरच्या मशिदीचा एक कोपरा तोडल्यामुळे मुसलमानांत तीव्र असंतोष निर्माण झाला. याच प्रकरणात एका शांत मुसलमान जमावावर गोळीबार केल्यामुळे तर आगीत तेल ओतल्यासारखे झाले. शेवटी याबाबत तडजोड होऊन हा प्रश्न मिटला. लगेच पहिले महायुद्ध सुरू झाले. तुर्कस्तानने दोस्त राष्ट्रांविरुद्धच्या गटात सामील होऊन युद्धात उडी टाकल्यामुळे आपली कोणती भूमिका घ्यावी याबद्दल मुसलमानांत संदेह निर्माण झाला. ‘तुर्कांचा निर्णय’ या शीर्षकाखाली लिहिलेल्या एका लेखाबद्दल मौलाना महंमद अली यांना तुरुंगात डांबण्यात आले. नंतर मौलांना आझादांना रांची येथे नजरकैदेत ठेवण्यात आले. हळूहळू काँग्रेस आणि लीग परस्परांचे निकट आली. १९१६ साली काँग्रेस व लीग यांच्यात लखनौ करार झाला. परंतु या अगोदर ब्रिटिश सरकार व मक्केचे शरीफ हुसेन यांच्यात करार होऊन अरबांनी तुर्कस्तानविरुद्ध जून १९१६ मध्ये उठाव केला होता. ब्रिटिश फौजांनी पॅलेस्टाइन व सीरिया या देशांवर आपला अंमल बसविला. या घटनांनी तुर्कांच्या भवितव्याबद्दल हिंदी मुसलमानांच्यात दारुण निराशा पसरली. तुर्कस्तानने शस्त्रसंधीचा प्रस्ताव मांडल्यावर ऑक्टोबर १९१८ मध्ये शस्त्रसंधी झाली. लगेच दोस्तांनी कॉन्स्टँटिनोपल शहर घेतले. एप्रिल व मे १९१९ मध्ये इटालीने तुर्कांचे अडालिया शहर व ग्रीकांनी स्मर्ना घेतले. याविरुद्ध मुस्ताफा केमाल याच्या नेतृत्वाखाली तुर्की फौजेने प्रतिकार मोहिम उघडली. सुरुवातीला तुर्कांची पिछेहाट झाली. जून १९२० मध्ये सेव्रर येथे जो तह झाला त्याने तुर्कस्तान राष्ट्र म्हणूनही संपुष्टात आल्यासारखे झाले.
दोस्त राष्ट्रांनी तुर्कस्तानची शकले करण्याचे निश्चित केले होते यात शंका नाही. युद्धापूर्वीचे तुर्की साम्राज्य युद्धानंतर अबाधित राहाण्याची सुतराम शक्यता नव्हती. तथापि तुकस्तानला जास्तीत जास्त सवलती मिळाव्यात म्हणून ब्रिटिश सरकरवर दडपण आणण्याचा हिंदी मुसलमानांनी निर्धार केला. हिंदूंना अरब राष्ट्रे किंवा तुर्कस्तान यांच्याबद्दल भावनिक जवळता नसली तरी त्यांची मदत घेणे आवश्यक होते. १९१९ च्या मध्यास खिलाफत परिषदेची स्थापना झाली. तिचे खुले अधिवेशन नोव्हेंबरमध्ये दिल्लीला भरले तेव्हा शहाणपणाने त्याचे अध्यक्षपद महात्मा गांधींना देण्यात आले. या आधीच रौलट कायद्याविरुद्ध आणि अत्याचारांविरुद्ध मुसलमानांनी आपला आवाज उठविला होता. परिणामी खिलाफत आणि असहकाराचे संयुक्त आंदोलन सुरू झाले.
मुसलमानांना राजकीय आणि धार्मिक प्रश्नांचा वेगळा विचार करण्याची सवय नव्हती. हिंदी मुसलमान हा प्रथम हिंदी आहे की मुसलमान आहे हा प्रश्न १९१७ च्या लीग अधिवेशनात उपस्थित झाला होता. इस्लाममध्ये धर्म आणि राजकारण यांची फारकत होऊ शकत नाही हे सर्वांनी गृहीतच धरल्यासारखे होते. कोणतेही राजकीय पाऊल उचलण्यापूर्वी त्याचे धार्मिक समर्थनही आवश्यक होते. यासाठीच उलमांनी राजकारणात उतरून खिलाफत व असहकारितेच्या आंदोलनास पाठिंबा दिला होता. कोणाही मुसलमानाने अतःपर ब्रिटिश सैन्यात राहू नये अशा अर्थाचा ठराव १९२१ च्या खिलाफत परिषदेत मौलाना महंमद अलींनी मांडला आणि तो संमतही झाला. ब्रिटिशांनी तुर्कस्तानवर हल्ला केला तर हिंदी मुसलमान हिंदुस्थान स्वतंत्र झाल्याची एकतर्फी घोषणा करतील असेही या खिलाफत परिषदेने जाहीर केले होते. त्यामुळे १९२२ च्या फेब्रुवारीत असहकारितेचे आंदोलन स्थगित झाल्याने मुसलमानांना जबरदस्त धक्का बसला. आंदोलन स्थगित करण्यास मुसलमानांच्या दृष्टीने कोणतेही धार्मिक कारण घडले नव्हते. आंदोलनात भाग घेतलेल्या मुसलमानांची अपरिमित हानी झाली. तरीही जमियत-इ-उलमाने १९१९ च्या कायद्यान्वये स्थापन झालेल्या विधिमंडळावर बहिष्कार घालण्याचा ठराव केला. परंतु अरबी किंवा तुर्की मुसलमान आपल्याइतकेच धर्मनिष्ठ असतील ही हिंदी मुसलमानांची अपेक्षा फोल ठरली.
सेव्रच्या अपमानास्पद तहानंतर तुर्कांना जीवनमरणाचा लढा सुरू केला. शेवटी सप्टेंबर १९२२ मध्ये केमालच्या फौजांनी ग्रीकांचा पराभव करून स्मर्ना परत मिळविले. दीड महिन्यानंतर केमालने सुलतानाला पदच्युत केले. वर्षभराने राजसत्ताच संपुष्टात आणली गेली. ३ मार्च १९२४ रोजी खिलाफतही रद्द झाल्याचे घोषित करण्यात आले. याच सालात इबन सौदने हिजाझवर ताबा मिळविला. खिलाफत नष्ट झाल्याने सर्व खिलाफत आंदोलन हास्यास्पद झाले. तरीसुद्धा अली बंधूंनी खिलाफत समिती चालूच ठेवली. त्यांच्या मानाने हकीम अजमलखान आणि मौलाना आझाद यांनी आंदोलनाचे कालात नम्र व सौम्य भाषा वापरली होती. मनाचा तोल राखून त्यांनी तितक्याच निष्ठेने राजकीय व सामाजिक काय चालू ठेवले.
आंदोलन संपल्यावर चोहोकडे नैराश्य पसरले. त्यातून जातीय दंगे, काँग्रेसमध्ये फेर आणि नाफेर-वाद्यांचे दोन तट व हिंदी मुसलमानांत अनेक प्रकारांनी विघटन होऊन असंख्य गट झाले. हिंदू-मुसलमानांची मने एवढी बिथरली होती की, अतःपर एकी राखणे दुष्कर झाले. १९२३ साली अकरा मोठे जातीय दंगे झाले. तर पुढच्या वर्षी अठरा, पंचवीस साली सोळा आणि सव्वीस सालात तर छत्तीस ठिकाणी दंगली पेटल्या. अशा परिस्थितीतही राष्ट्रवादाची शक्ती वाढत होती. काँग्रेस ही सर्वात मोठी संघटना होती आणि तिचे नेतृत्वही प्रभावशाली होते. पुढेमागे डोमीनियन पद्धतीची स्वायत्तता देऊ अशी आश्वासने ब्रिटिश सरकारने वेळोवेळी दिली होती. ती किती लवकर प्रत्यक्षात येणार हे राष्ट्रवाद्यांचे दडपण किती मोठे असेल यावर अवलंबून होते. अल्पसंख्याकांचे पुनः एकवार समाधान केले पाहिजे याची काँग्रेसला जाणीव होती. पण दोन्ही समाजात असे विष्ट वर्ग होते की, जे ब्रिटिश सरकारपुढे आपापल्या अवास्तव मागण्या एकसारखे मांडीत राहिले. त्यामुळे समझोता होणे अशक्य झाले व काँग्रेसचा निरुपाय झाला.
१९२३ सालापासून गांधीजींची साथ सोडून मौलाना महंमद अलींनी हिंदू आक्रमण वृत्तीवर प्रखर टीका सुरू केली. १९२९ साली अखिल भारतीय मुस्लिम परिषदेने नेहरू अहवाल धिक्कारून फेडरल पद्धतीची राज्य घटना, विभक्त मतदार संघ व मुसलमानांना १९१९ कायद्यामध्ये दिले होते तेवढे प्रतिनिधित्व मिळण्याच्या मागण्या केल्या. महंमद अलींनी तर नेहरू अहवाल म्हणजे हिंदू-राज्य स्थापनेचा आराखडाच आहे अशी टीका केली. नेहरू अहवाल दूर सारून १९२९–३० च्या काँग्रेस अधिवेशनात संपूर्ण स्वातंत्र्याची मागणी करण्यात आली. १९३० साली मिठाचा सत्याग्रह सुरू झाला. परंतु मुसलमानांना जसे ब्रिटिश अधिपत्य नको आहे तसेच हिंदूंचेही वर्चस्व नको आहे असा युक्तिवाद करून महंमद अलींनी मुसलमानांना सत्याग्रहापासून दूर राहाण्याचा सल्ला दिला. सर्वसामान्य मुसलमानांची हीच भावना होती. तथापि अनेक मुसलमानांनी सत्याग्रहात भाग घेतला होता.
१९३७ च्या निवडणुकांनंतर अनेक प्रांतांत काँग्रेस मंत्रिमंडळे अधिकारावर आली. या नव्या परिस्थितीत महंमद अली जिना पुढे आले. १९३५ साली एका सरकारी समितीपुढे साक्ष देताना त्यांनी सांगितले होते की, हिंदू-मुस्लिम प्रश्न उभय जमातींनी आपसातच सोडविला पाहिजे. काँग्रेसशी नवा समझोता करण्याचा प्रस्तावही त्यांनी मांडला होता. काँग्रेसच्या निवडणूक जाहीरनाम्यातल्याप्रमाणे लीगच्या जाहीरनाम्यातही जनतेच्या मागण्या मांडल्या होत्या. उत्तर प्रदेशमध्ये तर कोणा मुसलमानांना निवडणुकीसाठी उभे करावे याबाबतीत काँग्रेस व लीगमध्ये समझोता झाला होता. परंतु निवडणुकांत अपेक्षेबाहेर यश मिळाल्यामुळे काँग्रेसला कोणाचेही सहकार्य घेण्याची आवश्यकता वाटली नाही. काही काँग्रेसवाल्यांना तर आपण देशाचे जणू मालकच झालो असे वाटू लागले. पक्षाच्या अधिकृत कार्यक्रमाखेरीज अनेक काँग्रेसजनांच्या व्यक्तिगत कल्पना आणि योजना अमलात आणण्यासाठी दबाव येऊ लागला. आपल्याला हवे ते करण्याचा अधिकार प्राप्त झाला आहे या भावनेने स्थानिक काँग्रेस कार्यकर्ते सरकारी अधिकाऱ्यांवर दडपण आणू लागले. यात अल्पसंख्याकांशी नवा समझोता करण्याचा प्रश्न बाजूला राहिला.
अशा परिस्थितीत काँग्रेस कार्यात भाग घेऊन निरनिराळ्या पातळीवर काँग्रेसवर प्रभाव पाडीत राहणे, थांबणे आणि वाट पहाणे, किंवा बहुसंख्यांकांच्या आत्मकेंद्रीत व आत्मप्रभावी प्रवृत्तीला जशास तसे या न्यायाने उत्तर देणे हे तीनच पर्याय मुसलमानांपुढे होते. राष्ट्रीय मुसलमानांनी पहिला तर मुस्लिम लीगने तिसरा पर्याय अवलंबिला. बहुसंख्यांकांच्या राजकीय व सांस्कृतिक रेट्यापुढे आपला टिकाव लागणार नाही असा धोका उत्पन्न होतो तेव्हा प्रत्येक अल्पसंख्य गटाला आपले स्वत्व आणि प्रभुत्व दाखविण्याचा अधिकार प्राप्त होतो. हिंदूंचे दुष्ट हेतू आणि त्यांनी केलेले अन्याय याबद्दल धुमधडाक्याचा प्रचार लीगने १९३७ सालापासून सुरू केला. वादाकरिता लीगचे सर्व आरोप खरे होते असे मानले तरी प्रचाराने मुसलमानांत जी भावना निर्माण करण्यात आली ती शहाणपणाची होती की नव्हती हा प्रश्न शिल्लक राहातोच, परंतु याखेरीज दुसरा तरुणोपायच नाही अशी लीगची भूमिका होती. या भावनेतूनच हिंदी मुसलमान हे एक वेगळे राष्ट्र असल्याचा दावा मांडण्यात आला. पुढे देशाचे विभाजन करून पाकिस्तान निर्माण करण्याची मागणी मांडण्यात आली. ही मागणी राजकीय सौदेबाजीच्या भावनेतून निर्माण झाली नसून ती एक गंभीरपणे केलेली मागणी आहे असे जिनांनी १९४१ साली जाहीर केले. देशाचे विभाजन कशाप्रकारे करावे याबाबतचे अनेक प्रस्ताव पुढे आले. परंतु ते लीगला मान्य झाले नाहीत. द्विराष्ट्रवादाच्या सिद्धांताचा एक भाग म्हणून मुस्लिम लीग हीच सर्व मुसलमानांची एकमेव प्रतिनिधी आहे असा लीगने आग्रह धरला. १९४५ च्या सिमला परिषदेचे वेळी काँग्रेसने एकाही मुसलमानाला नियुक्त करू नये असा लीगने ठेका धरल्यामुळे परिषद मोडली. प्रत्येक वाटाघाटीचे वेळी प्रथम पाकिस्तानची मागणी मान्य करा मग पुढे आपण बोलू अशी भूमिका जिनांनी घेतली. कोणत्याही परिस्थितीत आपण बहुसंख्याकांच्या अमलाखाली राहणार नाही असा मुसलमानांनी आग्रह धरल्यामुळे मुस्लिम बहुसंख्य असलेल्या विभागांसाठी खास घटनात्मक तरतूद करण्याचा अर्थच राहिला नाही. असाच आग्रह हिंदूही करू शकत होते. पाकिस्तानच्या सीमा निश्चित करण्याची जिनांची नैतिक जबाबदारी होती. यात लोकसंख्येची अदलाबदल अपरिहार्य असल्याचे त्यांच्या ध्यानात यायला हवे होते. पाकिस्तानच्या सीमा कधीच स्पष्ट करण्यात आल्या नाहीत. विभाजन कसे करावे हे ठरविण्यासाठी एका आयोगाची नियुक्ती झाली. हिंदी मुसलमान या नावाच्या वेगळ्या राष्ट्राचे भवितव्य या आयोगावर सोपविण्यात आले. लोकसंख्येची अदलाबदल रानटी पद्धतीने झाली. हिंदी मुसलमानांचा प्रश्न सुटलाच नाही. उर्वरित हिंदुस्थानात ते अधिक छोटे अल्पसंख्याक झाले. पाकिस्तान निर्मितीमुळे त्यांच्या निष्ठेबद्दल शंका निर्माण झाली. त्यांचे भवितव्य अंधकारमय झाले.
१९३६ ते १९४७ पर्यंतच्या संघर्षाचे स्वरूप आगळेच होते. त्यामध्ये नैतिक शक्तीवर आधारलेल्या राजकीय तत्त्वांचा विजय होणे सर्वथैव अशक्य होते. तरीसुद्धा बिगर मुसलमानांबरोबर सहअस्तित्व आणि त्यांचेशी सहकार्याचे धोरण राष्ट्रीय मुसलमानांनी बदलले नाही. त्यांनी मुसलमानांच्या तात्पुरत्या हिताकडे पाहिले नाही. हिंदू बहुसंख्याक असलेल्या राज्यात आपले भवितव्य अंधकारमय होईल या मताशीही ते सहमत झाले नाहीत. एक जमात म्हणून आपले राजकीय व सांस्कृतिक कर्तव्य कोणते याचा विचार करण्यास त्यांनी मुसलमानांना भाग पाडले. आपल्या जीवनासाठी नवे तत्त्वज्ञान आवश्यक असल्याची, जातीयतेऐवजी श्रद्धेवर भरवसा असलेल्या नेतृत्वाच्या गरजेची आणि संख्येवर भर न देता परिणामकारक मूल्ये जतन करण्याची जाणीव त्यांनी उत्पन्न केली. एक राजकीय पक्ष म्हणून राष्ट्रीय मुसलमान लीगशी टक्कर देण्यास असमर्थ ठरले. परंतु मुस्लिम संस्कृती शहाणपण यांचे प्रतीक असलेले दोन नेते त्यांच्यातून निर्माण झाले.
५ : मौलाना अबुल कलाम आझाद आणि रफी अहमद किडवाई
आपल्या धार्मिक श्रद्धांमुळे मौलाना आझादांना राजकीय कार्याची प्रेरणा मिळाली असली तरी निव्वळ राजकीय प्रश्नांचे विवेचन करताना ते धार्मिक बाबी विचारात घेत नसत. त्यांची श्रद्धा भक्कम असल्यामुळेच हे शक्य झाले. प्रथम त्यांचे बंगाली क्रांतिकारकांशी संबंध होते नंतर अनेक वर्षे त्यांनी विश्व इस्लामवादाचा पुरस्कार केला. खिलाफत आणि असहकारितेच्या आंदोलनाचे वेळी स्वराज्य मिळाल्याखेरीज हिंदी लोक बाहेरच्या लोकांशी सहकार्य करू शकणार नाहीत याची त्यांना खात्री पटली. खिलाफत चळवळ फसली. त्यावेळी चोहोकडे निराशेचे वातावरण निर्माण झाले होते. अशा परिस्थितीत एक चाणाक्ष मुत्सद्दी म्हणून त्यांचा सल्ला घेण्यासाठी लोक येत असत. गांधीजींच्या दृष्टीने अहिंसा हेच सत्य व अहिंसा हाच धर्म होता. परंतु आपल्या दृष्टीने अहिंसा ही फक्त राजकीय नीती आहे हे आझादांनी जाहीरपणे सांगितले. तरीसुद्धा त्यांचे महत्त्व कमी झाले नाही. १९३० नंतर काँग्रेस व मुस्लिम लीग यांच्यात प्रखर संघर्ष सुरू झाला. तेव्हा अनेक राष्ट्रीय मुसलमानांची द्विधा स्थिती झाली होती. मुसलमानांनी आपल्याला पाठिंबा दिला नाही तर एकाकी पडून आपल्याला काडीचीही किंमत राहणार नाही या भीतीने कित्येक राष्ट्रीय मुसलमानांनी परिस्थितीशी तडजोड केली. परंतु आझादांना एकाकी पडण्याची भीती वाटली नाही. असीम धैर्य करून त्यांनी आपली श्रद्धा राखली. केवळ याच कारणासाठी आझादांची जगातील थोर व्यक्तीत गणना होऊ शकते. सत्याखातर त्यांनी फार फार सोसले. त्यांच्या विरोधकांनी त्यांना शिव्याशापांची लाखोली वाहिली. परंतु त्यांच्या तोंडून चकार शब्द निघाला नाही. स्वराज्यानंतर आपल्या निःपक्षपातीपणाने आणि निस्पृहपणाने त्यांनी सर्वांना दिपवून टाकले. ते इतके परखड होते की कोणाच्याही व्यक्तिगत प्रश्नात गुंतून राहणे त्यांना शक्य झाले नाही. त्यांची विद्वता एवढी होती की छोट्या गोष्टीत आणि वायफळ गप्पात त्यांना रस वाटत नसे. त्यांचा स्वाभिमान प्रखर असल्यामुळे ते गटबाजीपासून अलिप्त राहू शकले.
रफी अहमद किडवाई एका डबघाईस आलेल्या जमीनदार कुळात जन्मले. निष्पाप मनाने केलेल्या खोड्या, सदैव निर्विकर असणारा चेहरा, विनोदबुद्धी, फटकळपणा आणि हजरजबाबीपणाने ते तरुण वयातच लोकप्रिय झाले. असहकार चळवळीत त्यांचा बाराबंकी जिल्हा अग्रभागी होता. तुरुंगातून सुटल्यावर ते मोतीलाल नेहरूंचे स्वीय चिटणीस झाले. हे काम असताना त्यांचे अनेकांशी वैयक्तिक संबंध आले. त्यातून त्यांच्या राजकीय जीवनाची वाटचाल सुरू झाली. १९२६ साली केंद्रीय विधिमंडळात ते निवडून आले. त्यांना विधिमंडळाच्या कामकाजाची चांगली माहिती झाली. लोकांत मिळूनमिसळून वागण्याच्या त्यांच्या स्वभावाचा काँग्रेस पक्षाला खूप फायदा झाला. ते प्रत्यक्ष सदस्यांशी गप्पागोष्टी आणि हास्यविनोद करीत असत. १९३०–३२ चे कालात त्यांचे संघटनाचातुर्य व लोकसंग्रहाची हातोडी हे गुण विशेष दिसून आले. त्यांना सर्वांची निष्ठा मिळाली. ते आपल्या विरोधकांनाही साहाय्य करीत. कितीही राग आला तरी त्यांच्या मनाचा तोल जात नसे. उत्तर प्रदेशात राजस्व आणि तुरुंग खात्याचे मंत्री असताना त्यांनी विधिमंडळात जमीनदारी नष्ट करण्याचा ठराव मांडला. यामुळे त्यांच्या स्वतःच्या आणि इतर असंख्य लोकांच्या कुटुंबांच्या पोटावर पाय येणार आहे हे दिसत असूनसुद्धा ते विचलित झाले नाहीत. ‘तुझ्या या बिलाने आपल्या साऱ्या कुटुंबावर उपासमारीची पाळी येईल’ असे आईने उद्गार काढले तेव्हा ते म्हणाले, ‘आई तू काळजी करू नकोस. मी हातात विळा-कोयता घेऊन गवत कापीन. तू ते बाजारात जाऊन विकलेस तर त्यावर साऱ्या कुटुंबाचा निर्वाह होईल’. उत्तर प्रदेशच्या तुरुंग सुधारणा इतर साऱ्या राज्यांना आदर्शभूत ठरल्या. पुढे केंद्र सरकारचे दळणवळण मंत्री असताना त्यांनी रात्रीची विमानी टपालसेवा, टेलिफोन फॅक्टरी, प्रत्येकाच्या मालकीचा टेलिफोन इत्यादी अनेक उपक्रम सुरू केले. तसेच टपाल कचेऱ्यांना अचानक भेटी देऊन त्यांनी दैनंदिन कामकाजातही सुधारणा घडवून आणल्या. नंतर ते अन्न मंत्री झाले. अर्थशास्रज्ञ आणि आकडेतज्ञ यांनी दिलेला सल्ला नाकारून त्यांनी अन्नधान्यावरचे सर्व निर्बंध दूर केले. त्यामुळे एका मोठ्या संकटातून देशाची सुटका झाली.
रफी अहमद किडवाईनी काहीही लिहून ठेवले नसल्यामुळे त्यांच्या दीर्घ अशा सार्वजनिक जीवनात त्यांना एकसारखा आत्मविश्वास कसा प्राप्त होत राहिला हे एक कोडेच आहे. त्यांचे गुणविशेष हे खास मुसलमानी गुणविशेष होते. पण असे कोणी म्हटलेले त्यांना आवडले नसते.
प्रकरण १७
धार्मिक विचारमंथन
विशिष्ट प्रकारची शिस्तबद्ध साधना केली तर काफिर आणि धर्मच्युतानाही काही गूढवादी अनुभव येतात असे शाह इस्माइल शहीद यांचे मत होते. सश्रद्ध मुसलमानांना शरियाचे पालन करण्याची व त्यात सांगितलेले उच्च आदर्श गाठण्याची आकांक्षा असते. खरे सद्धर्मपालन परमेश्वरावरील श्रद्धा आणि दृढ करण्याने आणि त्याच्या आज्ञा पाळून त्याचेवरील उत्कट प्रेम व्यक्त करण्याने होते. या मार्गाने जाणाऱ्यांनी व्यक्तिगत मोक्षापेक्षा जनतेच्या सेवेला, प्रार्थनेचे महत्त्व जनतेला पटवून देणाऱ्या, धर्माचरण अधिक शुद्ध राखण्याला तसेच राजकीय आणि सामाजिक संघटनेला प्राधान्य दिले पाहिजे अशी शाह इस्माईल शहीद यांची शिकवण होती. झोपी गेलेल्यांना जागे करावे, अज्ञानी लोकांना सद्धर्म दाखवून द्यावा आणि बुद्धी विरोध करणाऱ्यांचा शस्त्रबलाने पाडाव करावा असे ते सांगत. अमल इ सालिह किंवा धार्मिक सत्कृत्यांची शाह इस्माइल यांची ही जंत्रीच होती. आपल्या लढाऊ वृत्तीमुळे त्यांनी शस्त्रबलावर जोर दिला. सय्यिद अहमद शहीद आणि ते आपल्या तत्त्वांना घट्टपणे चिकटून राहिले. तथापि त्यांनी ज्या पद्धतीने धर्मयुद्ध केले तीत राजकीय शहाणपणा होता असे म्हणता येणार नाही. त्याच्यानंतरही धर्मयुद्ध चालू राहिले पण यशस्वी झाले नाही. तसे होईल व त्यामुळे मुसलमान समाजाचे अनहितच होईल याची अनेकांना कल्पना होती. त्यामध्ये मौलवी करामत अलींचा प्रामुख्याने उल्लेख केला पाहिजे. धर्मसुधारणेच्या कल्पनेने भारलेल्यांनी अतिरेकी मार्ग चोखाळू नये या हेतूने त्यांनी बरेच लेखनही केलेले आहे.
बंगाली मुसलमानांनी हिंदूचे अनेक आचार उचललेले होते. त्याविरुद्ध करामत अलींनी जोराचा प्रचार केला. त्याचबरोबर आपल्याशी ज्यांचे मतभेद आहेत अशांना मूर्तिपूजक किंवा काफिर म्हणून धिक्कारण्याच्या प्रथेलाही त्यांनी असाच विरोध केला. हिंदुस्तान दार अल हर्ब असल्यामुळे येथे शुक्रवार व ईदच्या सामूहिक प्रार्थना भरवूच नयेत या फराइजीच्या प्रचाराचेही त्यांनी खंडन केले. नुसत्या धर्मशास्त्राचा अभ्यास करण्याऐवजी इतरही विषयांचा व प्रश्नांचा अभ्यास केला पाहिजे असे त्यांनी सांगितले. त्यांनी स्वतः ग्रीकांचा व अरबांचा युरोपीय प्रबोधनावर कशा प्रकारचा प्रभाव पडला यावर निबंध लिहिला होता. पारंपारिक श्रद्धा व तत्कालीन परिस्थिती यांचा समन्वय साधण्याचा त्यांनी प्रयत्न केला. परंतु याबाबतीत या सय्यिद अहमद खान यांचे त्यांच्याशी दुमत होते.
सय्यिद अहमद खान यांनी व्यवस्थितपणे धर्म शिक्षण घेतलेले नव्हते. धार्मिक वृत्तीच्या लोकांशी त्यांचा विशेष संपर्कही नव्हता. गणित, खगोलशास्त्र आणि आयुर्विज्ञान शास्त्राची त्यांना खूप आवड होती. दिल्लीच्या प्राचीन अवशेषाचा त्यांनी बारकाईने अभ्यास केलेला होता. आइन-इ-अकबरीच्या निरनिराळ्या प्रतींचे परिशीलन करून त्यांनी एक स्वतंत्र प्रत तयार करवून छापून घेतली होती. बायबल आणि कुराण यांच्या मूलभूत कल्पनात फरक नाही हे सिद्ध करण्यासाठी त्यांनी बायबलावर भाष्य लिहिण्याचे ठरविले. त्यासाठी प्रथम ते हिब्रू भाषा शिकले. प्रचंड परिश्रम करून सुद्धा त्यांना हे भाष्य पूर्ण करता आले नाही. दिल्लीच्या राजवाड्यात मोठी नोकरी मिळत असूनही त्यांनी ईस्ट इंडिया कंपनीच्या सदर अमीन कचेरीत मुन्सीफची साधी जागा पत्करली. पुढे त्यांना वरच्या जागा मिळाल्या. १८५७–५८ च्या उठावामुळे त्यांच्या जीवनाला वेगळी कलाटणी मिळाली. मुसलमान नेतृत्व करावे असे त्यांच्या मनाने घेतले.
त्यांनी ईस्लामसंबंधी जी मते व्यक्त केली आहेत त्यावरून त्यांना धार्मिक विचारवंतांच्या मालिकेत बसविणे कठीण आहे. परंतु ते एक सच्चे मुसलमान होते. सर वुइल्यम मूर यांनी महंमद पैगंबराचे विरुद्ध केलेल्या आरोपांचे खंडण करण्यासाठी इंग्लंडला असताना इंडिया ऑफिसच्या ग्रंथालयात बसून अनेक संदर्भ ग्रंथ त्यांनी पालथे घातले होते. परंतु त्यांची एकूण वृत्तीच ऐहिक होती. हिंदुस्थानात मुसलमानांना गौरवांचे स्थान प्राप्त होण्यामधली मुख्य अडचण ईस्लामविषयीच्या पारंपारिक श्रद्धा हीच होती असे त्यांचे मत अर्थातच रास्त होते. प्रगती म्हणजे नेमके काय याबद्दल त्यांचे मनात स्पष्ट कल्पना नव्हती. परंतु ब्रिटिश लोक आणि मुसलमान यांच्या परिस्थितीत जमीन अस्मानाचे अंतर आहे हे जाणून आपणच आपला केवढा ऱ्हास करून घेतलेला आहे याची मुसलमानांना जाणीव करून देणे हे आपले धर्मकर्तव्यच आहे अशी त्यांची खात्री झाली.
सर सय्यिद हे फक्त संसाराची चिंता करतात, त्यांना धार्मिक प्रेरणा नाहीच, अशी टीका करणाऱ्यांना उद्देशून त्यांनी उद्गार काढले : ‘धर्माभ्यासाबरोबर उपयुक्त अशा भौतिक शास्त्रांच्या अभ्यासाची सोय करणे, प्रामाणिकपणे नोकरी करण्याची सोय करून देणे, ज्या सामाजिक त्रुटीमुळे परधर्मिय लोक मुसलमानांची अवहेलना करतात त्या त्रुटी आणि वाईट रिवाज नाहीसे करणे, शरियाला असंमत असलेल्या समजुती दूर करणे आणि समाजाची एकूण प्रगती होण्यासाठी झटणे यामागे धार्मिक प्रेरणा नसून फक्त ऐहिक जगाची किंवा संसारांची तळमळ आहे असे लोक कसे म्हणतात ते मला समजत नाही.’ शब्द प्रामाण्य मानावे आणि वैयक्तिक अभ्यास करून अन्वयार्थ लावण्याचा प्रयत्न (इश्तिहाद) करूच नये या सनातनी मतावर त्यांनी प्रहार केला. प्रत्येक युगात कोणीतरी अशी व्यक्ती निर्माण होते की जी धर्माचे पुनरुत्थान करते (मुश्ताहिद) असे उलमा म्हणतात. याची आठवण देऊन त्यांनी प्रश्न केला, ‘इश्तिहाद केल्याखेरीज मुश्ताहिद कसे निर्माण होऊ शकतील’?
इस्लामचे मूलभूत सिद्धांत दोन प्रकारचे असतात. कुराण आणि अधिकृत अशा पैगंबर परांपरातून निघणारे सिद्धांत आपोआपच मूलभूत असतात. ते निसर्ग नियमांना अनुसरून असतात आणि वास्तविक पहाता ते इस्लामचा गाभाच असतात. या मूलभूत सिद्धांतातूनच दुसरेही काही सिद्धांत निघतात. ते निसर्गाला अनुरूप नसले तरी पायाभूत असेच असतात. प्रार्थनेचे महत्त्व, तिच्यामुळे परमेश्वरावर लक्ष केंद्रीत होते यासाठी असते. प्रार्थनेच्या वेळी कोणती हालचाल करावी याचा मूलभूत अशा प्रार्थनेशी संबंध असतो. परंतु मनुष्य आजारी किंवा विकल असला तर प्रार्थना म्हणताना या हालचाली केल्या नाहीत तरी चालू शकते. परमेश्वरावर चित्त स्थिर झालेले असले म्हणजे झाले. या युक्तिवादाने त्यांनी स्वतंत्र विचार करण्याच्या हक्काचे (इश्तिहाद) समर्थन केले आणि एकदा इश्तिहादचे तत्त्व मान्य केल्यानंतर आधीच्या पंडितांच्या निवड्यांचे शब्दप्रामाण्य स्वीकारावयासच पाहिजे असे नाही. त्यांचे प्रतिपादन सयुक्तिक होते, परंतु त्यात त्यांनी निसर्ग नियमांना धरून असलेले सिद्धांत आणि तसे नसलेले सिद्धांत असा फरक केल्यामुळे उलमांचा कोप झाला.
निसर्गाला अनुरूप असण्याची कसोटी त्यांनी कुराण आणि हदिसमध्ये परमेश्वराचे स्वरूप आणि त्याचे गुण यासंबंधी जे वर्णन आहे त्यालाही लावली. त्यांचा शब्दशः अर्थ न घेता लाक्षणिकच अर्थ स्वीकारावा असे मत त्यांनी मांडले. त्याचप्रमाणे अखेरच्या निवड्याचा दिवस, स्वर्ग आणि नरक यांचाही लाक्षणिक अर्थ घ्यावा असे त्यांनी प्रतिपादिले. देवदूत म्हणजे निसर्ग शक्तीचे दैवी स्वरूप, जिन म्हणजे डोंगरदऱ्यातून आढळणाऱ्या वन्य जाती, सैतान म्हणजे दुसरे कोणी नसून माणसातलीच हीन प्रवृत्ती आहे असे मानावे. त्यांचे कालात विश्व हे अनंत आणि अदृश्य दैवी शक्तीच्या अस्तिवाचे फक्त प्रतीक आहे. ईश्वराचे अस्तित्व मान्य केले तर देवदूत व जिन यांचे अस्तित्वही स्वीकारणे भाग पडते अशी लोकांत दृढ श्रद्धा असल्यामुळे सर सय्यिदांचे हे विचार कोणाला पटणे शक्यच नव्हते. त्यांनी गुलामीच्या प्रथेवर कडाडून हल्ला केला. ही प्रथा जशी निसर्ग नियमाविरुद्ध आहे तशीच परमेश्वरी इच्छेच्याही विरुद्ध आहे असे त्यांनी स्पष्ट शब्दात सांगितले. युद्धवंद्यांना गुलाम न करता सोडून तरी द्यावे किंवा सोडण्याकरिता खंडणी द्यावी असा कुराणाने स्पष्ट आदेश दिला असल्याचे त्यांनी सर्वांच्या निदर्शनास आणले तेव्हा त्या काळच्या धर्मपंडितांना धक्काच बसला. कारण कुराणाच्या या आदेशाकडे आजवर कुणी लक्षच दिलेले नव्हते. अर्थात तोपर्यंत गुलामीची प्रथाच बंद झालेली असल्यामुळे या मुद्याला तात्कालिक असे काहीच महत्त्व नव्हते. बहुपत्निकत्वाची चाल, व्याज, पोषाख आणि मानवएकता यावरही त्याने महत्त्वाच्या सूचना केल्या. प्रत्येक स्त्रीला सारखा न्याय देऊ शकेल अशी पतीची खात्री असली तरच बहुपत्निकत्व समर्थनीय ठरू शकते. खाजगी लोकांकडून व्याज घेऊ नये हे बरोबर. परंतु सरकारी हुंड्यावर व्याज घेण्यास कसलाही प्रत्यवाय नाही. बिगर मुस्लिमांच्यासारखा पोषाख करणे आणि त्यांच्यासारखे भोजन करणे या गोष्टी धर्मात निषिद्ध नाहीत. जसे आपण आपल्या धर्मबांधवांवर प्रेम करतो तसेच सर्व मानवांवर प्रेम करणे शक्य आहे.
अशी मते मांडून त्यांनी समकालीन धर्मपंडितांना धक्के दिले. त्यांना अत्यंत कडवा विरोध झाला. परंतु त्यांच्या मित्रांनी त्यांची साथ सोडली नाही. शेवटी त्यांनी अलिगड शिक्षण संस्थेची स्थापना करून उर्वरित आयुष्य त्यासाठी वेचण्याचा निर्णय घेतला. त्यांच्या संस्थेत धर्मशिक्षणाची सोय होती. परंतु आपले धर्मासंबंधीचे विचार त्यांनी शिक्षणक्रमात समाविष्ट केले नाहीत. या नवीन जबाबदारीमुळे त्यांनी आपल्याला धर्मचिकित्सा करण्यास वेळ नसल्याचे घोषित केले.
सत्कृत्ये (अमल इ सालिह) कोणती यासंबंधीचे सर सय्यिद यांचे विवेचन त्यांच्या अगोदरच्या कोणाही विचारवंतांच्या प्रतिपादनापेक्षा सरस होते. परंतु या सत्कृत्यांचा हेतू जगात अधिक यश कसे मिळवावे असाच असल्यामुळे त्यांच्या विवेचनाला नैतिक अधिष्ठान मिळू शकले नाही. प्रत्येक सत्प्रवृत्त मुसलमानाने प्रथम सत्कृत्ये नेमकी कोणती याचा निर्णय घ्यावा त्यानंतर पडतील त्या राजकीय व सामाजिक जबाबदाऱ्या स्वीकारून जीवनास नैतिक अधिष्ठान आणावे. त्याच वेळी सत्कृत्ये करीत राहून पुरुषार्थ साधावा. आपल्या उपजत प्रवृत्ती निरोगी नसतील आणि परमार्थाची आच नसेल तर चांगले जीवन फक्त प्रामाण्य स्वीकारण्याने जगता येते असे मानणाऱ्या उलमांसारखी स्थिती होईल. शब्दप्रामाण्य पत्करल्याने प्रचलित राजकीय आणि सांस्कृतिक आंदोलनांकडे दुर्लक्ष होते आणि जे प्रश्न सोडविण्यासाठी नैतिक आणि पारमार्थिक सामर्थ्य आवश्यक असते ते प्रश्न काय काय आहेत त्याची समजसुद्धा येत नाही. सर सय्यिदांच्या नंतर दोन समर्थ विचारवंत झाले. डॉ. इकबाल आणि मौलाना आझाद या दोघांनाही अमल इ सालिहवर अधिक प्रकाश टाकण्याची आणि धर्मनिष्ठ जीवनाची उंची वाढविण्याची अधिक चांगली संधी मिळाली. दुर्दैवाने डॉ. इकबाल ही अपेक्षा पुरी करू शकले नाहीत आणि मौलाना आझाद एकाकी पडले.
डॉ. महंमद इकबाल (१८७६–१९३८) हे विसाव्या शतकातले एक अत्यंत थोर आणि नामवंत हिंदी मुसलमान होते. त्यांची प्रसिद्धी झालेली काही काव्ये ही हिंदी मुसलमानांच्या इतिहासातील एक महत्त्वाची घटना होती. त्यांचे आपल्या समाजावर नितांत प्रेम होते. इस्लामवर त्यांची उत्कट श्रद्धा होती. इस्लामी परंपरांबद्दल त्यांना निस्सिम आदर वाटे. आपल्या काव्यातून आणि लेखनातून त्यांनी धार्मिक, आध्यात्मिक आणि सामाजिक विषयांवर नवीन विचार मांडले. हिंदी मुसलमानांनी इतर जमातीच्या सहकार्याने देशसेवा करावी असा सूर त्यांच्या सुरुवातीच्या काव्यात असे. परंतु अभ्यासासाठी युरोपमध्ये काही काळ वास्तव्य केल्यानंतर त्यांचे विचार बदलले. तेथील नैतिक आणि पारमार्थिक बाबतीतली अनास्था, सामुहिक स्वार्थापोटी युद्ध अपरिहार्य करवून टाकणारा राष्ट्रवाद आणि नास्तिक समाजवाद यांनी त्यांचे मन विटले. तत्त्वज्ञान, समाजशास्त्र आणि राजकारण या तिन्हींच्या समस्या इस्लामनेच सुटतील असे त्यांच्या मनाने घेतले. इस्लामचा अभ्यास करून आणि त्याचा योग्य अन्वयार्थ लावून जगातल्या सर्व प्रश्नांची उत्तरे आपल्याला मिळतील अशी त्यांची खात्री झाली.
त्यांचे दोन ग्रंथ प्रसिद्ध आहेत. मसनवी असरार इ खुदिबा रमुझ इ बेखुदी या ग्रंथात त्यांनी सूफींची ईश्वराशी ऐक्य पावण्याची कल्पना, बर्गसाँचा गतिमानतेचा सिद्धांत, स्वत्व प्रस्थापित करण्याबद्दलची नीट्शेची मते आणि इस्लामी शरिया, यांचा मिलाफ होणारी परिपूर्ण व्यक्तिमत्वांची कल्पना मांडली. परंतु त्यांच्या पुढील विवरणात विश्व म्हणजे मुस्लिम जमातच झाली. प्रत्येकाचे व्यक्तिमत्व पूर्णपणे विकसित व्हायचे असेल तर त्याने एकेश्वरवाद आणि पैगंबर या बरोबर शरियात आज्ञापिलेल्या प्रार्थना, उपवास, जकात आणि हजयात्रा या विधींवरही पूर्ण श्रद्धा ठेवून त्याप्रमाणे आचरण केले पाहिजे. आपल्या जमातीशी समरस झाले पाहिजे. इस्लामी सिद्धांत व कायदा यांखेरीज इतर कशाचाही विचार करू नये कारण शरियाची घडण परमेश्वरानेच केलेली आहे. प्रत्येकाने शरियामधूनच ज्ञानाचा आणि मानवाला आवश्यक असलेल्या गुणांचा शोध घेतला पाहिजे. देश आणि राष्ट्रवाद या शृंखलातून मुसलमानांनी मुक्ती करून घ्यावी. अशा विवेचनामुळे हा ग्रंथ मुस्लिम इतिहास आणि परंपरागत विचार यांचेच गोडवे गाणारा ग्रंथ झालेला आहे.
रिकन्स्ट्रक्शन ऑफ रिलीजस थॉट इन इस्लाम या दुसऱ्या ग्रंथात डॉ. इकबालांनी इस्लामी सिद्धांताचे विवेचन तत्वज्ञान आणि विज्ञान यांच्या परिभाषेत केलेले आहे. मानव ही ईश्वराची सर्वात प्रिय अशी निर्मिती असून परमेश्वराचे इहलोकीचे प्रतिनिधी असे मानवाचे येथे खास स्थान आहे. स्वतः प्रयत्न केला तर कोणालाही विश्वाचे रहस्य उमगून चिरंजीव होता येईल. बुद्धिवादावर आधारलेले क्रियाशील जीवन हेच अंतिम सत्य आहे. ज्ञान प्राप्त करून घेण्यासाठीचे सर्व प्रयत्न या प्रार्थनाच आहेत. ईश्वराने भूलोकी वेगळाले पैगंबर धाडले. शेवटचे पैगंबर परिपूर्ण होते. त्याच्यानंतर पैगंबर धाडण्याची ईश्वराची प्रथा समाप्त झाली. इस्लामच्या स्थापनेने बुद्धीला चालना मिळाली आणि मुस्लिम विचारधारा गतिमान विश्वाचा शोध घेत राहिल्या.
मुसलमान समाजाने स्थायीभाव आणि बदल यांचा मेळ घालणे आवश्यक आहे असे डॉ. इकबाल यांनी प्रतिपादिले आहे. सामुहिक जीवनाचे मार्गदर्शन म्हणून काही चिरंतन सिद्धांत आवश्यक असतात. पण चिरंतन सिद्धांत या कल्पनेत कसलाच बदल अभिप्रेत नसला तर समाजाला जडत्व येते. जडत्व येऊ नये म्हणूनच इस्लामने इश्तिहाद किंवा गतितत्त्वाला विशेष महत्त्व दिले आहे. प्रत्येक पिढीला धार्मिक कायद्याच्या मूलभूत सिद्धांतांचा नवा अन्वयार्थ लावण्याचा अधिकार इश्तिहादच्या तत्त्वामुळे मिळालेला आहे. कुराणामार्फत परमेश्वराने आपल्याला शेवटचे मार्गदर्शन दिले आहे. यापुढे पैगंबर होणार नाहीत आणि नवीन मार्गदर्शन मिळणार नाही. आपली इस्लामपूर्वीच्या पारमार्थिक दास्यातून मुक्तपणे मुक्तता झाली आहे या गोष्टींचा अर्थ इस्लामच्या पहिल्या पिढ्यांच्या नीटपणे ध्यानात न आल्यामुळे त्यांना इस्लामच्या स्थापनेमागचा हेतू पूर्णपणे सिद्ध करता आला नाही. आधुनिक युगातल्या मुसलमानांनी आपली पारमार्थिक दास्यमुक्तता ओळखून इस्लामच्या अंतिम तत्त्वानुसार आपल्या जीवनाची पुनर्रचना करावी आणि पारमार्थिक लोकशाही स्थापन करण्याचा इस्लाममागचा हेतू प्रत्यक्षात उतरावा.
डॉ. इकबाल यांचे वाचन गाढे होते. शास्त्रीय आणि इतर ज्ञानात आधुनिक युगात झालेल्या प्रगतीची आपण दखल घेतली आहे हे त्यांना दाखवून द्यायचे होते. त्यामुळे रिकन्स्ट्रक्शन ऑफ रिलीजस थॉट इन इस्लाम या ग्रंथाची व्याप्ती फार मोठी झालेली आहे. याशिवाय इस्लामबद्दल अनास्था बाळगणाऱ्या मुस्लिम बुद्धिमंतांना त्यांना असे दाखवून द्यायचे होते की कुराणाचा नवीन अर्थ लावला तर त्यात आधुनिक युगातील सर्व मूलभूत समस्यांचाही उकल निघेल. पाश्चिमात्य देशातले शास्त्रज्ञ, तत्त्ववेत्ते आणि कवी तसेच अगोदरचे मुस्लिम विचारवंत यांच्या बऱ्याच कल्पनांचा या ग्रंथात निर्देश केलेला आहे. या कल्पना कुराणाशी सुसंगत असल्या तर कशा रास्त ठरतात आणि विसंगत नसल्या तर कशा चुकीच्या असतात हे प्रस्थापित करण्याचा त्यांनी प्रयत्न केला आहे. असे करताना त्यांनी अगदी गैरलागू असलेली कुराणातली वचने उद्धृत केली आहेत. तसेच कुराणातल्या आयतांचा ओढून ताणून वाटेल तो अर्थ लावला आहे. सामाजिक न्याय आणि व्यक्तिगत आत्मसाधना यांचे विवेचन करताना त्यांनी प्रगल्भ विचार व्यक्त केले आहेत. परंतु इस्लामच्या अंतिम तत्त्वानुसार जीवनाची पुनर्रचना करण्याचे आव्हान देताना या प्रगल्भ विचारांवर मर्यादा पडल्या आहेत. कारण जीवनाची पुनर्रचना करताना काही विपरित घडणार नाही याची काळजी घेतली पाहिजे याचीही त्यांनी कबुली दिली. ज्यांना पाश्चिमात्य विचारांची माहिती नसेल त्यांना डॉ. इकबाल यांचा युक्तिवाद समजणार नाही आणि ज्यांनी डॉ. इकबाल यांनी निर्दिष्ट केलेल्या समस्यांचा स्वतः विचारपूर्वक अभ्यास केला आहे त्यांना तो तोकडा वाटेल.
मौलाना आझाद (१८८८–१९५८) हे एक कर्मठ सनातनी घराण्यात जन्मले होते. त्यांना लहानपणी धर्मशिक्षण देण्यात आले होते. ते एक कुशाग्र बुद्धिचे आणि संवेदनाक्षम मनाचे विद्वान असल्यामुळे पारंपारिक शिक्षणाने त्यांच्या मनाची मोठी कुचंबणा होत होती. परंतु एकदा स्वतःची वैचारिक भूमिका निश्चित झाल्यानंतर मात्र त्यांचे व्यक्तिमत्व उजळले. १९१२ मध्ये त्यांनी अल हिलाल पत्र सुरू केले. आपल्या ओजस्वी वाणीने आणि प्रभावी लेखणीने त्यांनी सुशिक्षित मुसलमानांत खळबळ निर्माण केली. ते धर्मनिष्ठ असले तरी त्यांना शब्दप्रामाण्य मान्य नव्हते. कुराणाचा पारंपारिक अर्थ न स्वीकारता त्यांनी स्वतः अन्वयार्थ लावला. आपल्या सर्व श्रद्धांचा कुराण पायाच आहे असे ते मानीत. मूलभूत धार्मिक प्रश्नांवर त्यांची स्वतःची मते त्यांनी १९१३ सालीच जाहीर केली.
‘चांगल्या गोष्टींचा पुरस्कार आणि वाईट गोष्टींचा धिक्कार करण्यासाठीच इस्लामचे या जगात आगमन झाले. यातूनच जिहादचे तत्त्व निघाले. सत्कार्यासाठीचे सर्व प्रयत्न सत्य आणि चांगल्या गोष्टींसाठी केलेला खर्च, न्यायाची बूज राखण्यासाठी केलेले परिश्रम, परमेश्वराच्या मार्गाने जात असताना झालेल्या शारीरिक आणि मानसिक हालअपेष्टा, सत्य जाहीर करताना होणारी मुस्कटदाबी, थोडक्यात सांगायचे तर सत्य आणि न्याय यांसाठी केलेले प्राणार्पण आणि वित्तार्पण तसेच मुखाने आणि लेखणीने केलेली सेवा ही अल्लासाठीची जिहादच असते..... इस्लामला कोणत्याही प्रकारचा संकुचितपणा किंवा वांशिक अथवा धार्मिक भेदभाव अमान्य आहे..... प्रत्येक चांगल्या व्यक्तीला आदरभाव दाखवावा ही इस्लामची शिकवण आहे. मग त्या व्यक्तीचा धर्म कोणताही असो..... परंतु या सर्वांपेक्षा न्यायासाठी केलेली जिहाद, अल्लाची भक्ती आणि जगात सन्मार्ग, अन्याय यांची स्थापना या गोष्टी अधिक महत्त्वाच्या आहेत. मुसलमानांना कोणताही नवा पाया खणायचा नाही, नवी घरे बांधायची नाहीत. आपण ज्या निवासांचा त्याग केला आहे त्यातच पुनः राहायला जायचे आहे’.
आपल्या तजकीरा या पहिल्या ग्रंथात त्यांनी असे प्रतिपादन केले आहे की मुसलमानांच्यातल्या सर्व अपप्रवृत्तींचे मूळ इस्लामला कायद्याचे वळण दिले गेले यात आहे. कुराणात सांगितलेले आदर्श जीवन व्यतीत करण्याऐवजी धार्मिक कायद्यात सांगितल्याप्रमाणे आचरण करण्याने सद्धर्म पालन होते असा निकष लावण्यात आला. कायद्याने दर्शविलेले आचरण मूळातच चांगले आहे की वाईट याचा कोणी विचार केला नाही. इस्लामचा अन्वयार्थ कायद्याच्या दृष्टीकोनातून लावल्यामुळे इतका विपरीत झाला की इस्लामची अत्युच्च अशी नैतिक आणि पारमार्थिक मूल्ये मुसलमानांच्या नजरेआड गेली.
तर्जुमां अल कुरान या ग्रंथामध्ये मौलाना आझादांचे परिपक्व विचार ग्रंथित केले आहेत. तसे पाहिले तर हा ग्रंथ म्हणजे कुराणाचे भाष्य आहे. त्याचे द्वारा दैनंदिन जीवनाशी निगडित असलेले अनेक प्रश्न त्यांनी उपस्थित केले. त्यांच्या विचाराचे क्षेत्र विशाल आहे. त्यांचे निष्कर्ष सुस्पष्ट आणि वाजवी असून मनाचे समाधान करतात.
सुरा फानिहा या कुराणाच्या पहिल्या प्रकरणावरचे त्यांचे भाष्य त्यांच्या एकूण दष्टिकोणावर उत्तम प्रकाश टाकते. या प्रकरणात परमेश्वराचे थोडेच गुणविशेष दिले आहेत. परमेश्वर उदार, दयाळू आणि न्यायी आहे. मौलाना आझाद म्हणतात की, मानवाच्या विचारात आणि कृतीत या गुणांचे प्रतिबिंब उमटले पाहिजे या भूमिकेतूनच ईश्वरभक्ती केली पाहिजे. परमेश्वराचा खरा भक्त उदार, दयाळू आणि पापभीरू असावयास हवा. त्याने कुठलाही अन्याय शांतपणे सहन करण्याऐवजी न्यायासाठी धडपड करावी. परंतु ही धडपड करीत असताना परिणामांची शांतपणे वाट पहावी. अशी वाट पाहण्यातच काही प्रमाणात परमेश्वरावर आणि त्याच्या विश्वरचनेवर श्रद्धा प्रकट होत असते. प्रत्येक समाजात अश्रद्ध माणसे असतात. त्यापैकी ज्यांना उमज पडत नसेल त्यांचेकडे दुर्लक्ष करावे. परंतु जे लोक आपल्या पिढीजात श्रद्धांना चिकटून राहण्याचा हट्ट करतील, विरोध करतील आणि आक्रमक वृत्ती धारण करीत असतील त्यांच्याशी संघर्ष अटळ असतो आणि ते आक्रमक होतील तेव्हा तर संघर्ष करणे हे कर्तव्यच ठरते.
परमेश्वरावर श्रद्धा ही सर्व मानवांची उपजत प्रवृत्तीच असते. याहून अधिक श्रद्धा राखणे न राखणे हे प्रत्येकाच्या विचारशक्तीवर आणि अनुभवांवर अवलंबून असते असे कुराणात सांगितले आहे. अर्थात यात सर्व एकेश्वरवादी श्रद्धांचा अंतर्भाव होतो. एका दृष्टीने पाहिले तर कुराणाने सर्व एकेश्वरवादी धर्मांना मान्यता दिलेली आहे. परमेश्वराने धाडलेल्या सर्व पैगंबरांवर श्रद्धा ठेवावी, पैगंबरांच्यात भेदभाव करू नये, काहींना मानावे व इतर काहींना मानू नये असे करू नये, एकतर सर्वांवर श्रद्धा ठेवावी किंवा सर्वांना नाकारावे असा इस्लामचा आग्रह राहतो. मौलाना आझादांना हिंदूंच्या श्रद्धांपैकी बहुईश्वरवाद आणि मूर्तिपूजा अमान्य आहे. परंतु धर्म म्हणजे मुख्यतः परमेश्वरभक्ती आणि सत्कृत्ये असल्यामुळे विश्वधर्म मान्य करायचा की नाही हे हिंदूंवर सोपविले पाहिजे. आजवरच्या इतिहासावरून असे दिसते की अज्ञानी लोक अनेकेश्वरवाद आणि मूर्तिपूजांखेरीज दुसरी कोणतीही श्रद्धा राखू शकणार नाही असे ज्ञानी हिंदूंना वाटत राहिलेले आहे. मौलाना आझादांना याचाच विषाद वाटत असे.
इतर धर्मियांनी इस्लामला एक नवीन धर्म म्हणून स्वीकृत करावे असे कुराण सांगत नाही. ‘तुमच्या धर्माच्या खऱ्याखुऱ्या श्रद्धा अंगिकारा’ असे कुराणाचे सांगणे आहे. कुराणाने ख्रिश्चन धर्माला मान्यता दिली हे ज्यूना पसंत पडले नाही, ज्यू श्रद्धा संमत केल्या हे ख्रिश्चनांना पसंत पडले नाही. अरबेतर लोकांचा समान अधिकार कुराणाने मान्य केला हे मक्केच्या मूर्तिपूजकांना आवडले नाही. सर्व विश्वाचा कर्ता एकच आहे, तोच सर्वांचे पालनपोषण करतो. सर्वांना एकच पारमार्थिक सत्य सांगितले असताना प्रत्येक समूहाने दुसऱ्याशी वैर करावे याच्यासारखा चुकीचा मार्ग कोणता? सर्वजण एकाच परमेश्वराचे नामस्मरण करतात. मग हे आपसातले संघर्ष कोणासाठी? मौलाना आझादांच्या या विवेचनामागे अभिप्रेत असलेला संपूर्ण अर्थ त्यांच्या ध्यानात आला होता की नाही हे सांगणे कठीण आहे. कारण सर्व धर्मियांना एका पारमार्थिक धाग्याने एकत्र आणले असले तर मुसलमानांचा सवता सुभा हा इस्लामी सिद्धांत नसून एक ऐतिहासिक अपघातच आहे असे म्हणावे लागेल.
मौलाना आझाद दीन (सद्धर्माच्या श्रद्धा) आणि शरिया (जीवनपद्धती) असा फरक करतात. सर्वांच्या श्रद्धा किंवा दीन एकच असले तरी निरनिराळ्या लोकसमूहांची वेगळाल्या परिस्थितीत घडण झाल्यामुळे प्रत्येक समूहाचा शरिया अलग अलग असू शकतो. परंतु त्यात वैरभाव असण्याचे कारण नाही आणि वैरभाव निर्माण झालाच तर समान श्रद्धांच्या पायावर शरियांची पुनर्रचना केली पाहिजे. इस्लामी शरियाची घडणसुद्धा ऐतिहासिक प्रक्रियेतून झालेली आहे. दीन सर्व समावेशक असल्यामुळे इस्लामी शरियामध्ये पृथकतेची भावना निर्माण करणाऱ्या काही गोष्टी असतील तर त्यांचे पुनः परीक्षण करणे आवश्यक आहे. यात नाविन्य काहीच नाही. कारण कुराण आणि पैगंबर परंपरांच्या कायदेशीर दृष्टिकोणातून केलेल्या अन्वार्थाला पहिल्यापासूनच विरोध होत आलेला आहे. परंतु परमेश्वराचे गुणविशेष आणि सर्वसमावेशक दीन हे निकष लावले तर मुसलमान आणि इतर एकेश्वरवादी धर्मियांतली वेगळाली वैशिष्ट्ये आणि फरक नाहीसे होतील. अशा परिस्थितीत आपल्याच समाजापुरता विचार करण्याची परंपरा मुसलमानांना सोडून द्यावी लागेल.
खिलाफत आणि असहकारितेच्या आंदोलनांचे वेळी मौलाना आझादांनी आपली भूमिका स्पष्ट केली होती. ब्रिटिशांशी कसल्याही प्रकारचे सहकार्य करणे म्हणजे इस्लामचा धिक्कार करण्यासारखे आहे; हिंदू-मुसलमानांत सद्भाव आणि सहकार्य निर्माण झाले तर एक उम्मा-अल-वाहिदा (राष्ट्र) निर्माण होईल असे त्यांनी सांगितले. त्यासाठी त्यांनी पैगंबरांनी मदिनेभोवती वस्ती करून राहिलेल्या बिगरमुस्लिम टोळ्यांशी केलेल्या करारांचा आधार दिला. अशा प्रकारचा सद्भाव आणि साहचर्य निर्माण करणे हाच खऱ्याखुऱ्या इस्लामचा आदेश आहे अशी त्यांची मनोमन खात्री पटली होती. हे विचार शरियाविरोधी आहेत असे इतरांचे मत होते. त्यामुळे मौलाना आझाद संपूर्णपणे एकाकी पडले. परंतु त्यांची श्रद्धा अढळ राहिली. त्यांनी एक अत्यंत नवीन आणि बहुमोल धार्मिक विचार मांडला होता असे पुढे मागे कदाचित हिंदी मुसलमानांना वाटू लागेल.
प्रकरण १८
कवि आणि लेखक
हिंदी मुसलमानांच्या वाङ्मयीन अभिरूचीचा आविष्कार उर्दू भाषेत उत्कृष्टपणे दिसून येतो. थोर उर्दू कवी वली (१६६८–१७४४) यांच्या कवितांनी जनमनाची पकड घेतली. हिंदी आदि फारसी सांस्कृतिक सौंदर्याचा उर्दू माध्यमामुळे संगम होऊ शकतो हे लगेच सर्वांच्या ध्यानात आले. लगोलग हातिम, मझहर, दर्द, सौदा, मीस, इन्शा, नासिख आणि उर्दू कवींची परंपरा उभी राहिली. अठराव्या शतकाच्या मध्यासच उर्दू काव्याने फारसीला मागे टाकले. उर्दू कवींनी आपल्या भोवतालच्या हिंदुस्थानी वातावरणाकडे डोळेझाक करून आपण जणू इराणमध्येच आहोत या भावनेने काव्यरचना केली हा रामबाबू सक्सेना [उर्दू वाङ्मयाचा इतिहास (इंग्रजी), अलाहाबाद, १९४०] आणि डॉ. आर. सी. मुजुमदार [एकोणीसाव्या शतकातील बंगाल (इंग्रजी), कलकत्ता, १९६०] यांचा आरोप साधार नाही. उर्दू काव्याचा संपूर्ण अभ्यास केल्याखेरीज आपल्याला हिंदी मुसलमानांच्या मनाची ओळख होऊ शकणार नाही. गालीब, अकबर अलाहाबादी आणि महंमद इकबाल हे आधुनिक काळातले प्रातिनिधिक उर्दू कवी होते.
एका शुद्ध तुर्की कुटुंबात १७९६ साली गालीब जन्माला आले. त्या काळचे विख्यात शिक्षक शेख मुअझ्झम हे त्यांचे गुरू होते. फारसी भाषा आणि सूफी वाङ्मय हे त्यांच्या आवडीचे विषय होते. विनोदबुद्धी, भूतदया, सहिष्णुता आणि औदार्य या गुणांचा ठेवा जणु त्यांना जन्मतःच मिळाला होता. परंतु आपल्या उभ्या आयुष्यभर त्यांना प्राप्ती आणि खर्च यांचा मेळ कधीच घालता आला नाही. पैशाची नेहमीच तंगी असल्यामुळे ते राजे आणि अमीर-उमराव यांच्या स्मृतिपर कवने करून बिदागी मिळवीत असत. त्या वेळच्या अर्थव्यवस्थेत याहून दुसरा मार्ग नव्हता. त्यांच्या मनाला असूया कधी शिवलीच नाही. दुसऱ्यांच्या गुणांचा गौरव करणे हा त्यांचा स्वभावधर्मच होता. अर्थात त्यांचा मित्र परिवार खूप मोठा असे.
कसिदा या फारसी काव्यप्रकारात त्यांनी मोठ्या लोकांच्या स्तुतिपर कविता लिहिल्या. अगोदरच्या चाली वापरून त्यांनी फारसीत अधिक सरस गझल लिहिले. त्यांच्या सुरवातीच्या उर्दू गझलावरही अधिक फारसीचीच छाया असे. नंतरचे गझल अधिक सरळ व सोपे आहेत. नेहमीच्या बोली भाषेतले शब्द वापरून त्यांनी असंख्य उर्दू पत्रे लिहिली. त्यापैकी बरीच अद्याप उपलब्ध आहेत. या पत्रांनी आधुनिक उर्दू गद्याचा पाया घातला. गालिबांच्या उर्दू काव्यातल्या अनेक पंक्ती आणि वाक्यप्रचार लोकांच्या तोंडी राहिले आहेत. त्या अर्थाने ते लोक कधीच होते. त्याचबरोबर मोजक्या शब्दात अर्थपूर्ण काव्ये रचल्यामुळे ते फक्त सुशिक्षित आणि सुसंस्कृत लोकांचे कवी होते हे म्हणणेही चुकीचे होणार नाही.
त्यांच्या काव्यात अध्यात्म, मानवता आणि मुक्त संचार दृष्टीस पडतो. काही कवितांचा अर्थ तर प्रत्यक्ष अनुभूतीशिवाय ध्यानात येत नाही. त्यांच्या गझल संग्रहातल्या पहिल्या ओळी प्रथमदर्शनी अर्थहीन वाटतात :—
हे धाडसी लेखन कोणाचे आहे?
त्यातली अक्षरेच त्याविरुद्ध आक्रोश करताहेत.
परंतु या ओळींनी एका आधुनिक चित्रकाराला स्फूर्ती लाभली. त्यांच्या काव्याचे रसग्रहण प्रत्येकाने स्वतःच केले पाहिजे. रसग्रहण करताना पूर्वग्रह दूर ठेवून नवीन अर्थ शोधण्याचा प्रयत्न केल्यास ते अधिक प्रेरणाजनक वाटेल. त्यांनी एका कवितेत म्हटले आहे की कोणतीही शिला नुसती पाहिल्याबरोबर ज्याच्या डोळ्यापुढे सुंदर मूर्ति आणि तिचे नृत्य उभे राहील त्यालाच खरी दृष्टी असते.
सूफी प्रभावामुळे त्यांच्याही काव्यात ठराविक साचाच्या वासनामुक्त, काहीशा अमूर्त अशा प्रेयसीचे प्रतीक दिसते. परंतु या निर्जीव प्रतिकांनी ते संतुष्ट रहात नाहीत. अधूनमधून प्रत्यक्ष हाडामासाच्या प्रेयसीची ओळ व्यक्त होत राहते. आधीच्या फारसी किंवा उर्दू कवींप्रमाणेच त्यांच्या काव्यातही प्रेयसीचे सौंदर्य, मादक नजर, प्रियकराकडे होणारे सतत कठोर दुर्लक्ष यांची रेलचेल आहे. पण क्वचित तिचा स्पर्श किंवा शारीरिक प्रेमही सूचित केले आहे.
गालिब उघडपणे मद्यप्राशन करीत असत, नित्याचे नमाज करीत नसत व रोझे राखीत नसत म्हणून लोक नावे ठेवीत.
सर्वजण सांगताहेत मद्य ते निषिद्ध
असेल उद्देश चांगला पण सांगताहेत ते एक असत्य,
कारण हवेतसुद्धा आहे विखुरलेले सर्वत्र मद्य,
मग श्वास घेणे हेसुद्धा मद्यपानच नव्हे का?
परमेश्वराचा एक उनाड मुलगा मानव आपल्या प्रेमळ बापाजवळ हट्ट धरतो :—
मला जन्म दिला मानवाने,
मानवाचेच गुणावगुण आहेत माझ्याजवळ
पापांसाठी शिक्षा देणार असशील तर हे परमेश्वरा,
मी करू न शकलेल्या पापांबद्दल माझे कौतुकही कर.
पापाकडे पाहण्याचा हा दृष्टिकोण, दयाळू परमेश्वराशी जवळिक या खास इस्लामी कल्पना आहेत. सदैव सात्विक जीवन व्यतीत करण्यापेक्षा झालेल्या पापाबद्दल मनापासून पश्चाताप करणारे परमेश्वराचे अधिक लाडके होतात, पाप म्हणजे अपरिहार्यपणे होणारी चूक असते व ती घडल्यानेच परमेश्वराला दया दाखविण्याची संधी मिळते. परमेश्वर आपली प्रेयसीच आहे ही भावना, इहलोकी प्रयत्न करून स्वर्गप्राप्तीच्या आकांक्षेचा त्याग इत्यादी सर्व सूफी कल्पना आणि श्रद्धा गालिबच्या काव्यात आढळतात. घट पटावर भर देणारा धर्म त्याला मान्य नाही :—
परमेश्वर एकच ही जर आमची श्रद्धा आहे
तर मग धर्मविधी कशासाठी?
ही सारी प्रतीके नष्ट करा
म्हणजेच खरी श्रद्धा उजळून येईल
खरी श्रद्धा चिरंतन असते
जो ब्राह्मण सतत मंदिरात राहतो आणि तेथेच मरतो
त्याचे दफन काब्याच्या आवारातच केले पाहिजे.
स्वतः शिया असल्यामुळे गालिबनी अलीच्या स्तुतिपर खूपच लिहिले आहे. परंतु त्यांनी आपल्या धर्मकल्पना निश्चित स्वरूपात मांडलेल्या नाहीत. मानव ही एक गूढ, अगणित अशी शक्ती आहे, तो मर्त्य असला तरी मानवी जीवन अमर आहे, तो आपल्या निर्मात्याशी बोलू शकतो असा त्यांचा विश्वास होता.
अकबर अलाहाबादी (१८४६–१९२१) हे सय्यद घराण्यात जन्मले होते. अनेक वर्षे न्यायाधीश म्हणून काम केल्यानंतर १९०३ साली ते निवृत्त झाले. मुसलमानांची अवनती आणि त्यांचे प्रचरित राजकारण हे अलाहाबादीचे आवडते काव्यविषय होते. त्यांच्या काव्यातला ‘शेख’ हा सर्वसामान्य मुसलमान असतो. उपहासगर्म शैलीत काव्य रचण्यात त्यांचा हातखंडा होता.
विधिलिखितच असे होते.
मालक बनले गुलाम.
राजे झाले द्वारपाल
देशोदेशीशी व्यापार संपला;
कुराणाचे राज्य समाप्त झाले.
आता झालो आहोत पगारी कारकून,
किंवा कुळांकडून खंड घेणारे जमीनदार.
आपल्या मालकीचे विमानावर इंग्रज आहे खूष,
सारा व्यापार हातात म्हणून हिंदू आहे खूष;
आम्ही पोकळ नगारे, देवाच्या दयेने जगत आहोत
बिस्किटांच्या तुकड्यांचा ढीग आणि सोडालेमनचा फेस यावर. अशी परिस्थिती असून मुसलमानांच्या मनावर कसलाच परिणाम झाला नाही; त्यांच्या मेलेच्या भावना पाहून कवी दुःखीत होतो.
तुझे पोट भरलेले आहे ना,
मग तुला कशाची चिंता?
शेखजीला होते दोन गुणी मुलगे
एक झाला सी. आय. डी. अफसर
आणि दुसरा गेला फासावर
शिक्षण घेणे कमीपणाचे लक्षण असे मानणाऱ्या मुसलमानांवरून अलाहाबादींनी आधुनिक लैला मजनूंवर पुढील ओळी रचल्या.
लैलाची माता मजनूला म्हणाली
प्रथम तू हो एम ए पास
मगच लावीन तुझे माझ्या लाडक्या लैलाशी लग्न
मजनू संतापला. हे काय भलतेच?
प्रेमाच्या सोन्यावर पितळ्याच्या भांड्यासारखे प्रहार
मी का आहे कोणी यःकश्चित हरचरण दास?
काळीज फाटले तरी मनाने क्षुद्र नाही होणार.
हीच असेल तुमची अट तर हा घ्या माझा लैलाला नकार
अकबर अलाहाबादी प्रखर साम्राज्याविरोधी होते. ब्रिटिशांशी सहकार्य करणाऱ्या सर सय्यिद अहमद खान यांचेवर तसेच पाश्चात्य संस्कृतीने भारावलेल्यांवर अलाहाबादींनी कोरडे ओढले.
सरकारी गॅझेट पुढे करून
सर सय्यिदांनी मिळवल्या धनराशी
हातात कुराण घेऊन शेख मागत होता भीक
पण मिळाली नाही त्याला एक दमडी
तरुण बायका सांगतात
आम्ही थोडेच शेजाऱ्यांपाजाऱ्यांसाठी नटतो थटतो
भेटायचे आहे आम्हाला बड्या अफसरांना
आम्ही झालो त्यासाठी आतुर
सुधारलेल्याना घर वाटतो नरक
कारण जन्म जातो हॉटेलात
मरतातही ते परिचारिकांच्या हातात.
एका बाजूला पाश्चिमात्य संस्कृतीमुळे श्रद्धा कमी झाली. दुसरीकडे उलमांनी अल्लाला करडा म्हातारा करून त्याची सर्वांना जरब घातली होती.
कसा जाईल शेख रात्रीअपरात्री मशिदीत
अहो चुकून भेटायचा त्याला तिथे अल्ला
आणि मग भरायची धडकी
१९११ च्या दिल्ली दरबारावर अकबर अहालाबादींनी लिहिले :—
साऱ्यांना आमंत्रित केले होते त्यांनीच
मद्याचे पेले देत होते तेच
सर्वांचेच आहेत ते धनी
मी फक्त बाजूला उभा
बघतो घूसर नयनांनी
विश्व इस्लामच्या चळवळीत त्यांना रस नव्हता.
आपण राबतो आहोत कारकून म्हणून
पोटाची खळगी भरायला
पण आपले काळीज फाटते आहे
तुर्कांसाठी व इराण्यांसाठी
सर सय्यिदांसारख्या लोकांना ब्रिटिशांबरोबर आपला वेगळा समझोता करण्याची महत्त्वाकांक्षा होती. अकबर अलाहाबादींनी याची टर उडविली. याउलट बंगाली लोकांच्या आंदोलनाने त्यांना मूठभर मांस चढल्यासारखे झाले.
राष्ट्रीय चळवळीची पीछेहाट झाली यासाठी आनंदोत्सव करणाऱ्या मुसलमानांमुळे ते व्यथित झाले. चळवळीत प्रामुख्याने हिंदू होते म्हणूनच त्या मुसलमानांना हर्ष झाला होता.
मी चिरडलो गेलो
पण मला त्याची पर्वा नाही.
माझ्या शत्रूला झोडपलेले पाहण्यासाठी
माझे डोळे आसुसले आहेत.
मुसलमानांच्या दोन पिढ्यांना स्वतःची टवाळी करायला अकबर अलाहाबादींनी शिकविले. विदारक वस्तुस्थितीची यथार्थ जाणीव करून दिली, आणि हे सर्व त्यांनी कोणाच्याही भावना न दुखविता केले.
सर महंमद इकबाल यांच्या काव्यनिर्मितीचे तीन स्पष्ट कालखंड पडतात. १९०० ते १९०५ पर्यंतचा पहिला, १९०५ ते १९०८ पर्यंतचा दुसरा आणि उच्च शिक्षणासाठी परदेशी जाऊन परतल्यानंतर १९०८ ते अखेरपर्यंतचा हा तिसरा. हिमालय, पुष्प, बालपण, पर्वतावरचे मेघ, सहानुभूती, सकाळचा सूर्य, लहान मुलांची प्रार्थना, आईचे स्वप्न, थडग्यात विश्रांती घेत असणाऱ्यांना, कोमेजलेले फूल इत्यादी त्यांच्या पहिल्या कालखंडातल्या कविता अनेक विषयांसंबंधीच्या आहेत. काही इंग्रजी कवितांचीही त्यांनी भाषांतरे केली होती. याच कालात त्यांनी तीन प्रसिद्ध कवितांमधून (सरगुझश्त इ आदम-मानवाचा इतिहास, शमा आणि नया शिवाला-नवीन मंदिर) आपल्या तत्कालिन श्रद्धा व्यक्त केल्या आहेत. नया शिवाला या कवितेच्या पहिल्या काही ओळी उल्लेखनीय आहेत :—
ए ब्राम्हणा! सत्य सांगतो म्हणून रागावू नकोस
तुझ्या मंदिरातल्या मूर्ती झिजल्या आहेत
आपल्याच लोकांचा द्वेष तू त्यांचेपासून शिकलास
मुसलमान प्रचारकांना भांडायला अल्लानेच शिकवले तर नाही?
मला उबग आला.
मंदिर आणि काबा या दोहोंपासून मी दूर गेलो.
प्रचारकांच्या प्रवचनात, त्या दंतकथांत मला गोडी वाटेना
ए ब्राम्हणा दगडाच्या मूर्तीत तुला देव दिसतो
माझ्या देशाच्या प्रत्येक धूलिकणात मला परमेश्वर दिसतो
चल. दुरावा वाढविणाऱ्या सर्व गोष्टींचा आपण त्याग करू
एकमेकापासून दुरावलेल्यांना आपण जवळ आणू
बेकी आणि दुफळीच्या सर्व खुणा पुसून टाकू.
पहिल्या कालखंडातच त्यांनी ‘तराना-इ-हिंदी’ (सारे जहाँ से अच्छा) हे राष्ट्रभक्तिपर गीत रचले. १९०८ नंतर मात्र त्यांनी एक मुसलमान म्हणून काव्यरचना केली. राष्ट्रभक्तीचा निषेध करून त्यांनी ‘तराना-स-मिल्ली’ हे मुसलमान जमातगीत केले. प्रेम, मानव आणि सैतान या कल्पनांचा इस्लामी अन्वयार्थ लावला. ज्याने धार्मिक सत्याचा आविष्कार होतो, पैगंबरांना कुराण ऐकविणाऱ्या ग्राब्रिएलचा श्वासोच्छवास किंवा पैगंबरांच्या हृदयस्थानी होते ते प्रेम, स्पेन जिंकून कारडोव्हा मशीद बांधणारे वीर मुसलमानच खरे श्रद्धावंत मुसलमान होते, कारण या विजयांनी इस्लामी उत्कर्षाची नांदी झाली. ‘सैतानाचे सल्लागार मंडळ’ या कवितेत सैतानाच्या तोंडी त्यांनी वाक्य घातले, ‘मुसलमान लोक आपले सर्वात मोठे शत्रू आहेत. अतःपर त्यांना इस्लामच्या उच्च नैतिक आणि अध्यात्मिक मूल्यांपासून दूर ठेवा’. इस्लामची थोरवी वर्णन करताना इकबालांनी अनेकदा इतिहासाचा विपर्यासही केला आहे.
सर सय्यिद अहमद खान यांचेपूर्वी अनेक मुसलमानांनी परदेशयात्रा केल्या होत्या व जागतिक परिस्थतीची हिंदी मुसलमानांना कल्पनाच नसल्याचे नमूद केले होते. १७६५ नंतर दिल्लीच्या बादशहाचे पत्र इंग्लंडला जाऊन ब्रिटिश राजाला देण्यासाठी इतिसामुद्दिन यांना धाडण्यात आले होते. तेथे गेल्यावर इतिसामुद्दिननी युरोपियन राष्ट्रांचे राजकारण व धर्मकल्पना यांवर बरीच माहिती मिळविली आणि ‘शिगर्फ नामा इ विलायत’ हे पुस्तक लिहिले. त्यात पाश्चिमात्यांच्या राजकीय आणि सैनिकी विजयाचे विश्लेषण केले आहे. मिर्झा अबु तालीव (१७५२–१८०६) हे एक कवी आणि इतिहासकार होते. १७९९ ते १८०३ या सहा वर्षांतील युरोप, आफ्रिका आणि आशिया खंडांतल्या देशांच्या आपल्या प्रवासाचे वर्णन त्यांनी फारसी भाषेत दोन खंडांत लिहून ठेवले आहे. या ग्रंथाचे इंग्रजी, फ्रेंच व जर्मनी अनुवाद १८१० नंतर प्रसिद्ध झाले होते. अबु तालीब यांचा ग्रंथ पाहिला म्हणजे त्यांच्या निरीक्षणशक्तीचे कौतुक वाटल्यावाचून राहात नाही.
अबु तालीव यांच्या मते त्यावेळचे इंग्रज लोक देशभक्त, गुणग्राहक, कायद्याचे पालन करणारे, अवाच्या सवा वैयक्तिक आकांक्षा न बाळगणारे, व्यक्तीपेक्षाही समष्टीच्या हिताचा विचार करणारे, नवीन विचार आणि कल्पनांचे स्वागत करणारे, उत्पादन पद्धतीत सुधारणा करण्यासाठी धडपडणारे व ऐहिक संपत्ती वाढवून मानवी विकास साधणारे लोक होते. ऐहिक गोष्टींवर सर्व लक्ष असल्यामुळे ते धर्माचारांबद्दल विशेष आस्था बाळगीत नव्हते. परधर्मियांबद्दल त्यांना सोयरसुतक नव्हते. आपले रीतीरिवाज सर्वश्रेष्ठ आहेत अशी त्यांच्यात भावना होती. रस्त्यावर श्रीमंत आणि गरीब यांच्यात कसलाही भेदभाव केला जात नसे. घरात मात्र त्यांच्या नोकरांना नोकरीच्या अटी काटेकोरपणे पाळाव्या लागत असत. त्यांच्या तुलनेत हिंदी मुसलमान अगदी थिटे होते. अबु तालीबने तत्कालीन कारस्थाने, लाचखाऊपणा आणि श्रीमंत लोकांची ऐतखाऊ वृत्ती, अहंकार व नाकर्तेपणा यांच्यावर टीका केली आहे. हिंदुस्थानातल्या सर्वसाधारण लोकांना दोन वेळा जेवणाची भ्रांत होती. अशा स्थितीत नवीन ज्ञान प्राप्त करून घेण्याची जिज्ञासा त्यांच्यात कोठून येणार? अबु तालीबचे दुसरे वैशिष्ट्य असे होते की त्याने युरोपमधल्या नवीन यंत्रांचे आराखडे स्वतः तयार केले होते. तेथील औद्योगिक क्रांतीने तो अत्यंत प्रभावित झाला होता. इंग्लंडच्या आरमाराचे त्याने विशेष कौतुक केले आहे. चांगल्या आरमाराअभावी कोणत्याही देशाचा इतरांपुढे टिकाव लागणे अशक्य आहे असे त्याने या पुस्तकात आवर्जून लिहिले आहे.
इंग्रजीतून ग्रंथलेखन करण्याचा पहिला मान लुतफुल्लांकडे जातो. इस्ट इंडिया कंपनीच्या सैनिक अधिकाऱ्यांना फारसी, अरबी, हिंदुस्थानी आणि मराठी भाषा शिकविण्यासाठी त्यांची नेमणूक झाली होती. त्या निमित्ताने त्यांनी देशातल्या अनेक भागांत प्रवास केला होता. नंतर त्यांनी सुरतच्या नबाबाकडे नोकरी धरली. नबाबाच्या कामासाठी ते इंग्लंडलाही गेले होते. त्यांनी आपली आत्मकथा इंग्रजीतून लिहिली आहे. तिच्या दोन आवृत्या प्रसिद्ध झाल्या होत्या. इंग्रजांबद्दल अत्यंत तुटपुंजी माहिती असल्याने देशातल्या कित्येक लोकांत त्यांचेबद्दल किती विचित्र कल्पना होत्या यासंबंधी मोठी मनोरंजक माहिती या पुस्तकात आहे. निरनिराळ्या भागातल्या लोकांची तोंडओळख करून दिली आहे. इंग्लंडच्या वाटेवर असताना सीलोनपासून जे जे देश लागले त्यांचीही वर्णने आहेत. इंग्लंडला गेल्यावर कोणाकोणास भेटलो व काय काय पाहिले त्याचा तपशील दिलेला आहे. एकदा शरीर शास्त्रावरच्या व्याख्यानाला हजर राहिले आणि नंतर त्यांनी सेंट जॉर्ज हॉस्पिटलमध्ये जाऊन शवविच्छेदन कसे करतात त्याचे स्वतः निरीक्षण केले. तेथे त्यांनी काही ग्रंथही वाचले. अरबी आणि फारसीमधून आपण विद्यार्थीदशेत असताना जे शिकलो ते ज्ञान किती तोकडे आहे आणि शवविच्छेदनाखेरीज मानवी शरीराचे ज्ञान मिळणे कसे अशक्य आहे आदि विचार त्यांनी या ग्रंथात मांडले आहेत.
राजकीय परिस्थिती संपूर्ण बदलल्यामुळे आधुनिक कालखंडात इतिहास लिहिण्याची परंपरा संपली. अमीर अलीचे ‘हिस्टरी ऑफ सारासेन्स’ आणि ‘स्पिरिट ऑफ इस्लाम’ हे ग्रंथ विख्यात झाले. भौतिकशास्त्रावर मात्र हिंदी मुसलमानांनी विशेष लेखन केले नाही. ज्ञानाचा झपाट्याने विकास होत असल्याने उर्दू भाषेतून विविध विषयांवर ग्रंथनिर्मिती होणे अगत्याचे होते. परंतु या दृष्टीने उर्दू भाषेचा विकास करण्याचे प्रयत्न १९२० पर्यंत झालेच नाहीत. नंतर जे प्रयत्न झाले ते पद्धतशीर नव्हते. कदाचित ५० वर्षांनंतर उर्दू ही मुसलमानांची भाषा असणारसुद्धा नाही. परंतु आपल्या दीर्घ परंपरेनुसार ते हिंदी आणि इतर प्रादेशिक भाषा समृद्ध करतील अशी अपेक्षा करण्यास हरकत नाही.
प्रकरण १९
सामाजिक जीवन
१७५०–१८५७
सबंध अठराव्या शतकाचा आणि एकोणिसाव्या शतकाच्या सुरुवातीला इतिहास पाहिला तर दोन गोष्टी ठळकपणे नजरेत भरतात. ज्या घटकांमुळे आणि शक्तींच्या प्रभावाने समाजात एकात्मता निर्माण होते आणि परिणामी राजकीय ऐक्य सांधता येते अशा शक्तींचा झपाट्याने ऱ्हास होत राहिला. दुसरी अशी की सत्तास्पर्धेच्या गदारोळात पडलेल्या मुत्सद्यांना अंध स्वार्थाखेरीज दुसरे काही दिसत नव्हते. स्वतःजवळ कल्पनाशक्ती असली आणि डोळ्यासमोर काही ध्येये असली तर स्वार्थ साधीत असतानासुद्धा आपल्या हितांचे चिरंतन जतन करण्यासाठी योग्य ती पावले माणूस टाकू शकतो आणि ध्येय किंवा कल्पनाशक्ती नसली तर दुसऱ्याचे आपणास मिळू शकत नाहीसे दिसल्यावर त्या वस्तूचाच विध्वंस करण्याची प्रवृत्ती होते. अशा प्रवृत्तीमुळेच ब्रिटिशांना देशभर पाय पसरविता आले. बंगालचा मीर जाफर आणि म्हैसूरचा मीर सादिक एवढे दोनच देशद्रोही लोक देशात निपजले होते असे नाही. ही साथ साऱ्या देशभर पसरलेली होती. एकोणिसाव्या शतकाच्या सुरुवातीस देशातल्या बहुतेक मुसलमान राजांनी ब्रिटिश सत्तेपुढे आपली मान तुकविलेली होती. १८४८ सालापर्यंत देशाच्या दोन तृतीयांश भागात प्रत्यक्ष ब्रिटिश अंमल चालू झाला होता.
मध्यंतरीच्या कालात देशात सर्वत्र अंदाधुंदी माजलेली होती. पेंढाऱ्यांचा धुडगूस कुविख्यात आहेच. तो १८३० साली आटोक्यात आला. पण लगोलग छोट्यामोठ्या जमीनदारांनी पेंढाऱ्यांचे अनुकरण सुरू केले. जवळच्या शिवबंदीच्या जोरावर त्यांनी एकमेकाच्या मुलखात लुटालुट आरंभिली. लखनौ जवळच्या एका जिल्ह्यातला जमीनदार मलिक गुलाम हजरत याने तर लखनौच्या कारावासावर हल्ला चढवून अनेक गुन्हेगार सोडवून आणले व त्यांना आपल्या शिबंदीत भरती करून टाकले. त्यानंतर त्याने आजूबाजूच्या जमीनदारांवर धाडी घालून, जमीनदार कुटुंबियांची कत्तल करून जमिनी बळकावण्याचा सपाटा सुरू केला. शेवटी ब्रिटिश फौजेनेच त्याला वठणीवर आणले.
१८५७–५८ च्या उठावानंतर उत्तर हिंदुस्थानातले असंख्य मुसलमान जमीनदार धुळीला मिळाले. यामुळे साऱ्या मुसलमान समाजाचीच मोठी हानी झाली असा एक समज आहे. परंतु हे जमीनदार त्याच लायकीचे होते. माजी राजघराणी, जुन्या जमान्यातले अधिकारी आणि त्यांच्यावर बांडगुळासारखी अवलंबून असलेली मंडळी शहराशहरांतून विखुरलेली होती. त्यांची संपूर्ण अधोगती झालेली होती. या वर्गाच्या नीतिमत्तेचा आदर्श जर मुसलमान समाजाने आपल्यासमोर ठेवला असता तर त्यांना पुनः कधीही आपले डोके वर काढता आले नसते. जी काही जमीनदार घराणी ब्रिटिशांशी एकनिष्ठ राहिल्यामुळे म्हणा किंवा योगायोगाने सहीसलामत टिकून राहिली त्यांनी फक्त आपल्याच गाऱ्हाण्यांचे आणि अडचणींचे तुणतुणे वाजविले. याचा परिणाम वाईट झाला. राजकीय आणि सामाजिक विचारप्रवाहाला चुकीची दिशा मिळाली. १७५७ ते १९०० सालापर्यंत भोवतालच्या परिस्थितीने मुसलमान समाजाच्या कर्तुत्वाला जबर आव्हान दिले होते. परंतु आळशी आणि ऐतखाऊ वर्गाचे नेतृत्व स्वीकारल्याने या आव्हानाला तोंड देणे त्यांना शक्य झाले नाही.
अठराव्या शतकातल्या अंदाधुंदीमुळे मुगल अमदानीत भरभराटीस आलेल्या शहरांची फार परवड झाली. व्यापारधंदे बुडाले आणि या शहरांना अवकळा आली. उलट ब्रिटिश अंमलाखालच्या सुव्यवस्थेमुळे कलकत्ता, मद्रास आणि मुंबई मोठी व्यापारी शहरे म्हणून उदयास आली. परंतु या बंदरांतून मुख्यतः युरोपात तयार होणारा माल आयात केला जात असे. ही शहरे सोडली तर उरलेल्या देशात आर्थिक घसरण आणि जीवितवित्ताची अशाश्वती यांचेमुळे लोकांमधला आत्मविश्वास नाहीसा होऊ लागला. जादूटोणा आणि भ्रामक समजुती यांचा त्यांचेवर पगडा बसू लागला. ठराविक धर्मविधी केले म्हणजे आपल्यावरील संकटे टळतील असा टिपू सुलतानाला भरवसा वाटत असे. दररोज सकाळी तो ज्योतिषांचा सल्ला घेई, हिंदू धर्मविधींवर बराच खर्च करी आणि लढायात विजय मिळावेत म्हणून ब्राह्मण भोजनेही घाली. त्या काळच्या लोकांची मानसशास्त्रीय तपासणी केली असती तर स्वतःच्या असमर्थतेच्या जाणीवेने लोक दिवास्वप्नात कसे रंगून जात, मंत्रतंत्र करून परमेश्वरी कृपा मिळविण्याची धडपड कशी करीत राहात यावर चांगला प्रकाश पडला असता.
गळ्यात किंवा हाताला ताईत बांधण्याची त्याकाळी सर्वत्र प्रथा होती. खुद्द शाह वलिउल्लांनीसुद्धा निरनिराळे ताईत आणि हरतऱ्हेच्या सिद्धी यांवर जाडजूड पुस्तक लिहिले होते. कौल अल जामिल या वलिउल्लांच्या ग्रंथात तत्कालीन सूफी संत भविष्य जाणण्यासाठी, हरवलेल्या वस्तू किंवा चोर शोधून काढण्यासाठी कोणकोणते विधी करीत असत याची माहिती दिलेली आहे. शाह अब्दुल अझीझ पाय दुखू लागला म्हणजे दुखऱ्या भागावर लहान मुलाचा केस बांधून ठेवीत. शुभाशुभ’ शकून आणि स्वप्नांचे विविध अर्थ यांबाबतीत तर फारच भ्रामक समजुती प्रचलीत होत्या. या समजुतींना धर्मशास्त्राचा काहीसा आधार असेल, पण अठराव्या आणि एकोणिसाव्या शतकात या समजुती एवढ्या पराकोटीला गेल्या होत्या की बुद्धिवादाला अर्थच उरला नाही. जादूटोणा आणि शुभाशुभ शकून यांवरच्या अंधश्रद्धेमुळे मूल जन्मल्यावर, सूंता करण्याचे वेळी व साखरपुड्याचे प्रसंगी अनेक विचित्र विधी करण्यात येत असत. महिन्यातले काही दिवस अशुभ मानले जात. सफर या इस्लामी महिन्यातले पहिले तेराही दिवस अशुभ समजले जात. शाबान महिन्यात कोणी आंदोत्सव करीत नसे आणि घरी गोड पदार्थ बनवीत नसत. घूलकद हा सर्वच्या सर्व महिना विवाहासाठी वर्ज्य होता.
श्रीमंत लोक विवाह समारंभासाठी अफाट खर्च करीत. इतर लोक त्यांचे अनुकरण करण्याची धडपड करीत. विवाह सोहळाही अनेक दिवस चाले. राजकीय हेतूंसाठी जमवलेले विवाह वगळता सर्व विवाह बायकाच जमवीत. वाङ्निश्चयाचे वेळी श्रीमंतांकडे मिठाई आणि गरीबांचे घरी पानसुपारी देत. विवाहाअगोदरचे काही दिवस नवरा मुलगा आणि मुलगी आपापल्या घराबाहेर पडत नसत. मेंदी आणि विविध उटणे शरीराला लावून घरीच राहात. कोणाची दृष्ट लागू नये म्हणून त्यांना कपडेही बदलायची मुभा नसे. या सर्व पद्धती आणि विवाहासाठी शुभाशुभ दिवस पाहण्याची प्रथा हिंदूंकडून आलेली होती. शाह अब्दुल अझीझ यांच्या मते सर्व परमेश्वराचेच दिवस असल्यामुळे सोयीस्कर असेल त्या दिवशी विवाह करावा, पण त्यातल्या त्यात सोमवारी आणि गुरुवारी विवाह इष्ट होत. घटस्फोट मिळाला तर स्त्रीच्या उदरनिर्वाहासाठी मेहेर निश्चित करण्यात येत असे. प्रत्येक जातीगटात (कुपव) वेगवेगळी रक्कम ठरविली जात असे. पण प्रत्यक्षात ही पद्धती नाममात्रच पाळली जाई.
असुरक्षितता वाढली तशी आपल्या स्त्रिया इतर कोणाच्या दृष्टीससुद्धा पडू नयेत याची लोक अधिक दक्षता घेऊ लागले. प्रत्येक घरी झनाना आणि मर्दाना असे वेगळाले खंड पाडण्यात येऊ लागले. स्त्रीमर्यादेसंबंधीच्या विशिष्ट प्रथा रूढ होऊ लागल्या. महंमद शहाची राणी लहान मुलालासुद्धा मांडीवर घेत नसे आणि चार वर्षांचे पोर पुढे आले तर पडदा घेई. मृत्यूशय्येवर असतानासुद्धा तिने हकीमाला आपली नाडी पाहू दिली नाही. मर्यादेच्या या कल्पना विसाव्या शतकाच्या सुरुवातीपर्यंत रूढ होत्या. हकीम अजमल खान यांच्या पत्नी परपुरुषाचा संपर्कसुद्धा होऊ देत नसत.
अठराव्या आणि एकोणिसाव्या शतकात काही मुसलमान स्त्रियांनी युरोपियनांशी विवाह केल्याची उदाहरणे आहेत. असे विवाह धर्माने निषिद्ध असल्यामुळे सय्यिद अहमद शहीद यांना एकदा एका इंग्रजाच्या मुसलमान पत्नीने भोजनाचे आमंत्रण दिले ते त्यांनी नाकारले. दुसऱ्या एका प्रसंगी बनारसला अशाच एका मुसलमान स्त्रीने मौल्यवान वस्तू भेट म्हणून दिल्या त्याही त्यांनी अव्हेरल्या.
सामाजिक बंधनांमुळे गृहजीवनावर अनेक मर्यादा घालण्यात आल्या होत्या. पण अशा बंधनांमुळे स्त्री ही कधीही सहचारिणी बनू शकत नसे. यामुळेच बारांगनांना महत्त्व आले. चटकदार संभाषण करू शकणाऱ्या, चांगले गाता किंवा नाचता येणाऱ्या स्त्रिया घरी ठेवण्यास किंवा त्यांच्याशी विवाह करण्यास श्रीमंत लोक आतुर असत. सुशिक्षित लोकांना तर संभाषणकला किंवा वाक्चातुर्य यांचे वेडच असे. हा गुण असल्याखेरीज त्यांना प्रसिद्ध वारांगनांच्या महाली प्रवेश मिळणे अशक्य होई.
मुंबई, मद्रास आणि कलकत्ता शहरांतून ब्रिटिश राहणीचा प्रभाव पडू लागला होता. उत्तर हिंदुस्थानच्या शहरांतून मात्र मुगलांचे दरबारी रीतिरिवाज प्रचलित होते. धार्मिक बंधने ढिली झाली होती. मुहर्रम, दसरा, दिवाळी यांसारख्या सणांचे वेळी किंवा सूफी संतांच्या उरसाचे दिवशी विविध धर्माचे लोक एकत्र येत. १७५७ ते १८६० या कालात हिंदुस्थानात जेवढी सांस्कृतिक एकात्मता होती तशी त्या अगोदरच्या किंवा नंतरच्या कालात कधीही दिसून येत नाही. याच शतकात उर्दू भाषा विकसित झाली आणि उर्दू मुशायऱ्याला समाजजीवनात एक आगळे स्थान प्राप्त झाले. आपली प्रतिमा आणि भाषेवरचे प्रभुत्व व्यक्त करण्यासाठी कवींना गझल हा काव्यप्रकार अधिक सोयीस्कर वाटला. रसिकांची उणीव नसल्यामुळे अनेक कवी मुशायऱ्यात भाग घेऊ लागले. दिल्ली आणि अवधच्या दरबारात सुरू झालेले मुशायऱ्याचे वेड घरोघरी पसरले. महेफिलीमध्ये प्रथम सामान्य कवींना, त्यानंतर अधिक बऱ्या कवींना आणि सर्वात शेवटी उत्कृष्ट कवींना आपली गझल म्हणून दाखविण्यास सांगण्याचा प्रघात होता. यामुळे कधीकधी केवळ आधी म्हणायला सांगितले म्हणूनच रुसवेफुगवे, बखेडे सुरू होत. हा दोष राहिला तरी गझलांतून व्यक्तिमत्व, प्रेम, सौंदर्य, स्वातंत्र्य यांसारख्या कल्पनांना नव्या छटा प्राप्त झाल्या. हे संपूर्ण शतक मीर आणि गालिब यांनी गाजविले. नवीन श्रद्धा निर्माण करण्याचा आणि नवीन मानव घडविण्याचा त्या दोघांनी प्रयत्न केला.
ख्वाजा मीर दर्द (मृत्यू १७८४) यांचा जन्म एका विद्वान नक्षबंदी सूफी घराण्यात झाला. वयाच्या पंधराव्या वर्षीच त्यांनी आपले पहिले पुस्तक प्रसिद्ध केले. त्यांच्या ग्रंथापैकी इल्म अल किताब हा सूफी प्रणालीवरचा ग्रंथ विख्यात आहे. ते एक विचारवंत, लेखक आणि कवी असल्यामुळे त्यांच्या खानक्याला मोठी प्रतिष्ठा मिळाली होती. अनेक नवोदित लेखक आपल्या लेखनकृती त्यांना दाखवून त्यांचे मार्गदर्शन घेत. अनेक गवय्ये आणि वादक त्यांच्यासमोर गाऊन आपल्या पुण्याबद्दल त्यांचेकडून पाठथोपटून घेत.
नझीर अकबराबादी (१७३९–१८३०) यांनीही त्या काळच्या सांस्कृतिक जीवनावर आपला प्रभाव टाकला. ते एक उत्कृष्ट कवी होते. उर्दू बोलीभाषेतले शब्द वापरून साध्या हलक्याफुलक्या कविता करण्यात त्यांचा हातखंडा होता. अनेकदा त्यांचेवर बीभत्स आणि ओंगळ कवी म्हणून टीका होई. परंतु याची पर्वा न करता अवखळ काव्यरचना करण्याचा उपक्रम त्यांनी चालूच ठेवला. त्यांच्यामुळे उर्दू भाषा शब्दसंपन्न झाली. पुढे त्यांना आध्यात्माची गोडी लागली आणि ते आध्यात्मावर कविता लिहू लागले. परंतु आध्यात्माच्या परिभाषेचा उपयोग न करता साध्या सोप्या जनभाषेत त्यांनी आध्यात्मातल्या कल्पना आपल्या कवितांतून मांडल्या.
हिंदुस्थानी संगीत परंपरेत अवधचे राजे वाजिद अली शाह आणि लखनौचेच शोरी मिया या दोघांनी मोठी भर घातली. वाजिद अली शाह ठुमरीचे आणि शोरी मिया टप्पा या संगीत प्रकारचे जनक होते. या दोन्हींना मोठी लोकप्रियता मिळाली. हिंदुस्थानी संगीत हे मुख्यतः उत्तर हिंदुस्थानातल्या मुसलमान घराण्यांनी विकसित केले. प्रत्येक घराण्याच्या विशिष्ट गायकीमुळे त्याच्या चाहत्यांचे वर्गच निर्माण झाले.
वॉरन हेस्टिंग्जने सुप्रसिद्ध कलकत्ता मद्रसा सुरू केली. या पाठशालेत इंग्रजी शिकू इच्छिणारांसाठी हाजी मुहसिन यांनी शिष्यवृत्या ठेवल्या. हाजी मुहसिनने ही पाठशाला चालविण्याकरिता ईस्ट इंडिया कंपनीला पाच टक्के व्याजाने एक कोट रुपयांचे कर्जही दिले. सर अमीर अली आणि सर अबदुर रहीम हे याच पाठशालेचे विद्यार्थी होते. १७९१ मध्ये पौर्वात्य भाषांच्या शिक्षणासाठी मद्रसा गाझिउद्दिन ही पाठशाला दिल्लीला स्थापन झाली. तिचेच रूपांतर पुढे १८२४ मध्ये दिल्ली कॉलेज या विख्यात संस्थेत झाले. पुढे प्रसिद्धीस आलेले अनेक मुसलमान दिल्ली कॉलेजचे विद्यार्थी होते. परंपरागत कल्पना आणि श्रद्धा यांचा नवीन अन्वयार्थ शोधून काढणाऱ्यांचा एक गटच या कॉलेजमध्ये उभा राहिला. नवीन युगाची सुरुवात करण्यात या गैरसनातनी संस्थांनीच श्रीगणेशा केला असे म्हणावे लागेल.
१८५८–१९६०
आधीच्या शतकात समान संस्कृती आणि समान जीवनपद्धती रूढ होऊ लागली होती. पण १८५८ नंतर मात्र मुसलमानांनी आपली वेगळी चूल मांडण्याची धडपड केलेली दिसते. आपण अतःपर महत्त्वाचे घटक राहिलो नाही, जगातल्या सर्व चांगल्या गोष्टी पूर्वी जन्मजात हक्काने मिळत होत्या तसे आता राहिले नाही, एके काळी भले शतकानुशतके राज्यकर्ते असू पण आता केवळ बिगरमुस्लिम राज्यातले पछात अल्पसंख्याक झालो आहो ही कटू जाणीव मोठ्या कष्टाने आणि खूप उशिरा झाली. दिल्लीचे बादशहा नामधारी आहेत, खरी सत्ता ब्रिटिश अधिकाऱ्यांकडे आहे व पूर्वीचे दरबारी शिष्टाचार आता संपले याची कल्पना न आल्यामुळे दिल्ली कॉलेज स्थापन झाल्यावर तेथे नोकरी मिळविण्यासाठी प्रसिद्ध कवी गालिब ब्रिटिश रेसिडेंटच्या कचेरीत पालखीत बसून गेले आणि आपले स्वागत करण्यासाठी रेसिडेंट मजकूर बाहेर केव्हा येतात याची वाट पाहत तिष्ठत उभे राहिले. दोघांची भेट झाली नाही आणि कविवर्यांना नोकरी मिळालीच नाही. १७९३ मध्ये बंगालमध्ये नवी महसूलपद्धती सुरू झाल्यानंतर स्थानिक मुसलमान जमीनदार बरबाद झाले. १८५६ मध्ये अवधराज्य खालसा झाले. दोन वर्षांतच मुगल राजघराणे संपुष्टात आले. १८५७–५८ च्या उठावानंतर उत्तर प्रदेशची असंख्य मुसलमान जमीनदार घराणी बरबाद झाली. नंतर बराच कालपर्यंत ब्रिटिश सरकारने मुसलमानांना शत्रु लेखले. मुस्लिम संस्कृतीसाठी शतकानुशतके प्रसिद्ध असलेल्या शहरांत इंग्रजी प्रथम राज्यभाषा आणि नंतर शिक्षणाचे माध्यम म्हणून रूढ झाली. दैवदुर्विलास असा की इंग्रजीविरुद्ध शाह अबदुल अझीझ यांनी मोठा फतवा काढल्यानंतर केवळ ५० वर्षांत इंग्रजी डोक्यावर बसली. लढाऊ सनातन्यांनी धर्मयुद्ध सुरू केले व वायव्य सरहद्दीपलिकडच्या केंद्रातून ते १९२० पर्यंत चालू ठेवले. पण यामुळे हिंदी मुसलमानांची स्थिती अधिकच बिकट झाली. या संकट परंपरेतून आपल्या राजकीय आणि सामाजिक भवितव्याबाबत तसेच भविष्यकालच्या दर्जाबाबत तीव्र चिंता उत्पन्न झाली. तिच्या पोटी वेगळा सांस्कृतिक आणि राजकीय अहंभाव निर्माण करण्याची आणि प्रतिकूल परिस्थितीतही तो टिकवून ठेवण्याची तीव्र आकांक्षा निर्माण झाली.
लढाऊ सनातन्यांचे आंदोलन यशस्वी होण्यासाठी बिगरमुसलमानांचे सहकार्य घेणे अत्यावश्यक होते. पण अशी दृष्टि ठेवून योग्य कार्यक्रम आखण्याची कुवत कोणाच्यातही नव्हती. १८७० नंतर अनेक उलमांनी हिंदुस्थान हा दारुल हर्ब नसल्याचे व ब्रिटिश सत्तेविरुद्ध धर्मयुद्ध बंधनकारक असल्याचे फतवे काढले. त्यांनी या प्रामाणिक व धाडसी लढवय्यांची तर नामुष्की झालीच पण अधिक वाईट म्हणजे कोणत्याही ध्येयासाठी तन मन धन पणाला लावून झगडण्याची आवश्यकता नाही अशी भावना मुसलमानांच्यात बळावली. सनातन्यांनी १८६७ साली देवबंद पीठाची स्थापना केली. ही एका अर्थाने पराभवाची कबुलीच होती. शरिया जिवंत ठेवून पुढेमागे धर्मयुद्ध करण्यासाठी मुसलमानांना बद्धपरिकर ठेवण्याकरता स्थापन झालेल्या या संस्थेतून केवळ पंतोजी निघाले. शरियाने आदर्श म्हणून सांगितलेले नम्रता आणि विवेक हे गुण त्यांचे ठायी निर्माण झालेच नाहीत. क्षुल्लक गोष्टींवरून अमुक शरियाचे विरुद्ध आहे, तमुक शरियाने निषिद्ध ठरविले आहे अशा प्रकारचे वितंडवाद ते घालू लागले. त्यातून त्यांनी फक्त शत्रुत्व मोल घेतले. दुसरा प्रयत्न म्हणजे धर्मशास्त्र व आधुनिक विज्ञान या दोघांचाही व्यवस्थित अभ्यास होऊ शकण्यासाठी केलेली नदवातुल उलमाची स्थापना. परंतु इंग्रजी, इतिहास आणि भूगोल यांच्या तुटपुंज्या ज्ञानाने मन प्रगल्भ होऊन आधुनिक दृष्टि येऊ शकेल ही कल्पना मुळातच चुकीची असल्यामुळे नदवामागचा हेतू साध्य झाला नाही. याच धर्तीवर १९२० साली जामिया मिलियाची उभारणी झाली. तेथेही पहिली काही वर्षे धर्मशास्त्रावर भर देण्यात येत असे. पण अशी संस्था स्थापन झाली याचाच अर्थ निव्वळ शरियावर भर देणाऱ्या शिक्षण पद्धतीतून मुसलमानांना आधुनिक विद्या हस्तगत करता येणार नाहीत हे समाजाला उमगू लागले असाच आहे. मौलवी करामत अली आणि सर सय्यद अहमद खान यांनी तिसरा मार्ग सांगितला. वैयक्तिक जीवनात शरियाप्रमाणे आचरण ठेवूनही आपण राजकीय आणि सामाजिक स्थान प्राप्त करू शकू हे त्यांचे म्हणणे. पण इंग्रजी शिक्षण, पेहराव आणि शिष्टाचार शरियामध्ये बसतात की नाही यावरून सर सय्यिद आणि उलमा यांच्यात रणे माजली. सर सय्यिद यांना मागे काफिर ठरविण्यात आले होते. उलट सर सय्यिदांचे ऐकले नसते तर या अशिक्षित मुसलमानांनी आपल्याला उच्च शिक्षणाचे आणि ब्रिटिशांबरोबरच्या साहचर्याचे फायदे घेऊच दिले नसते अशी इंग्रजी शिकलेल्यांची समजूत झाली आणि इतके करूनही हवी ती राजकीय प्रतिष्ठा प्राप्त झाली नाही ती नाहीच. राजकीयदृष्ट्या आपण संपूर्ण विश्वासपात्र आहो याची खात्री करून ठेवून ब्रिटिशांचा सद्भाव मिळाला तरी त्यांच्या निव्वळ मेहेरबानीमुळे कितीसे साध्य होणार होते?
कुराणाने भले सर्व मानव समान आहेत, अगदी परमेश्वराचे पृथ्वीवरचे प्रतिनिधी आहेत असे सांगितले असेल. सनातन्यांनी मात्र मुसलमान समाजाने आपल्या नेत्याच्या आज्ञेतच राहिले पाहिजे अशी भूमिका घेतली. अशा रीतीने पारंपारिक शृंखलांनी जखडले गेल्यामुळे स्वकर्तृत्वावर भरवसा राखण्याऐवजी मुसलमान आपल्या पुढाऱ्यांवर सर्वस्वी अवलंबून राहिले. या परिस्थितीत आपलाच डांगोरा पिटणाऱ्या वाङ्मयाची निर्मिती झाली, भावनांना तीव्रता आली, कधी शेख महमदी करण्यात ते मस्त राहिले तर कधी हातपाय गाळून बसले.
हिंदी मुसलमानांमध्ये वाचनाची आणि स्वतंत्रपणे विचार करण्याची आवड अद्यापही निर्माण झाली नसल्यामुळे धोरणी आणि उदात्त विचाराच्या नेत्यांची बाजू नेहमीच लंगडी राहिली. शिस्त सुसंगतपणा आणि निश्चयपूर्वक एकसारखी धडपड करणे हे गुण समाजाने आत्मसात केलेच नाहीत. त्यामुळे स्वतः विचार न करता भडक भाषणे करणाऱ्या वक्त्यांचे युक्तिवाद लोक जसेच्या तसे स्वीकारतात. चटकदार वाक्ये फेकणारा आणि अधून मधून हसविणाऱ्या आख्यायिका सांगणारा वक्ता तत्काल लोकप्रिय होतो. जनतेचे सारे चित्त स्थानिक तंट्यावखेड्यात गुंतल्यामुळे व्यापार उदीम, कंत्राटे आदि व्यवसाय करणाऱ्या तसेच बरीच मालमत्ता असलेले स्थानिक पुढारी उदयास आले. म्युनिसिपालिटीचे सभासदत्व, खान बहादूरसारखी पदवी आणि कैसर-इ-हिंद पदक पटकविण्यासाठीच ते सारी धडपड करीत. स्थानिक समाजात त्यांचे मोठे वजन असे. त्यांच्यावर लोकांनी कितीही टीका केली तरी कोणीही त्यांच्या आज्ञेबाहेर जात नसत. स्थानिक ब्रिटिश अधिकारी त्यांचेवर संपूर्णपणे विसंगत राहू शकत. कारण खान बहादूर एखादवेळेस समाजाचा द्रोह करण्यास मागेपुढे पाहणार नाही, पण स्थानिक गोऱ्या अधिकाऱ्यांच्या मर्जीविरुद्ध काहीही करणार नाही अशी सर्वांना खात्री होती. अशा स्थानिक पुढाऱ्यांना डावलून महंमद अलींसारखा एखादा नेता पुढे येणे ही अपूर्व घटनाच असेल. नेत्यांचा तिसराही एक वर्ग होता. कुवत आणि प्रामाणिकपणाचा पूर्ण अभाव असला तरी त्यांना जबर वैयक्तिक महत्त्वाकांक्षा असे. कोणत्याही परिस्थितीचा गैरफायदा घेऊन ते आपले उखळ पांढरे केल्याशिवाय सोडत नसत. प्रक्षोभक वर्तमानपत्रे आणि भडक भाषणे ही त्यांची शस्त्रे होती. आपल्या स्वार्थाआड कोणी येऊ लागले तर त्याचेविरुद्ध समाजद्रोहाचा आणि लाचखाऊपणाचा आरोप करण्यास ते कचरत नसत.
सर सय्यिद अहमद खान आणि मौलाना आझाद यांच्या जीवनकार्याची हकीगत पूर्वी आली आहेच. मौलवी नझीर महंमद हकीम अजमल खान आणि मौलाना महंमद अली यांच्या जीवनाकडे दृष्टिक्षेप केला तर त्यांचे कालात ज्या महत्त्वाच्या घटना घडल्या त्यावर अधिक चांगला प्रकाश पडू शकेल.
मौलवी नझीर महंमदांनी वयाचे एकविसाव्या वर्षी पंजाबमध्ये शिक्षकाची नोकरी सुरू केली. १८५७ साली नोकरीचा राजीनामा देऊन ते दिल्लीला परतले. १८५७ च्या धुमाळीत एका इंग्रज स्त्रीचा जीव वाचविल्याचे इनाम म्हणून त्यांना अलाहाबादला डेप्युटी इन्स्पेक्टर ऑफ स्कूल्सची नोकरी देण्यात आली. त्यांनी तेथे काही कायद्यांच्या पुस्तकांची उर्दू भाषांतरे केली. पुढे ते प्रथम तहसिलदार व नंतर डेप्युटी कलेक्टर झाले. १८७७ साली निजामच्या राज्यात त्यांना उच्च हुद्यावर नेमण्यात आले. निवृत्त होऊन दिल्लीला परतल्यावर त्यांना एडिंबरा युनिव्हर्सिटीने एल. एल. डी. ची मानद पदवी दिली. इंग्रज लोक गुणग्राहक असून लायकी असेल तर वाटेल तेवढी संधी देऊ शकतात परंतु हिंदी मुसलमानांच्यात काही त्राणच नाही हे मत त्यांनी स्वानुभवावरून बनविले होते. त्यांनी अनेक ग्रंथांची भाषांतरे केली आणि बऱ्याच कादंबऱ्याही लिहिल्या. मुसलमानांना अद्यापही प्राप्तीपेक्षा अधिक खर्च करण्याची सवय आहे, त्यांच्या हातून नासधूस फार होते, तरुण वर्गात शिस्तीचा संपूर्ण अभाव आहे आदि विचार त्यांनी या कादंबऱ्यांतून मांडले. त्यांच्या विनोदप्रचुर शैलीमुळे या कादंबऱ्या लोकप्रिय झाल्या.
१८९२ साली एकोणतिसाव्या वर्षी हकीम अजमल खानांना रामपूर नबाबांचे मुख्य हकीम म्हणून नेमण्यात आले. याखेरीज रामपूरला आणि पुढे दिल्लीला त्यांनी आपला खाजगी युनानी दवाखानाही चालविला. त्यांनी अलिगड कॉलेज व लखनौच्या नदवातुल उलमा या संस्थांना खूप मदत केली. त्यांना अलिगड कॉलेजचे विश्वस्त व नदवाच्या गव्हर्निंग बॉडीचे सदस्य म्हणून घेण्यात आले. ब्रिटिश साम्राज्याला विरोध असला तरी ते रामपूरच्या नबाब घराण्यांशी निगडित संबंध ठेवीत राहिले. त्यामुळे बरीच वर्षे त्यांनी सार्वजनिक जीवनात प्रवेशच केला नाही. खिलाफत आंदोलनात भाग घेऊ लागल्यावर त्यांना बरीच लोकप्रियता लाभली. १९२१ साली त्यांची काँग्रेस व खिलाफत संघटना या दोन्हींच्या वार्षिक अधिवेशनाचे अध्यक्ष म्हणून निवड झाली होती. स्त्रीशिक्षणावर त्यांचा प्रथमपासूनच भर होता आणि १९०९ साली स्वतः स्थापन केलेल्या युनानी आणि आयुर्वेद कॉलेजमध्ये त्यांनी स्त्री विभाग सुरू केला. पडदा पद्धतीमुळे स्त्रियांना खुली हवा मिळत नाही, एकसारखे घरी बसून राहावे लागते आणि त्यांचे आरोग्य बिघडते असा स्पष्ट विचार, मृत्यूपूर्वी म्हणजे १९२६ साली त्यांनी केला होता. त्यांना तरुणपिढीबद्दल आदरभाव वाटे. हिंदू-मुस्लिम ऐक्य हा तर त्यांचा स्थायिभाव झाला होता. त्यामुळे जातीय कलहांनी त्यांचा ऊर फाटून गेला होता. हकीम अजमल खान हे हिंदी मुसलमानांच्या सर्वोच्च परंपरांचे आणि ध्येयांचे प्रतीक होते. अर्थात सामान्य मुसलमानांचे ते प्रतिनिधी होऊ शकले नाहीत. सर्व ध्येयवादी लोकांना त्यांचेबद्दल नितांत आदर वाटत असे. आपल्या अटकेपूर्वी महात्मा गांधींनी साऱ्या देशाची जबाबदारी त्यांचेवर सोपविली होती. हिंदू महासभेच्या १९२१ सालच्या दिल्ली अधिवेशनाचे ते स्वागताध्यक्ष होते. ते कधी भावनाविवश होऊन बोलत नसत. सामान्य लोकांच्यातल्या उणिवा त्यांच्यात नव्हत्या त्यामुळे त्यांना ते दूरचे वाटत.
या उलट मौलाना महंमद अली (१८७८–१९३१) हे जनतेचे नेते होते. ते आपल्या भावना आनंदाच्या किंवा दुःखाच्याही जाहीरपणे प्रकट करीत. त्यांची परमेश्वरी करुणेवर नितांत श्रद्धा होती. त्यांच्या अंगी धाडस होते, इतके की कधी कधी ते बेजबाबदारपणे पावले टाकीत.
अलीगड आणि ऑक्सफर्डला पदव्या मिळविल्यानंतर महंमद अलींनी बडोदा संस्थानात नोकरी धरली. ती सोडून १९११ साली त्यांनी ‘दि कॉमरेड’ हे पत्र सुरू केले. बाल्कन युद्ध सुरू झाल्यावर त्यांनी उघडपणे तुर्कस्तानची बजू घेतली. आपण म्हणजे तुर्कस्तान आणि त्याबाहेरच्या जगांना सांधणारा जणू दुवा आहोत अशा आविर्भावाने त्यांनी लेखणी चालविली. १९१५ ते १९१९ पर्यंत त्यांना स्थानबद्ध करण्यात आले होते. त्या अवधीत त्यांना धर्माची विलक्षण ओढ लागली. सुटल्यानंतर तुर्कस्तानला न्याय मिळावा म्हणून ते एक शिष्टमंडळ घेऊन लंडनला गेले. साम्राज्यवादी मंडळी वगळता इतर सर्वांवर त्यांची छाप पडली. परत आल्यावर त्यांनी खिलाफत व असहकार चळवळीला वाहून घेतले. ब्रिटिश सैन्यात नोकरी करणे हे शरियाचे विरुद्ध आहे असा ठराव केल्याबद्दल त्यांचेवर खटला भरण्यात आला. तेव्हा त्यांनी आपण एक प्रामाणिक मुसलमान आहो, त्यानुसार केले ते योग्यच केले, १८५८ च्या राणीच्या जाहीरनाम्याने सर्वांना धर्मस्वातंत्र्य दिले आहे असा युक्तिवाद केला.
पश्चिम आशियात कोणत्याही देशाला स्वतंत्र राहू द्यायचे नाही असा युरोपियन राष्ट्रांचा निर्धार असून हिंदुस्थानातही बहुसंख्य हिंदूंना मुसलमान नकोसे झाले आहेत अशी भावना त्यावेळी धार्मिक वृत्तीच्या तसेच राजकीयदृष्ट्या जागृत मुसलमानांमध्ये पसरली होती. अशावेळी इस्लामचे राजकीय समर्थन करणाऱ्या सर्वांबद्दल मुस्लिम जनतेला आपुलकी वाटत असे. या सर्वांचा महंमद अलींना पाठिंबा मिळाला खरा परंतु परिणामी त्यांनी स्वतःची लोकप्रियता तर गमावलीच परंतु ज्या कार्यासाठी सारी धडपड केली त्याचेही नुकसान झाले. त्यांनी मुसलमानांना विश्व इस्लामची शिकवण दिली. खिलाफत चळवळीला पाठिंबा मिळविण्यासाठी त्यांनी जे आवाहन केले त्याला प्रचंड प्रतिसाद मिळाला. परंतु जेव्हा तुर्कांनीच खिलाफत संपुष्टात आणली तेव्हा महंमद अलींना मेल्याहून मेल्यासारखे झाले. ज्यांनी खिलाफत चळवळीसाठी सर्वस्वाचे दान केले त्यांच्या पदरी घोर निराशा आली. त्यांच्यात कडवटपणा निर्माण झाला. खिलाफत फंडात अफरातफर झाल्याची कुजबूज सुरू झाल्याने तर साऱ्या उत्साहावर विरजण पडले.
यानंतर महंमद अलींनी नेहरू रिपोर्ट आणि सारडा कायद्याला विरोध केला. बालविवाहाची घातक रुढी खेड्यापाड्यातल्या आणि शहरातील खालच्या वर्गातल्या मुसलमानांमध्ये पसरली होती. पण हा कायदा केला तर ७ कोटी मुसलमान बंड करून उठतील अशी त्यांनी धमकी दिली. कोवळ्या वयातच मुलींना बाळंतपणाचा त्रास होऊ नये म्हणून करण्यात येणाऱ्या कायद्याविरुद्ध युक्तिवाद करताना त्यांनी पैगंबरांचे दाखले दिले. जणू काही या थोर विभूतीविरुद्धच खटला चालू होता. गांधीजींची साथ सोडल्यानंतर ते एका जमातीचे पुढारी बनले. ते कधी काय करतील आणि कोणत्या झगड्यात सापडतील याचा अंदाज कोणालाही करणे अशक्य होते.
आता सर्वसामान्य मुस्लिम समाजाचा विचार करू. १९३० नंतर निव्वळ राजकीय उद्दिष्टांसाठी जमियत उल उलमा या पक्षाने राष्ट्रीय आंदोलनास पाठिंबा दिला. राजकीय स्वातंत्र्य हे त्यांच्यापुढचे उद्दिष्ट होते. सर्वसामान्य मुसलमानांनी हीच भूमिका घेतली असती तर एका सुदृढ राजकीय आणि सांस्कृतिक पायावर हिंदू-मुस्लिम ऐक्य साधले असते. तसेच पाश्चिमात्य संस्कृतीबाबतही मुसलमानांना योग्य भूमिका घेता आली असती. परंतु तसे झाले नाही. हिंदी मुसलमानांच्यातल्या प्रभावी गटाने स्वतंत्र भारतातले मुसलमानांचे स्थान ठरविण्याची जबाबदारी ब्रिटिशांवर टाकली. पाश्चिमात्य संस्कृतीतले काय घ्यायचे आणि काय नाही हे ज्याच्या त्याच्या मर्जीवर सोडले. पूर्वीच्या मुस्लिम संस्कृतीचा उदोउदो केला. पण ही संस्कृती म्हणजे अगदी सुरुवातीच्या मुसलमानांची की त्यानंतरच्या साम्राज्यवादी उमय्यदांची की ज्या लोकांनी बुद्धिवादाची झेप रोखून शास्त्रीय ज्ञानाला मर्यादा घातली त्या महाभागांची की त्या सर्वांची मिळून संस्कृती? केवळ हिंदूंशी झगडा होता म्हणूनच त्यांना कोणत्याही प्रश्नावर गंभीर विचार करणे टाळणे शक्य झाले. प्रत्येक जातीय दंगलीमागे साम्राज्यवादी आणि प्रतिगामी शक्तींची युती होती. शेवटी प्रत्येक दंगलीमागे हिंदूच आहेत असे म्हणणाऱ्यांनी तरी मुसलमान जमात समर्थ होण्यासाठी काय केले? तुरळक स्थानिक प्रयत्नांखेरीज काहीही नाही आणि हे प्रयत्नही तात्पुरतेच होते.
नवीन शिक्षणपद्धतीत धार्मिक शिक्षणाला वाव नाही या सबबीखाली हिंदी मुसलमानांनी ही शिक्षण पद्धती धिक्कारली. या शतकाच्या सुरुवातीला इंग्रजी शिकविणाऱ्या शाळांतून धार्मिक शिक्षण देण्याची सोय एका राज्यात उपलब्ध करून देण्यात आली, तेव्हा धार्मिक शिक्षणाची ओरड थांबली परंतु त्याची व्यवस्था करण्यास कोणीही पुढे आले नाही. खुद्द मौलवी नझीर अहमद यांनीच हे उदाहरण दिलेले आहे. नवीन शिक्षण पद्धतीच्या परिणामांची चिंता फक्त सनातन्यांना होती. १८७१ नंतर शिक्षणाचे बाबतीत मुसलमान तेवढे मागासलेलेही राहिले नव्हते. सुखवस्तु जमीनदार, यशस्वी वकील आणि डॉक्टर, उद्योगपती आणि सरकारी नोकर हिंदी मुसलमानांचे प्रवक्ते बनले. त्यांना शरियात काहीच स्वारस्य नव्हते. तथापि शरियाचे तुणतुणे वाजवीत राहून त्यांनी स्वतःची परिस्थिती अधिक मजबूत करण्यासाठी शर्थ केली. पाश्चिमात्य संस्कृतीचा प्रभाव पत्करावा की नाही याची चर्चा याच वर्गातल्या लोकांमध्ये चाले. नैतिक आणि सांस्कृतिक पातळी राखण्याची भाषा हेच लोक बोलत राहिले. पाश्चिमात्य संस्कृतीचे दृश्य परिणाम याच वर्गामध्ये दिसून येत. इस्लाम आणि शरियाचा तात्विकदृष्ट्या जरी नाही तरी प्रत्यक्षात त्यांना पाहिजे तो अन्वयार्थ लावला.
विसाव्या शतकाच्या सुरुवातीला ‘चांगल्या घराण्याचे’ मोठेच प्रस्थ होते. चांगल्या घराण्यासंबंधीची तेव्हाची कल्पना मौलाना अश्रफ अली थानवी यांच्या व्याख्येवरून स्पष्ट होते : ‘शेख, सय्यद, अन्सारी आणि अलवी हे सारख्या दर्जाचे असतात. मुगल काय किंवा पठाण काय हे एकाच कोमचे लोक, ते शेख आणि सय्यदांच्या तोडीचे नसतात. विणकर, न्हावी आणि धोबी हे शिंप्यांच्या दर्जाचे होऊ शकत नाहीत’. चांगल्या कुळातल्या तरुण मुलांना शिक्षण, शिष्यवृत्त्या आणि नोकऱ्यात प्राधान्य मिळे. ब्रिटिश अधिकारी आपल्या शिफारसपत्रात ‘चांगल्या कुळाचा’ खास उल्लेख करीत असत. तरुण मुलांनी धंद्याकडे अधिक लक्ष पुरवावे असे जमातीचे हितकर्ते वारंवार सांगत असत. परंतु दुकानात बसून जास्त पैसा मिळविणाऱ्या माणसाला सरकारी कचेरीतल्या साध्या कारकुनाइतकीसुद्धा किंमत त्याकाळी दिली जात नसे. कारण कशीही असली तरी सरकारी नोकरी ही सत्तेची आणि अधिकाराची प्रतीक मानली जात असे. हे समाजहितषी लोक अर्थतज्ञ नव्हते. सर्वांना सरकारी नोकरी मिळणे अवघड असल्यामुळेच धंद्याकडे वळा असा उपदेश ते करीत असत. शारीरिक परिश्रमांना प्रतिष्ठा न दिल्याने मोठे दुष्परिणाम झाले. शारीरिक परिश्रम करायचे तर तांत्रिक शिक्षण आवश्यकच होते. परंतु मुंबई, अहमदाबाद आणि कलकत्ता बाहेरच्या ‘चांगल्या कुळातल्या’ मुसलमान युवकांनी तांत्रिक शिक्षण घ्यायचे ठरविले असते तर त्यांना लोकांनी वेड्यातच काढले असते. मुसलमानांमध्ये अनेकप्रकारचे कारागीर होते. परंतु धार्मिक अगर राजकीय नेत्यांनी त्यांनी कसल्याही प्रकारचे प्रोत्साहन दिले नाही. त्यामुळे या कारागीरांच्या वर्गाला उत्तरोत्तर उतरती कळा आली.
ईद, बकरी ईद, ईद-अल-अझा, मुहर्रम आणि शब-इ-बरात हे सण पूर्वीप्रमाणेच साजरे होत राहिले. बकरी ईदच्या प्रसंगी गाईबैलांचे बळी देण्यावरून बऱ्याच दंगली झाल्या. दसरा आणि मुहर्रम एकाच दिवशी येत तेव्हाही जातीय दंगली पेट घेत. या कालात मुसलमानांनी होळी व दिवाळी आणि हिंदूंनी मुहर्रममध्ये भाग घेण्याची प्रथा जातीय वितुष्टामुळे खूपच कमी झाली.
१९५८ ते १९६० या शतकातील सामाजिक जीवनाची चर्चा सुरू करताना भविष्यकालात मुसलमानांचा दर्जा काय राहणार या एकाच प्रश्नाने सारे मुसलमान जीवन भरून गेल्याचा उल्लेख करण्यात आला होता. या प्रश्नाचे शेवटी उत्तर मिळालेच नाही. कारण फाळणीमुळे हिंदी मुसलमानांची जमातच छोटी झाली. शासन धर्मातीत असेल अशी एकदा घोषणा झाल्यानंतर कोणत्याही जमातीने आपल्या दर्जाचा प्रश्न उपस्थित करता कामा नये. फार तर विशिष्ट श्रद्धा बाळगणाऱ्या आपल्या वेगळ्या गटाचे अस्तित्व टिकेल याची दक्षता घ्यावी. परंतु हिंदी संस्कृती ही विविध संस्कृतीचा समुच्चय आहे आणि निरनिराळ्या धर्मगटांचे मिळून एक धर्मातीत शासन झाले आहे या कल्पना शासनातर्फेच प्रसृत केल्या जात आहेत. ब्रिटिश सत्ता स्थापन झाल्यानंतरच्या काळापेक्षाही आता मुसलमान समाजाला आपल्या व्यक्तिघटकांवर नियंत्रण राखणे अवघड झाले आहे. आता प्रत्येक मुसलमान स्वतः विचार करून एक नवीन नैतिक व पारमार्थिक मूल्यांची जोपासना करणारी जमात निर्माण करावी यावर व्यक्ती म्हणून काय निर्णय घेतो त्यावर हिंदी मुसलमानांचे भवितव्य अवलंबून आहे.
प्रकरण २०
उपसंहार
आतापर्यंतच्या अभ्यासातून काय निष्कर्ष निघतात असे कोणी विचारले तर ते रास्तच होईळ. परंतु एखाद्या जमातीच्या नानाविध प्रवृत्तींच्या आधारे कसलेही निष्कर्ष काढले तरी ते उणेच पडतील. मनात कसलाही पूर्वग्रह न बाळगता हा ग्रंथ लिहिला आहे. हिंदी मुसलमानांच्या इतिहासाबद्दल अगर भवितव्याबाबत यातून कोणताही सिद्धांत प्रस्थापित होणार नाही. निवडक श्रद्धा व आचार हेच सबंध जमातीच्या श्रद्धा आणि आचार होते. मुसलमानांचा इतिहास म्हणजे विशिष्ट मुत्सद्दी, लढवय्ये आणि त्यांचे राजकीय व लष्करी विजय एवढाच आहे. मोजक्या समाजपद्धती व वागण्याच्या तऱ्हा आणि काही ऐतिहासिक प्रवृत्ती व सध्याची वस्तुस्थिती यांनीच साऱ्या मुसलमान जमातीचे चित्रण होते अशा प्रकारच्या गैरसमजुतींनी संभ्रम निर्माण होतो. तो दूर करण्यासाठी त्यांच्या जीवनातले व विचारातले विशिष्ट पैलू येथे ठळकपणे मांडलेले आहेत. निष्कर्ष काढणे तर दूरच राहिले पण शेवटी एक इशारा द्यावासा वाटतो की हिंदी मुसलमानांबाबत कोणतेही ठोकळेबाज निष्कर्ष अर्धसत्यच असू शकतात. त्यांनी फक्त विपर्यासच होतो.
सर्वसामान्य मानवसमाजाच्या इतिहासासारखाच हिंदुस्थानचा इतिहास आहे. हिंदी लोकांच्या आत्माविष्कार आणि आत्मपूर्ती यांसाठीच्या धडपडीची प्रक्रिया म्हणजेच त्यांचा इतिहास. या प्रक्रियेतून निर्माण होणारा आनंद, तीमुळे बसणारे चटके आणि उत्पन्न होणारे तणाव यांपासून आपण अलिप्त राहूच शकत नसल्यामुळे देशाचा समाधानकारक इतिहास अद्याप लिहिला गेला नाही. हिंदुस्थानात जणू हिंदू आणि मुसलमान हे एकमेकांपासून अगदी वेगळे असे दोन स्पष्ट घटक आहेत, त्या प्रत्येकाचा एक वेगळा इतिहास आहे आणि प्रत्येक घटक जणू आपल्यापुरताच जबाबदार आहे या भाननेने मुसलमान आणि बिगरमुसलमान एकमेकांविषयी मते बनवीत असतात. औरंगजेब मुसलमान होता आणि शिवाजी हिंदू याचे विस्मरण कोणत्याही आधुनिक इतिहासकाराला होऊ शकत नाही. त्या दोघांचेही सारखे मोजमाप करू शकणारा निकष आपल्याला अजून सापडलेला नाही. समान हिताची स्पष्ट कल्पना आणि जाणीव यांची वाण, उत्कट ऐक्यभावनेची उणीव, सर्व समाजासाठी समान मूल्यांचा अभाव आणि ज्वलंत समस्या येथे अनादिकालापासून आहेतच. त्यामुळे अजूनही स्थानिक अहंभाव, प्रांतवाद, भाषावाद, जातियता यांसारखे प्रश्न आपल्याला भेडसावीत आहेत. या प्रश्नांची न्याय्य आणि चिरस्थायी उत्तरे आपल्याला सापडलेली नाहीत. ती शोधून काढण्यात आपण पुढाकार घेतला पाहिजे अशी आकांक्षा आपल्या इतिहासकारांमध्ये उत्पन्न झालेली नाही. संकुचित भावना काही प्रमाणात कमी झाली आहे. विकृत दृष्टिकोनातून मांडलेला इतिहास शिकणारी मुले मोठेपणी न्यायप्रिय आणि सहिष्णू नागरिक बनू शकणार नाहीत याची जाणीव निश्चितच दिसून येते. इतिहास लिहीत असताना खूप काळजी घेतली पाहिजे याचीही अनेकांना खात्री पटली आहे. पण सद्भाव निर्माण करावा याच दृष्टीने निवडून ऐतिहासिक सत्ये संकलित केली तर वस्तुस्थिती अंधारात राहील आणि तिला तोंड देण्याची हिंमत लोकांना येणार नाही.
हिंदी मुसलमानांनी आपल्या कल्पनेप्रमाणे जीवन व्यतीत केले. त्यात त्यांना जे यश प्राप्त झाले ते त्यांच्या आत्माविष्काराच्या आणि आत्मपूर्तीच्या धडपडीतून मिळाले. त्यांची जी दुष्कृत्ये दिसतात ती ते हिंदी मुसलमान होते म्हणूनच त्यांचे हातून घडली असे म्हणता येणार नाही. त्यांच्यातल्या गतिमान शक्तींच्या योगाने त्यांना सत्ता व प्रतिष्ठा मिळाली. कालांतराने गतिमानता ओसरल्यावर त्यांचे हातून सत्ता गेली. असले चढउतार इतर समाजातही आढळून येतात.
सर्वमान्य श्रद्धा टिकून राहायच्या तर त्यासाठी एक सनातन बैठक लागते. तात्त्विकदृष्ट्या शरियाचे बंधन मुस्लिम समाजाला आणि शासनालाही होते परंतु कुराण आणि हदीस यांच्यातले नियम समाविष्ट करून घेणारा असा दिवाणी, फौजदारी कायदा किंवा राज्यघटना कधीच केलेली नव्हती. धर्मसत्ता स्थापन करावी हे कोणत्याच मुस्लिम शासनाचे उद्दिष्ट नव्हते. राजा आणि त्याचा पक्ष हे दोन्ही मुसलमान होते एवढ्यापुरतेच आपण अशा शासनाला इस्लामी शासन असे म्हणू शकू. राजा आणि राजदरबार ही एक बलाच आहे असे मानणारे धार्मिक विचारवंत आणि सूफी संत समग्र इतिहासात एकसारखे आढळतात. काही राजे धर्मवेडे होते, पण तो त्यांचा स्वभावधर्म होता. शरियामुळे ते असे वागले असे मानणे चूक आहे. औरंगजेबाने जिझिया लादला तो धर्मवेडामुळे असेल किंवा आर्थिक टंचाईमुळे असेल. पण शरियामध्ये त्याला काही आधार नव्हता. स्वतः शरियाची तोंडओळखसुद्धा करून न घेता कित्येक इतिहासकार मुस्लिम राजांची दुष्कृत्ये व त्यांचे हिंसाचार हे शरियाचे दृष्टीने बरोबरच होते असे मत मांडतात ही दुर्भाग्याची गोष्ट आहे. हिंदी मुसलमानांची राज्ये धर्मातीत नव्हती तशी धर्माधिष्ठतही नव्हती. ती केवळ अल्पसंख्यांकांची राज्ये होती व ती अल्पसंख्यांकांचेच हित डोळ्यापुढे ठेवीत. असे असले तरी ती आधींच्या रजपूत राज्यांसारखी जातीय नव्हती. कारण त्यात शासनकर्ते घटक एकसारखे बदलत राहिले.
हिंदी मुसलमानांच्या राज्यांचा धार्मिक बुरखा काढून टाकला तर त्यांची राजकीय धोरणे आताच्या राष्ट्रीय हिताशी विसंगत वाटणार नाहीत. आपल्या देशासाठी एकच सरकार असले पाहिजे व त्याकडे संरक्षण, परराष्ट्र संबंध आणि दळणवळण यांची संपूर्ण जबाबदारी असली पाहिजे हे उघड आहे. दिल्लीच्या सुलतानी आणि मुगल साम्राज्यांनी संरक्षणसिद्धता ठेवून परकीय आक्रमणांपासून देशाचे रक्षण केले, सैन्यावर केंद्रीय नियंत्रण राखले, व्यापारी मार्गांचे संरक्षण केले, प्रांतांना फुटून निघू दिले नाही व अंतर्गत कारभार सुरळितपणे चालू ठेवला. त्यांचे हे धोरण दळणवळणाच्या अपुऱ्या साधनांमुळे आणि शिक्षणाची विशेष प्रगती झाली नसल्यामुळे लोकांपर्यंत पोचू शकले नाही. त्यांना ते समजावून देता आले नाही. त्या काळी फक्त दंडशक्तीच्या जोरावर देशाचे ऐक्य राखता आले. आतासुद्धा दळणवळणाच्या साधनांत क्रांती झाल्यामुळे व शिक्षणात बरीच प्रगती झाल्यामुळे जरी आपण राष्ट्रीय लोकशाही सरकार स्थापन केले असले तरी एक राष्ट्रीयत्वाची भावना दृढ झालेली नाही. एक राष्ट्रीयत्वाच्या भावनेमधले अडसर हळूहळू राजकीय शिक्षणाद्वारा तसेच परचक्राच्या धोक्याच्या जाणीवेमुळे दूर होत आहेत. एकोणिसाव्या शतकाच्या अखेरीस आणि चालू शतकात आपल्या राष्ट्रीय नेत्यांनी देशाच्या राजकीय एकात्मकतेचा पुरस्कार केला. अलाउद्दिन खिलजी, अकबर, औरंगजेब, चंद्रगुप्त, अशोक, समुद्रगुप्त या सर्वांपुढे हेच ध्येय होते.
हिंदी मुसलमानांच्या धार्मिक भावना सरकारी उलमांमार्फत नव्हे तर धर्मनिष्ठ उलमा आणि सूफी संतांमार्फत व्यक्त झाल्या. धर्मनिष्ठ उलमांनी शारियाच्या नैतिक मूल्यांवर भर दिला. सूफींनी परमेश्वर व मानव यांच्यातले वैयक्तिक नाते शोधून काढण्याचा प्रयत्न केला. मुसलमान आणि बिगरमुसलमान यांत जरी ते फरक करीत असले तरी त्याचे राजकीय भांडवल करणे त्यांना पसंत नव्हते. शरियाचे संरक्षण करणारे राजे विलयाला गेले आणि सरकारी उलमांना काम राहिले नाही, अशावेळी शरियाचा अभ्यास केलेल्या पंडितांनी मार्गदर्शन करून मुसलमानांची अस्मिता टिकविण्यास मदत केली. देवबंदचे उलमा धार्मिक बाबतीत सनातनी असले तरी त्यांनी मुसलमानांमधल्या राष्ट्रीय गटाचे नेतृत्व केले हे आपण पाहिलेच आहे.
हिंदुस्थान हे एक धर्मनिरपेक्ष राष्ट्र बनल्यापासून धार्मिक, सांस्कृतिक आणि राजकीय गट म्हणून स्वतःसाठी योग्य स्थान मिळवू इच्छिणाऱ्या सर्वच जमाती आपल्या भूमिकेचा फेरविचार करीत आहेत. दक्षिणेत मुस्लिम लीग अस्तित्वात असली तरीसुद्धा हिंदी मुसलमान वेगळे असे राजकीय संघटन करताना दिसत नाहीत. अर्थात आपल्या काही स्वतंत्र श्रद्धा आणि परंपरा आहेत, आपण काही खास अशी नैतिक आणि सामाजिक मूल्ये बाळगीत आहो ही त्यांच्यातली भावना बळकट आहे. लोकशाहीच्या खुल्या वातावरणात बहुसंख्याकांचा अहंभाव उफाळून येणे अपरिहार्यच आहे आणि असे झाल्यास कदाचित धर्मनिरपेक्षतेला मुरड घालून मुसलमानांचे वेगळे सांस्कृतिक अस्तित्वही नष्ट केले जाईल अशी भीती त्यांना वाटणे साहजिकच आहे. या भीतीमुळे तसेच शिक्षणक्रमातील इस्लामविरोधी प्रवृत्ती आणि एकूणच सर्वत्र दिसणारी धार्मिक व नैतिक मूल्यांबाबतची अनास्था यांमुळे त्यांच्यात आपल्या मुलांना व अशिक्षित मुसलमानांना धार्मिक शिक्षण देण्याची तळमळ वाढली आहे. परंतु किती झाले तरी हे धार्मिक शिक्षण फक्त परंपरागत राहणार. त्याचे योगाने अत्युच्च पारमार्थिक अनुभवातून जागृत होणारी सर्वधर्मसमानतेची भावना वाढण्याची कसलीच आशा नाही. धार्मिक शिक्षणाचा दुसरा काय परिणाम होणार याचे भाकीत करता येत नाही. आधुनिक युगातल्या खुल्या वातावरणात प्रत्येक मुसलमानामधली सद्सद्विवेकबुद्धी जागृत होईल. मग कुराण, सुन्नाह, अमल इ सालीह (सत्कृत्ये), इश्तिहाद (वैयक्तिक प्रयत्न) इत्यादींचा नवा अन्वयार्थ लावण्याचा प्रयत्न वैयक्तिकपणे जो तो मुसलमान करील. पण हा अर्थ स्वाभाविकपणे ज्याच्या त्याच्या वैयक्तिक जीवनापुरताच मर्यादित असेल.
प्रत्येक मुसलमान जर आपल्या सदसद्विवेकबुद्धिप्रमाणे चालू लागला तर हिंदी मुसलमानांचे जमात म्हणून ऐक्य धोक्यात येण्याची शक्यता आहे. परंतु एकेश्वरवादावरील श्रद्धा आणि कलमासारख्या श्रद्धा व्यक्त करणाऱ्या परंपरागत सामाजिक पद्धती यामुळे मुसलमान आपल्या मनाचा तोल जाऊ देणार नाहीत. प्रत्येक मुसलमान आणि त्याचा परमेश्वर याचे एकमेकाशी वैयक्तिक नाते आहे. ईश्वर हा सृष्टीचा निर्माता, अखेरच्या दिवशी निवाडा देणारा न्यायाधीश आणि ज्याची भीती बाळगली पाहिजे आणि आज्ञा पाळल्या पाहिजेत असा मालक आहे असे धर्मशास्त्री सांगतात. सूफी कवी ईश्वर कसा आहे त्याची काळजी न करता त्याच्याशी मीलन घडवून आणण्याची आकांक्षा बाळगतात. ते ईश्वराला सखा मानतात, मित्राच्या इच्छेला मान देण्याची इच्छा ठेवतात आणि त्याच्यात पूर्णपणे विलीन होऊन जाण्यासाठी धडपड करतात. शेवटी गूढवादी कवी ईश्वराचे आणि स्वतःचे नाते प्रिया आणि तिचा प्रियकर या दृष्टीतून जोडतो, आपले जीवनच ईश्वराला अर्पण करतो. सामान्य मुसलमान या तिन्ही कल्पना स्वीकारतो. तर्कशुद्ध व्याख्येची त्याला गरज वाटत नाही.
मुसलमान स्वतःचे मूल्यमापन करताना काही निकष लावतो. जीवनात सुखसोयी असाव्यात, आहार, पोषाख आणि संभाषण उत्तम असावे, इष्ट मित्रांच्या संगतीत आनंद मानावा आणि परक्यालासुद्धा औदार्य दाखवावे, त्याचे आगतस्वागत करावे हे निकष तो तर स्वतःला लावतोच पण इतरही त्याला हेच निकष लावतात. गेल्या ६०–७० वर्षांच्या राजकीय लठालठ्ठीने सुद्धा त्याचे औदार्य कमी झालेले नाही. परंतु त्यात हिशेबीपणा खासच आला आहे. असे हिशेबी लोक म्हणू लागले की, हिंदू आमच्याइतके उदार नाहीत तेव्हा त्यांना औदार्य दाखविण्यात काय अर्थ आहे? या संदर्भातले हिशेबी औदार्य अर्थातच मुख्यत्वेकरून राजकीय बाबतीतले होते. मुस्लिम लीगच्या प्रचाराने ही भावना वळावली. स्वातंत्र्यानंतर अनेक वर्षेपर्यंत फक्त सुस्थितीतल्या मुसलमानांनीच इस्लामी औदार्याची परंपरा चालू राखली. असे लोक थोडेच होते, पण त्यांना चांगली प्रतिष्ठा लाभली.
फाळणी झाल्याला वीस वर्षे होऊनसुद्धा अजूनही हिंदूस्थान ही आपली मातृभूमी आहे असे मुसलमानांना वाटत नाही असा आरोप केला जातो. त्याचा एक पुरावा म्हणून पाकिस्तानकडे थोडे का असेना पण एकसारखे स्थलांतर होत राहिले आहे याकडे बोट दाखविता येईल. ज्या लोकांचा राष्ट्रवाद धार्मिक स्वरूपाचा आहे असे काही देशभक्त म्हणतात की, मुसलमानांना मक्का-मदिना हीच अजून तीर्थक्षेत्रे वाटतात, येथल्या नद्या, पर्वतराजी आणि तीर्थक्षेत्रे यांबाबत काहीच आदर वाटत नाही. परंतु इस्लामला कोणत्याही प्रकारची मूर्तीपूजा मान्य नसल्यामुळे त्याला देशप्रेमावर धार्मिक मुलामा चढविता येत नाही. तिसरे असे की एक नैतिक मूल्य म्हणून देशभक्ती आणि राष्ट्रवाद मुसलमानांनी स्वीकारावा हे खरे असले तरी धर्माची अशी शिकवण आहे की, मुसलमानांनी सर्व मानवांना समान लेखावे; वंश, वर्ण किंवा देश यांचे आधारावर भेदाभेद करू नये. यामुळे हिंदी मुसलमान अडचणीत सापडल्यासारखे झाले आहेत. ज्यांना मुसलमानांनी राष्ट्रीय चळवळीला विरोध करावा किंवा चळवळीपासून दूर रहावे असे वाटे त्यांना असा युक्तीवाद करता आला की राष्ट्रवाद आणि देशभक्तीच्या प्रचलित कल्पना इस्लामी शिकवणुकीशी विसंगत आहेत. याउलट अर्थातच असे म्हणता येईल की देशाविषयी दुराभिमान न ठेवता देखील कोणालाही नैतिक आणि नागरी कर्तव्यांची आज बाळगता येऊ शकते. त्यासाठी मातृभूमीला तीर्थक्षेत्र मानण्याची आवश्यकता नाही. जेथे जन्म झाला आणि लहानाचे मोठे झाले त्या भूमीबद्दल मुसलमानांना प्रेम वाटत राहिले आहे. परंतु इतर हिंदी लोकांसारखी त्यांच्यात स्थानिक आसक्ती निर्माण झाली नाही. त्यामुळे प्रांतवाद, भाषावाद, जातिवाद यांसारखे प्रश्न राष्ट्राला भेडसावीत असतानाच्या काळात मुसलमान हे शुद्ध हिंदी नागरिक राहू शकतात. त्यांच्या जातियतेमुळे नैतिक आणि राजकीय हानी झाली असली तरी त्या जातियतेमधून एकमेव अशी निष्ठा निर्माण झाली हे विसरून चालणार नाही. त्यामुळेच त्यांच्यातील जातियता जसजशी कमी होईल तसतसे ते परमेश्वर, मानव किंवा शासन यांवर अधिकाधिक एकात्म निष्ठा ठेवू शकतील. स्वातंत्र्य मिळाल्यानंतर आपली जमात आपले संरक्षण करू शकत नाही, आपले हितसंबंध सुधारू शकत नाही हे दिसल्याने एक प्रकारची भीतीची व दुर्बलतेची भावना निर्माण झाली. त्यामुळेच काही मुसलमानांनी देशातून स्थलांतर केले. परंतु आपल्याला येथेच जगायचे किंवा मरायचे आहे याची जाणीव वाढत आहे आणि येथे जगणे विशेष अवघड नाही असे आता अधिकाधिक लोकांना वाटू लागले आहे.
वेगळा सांस्कृतिक गट म्हणून मुसलमानांचे भवितव्य उर्दूशी निगडित आहे आणि उर्दूचे वैशिष्ट्य तिच्या लिपीमध्येच आहे अशी सर्वसाधारण धारणा आहे. उर्दूवर अतोनात प्रेम असलेल्या या लेखकासारख्या लोकांना या विषयावर तटस्थ भूमिका घेणे अशक्य आहे. उर्दूचे समर्थक उर्दू ही राष्ट्रभाषा आहे आणि हिंदू व मुसलमान या दोन्ही जमातींनी उर्दूत भर टाकली आहे असा युक्तिवाद करतात. ज्या कारणांसाठी हा दावा फेटाळण्यात आला आहे त्याच कारणांमुळे राष्ट्रभाषा म्हणून कोणत्याही इतर भाषेचा दावाही रद्द करता येईल. एक राष्ट्र म्हणून एकच राष्ट्रभाषा असली पाहिजे हा राजकीय युक्तिवाद आहे. प्रत्यक्षात येथे अनेक भाषा बोलल्या जातात आणि त्यांना घटनेने मान्यताही दिलेली आहे. देशाची भाषावार प्रांतरचनाही झालेली आहे. भाषेबाबत स्पष्ट धोरण आखणे कठीण आहे. उर्दूला घटनेत मान्यता असली तरी ती अमूक प्रदेशाची किंवा जमातीची भाषा आहे असे ठरविण्यात आलेले नाही. दोन तीन राज्यांतून तिला राजकीय पाठिंबा मिळालेला आहे. उर्दू वाङ्मयाबद्दल ज्यांना आस्था नाही अशांनी उर्दू लिपी शिकण्यात काही लभ्यांश नाही. हिंदी भाषेच्या पुनरुत्थानामुळे हिंदीमध्ये नवे उर्दू शब्द तर समाविष्ट करून घेतले जात नाहीतच उलट त्यांची हकालपट्टी होत आहे. परंतु हिंदी भाषेला हिंदी मुसलमानांचा विरोध आहे असे नाही. हिंदीला खरा विरोध प्रादेशिक भाषा ज्या त्या राज्याची शासनाची भाषा व्हावी, प्रादेशिक भाषा शिक्षणाचे माध्यम व्हावी आणि स्पर्धा परीक्षांत हिंदी भाषिकांना गैरफायदा मिळू नये असे मानणाऱ्यांकडून यामुळे अर्थातच प्रादेशिक निष्ठा वाढीस लागून इंग्रजीवर अधिकाधिक विसंबून राहण्याचा धोका उत्पन्न होतो. या दुष्टचक्रातून बाहेर पडण्याचा कोणताच मार्ग दिसत नाही. कदाचित उर्दूच्या अंगभूत गुणांमुळे तिला आंतरप्रादेशीय भाषेचा दर्जा प्राप्त होऊ शकेल. आपापल्या राज्यातल्या, त्याचप्रमाणे देशातल्या बहुसंख्याकांचे निर्णय हिंदी मुसलमान मान्य करीत आहेत आणि पुढेमागे सर्व ठीक होईल अशा आशाही ते बाळगून आहेत.

